
Рецензентлар: 
ТФА Ш.Мәрҗани исемендәге Тарих институтының Яңа тарих бүлеге мөдире, тарих фәннәре докторы Илдус Заһидуллин,

ТР Милли китапханәсенең фәнни эшләр буенча директор урынбасары, тарихчы галим Ирек Һадиев,

шул ук китапханәнең кулъязма һәм сирәк китаплар бүлеге мөдире, Айрат Заһидуллин. 

Әлеге китап авторның 25 ел дәвамында Түнтәр авылы һәм аның дин үзәге буларак тарихын эзләнү нәтиңәләренә нигезләнә. Китапның кулъязма варианты 2015 елда ук эшләнеп авылдашларыбыз хөкеменә (китапханәгә) бирелгән иде. 2017 елның июненә кадәр төзәтмәләр һәм өстәмәләр кабул ителде һәм китапка кертелде. Бу китап авылыбызның бакыйлыкка күчкән барлык әби-бабайларыбыз, туганнарыбыз рухына, хәзрәтләребез, имамнарыбыз, шәех-мөдәррисләребез рухына дога булып ирешсә иде.Барыгызга да ныклы сәламәтлек телим.
Китап дин тарихын өйрәнүче милләттәшләребез һәм дини уку йортлары шәкертләре өчен дә файдалы кулланма булыр дип ышанам

Автор:                         15 агуст, 2017 ел.
© Зарипов Р.Ш. 2017

Кереш сүз
Түнтәр мәдрәсәсенең 200 еллык (1730-1930) тарихы бар. Аның төп өлеше шушы китапка салынган. Бу китапны булдыру өчен мәдрәсә һәм авыл тарихын эзләүгә һәм аны туплауга мин ике дистә елдан артык вакытымны багышладым. Дөрес, әле дә бу тарих тулысы белән яктыртылган дип әйтеп булмый. Аны тулы итеп эшләп тә булмыйдыр. 2008 елда мин «Тирән тамырлы Түнтәрем» китабын әзерләдем. Анда авыл тарихы да, мәдрәсә тарихы шактый киң яктыртылган. Әмма «Тирән тамырлы Түнтәрем» 50 данә генә бастырылды. Ул бик тиз таралып бетте. Дөресрәге, мин аның бер данәсен дә сатмадым, барысын да бүләк иттем. Китапның күләме зур булды. Аны кабат эшләү мөмкин түгел. Бу китапка «Түнтәрем» китабындагы мәдрәсә тарихына кагылышлы язмалар күп алынды. Төгәлрәк әйткәндә, әлеге китапның яртысына якын өлеше әнә шул китаптан. Дөрес аннан алынган язмаларга шактый төзәтмәләр кертелде. Китапның калган өлеше өр-яңа мәгълүматлардан тора. Мәсәлән, Р.Фәхреддиннең «Асар»ыннан күчереп алынган мәгълүматлар «Түнтәрем»дә бөтенләй юк. 

Гомумән алганда, бу китапта Санкт-Петербург, Мәскәү, Казан, Уфа, Киров, Малмыж, Бөгелмә шәһәрләрендәге мирасханәләрдән тупланган шактый чыганаклар файдаланылды. Моннан тыш, бабайлары Түнтәр мәдрәсәсендә белем алган, эшләгән яки андыйлар турында үзебезнең районнан гына түгел, башка төбәк вәкилләреннән дә ишеткән мәгълүматларның кайберләре монда теркәлде. Түнтәр мәдрәсәсендә укыган шәхесләрнең географиясе бик киң. Барлык истәлекләрне туплап бетерү мөмкин дә түгел.

Шулай да, мирасханәләрдә Түнтәр мәдрәсәсе хакында саклана торган чыганаклар бу китапның нигезен тәшкил итә. Мәдрәсә тарихына гомуми характеристика биргәндә бу чыганаклардан өзекләр китердем, ә китапның икенче өлешендә аларның күпчелеге диярлек тулы вариантта бирелде.

Материаллар туплаганда миңа аеруча зур ярдәм иткән түбәндәге шәхесләрне исемләп атыйсым килә:

Филология фәннәре докторы Марсель абый Әхмәтҗанов, тарих фәннәре докторы, мәрхүм Равил Әмирхан, Ш.Мәрҗани исемендәге Тарих институтының Яңа тарих бүлеге мөдире, тарих фәннәре докторы Илдус Заһидуллин, ТР Милли китапханәсенең фәнни эшләр буенча директор урынбасары, тарихчы галим Ирек Һадиев, шул ук китапханәнең фәнни хезмәткәре, филолгия фәннәре кандидаты Раиф Мәрданов, шул ук китапханәнең кулъязма һәм сирәк китаплар бүлеге мөдире, Айрат Заһидуллин, ТР Министрлар Кабинеты каршындагы Баш архив идарәсенең элеккеге башлыгы, тарих фәннәре докторы Дамир Шәрәфетдинов, Галимҗан Ибраһимов исемендәге Тел, әдәбият һәм сәнгать институтының фәнни хезмәткәре, филология фәннәре кандидаты Зөфәр Мөхәммәтшин, Казан Федераль университетының Лобачевский исемендәге китапханәнең фәнни хезмәткәре, якташыбыз, Кенә кызы Диләрә Абдуллина, Карадуган авылындагы «Себер юлы» музее директоры, районыбызда авыл тарихларын өйрәнүдә башлап йөргән хезмәттәшем һәм фикердәшем, мәрхүм Бакый ага Зыятдинов, районыбызның элеккеге хакимият башлыгы Марат Зарипов, «Балтач энциклопедиясен» төзүче хезмәттәшем Гарифҗан Мөхәммәтшин, тарих фәннәре кандидаты Рашит Галләмов, тарих фәннәре докторы Фәйзелхак Ислаев, Казанда яшәгән Ишмөхәммәд хәзрәтнең Казанда яшәгән оныгы, РТИ заводының элеккеге баш инженеры, мәрхүм Фарук абый Нәкыйпов, ТР Дәүсовет депутаты, язучы, мәрхүм Туфан ага Миңнуллин, Уфа шәһәрендә яшәгән татар милләтенең йөзек кашлары булган мәрхүмә Әдибә апа Хәкимова, Шәрык һәм Исламият белгече, олы галим, мәрхүм Равил ага Үтәбай-Кәрими, «Кызыл таң» газетасы журналисты, тарихчы Кәрим Яушев, өлкән яшьтәе авылдашларыбыз Мөдәрис Исмәгыйлов, мәрхүм Галиәхмәт Шаһиев, Казанда яшәгән туганнарыбыз Арслановлар, Гарифовлар, Бөгелмә шәһәрендә яшәүче техник фәннәр кандидаты Рәмзис Кадыйров, Бөгелмә педучилищесының элеккеге директоры Әнәс Ибраһимов, Малмыждагы туган якны өйрәнү музее директоры, Антонина Трухина, Киров өлкәсе мирасханәсе директоры Елена Пакина, Татарстан Милли архивының элеккеге директоры Людмила Горохова, Карадугандагы «Себер тракты» музее хезмәткәрләре Җәләлиева Лилия һәм Габдуллина Зөлфия, Ислам дине кабул ителүгә мең ел тулу мәдрәсәсе ректоры Ильяс хәзрәт Җиһаншин, ТР Диния Назәрәте мөфтиенең элекке урынбасары, мәрхүм Вәлиулла хәзрәт Якупов, районыбыз мөхтәсибе, Бөрбаш авылы имамы Җәлил хәзрәт Фазлыев, имамыбыз Гомәр хәзрәт Газыймов, Яңгулда яшәүче Рауза апам, җәмәгатем Гөлзада ханым, кызым Энҗе, авылыбыз мәчетендә хезмәт куючы дини мөгаллимә Тәскирә ханым Гайсина, абыстаебыз Рашидә ханым Мөхәммәтшина, укытучылар Халидә Ибраһимова, Дамира Ибраһимова, Гөлсинә Закирова, Рәйсә Мөхәммәдиева, мәчетебезнең хуҗалык эшләре мөдире Фарук Ибраһимов, Смәел авылында яшәүче фикердәшем Солтан Фатихов, янә авылдашларыбыздан Габделбәр абый Фәйзерахманов, Сөнгать Хәмидуллин, Гөлнур Закирова, Әминә Сафиуллина, Гөлнара Шәрәфиева, Суфия Ибраһимова, Фәния Галиева, Мәрхүм авылдашларыбыз: Гайфетдин абый Шәрәфиев, Закир абый Зарипов, Габделбәр  абый Хөсәенов, Мөбарәкҗан абый Галимҗанов, мәрхүмә Рузилә Кашапова һ.б., һ.б. Исәннәргә Аллаһы Тәгалә сәламәтлек, тынычлык бирсен, мәрхүмнәрнең рухларына бу язмалар дога булып ирешсен.

Эзләнүләр нәтиҗәсендә Түнтәр мәдрәсәсе белән бәйле булган шактый гына шәхесләрне һәм аларның эшчәнлеген ачыклау мөмкин булды. Бу шәхесләрнең бүгенге дәвам итүче кайбер буыннарын да таба алдык. Эзләнүләр алга таба дәвам итә. Түнтәрдәге «Мәдрәсә музее»на шактый гына мәдрәсә дәреслекләре, документлар, мәдрәсә һәм авыл тарихына бәйле экспонатлар тупладык. Монда укучылар, авылдашлар һәм укытучылар коллективының бергәләп эшчәнлеге ярдәм итә.

Мәдрәсәләр чорында Түнтәрдә өч зур китапханә булуы билгеле. Мәдрәсәнеке, Ишмөхәммәд хәзрәтнеке һәм Гали ишаннан калып баетылган Мөхәммәднәҗип хәзрәтнеке. «Күн тышлы, бизәкләп нәкышләнгән, зурлыклары ярты метрга кадәр җитүче китаплар бар иде», дип сөйли иде өлкәннәр. Авылдагы һәрбер йортка китап шүрлекләре булып алар китапсыз тормаган. Авылыбызда Йосыпов Фәйзерахман дигән кеше китапханәләрне, мәдрәсә шәкертләрен һәм авыл халкын китаплар белән тәэмин итеп торган. Һәрбер китапханә өчен аерым бина булган. Безнең музейга тупланган китаплар диңгезнең тамчысы кадәр генә. Дөрес, Татарстан Милли музеенда, Тукай музеенда, К(П)ФУның Лобачевский исемендәге фәнни китапханәсендә һәм Татарстан Милли китапханәләрендә дә Түнтәрдән киткән берникадәр китаплар һәм кулъязмалар бар. Алары да... «без укый торган шрифтта» түгел.

Шулай булуга карамастан, борынгы мәдрәсәбез турында мәгълүматларны эзләнүләр нәтиҗәсе укучыларыбызга, укытучыларыбызга, авыл халкына һәм якташларыбызга бабайлар мирасын күпмедер кайтарып бирергә ярдәм итә. Бу мәгълүматлар тарихчы галимнәребездә дә кызыксыну уятырга мөмкин.

Искәрмә: ТНВ каналы 2015 елның 6 декабрендәге ярты сәгатьлек «Без тарихта эзлебез» тапшыруын тулаем Түнтәр мәдрәсәсе тарихына багышлады. Алып баручы Альберт Шакиров.

  Ошбу китаптагы язмаларга карата фикерләрегез, тәкъдимнәрегез, төзәтмә яки өстәмәләрегез булса, миңа, Рәфхәт Зариповка хәбәр салыгыз. Адресым: 422242, ТР, Балтач районы, Түнтәр авылы, Колхоз ур, 15. Электрон адрес: abaga2012@yandex.ru, телефон: +7(84368)30138.

Беренче бүлек

Борынгы мәдрәсә — гыйлем һәм 

тәрбия учагы

Түнтәр мәдрәсәсенә – 200 ел?

Түнтәр мәдрәсәсе XVIII-XIX гасырларда Казан артындагы иң борынгы, иң данлы мөселман уку йортларының берсе булган. «Татар энциклопедик сүзлеге»ндә «Түнтәр мәдрәсәсе XVIII гасырның беренче яртысыннан билгеле» дип язылган.

1708 елда Россиядә административ берәмлек буларак губерналар төзелгәч, 1780 елга кадәр Түнтәр авылы Казан губернасы составында була. 1780 елдан 1920 елга кадәр ул Вятка губернасының Малмыж өязенә керә. Шулай итеп, Түнтәр авылы 1780 елдан башлап Казан губернасы составында булмаганлыктан, «Татар тарихы»н яктырткан күпчелек тарихи язмаларда Түнтәр мәдрәсәсе чагылыш тапмаган диярлек. Татарстан Милли архивында да авыл тарихына караган 1920 елга кадәрле материаллар бармак белән генә санарлык.

Түнтәр мәдрәсәсе тарихын өйрәнү өчен Шиһабетдин Мәрҗанинең «Мөстәфадел-әхбар фи әхвали Казан вә Болгар»ы, Р.Фәхреддиннын «Асар» китабы, Гаяз Исхакый мирасы, Атилла Расих, Мөхәммәднәҗип Түнтәри язмалары һәм башка язучыларның материаллары, нигездә Петербургтагы Көнчыгыш телләре институты мирасханәсе, Киров шәһәре архивы, Мәскәүнең борынгы актлар архивы, Г.Ибраһимов исеменләге Тел, әдәбият һәм сәнгать институты мирасханәсе, КДУ (КПФУ) карамагындагы Лобачевский китапханәсе мирасханәсе, Уфадагы Башкортстан Үзәк тарих мирасханәсе, Бөгелмә шәһәре мирасханәсе, Малмыж шәһәре туган якны өйрәнү музеендагы документлар, өлкәннәр сөйләгәннәрдән тупланган һәм башка материаллар безгә төп чыганак булып торды.

1999 елда без Түнтәр мәктәбенең 200 еллык юбилеен билгеләп үттек. Бу датаны билгеләүдә төп дәлил итеп Түнтәр мәдрәсәсенең танылган мөдәррисе Гали ишанның 6 яшьтән Түнтәр мәдрәсәсенә килеп, башлангыч белем ала башлау датасын алдык. Мөхәммәдгали Сәйфуллин үз илендә 15 ел дәвамында гыйлем туплаганнан соң, югары дини белем алу өчен Бохарага киткән. Анда «Чәпә Нәвис мәхдүм» дип танылган мелла Гатаулла бине Йосыф бине Һади бине Әмин әл-Бохари һәм башкалар хозурында укыган. Сахибзадә Әбу Габдулла Габделкадир һәм дә Мийан Фәзылкадирләргә («Сәхибзадә Миянфазыл Габделкадыйр һәм Миянфазыл Кадыйрларга» -- Ш.Мәрҗани китабында шулай язылган – Р.З.) якын мөнәсәбәттә булып,  Һиндстанның Кандаһар, Пәшавар, Кабул, Лаһор һәм Дәһли шәһәрләрендә практика үткән. 1829 елда, 35 яшендә, Бохарадан ишан титулы алып кайткан, Түнтәр карьясендә имам хатыйб һәм мөдәррис булып урнашкан. 

Мәдрәсә юбилеен үткәргәндә безгә Гали ишанга кадәр булган Түнтәр мәхәлләсе имамнары һәм муллалары, мәдрәсә мөдәррисләре (мөдирләре) билгеле түгел иде. Шуннан соңгы 3 ел вакыт эчендә Түнтәр мәдрәсәсе тарихына караган шактый гына өстәмә документлар таба алдык. 

Киров шәһәре архивы материалларына караганда «1869 елда язылган 1 стан торак пунктлар исемлегендә Түнтәр авылы бар... Авылда агачтан салынган мәчет бар... Шәхси татар училищесы эшли...» (Фонд 574, опись 1, эш бер. 285, 18 бит ике яклап һәм эш бер. 286, 13 бит.) «1872 елның 12 июлендә «Мәчетнең таныклыгы акт»ында түбәндәгеләр теркәлгән: «Малмыж өязенең 1 стан приставы Боков, Арбор волосте старшинасы В. Елкин катнашында 12 июльдә Түнтәр авылындагы җәмигъ мәчетенең таныкламасын төзегәндә түбәндәге үлчәү эшләрен башкарганнар: мәчет бинасы агачтан төзелгән, озынлыгы 37 аршын, киңлеге 13 аршын, түбәгә кадәр биеклеге 12 аршын, манараның шпиле белән биеклеге (ярымайга кадәр) 24 аршын. Көнчыгыш һәм көнбатыш якларында 12 шәр тәрәзә, төньяк һәм көньякка караган 3 әр тәрәзәсе бар. Мәчет таш нигездә утыра, тыштан такта белән тышланган һәм сары буяуга буялган. 1834 елда төзелгән. Таза, нык. Хуҗалык корылмаларыннан ераклыгы 20 саржиннан кимрәк, ә училище бинасы мәчеттән 7 саржин ераклыкта. Бу урынга ул, иске урыныннан быелның язында гына күчереп салынган.» (Фонд 583, опись 495, эш бер. 129, 5 бит.)

Иң борынгы документлар

1742 елның 10 маенда патша хөкүмәтенең синоды («Гасырлар авазы» журналы, 2005-2006 еллар) илдәге мәчетләрне җимертү турында катгый карар чыгара. Шушы карар нигезендә ел ярым вакыт эчендә Казан өязендә генә дә 536 мәчетнең 418 е җимертелә. Җимерүче команда «эш нәтиҗәләрен» махсус журналга теркәп бара. Шушы мәгълүматлардан күренгәнчә, хәзерге Балтач төбәгендәге 36 мәчетнең 28е җимертелгән. Бары тик 8 мәчет кенә калдырылган. Алар түбәндәге авыллар: Югары Чутай (Нөнәгәр), Түбән Чутай (Чутай), Ор, Смәел, Түнтәр, Сасна (берсе), Салавыч, Кариле. Саснада 3 мәчет, калган авылларда берәр мәчет булуы теркәлгән. Мәчетләрнең кайчан төзелгән булуын авыл кешеләре «билгеле түгел», дигәннәр. Бары тик Куныр, Шода, Сәрдек авылларындагылар гына «60-75 ел элек» дип җавап биргәннәр. Мәчетнең җимертелми калу сәбәбе авыл мулласының укымышлы, халыкның бердәм булуы белән аңлатып булырга мөмкин. Менә ул мәчетләре булган авыллар. 1743 елда ул авылларда хуҗалык саны түбәндәгечә булган: Арборда - 34, Кунырда - 50, Шодада - 20, Сәрдектә - 10, Бөрбашта - 30, Бөрбаш Сәрдегәнендә - 16, Югары Чутайда (Нөнәгәр) - 50, Түбән Чутайда - 45, Шеңшеңәрдә - 40, Смәелдә - 80, Борнакта - 60, Орда - 50, Яңгулда - 60, Салавыч Сәрдегәнендә - 14, Салавычта (За рекой Салавыч) - 30, Иске Салавычта - 30, Яңа Салавычта - 20, Түнтәрдә - 25, Көшкәтбашта - 5, Саснада - 90, Югары Шубанда - 25, Түбән Шубанда - 13, Балтачта - 50, Курмалада - 15, Олы Нормада - 35, Чапшарда - 45, Килидә - 15, Кариледә - 50, Көектә - 10, Арбашта - 30, Таузарда - 16, Кенәдә - 35, Кенәбашта - 15. 1743 елда Балтач төбәгендәге татар авылларында уртача алганда 32 хуҗалыкка бер мәчет туры килгән. «Көшкәтбаш» дип ул вакытта Түбән Субаш авылын атаган булсалар кирәк. 1800 еларга кадәр хәзерге Көшкәтбаш авылы «Юринер» атамасы белән йөргән.

Бары тик 1744 ел 22 июнь һәм 1756 елның 23 август указларында гына, Казан губернасында мәчетләрне ревизия кәгазьләрендә теркәлгән ир-атлар саны 200дән 300гә кадәр булганда гына, берничә авылга берне төзергә рөхсәт бирелә башлый. 1785 елның 4 сентябрь указы белән генә мәчетләр янында мәдрәсәләр төзергә рөхсәт ителә.

Киров шәһәре мирасханәсе материалларына караганда, «1869 елда язылган 1 нче пристав станы торак пунктлары исемлегендә Түнтәр авылы бар... Авылда агачтан салынган мәчет бар... Шәхси татар училищесы эшли.».. (Киров Дәүләт өлкә мирасханәсе, 574 нче фонд, 1 нче тасвирлама, 285 нче эш берәмлеге, 18 нче бит, ике яклап һәм 286 нче эш берәмлеге, 13 бит). «1872 елның 12 июлендә «Мәчетнең таныклыгы акт»ында түбәндәгеләр теркәлгән: «Малмыж өязенең 1 стан приставы Боков, Арбор волосте старшинасы В. Елкин катнашында 12 июльдә Түнтәр авылындагы җәмигъ мәчетенең таныкламасын төзегәндә түбәндәге үлчәү эшләрен башкарганнар: мәчет бинасы агачтан төзелгән, озынлыгы 37 аршын (27 м), киңлеге 13 аршын (9 м), түбәгә кадәр биеклеге 12 аршын (8,5 м), манараның шпиле белән биеклеге (ярымайга кадәр) 24 аршын (17 м). Көнчыгыш һәм көнбатыш якларында 12 шәр тәрәзә, төньяк һәм көньякка караган 3 әр тәрәзәсе бар. Мәчет таш нигездә утыра, тыштан такта белән тышланган һәм сары буяуга буялган. 1834 елда төзелгән. Таза, нык. Хуҗалык корылмаларыннан ераклыгы 20 сажиннан кимрәк, ә училище бинасы мәчеттән 7 сажин ераклыкта. Бу урынга ул, иске урыныннан быелның язында гына күчереп салынган». (Киров Дәүләт өлкә мирасханәсе, 583 нче фонд, 495 нче тасвирлама, 129 нчы эш берәмлеге, 5 нче бит). Биредә мәчетнең ике катлы булып, тәрәзәләрнең югарыгы катындагысы гына күрсәтелгән. Түбәнге катында нигездә хуҗалык бүлмәләре, зират әсбаплары һәм башкалар булган дип уйлыйбыз.

Түнтәрнең беренче мәчете кайчан 

һәм ничек төзелгән?

1743 елда Түнтәрнең җимертелми калган мәчете турында аның кайчан төзелүе турында мәгълүмат бирелмәгән. Гадәттә ул чорларда мөселман авылында 5 хуҗалык булса, анда гыйбатханә төзегәннәр. Түнтәр авылы барлыкка килү архив документларына нагезләп хисаплаулар буенча 1600-1605 елларга туры килә. Димәк, Түнтәрнең беренче гыйбадәтханәсе дә дә шушы елларда төзелгән булырга тиеш дип фаразларга җирлек бар. Бу бинаның язмышы турында төгәл мәгълүматлар сакланмаган. Мөгаен, ул бер катлы зур булмаган агач йорт булгандыр дип уйлыйбыз.

Ә 1834 елда төзелеп, 1872 елда исәпкә алынган мәчетебез дә авылның икенче мәчете түгел, ә өченчесе булырга мөмкин. Алда әйтелгән ике катлы 9 метрга 27 метр үлчәмле мәчетнең төп өлеше әле бүген дә исән. 1930 елда коммунистлар аның манарасын кискәннәр һәм михраб өлешен сүтеп алганнар. 1930-32 елларда, Түнтәр район үзәге булып торганда, анда совет оешмалары урнашкан, аннары мәктәп карамагына бирелгән. 1959 елда бина тулысынча сүтелеп, беренче каты калдырылып, югары өлеше беркатлы мәктәп бинасы итеп, шул ук нигездә кабат корылган. Бинаны сүтеп коручылар аның искиткеч зур осталык белән төзелгән булуы турында сөйләп калдырганнар. Беренчедән, почмакларны бурау гадәти торак йорт бурасы шикелле эшләнмәгән икән. Ә махсус «йозаклы мәчет буравы» тәртибе белән эшләнгән. «Мондый бураны сүтәргә дә бик кыен булды. Шулай да, тырыштык, сүттек һәм ничек буралган булса, шул тәртиптә өр-яңадак мүкләп өйдек», дип авылдаш балта осталарының сөйләгәне хәтердә. Бүрәнәләрнең тышкы якка чыгып калган башлары пычкы белән кискәннән соң, аларны өр-яңадан балта белән шомартып чыкканнар. Бинаны төзеп бетергән елларда ук такта белән тышлап алу мөмкинлеге булмаган. Тышкы яктан яңгыр һәм кар сеңдереп, бүрәнә башлары черемәсен өчен, агач күзәнәкләрен балта белән ышкып йомдырганнар. Борынгы бабайлар сөйләп калдырганча, мәчет бүрәнәләрен авыл читендәге Рәфыйк елгасы өстендәге урманнан кискәннәр. Бүрәнәләр бик юан, 25-30-40 см тирәсендә. Борынгы бабайлар бүрәнәләрне балта белән чутламаганнар («чутлау»  дип бүрәнәләрнең эчке ягын юнып алуны әйтәәләр). Бүрәнәләрне чутлау эшен такта яру пычкысы белән башкарганнар. Элек такта һәм сайгаклар яру махсус станнарда кул белән башкарылган. Пычкы белән берәү өстә, ә икенчесе аста эшләгән. Мәчет бүрәнәләренең эчке ягын чутлау итеп ярып алганнар һәм аннан соң гына бураган булырга тиеш дип уйланыла. Тагын шунысы да бар. Телеп алынган горбыльләрне түшәмгә җәйгәннәр. Тоташ итеп түгел, «через брус» технологиясе буенча. Ягъни, түшәм сайгакларын рәттән тезмичә баркадәр аралык калдырып урнаштырганнар һәм шул буш аралыкны теге горбыльләр белән каплап куйганнар. Бина бүген дә исән, бу технологиянең шундый икәнлеге әле дә күренеп тора.

1834 елда төзелгән мәчет бинасының тагын бер үзенчәлеге бар. Бинаның алгы 9 метрга 9 метрлы өлеше төзелеше белән калган өлешеннән аерылып тора. Бердән, ул калган 9 метрга 18 метрлы намаз залы өлешенншн капиталь стена (бүрәнә) белән бүленгән. Аның матчалары төньяк-көньяк юнәлеше буйлап салынган.  Ә зал өлешендә матчалар аркылы (көнбатыштан көнчыгышка) таба салынган. Моннан тыш, әлеге 9 метрга 9 метрлы өлеше янә урталай итеп, стена белән бүленгән. Шушы үзенчәлекләргә нигезләп, менә мондый фараз чыгарабыз. Алда әйтелгән 1834 елда бинаның 9 метрга 18 метрлы намаз залы төртке рәвешендә өстәп төзелгән булырга мөмкин. Ә 9 метрга 9 метрлы өлеше күпкә иртәрәк салынган дип уйланыла. Ул Түнтәрдә төзелгән икенче мәчет бинасы булырга мөмкин. Билгесез, аның 1742 елда җимертелми калган мәчет бинасы булуы да бар. Икенче бер документта (Киров Дәүләт өлкә мирасханәсе, 583 нче фонд, 604 нче тасвирлама, 149 нчы эш берәмлеге, 26 нчы бит, ике яклап) «Түнтәрнең беренче мәчете 1831 елда төзелгән» дип язылган. Бәлки шунысыдыр. Ничек кенә булмасын, мәчет бинасын төзүгә игътибар бик зур булган һәм авыл халкы диннән, мәчеттән башка яшәмәгән.

Әлеге бинаның бер бүлмәсе (9 метрга 9 метрлы өлешенең алгы өлеше) 1990-1998 елларда Түнтәрнең дин тотучылары өчен манарасыз мәчет булып хезмәт итте. 2000-2015 елларда анда «Мәдрәсә музее» экспонатларының бер өлеше урнаштырылды. Хәзер (2015 ел) бина буш тора. Аның капиталь стеналары, түшәмнәре, тәрәзә борыслары элек ничек булган, шулай саклана. Әмма түбәсеннән яңгыр үтеп, бәбкә-киштәләре урта урыннан череп җимерелә башлады.

«Мәдрәсә бу урынга авыл килеп утырган вакытан ук булган»

Вятка губернасының Малмыж өязендәге мөселман мәктәпләре турындагы 1869 елгы ведомостьта түбәндәгеләр язылган: «Түнтәр авылында халык тарафыннан ачылган мәктәп (мәдрәсә) бар. Бу мәдрәсә «бу урынга авыл килеп утырган вакытан ук» булган». (документта датасы күрсәтелмәгән). Түнтәр авылына нигез салучы беренче бабайларыбызның килеп урнашуы турында төгәл мәгълүматларыбыз бар. Риза Фәхреддин мирасында (Санкт-Петербургтагы Көнчыгыш телләрен өйрәнү институты мирасханәсе, 131 нче фонд, 1 нче тасфирлама, 50 нче эш берәмлеге, 21-а — 21-б битләр). Бу материалны филология фәннәре докторы Марсель Әхмәтҗанов табып алып кайтты һәм үзенең «Татар шәҗәрәләре» китабында игълан итте. XХ гасыр башындаТүнтәрнең танылган сәүдәгәре-меценат Габделлатыйф Хәкимов Уфада һәм авылларда үз хисабына мәчетләр төзетә, мәдрәсәләргә нык ярдәм итә. Шул исәптән, Уфада 1891-1916 елларда яшәгән һәм шунда эшләгән Риза Фәхреддин белән бик якын мөнәсәбәттә була. Г.Хәкимов үтенече белән, Р.Фәхреддин Түнтәргә нигез салынудан башлап, анда яшәүче Үкәч нәселенең 9 буынлык шәҗәрәсен төзи. Мөхәммәднәҗип Түнтәринең «Түнтәр авыл тарихы» исемле кулъязма китабында да авылга нигез салучылар турында шул ук мәгълүматлар кабатлана. (Татарстан, Г.Ибраһимов исемендәге Тел, әдәбият һәм сәнгать институты (ИЯЛИ) мирасханәсе, 53 нче фонд, 2 нче тасфирлама, 46 нчы эш берәмлеге). Түнтәр авылына нигез салучыларның Янгол бабаның 6 улы (бишесенең исемнәре дә бар) икәнлеге әйтелә. Өченче чыганак, Малмыж музеенда сакланган мәгърифәтче, Малмыждагы Төбәуне өйрәнү музеена 1920 елларда нигез салучы, драматург М.Фәйзинең җизнәсе Мөхәммәдкамал Мозаффаров язмаларында бу мәгъматлар кабат раслагна. Алай гына да түгел, авылга нигез салучы шәхесләрнең алтынчысының да исеме аталган. Янә килеп, Мәскәүдәге Россия Дәүләт Борынгы Актлар мирасханәсеннән (РГАДА, «Ревизские сказки» 1747-62 еллар, 350 нче фонд, 2 нче тасфирлама, 1194 нче эш берәмлеге, 73-87 битләр). һәм Киров Дәүләт өлкә мирасханәсеннән алынган Түнтәрнең «Ревизские сказки» материаллары 1795, 1811, 1834, 1850, 1858, 1917 елгы (февраль) «авыл хуҗалыгын исәпкә алу» (176 нчы фонд, 2 нче тасфирлама, 367 нчы эш берәмлеге, 36-42 нче битләр ике яклап, шуда ук, 1657 нче эш берәмлеге, 810-860 нчы битләр ике яклап) – алар тулысы белән сакланган, Риза Фәхреддин төзеп калдырган шәҗәрә белән тулаем тәңгәл килеп, дәвам ителә. Шулай итеп, Түнтәр авылында 1600-2000 елларда яшәгән бабаларыбызның тулы шәҗәрәсен төзүгә мөмкинлек булдырдым. Бүген авылда яшәгән 150 гаиләнең 130енә 13-14 буынлык шәҗәрәләрен төзедем. Ә болай, Мәскәү рәсми рәвештә «Ревизские сказки»ларны 1716-1747 елларда гына тутыра башлаган. Ул мәгълүматлар буенча авыл халкының 9-10 буынын гына табып була. Нәсел шәҗәрәләрен 13-14 буын итеп төзү белән беррәттән, Мөхәммәднәҗип хәзрәт язып калдырган күләмле «Түнтәр авыл тарихы» язмалары буенча күп кенә нәсел бабайларыбызның шөгыльләрен, яшәү үзенчәлекләрен дә күпкырлы ачыклау мөмкин булды.

Янгол баба — Яңгул авылына нигез салучы. «Татар энциклопедик сүзлегендә» Яңгул авылы исеменең Казан ханлагы чорына караган язмаларда очравы әйтелә. Түнтәр мәдрәсәсенең ул чорда булуын раслаучы документлар юк. Документаль фактлар күпкә соңрак чорга карый.

Мөхәммәднәҗип язмалары: 

«Түнтәр авылы тарихы»ның язылуы 

һәм аның халыкка кайтуы турында 

кыскача мәгълүмат

Бу тарих Мөхәммәднәҗип Түнтәри тарафыннан 1929 елда Татарстанның хәзерге Балтач районы Түнтәр авылында яшәгәндә язылган. Язманың оригиналы А4 форматында гарәп шрифты белән язылган 35 биттән тора. 1930 елда Нәҗип хәзрәтне «кулак-эксплуататор» итеп сөргәннәр һәм 1930 елда ул төрмәдә вафат булган. «Татар энциклопедик сүзлегендә» аның турында болай язылган: «Мөхәммәднәҗип Түнтәри (1863-1930) –  дин эшлеклесе. Түнтәр авылы мәчетенең имам-хатыйбы булып торган, яңа методлы (җәдид) мәдрәсәсенең мөдәррисе булган. Дини тәгълимат буенча хезмәтләр авторы». Әмма бу язма һич кенә дә дини язмалар гына түгел. 

Нәҗип Түнтәри авыл тарихы язмасында Түнтәр мәдрәсәсеннән тыш башка мәдрәсәләр эшчәнлеге һәм XIX гасыр ахыры – XX гасыр башына караган бик күп мөһим мәсьәләләрдә яктыртылган. Автор кадимчелек белән җәдидчелек арасындагы каршылыкларны үз чоры күзлегеннән ачып салган.

Язма фактик материаларга бик бай. Язманың баштагы өлешендә автор авылның килеп чыгышына һәм авылның экологик сакланышына зур игътибар итә. Яшьләргә әдәп-әхлак тәрбиясе бирүгә аерым туктала. Кәсәбәчелек, балаларга һәм яшьләргә һәнәр бирү турында кайгырта. XX гасыр башында Малмыжда, Бөгелмәдә, Уфада яшәп татар милли мәгърифәтен үстерүгә күп ярдәм иткән эре сәүдәгәрләр Хәкимовлар турында искә ала. Түнтәр мәдрәсәсендә белем алып чыккан дин белгечләренең Идел-Нократ буенда һәм Оренбург якларында да халыкка мәгърифәт нуры таратучылар булып хезмәт итүләрен раслый. 

Язмада искә алынган Түнтәр кешеләренең нәселен дәвам итүчеләр бүгенге көндә авылда яшиләр. Алар өчен дә бу тарих кызыклы. Мөхәммәднәҗип хәзрәтнең шактый еллар дәвамында Казанда Галимҗан хәзрәт (Галимҗан Баруди) белән кулга-кул тотынып дин һәм матбугат эшләре белән шөгыльләнүе, Фатих Әмирхан һәм аның якын туганнары белән даими элемтәдә булуы, Мөхәммәднәҗип хәзрәт язмаларында чагылыш таба.

Бу кулъязма 1930 елларда татар халык җәүһәрләрен бөртекләп җыйнаучы танылган археограф Сәед Вахиди тарафыннан кулга төшерелгән һәм башта аның үзендә сакланган. Аннары ул аны СССР Фәннәр академиясенең Көнчыгышны өйрәнү институтына тапшыра. Бәхеткә каршы, «халык дошманы» саналган Мөхәммәднәҗип Түнтәринең бу язмалары исән калган. Бүген аның копиясе Казанда, Татарстан Фәннәр академиясенең Г.Ибраһимов исемендәге Тел, әдәбият һәм сәнгать институты мирасханәсендә саклана. Бу кулъязма гарәп шрифтында язылган. 

Балтач район Хакимияте башлыгы Марат Хәй улы Зариповның матди ярдәме белән Г.Ибраһимов исемендәге Тел, әдәбият һәм сәнгать институты фәнни хезмәткәре, филология фәннәре кандидаты Зөфәр Мөхәммәдшаһ тарафыннан гарәп язуындагы тарихи язма хәзерге татар шрифтына күчерелде. Аннары бу язма Түнтәр авыл тарихын өйрәнүче Рәфхәт Зарипов тарафыннан редакцияләнде. Язмада Мөхәммәднәҗип Түнтәри, Зөфәр Мөхәммәдшаһ һәм минем, Рәфхәт Зарипов, искәрмәләр бар. Бу материалны тарих фәннәре докторы Равил Әмирхан бик кызыксынып укыды. Материал татар тарихын, мәдрәсәләр тарихын, кадимчелек-җәдидчелек мәсьәләләрен өйрәнүчеләр өчен дә кызыклы булыр. Язма «Гасырлар авазы» журналында беренче тапкыр, кыскартылган хәлдә басылды. Бу китапның «Чыганаклар» бүлегендә мин аны тулы вариантта бирәм. Материалның журналда басылган өлешен филология фәннәре кандидаты Раиф Мәрданов редакцияләде. Р.Мәрданов редакцияләгәнче язманың шактый өлеше аңлаешсыз иде. Ул аның гарәп шрифтындагы оригиналын алып, текстта мәгънә ягыннан дөрес булмаган шактый сүзләрне һәм җөмләләрне төзәтте һәм ачыклык кертте.

Язмада авторның язу стиле, сүзләрне һәм җөмләләрне ул заманда куллану тәтибе сакланды. Аңлашылмаган сүзләргә аңлатманы Р.Мәрданов, хәзерге заманга бәйле аңлатмалар минем тарафтан бирелде.

Түбәндә әлеге тарихтан өзекләр китерәм:

«Түнтәр муллаларыннан беренчесе: Габдерразак бине Ишмөхәммәд бине Тәми. Казан ягыннан Кәтрәнәҗ (Питрәч райондагы Екатериновка) дигән авыл кешесе. Ничә еллар мулла булганы беленмәде. (Чама белән 1730-1770 елларда имамлык иткән булырга тиеш дип таптык — Р.З.) Кабере Түнтәрнең иске мәкъбәрәсендә (зиратында) дип сөйлиләр, урыны мәгълүм түгел. «Мөстәфадел-әхбар»да кырык еллап имам торды дип язылган. Шул заманнардан ук Түнтәрдә мәдрәсә булуы, мәдрәсәсендә язылган китаплардан беленә. Мәдрәсәсендә язылган ике китап «көтепханә»дә. Берсе «Гокаиде нәсәфия, Ирашден мөслимин» исемле. Ахырында «Тәммәт китабәт һәзиһел-нөсхәтел-мөбәрәкат, галә ядел фәкыйрь Халид бине Хәсән (бу Халид бине Хәсән кулы белән язылды) фи вилайәти Казан вилайәти Түнтәр вә фи мәдрәсәти мулла Габдерразак бине Ишмөхәммәд» дип язып, тарихы куелмаган. Икенчесе дә шундый ук бер дәреслек китабы иде. Габдерразак хәзрәтнең мөһим хезмәтләреннән Түнтәрнең борынгырак картлары бабаларыннан ишетеп сөйләүләречә «үзе һәм хатыны балаларны укый-яза белергә өйрәтеп, болар вакытында авылда укый-яза белмәүче булмаган», дип сөйләүчеләрне ишеттем. Түнтәрдә нәселе беленми. Мөхәммәд исемле угылы Казанда бишенче мәчеттә имам булып торганлыгы, моның Әхмәд ишан дигән угылы Симидә (Семипалатинский) икенче мәчеттә имам булуы «Мөстафәдел–әхбар»да мәзкүр (югарыда әйтелгән). Әхмәд ишанның улы Ибраһим ахунд атасы урынында имам булып гомер кичереп, моның Гарәбстанда тәхсыйль кылган (укыган). Караәхмәд исемле фазыйль угылы бүген дә Симидә сәламәт, ләкин сукыр, дип ишеттем. Габдерразак хәзрәт нәселеннән шул Караәхмәдтән башка кеше булуын белмәдем..»

Түнтәр егетләре имамлыкка 

Дагыстанда укыган

Түнтәрнең икенче, өченче, дүртенче һәм бишенче имамлар чыгышлары белән Түнтәрдән. Аларның туган еллары һәм ата-бабалары «Ревизская сказка»ларда бик төгәл теркәлгән. Икенче, өченче һәм дүртенче имамнар — өчесе дә Габдеразак хәзрәт шәкертләре. Аларның туган ел даталарыннан чыгып Габдерразак хәзрәтнең Түнтәрдә якынча 1730-1770 елларда имамлык иткәнлеге ачыклана. Менә шушы 1730 ел Түнтәр мәдрәсәсенең башлангыч чоры булырга тиеш. Бу дата «Татар энциклопедик сүзлегендәге «Түнтәр мәдрәсәсе XVIII гасырның беренче яртысыннан билгеле», дигән мәгълүматка да туры килә.

Шулай итеп, без Түнтәр мәдрәсәсенә нигез салучыларның беренчесе Габдерразак хәзрәт Ишмөхәммәд дип тә әйтергә хаклыбыздыр.

Алга таба Мөхәммәднәҗип Түнтәри авылның икенче имамына характеристика бирә: 

«Госман Исмәгыйль углы Түнтәри (Госман бине Исмәгыйль бине КотлыМөхәммәд Түнтәри). Борынгы картлар сөйләвенчә Госман хәзрәт үткен акыллы, русча һәм замана хәлләреннән дәүләт нихамнарыннан (кануннарыннан) мәгълүматлы, җәмгыять эшләрендә хөкүмәт белән ике арада васитачылык (арадашчылык) кылыр булган. Моның заманында Түнтәр тирәсендә Урбар авылында Үтәгән мулла гонванлы (дәрәҗәле) Тархан (Дәвәрән) белән дус булып җәмәгать эшләрен бергәләп эшләгәннәр, дип сөйлиләр. Госман мулла заманача мәгыйшәт иткәнгә яңа чыккан нәрсәләрне ала барып, самовар чыгу белән – бу тирәдә исеме дә ишетелмән вакытта, аны алып кайтуы зур хадисә саналып, телләрдә дастан булып сөйләнеп, «Госман мулла бик гаҗәп машина алып кайткан, су белән ут бергә торса да, бер-берсенә зарар тидермиләр икән», дигән сүзләр ераккача ишетелеп, бу машинаны күрергә кырык-илле чакрымнардан килү-китүчеләр байтаккача кимемәгән».

Госман хәзрәт безнең борынгы бабабыз Гомәрнең (Энҗе — Рәфхәт — Шәкүр — Мөхәммәдзариф — Сабит — Сәйфетдин — Сәгыйть — Гомәр — Исмәгыйль — КотлыМөхәммәд) бертуган абыйсы. Госман хәзрәт 1744 елда туган, якынча 1770-1785 елларда имамлык иткән, Түнтәр мәдрәсәсенең мөдәррисе булган. Югарыда язылганнардан күренгәнчә, хәзрәтләр авыл халкына аң белем һәм тәрбия бирү белән генә чикләнмичә, авылга ул чордагы техника яңалыкларын да пропагандалаганнар. 

Шаһимәрдән Түнтәри — «Хөсәения» 

мәдрәсәсенең беренче мөдәррисе

Госман хәзрәт, алда әйтеләчәк Габделхәмид хәзрәт һәм Сәгыйть хәзрәт белән Дагыстанда белем алып кайткан. Мөхәммәднәҗип хәзрәт язмалары болай дәвам итә:

«Өченче имам Габдәлхәмид бине Үтәгән бине Ярмөхәммәд бине Котлыгмөхәммәд бине Мохсин әт-Түнтәри. Тәксыйль (белем алу), ул заманнарда Дагыстанда тәхсыйль гыйльме гадәт булганга, шунда булгандыр дип уйланыла. Элек Мәчкәрәдә имам-мөдәррис булып, аннан Мәчкәрә тирәсендә Адай авылына имамлыкка күчеп, Адайдан Салавыч авылына килеп, имам булып, Салавычтан ватаны Түнтәр авылына кайтып, имам-мөдәррислектә гомер кичереп вафат булган. Мәчкәрәдә вакытында мәдрәсәсендә мең бер йөз җитмеш икенче һиҗридә язылган китабыны күргәнен Мәрҗани «Мөстафәдел әхбар»га кайд (теркәгән, язган) иткән.

 ...Әхмәд атасы урынында имам булып, озын гомер сөреп, картаеп вафат булды. Тәхсыйле Кышкар Ягъкуп хәзрәт мәдрәсәсендә булган. Сүзгә оста мотаябәле (шук, шаян) кеше, шагыйрьлеге дә бар иде. Берничә углы, кызлары булып, икенче углы Шаһимәрдән Кышкарда Исмәгыйль хәзрәт мәдрәсәсендә тәхсыйльне тәмам кылып, күп еллар хәлфә булып, мәдрәсәи «Хөсәения» ачылганда беренче мөдәррис булып берничә ел торганнан соң Кышкарга кайтып, имам-мөдәррис булып, бүген дә имамлыктан истигъфа (эштән китеп) кылып, Исмәгыйль хәзрәт дарында (йортында) торадыр». 

Хәмид хәзрәт турында Ш. Мәрҗани түбәндәгечә искә ала:

«Габдулла байның Мәчкәрәдә мелла Габделхәмид әт-Түнтәри мәдрәсәсендә укыган вакытында, Гыймадел-ислам» китабын үз кулы белән язып тәмамлагач, гарәпчә язган бу сүзләрен үзебез күрдек: «Бу китапны Габдулла бине Габдессәлам бине Үтәмеш — Мәчкәрәдә мелла Габделхәмид бине Үтәгән әт-Түнтәри мәдрәсәсендә 1758 елда язды». (231 бит)

Түнтәрнең дүртенчече имамы турында Мөхәммәднәҗип хәзрәт болай яза:

«Вәлид угылы Түнтәри. Кайсы елда имам булуы, ничә еллап имамлык кылуы беленмәде. (1749 елда Түнтәрдә туган, якынча 1809-1829 елларда имамлык иткән. — Р.З.) Вафаты һиҗри 1242 елда. Тәхсыйле Оренбург Каргалысында (Сәгыйдь бистәсендә) Габдеррахман хәзрәт мәдрәсәсендә. Күп язучан булып, үзе язган китаплары гына да кечерәк бер көтепханә булган дип сөйлиләр. Үзе язган китапларыннан берничәсе көтепханәдә бүген дә сәламәт. Бу мәҗәлләдән (җыентык, китап) вафат буласы елда язган Хәким Тирмизинең «Нәвадирел-ысул, фи мәгърифәти әхбарер-рәсүл» («Рәсүлнең хәдисләре белемендә сирәк ысуллар)». Язуы гүзәл, нөсхәсе дөрес». Вәлид хәзрәтнең нәсел дәвамчысы Наилә ханым 2000 елларда Чепья хастаханәсендә 10 ел чамасы табиб булып эшләде. Наилә ханым кулында Түнтәрдә туып, Каргалыда вафат булган булган Вәлид хәзрәтнең шәҗәрәсе бар иде.  

Мөхәммәдгали ишан

Түнтәрнең бишенче имамы Гали хәзрәт Сәйфуллин аерым мактауга лаек. Гаяз әфәнде Исхакый аның турында Идел-Урал төбәгендә «Нәкышбәнди (Мәрхәмәтлелек) орденының» (бу очракта «орден»ны күкрәк билгесе дип түгел, ә 1389 елда ук Бохарада оештырылган суфичыларның гаять зур бердәмлек оешмасы икәнен искәртергә кирәк. «Нәкышбәнди ордены» суфичылары XX гасыр башына кадәр актив, дәрәҗәле агым булган – Р.З.) алтын медаленә лаек булган өч ишанның (калган икесе: Чистайдагы Закир ишан (тумышы белән Балтач төбәге Сасна авылыннан) һәм Троицкидагы Атилла Расихның бабасы Зәйнулла ишан) иң күренеклесе. Ишаннар һәм аларның мөридләре мөселман халыклары арасында бер үк вакытта рус хакимиятенең бары тик вакытлыча гына булуын, мөселман халыкларының берләшүләренә ишарә ясаганнар. Мөселман халыкларын милли мөселман рухында, милли азатлык рухында тәрбияләүгә зур өлеш керткәннәр», дип яза (Гаяз Исхакый, 10 һәм 15 нче томнар, Казан, 2015 ел, 471 нче бит)

Малмыжда яшәгән Түнтәрдән чыгышлы мәгьрифәтче Мөхәммәдкамал Мозаффаров үзенең истәлекләрендә «Мөхәммәдгали ишан Нәкышбәнди тәрикатенең алтын тагуына?? ике тапкыр ия булган», дип язып калдырган (алтын медале түгелме икән?).

Ш. Мәрҗани исә аның турында «Минем Казанда беренче тапкыр имам булып урнашу мәҗлесендә муллалар арасында аның сүзе хәлиткеч роль уйнады» дип язып калдырган. («Мөстәфадел әхбар», 354 бит). Язучы Вахит Имамов исә Гали Сәйфуллинның ике мари кешесен ислам динен кабул итүгә күндергәне өчен патша жандармериясенең Вятка губерна үзәгеннән Түнтәргә килеп, Гали Сәйфуллинны бөтен авыл халкы алдында җәзалаганы — чишендереп чыбык белән суктырылуы турындагы мәгълүматны тапкан. («Татарларның Ватан сугышы» китабы). Гаяз Исхакый «Сөннәтче бабай» хикәясендә Сөннәтче бабайның таныклык алу өчен Чистай өязеннән Түнтәргә ат белән ике атна дәвамында килүе турында яза. Бу факт үзе генә дә Гали ишанның даны нинди еракларга таралганлыкны күрсәтә. Г.Исхакый Гали ишаннан бер гасырга якын содрак яшәсә дә, ишаныбызның шөһрәтле даны сакланган.

Патша тарафыннан Ырынбургия Мәхкәмаи шәргыяне (алга таба Диния Нәзарәте) ачарга бары тик 1778 елда гына рөхсәт ителә. Шуннан соң гына, биредә имтихан тотканнан соң гына муллаларга Указ бирелә башлый. Гали Сәйфуллин исә Түнтәргә кайткан беренче «Указлы» мулла икәнлеге билгеле. Аңа кадәр авылда, нигездә, башлангыч белем бирүче мәдрәсә генә булган. Ул авылыбызга 1829 елда кайтканнан соң, бик зур эшләр башкарылган. Мәчетебез ике катлы итеп, икенче катта ике намаз залы булдырып, зурайтылып эшләнгән, Авылның үзәгендә, авыл халкы ярдәмендә, мәчетне дә шунда кертеп, мәдрәсә өчен бер дисәтинә (1,09 гектар) җир алган. Укыту өчен, китапханә өчен биналар, шәкертләргә ятаклар, ашханә, хәлфәләргә торак йортлар төзеткән. Мәдрәсәнең китапханә бинасы зур булган. 1930 елдан соң ул совет мәктәбе китапханәсе һәм пионер клубы, 1945-1965 елларда авыл клубы булып хезмәт итте. Мәдрәсә китапханәсе дә, хәзрәтнең шәхси китапханәсе дә бик бай булган. Мөхәммәтгали ишан хәлфәләр һәм шәкертләр туплаган. шулай итеп, 1830 еллардан башлап Түнтәрдә муллалар хәзерли торган уку йорты - дини урта (махсус урта) белем бирелә торган мәдрдсә эшли башлаган. Рус документларында ул «училище» дип язылган. Түнтәрдә мондый мәдрәсә эшли башлаганда якын тирәдә башка мәдрәсәләр булмаган. Кышкар, Курса мәдрәсәләре соңарак ачылган, ә Иж-Бубиныкы гомумән ХХ гасырда гына ачылган. Гомумән, Түнтәр мәдрәсәсе бу чорда бөтен Идел-Урал буенда ул танылган булган. Мөхәммәтгали ишан чорында Түнтәрнең танылган байлары, сәүдәгәрләре булмаган. Авыл халкы нигездә игенчелек һәм терлекчелек белән шөгыльләнгән. Мдрәсә ачылу авылда һөнәрчек үсешеенә китергән. Шәкертләр һәм хәлфәләр өчен өс һәм аяк киемнәре тегү, аларга хезмәт күрсәтү хезмәте барлыкка килгән. Ә менә киң фронт белән мәдрәсә биналары төзү, гомумәнмәдрәсә бюджетын тоту өчен Мөхәммәтгали хәзрәт үзе зур тырышлык куйган. мөгаен аның читтә йөргәндә туплаган запасы да булгандыр, ул турыда истәлекләрдә язмалар юк. Ә менә Түнтәргә еайткач, ул, хәзергечә әйтсәк, зур адымнар беоән фермерлык эшчәнлегенә тотынган. Игенчелекне үстергән, 30 баш савым сыер фермасы тоткан, анда савылган сөтне мәдрәсә ихтыяҗларына тоткан. Моннан тыш ул ат үрчетү белән дә шөгыльләнгән. 50 баш аты булган. Аның шактый өлеше чабышкы аты булып, ул үзе дә ат өстендә чабуларга бик тә маһир булган. Аңлашыладыр, аның еарамагында хезмәтчеләр булган, шуның каләр эшне ул үзе генә башкара алмый. Әмма ул үтә ярдәмчел һәм 

кешелекле булган. Беркемнең дә хезмәтен буш калдырмаган. Үзенә байлык тупламаган, аның төп байлыгы китапханә һәм дәрәҗәле мәдрәсә булган. Ул кешеләрне дәвалау бклән дә шөгыльләнгән, аны эзләп бик ераклардан килә торган булганнар. Әмма ул беркемнән дә сәдакә алмаган.

Гали ишан турында оныгы Мөхәммәднәҗип хәзрәт язганардан өзекләр китерик:

«Гали хәзрәт мөфти Габдессәлам заманында (Габдессәлам Габделрәхимов 1825-1840 елларда мөфтилек иткән – И.Заһидуллин искәрмәсе) имтихан кылып, мәншүрендә имам-хатыйб җәмигъ мөдәррис, старшый мөхтәсиб дәрәҗәләре язылган. Атасы Сәйфулла игенче, яхшы кеше, юмарт табигатьле, шәфкатьле булган. Халык файдасына балта, көрәк, сәнәк, субагач, капчык шикелле нәрсәләрне, бер амбарына куеп, хаҗәте төшкән авылдашлар шуннан алып, бушагач урынына китереп куяр булганнар. Бабасы Габделрәшид батыр булып бүре, аюларны аулаганын сөйлиләр. Аюга чәнчи торган сөнгесе нәселеннән Габдулла дигән кешедә күп еллар сакланып, соңыннан кайдадыр заигъ (юк) булган.

Имам булгач, мәдрәсәне яхшы ук ислах кылып, мантыйк, каләм шикелле схолостиклар укытмый, тәфсир, хәдис һәм гарәп әдәбияты укыткан. Тормышын үзе башкарып, мәхәллә садәкасен алмый, иген игеп, кәсеп итеп, үз көче белән көн кичергән. Ишанлык кылганлыктан күп кешеләр файдаланганнар. Ләкин, башка күпчелек ишаннар шикелле, мал җыймый, килгән бер килерен фәкыйрь-фәкыйрәгә өләшеп торган. Бер өендә һәркөн егермеләп фәкыйрь мескеннәргә аш бирелеп торган. Шунлыктан, вафаты алдыннан бары мең сум акчасы калып, алты йөзен хаҗга тиешле кешеләргә сәдәка кылырга васыять иткән. Атка бик дәртле булып, бик яхшы атлар асрап, күбесенчә ат менеп йөри торган булган. Менеп йөрергә юрга атлар тотып, боларга башка кеше менеп йөри алмаган. Ат менеп йөрүдә бик оста булып, чабып барганда җирдән әйберләр алып китүен сөйлләүчеләрне ишеткән идем. Бар күзәткәне халык файдасы булып, кемгә булса да бер дә милләт аермасын карамый калдылар. Килгәнчә файда кылыр булган. Йомышлы кешеләрнең йомышларын үтәп, бәлага дучар булганнары коткарырга тырышкан... Күркәм холыклы, йөрәкле, үткен гакыллы, киң мәгълүматлы, урта буйлы, килешле әгъзалы, сирәк сакаллы, үткен күзле, ачык сүзле, тапкыр җаваплы, гасабилы табигатьле булган. Тәхкыйк (һичшиксез) мәсләкле булып тәкъладтән (иярүдән, ошатып эшләүдән) нәфрәт иткән. Кышкар Исмәгыйль хәзрәт дәрестә бер мөнәсәбәт белән: «Гали ишан, силабат ваҗиб диючене сәламәт ваҗиб», – дип әйтә иде дигәннен ишеттем. Шәкертләре күп булып, башка мәдрәсәләрдән махсус тәфсир, хәдис рисаләләрен укытыр өчен килүчеләр дә күп булган. Дөресләрен күңелдән сөйләп, китап тотмаган. Сөйләве ачык, сүзләре тезелеп барганга күңелләргә урнаша барып, шул көенчә кылганда яхшы дәреслек булырдай булган. Дәрес эшендә дикъкатьле булган шикелле шәкертләрне әхлакый тәрбиягә дә дикъкать кылган. Шунлыктан мәдрәсәсендә укыганнар башкаларга караганда әхлаклары күпкә югары булган..».

Сарайбҗада Түнтәр хаттатлары 

династиясе

Гомумән XIX гасырда, Түнтәр мәдрәсәсе белән Гали ишан идарә иткәндә, 1830-1890 елларда мәдрәсә «чәчәк атуга» ирешә, Идел-Нократ буенда иң дәрәҗәле мәдрәсә була. 

1990 елда Германиядә рус һәм инглиз телләрендә нәшер ителгән «Казан татарларының декоратив гамәли сәнгате» исемле фотоальбомда Түнтәр авылы турында искә алына. Авторлары безнең сәнгать дөньясының күренекле белгечләре Гүзәл Сөләйманова-Вәлиева һәм Розалина Шаһиева (Москва, «Советский художник»). Китап-альбомның «Каллиграфия» дигән бүлегендә авторлар болай дип язалар (45 бит): 

«XVII-XIX гасырда Казанның үзендә китап күчереп язучылар һәм каллиграфистлар җәмгыяте булган. Татар хаттатлары (каллиграфистлары) Урта Азиянең һәм Истамбулның күренекле китапханәләрендә иҗат иткәннәр. Мәсәлән, Бохарадагы танылган Сарайбҗа китапханәсендә көнчыгыш китапларын күчереп язу буенча Казан артындагы Түнтәр авылы каллиграфларының тулы бер династиясе хезмәт иткән.  Алар «куфи» почеркында гадәттән тыш оста иҗат иткәннәр». 

Гали ишанның дәвамчылары
Гали хәзрәт олы дәрәҗәгә ия булса да, кәнәфигә ябышып ятмый. Үзе исән вакыта ук, имамлыкны һәм мәдрәсә мөдәррислеген кияве Шәмсетдин хәзрәткә тапшыра. Мәдрәсә «Шәмсия» дип атала башлый.

Гали ишанның балалары берничә булса да, күбесе яшьли вафат булалар. Бары бер кызы гына буйга үсеп җитә. Гали хәзрәт Карадугандагы баҗасының (Мифтахетдин мулла Минһаҗетдинов) бер улын үз янына алып үстерә, аңа йорт салып бирә. Әлеге Закир Мифтахетдинов 11 тапкыр Гарәбстанга Хаҗ кылырга бара. Билгеле, ул аның кәсебенә әйләнә. Ул чорларда Хаҗга атларга утырып, ишәкләргә атланып йөргәннәр. Пароходта диңгез кичүләр дә бик авыр булган. Бер мәртәбә Хаҗ кылып кайту да бер-ике елга сузылган. Закир абзыйның Гарәбстанда Сара исемле җәмәгате белән гаиләсе булган. Закир хаҗи байлар акчасына, алар өчен дә Хаҗ сәфәре кылган. Хаҗдан кайткан әйберләр белән сәүдә итүдә кечкенә генә ларегы да булган. «Энҗе төбе»ннән кырып алынган порошок белән авыл халкы күз авыруларын (катаракта, мөгез катлаудагы җәрәхәтләр һ.б.) дәваланган. Мәрткә киткән кешене дәвалый торган ниндидер дарулар, авыруларны дәвалый торган башка хаҗ әйберләре, шул исәптән «Шүрәле күкәе» дигән әсбап һ.б. булган. 

Закир абзыйның нәселен бүгенге көндә Түнтәрдә һәм күрше авылларда, шулай ук Уфада, Казан шәһәрендә, Әтнә районында Юсуповлар дәвам итә. Түнтәрдә яшәүче Юсупов Тәлгатьнең сөйләве буенча, әтисе Әмин ага үз нәселенең 15 буыны турында телдән сөйләп калдырган. Тәлгать 1972 елда армиядән кайтканнан соң, Үзбәкстанга Нәмәнган шәһәренә туганнан туганы – Әнвәр Габделкадыйр улына кунакка бара Әнвәр ага 1985 елда вафат. Әнвәрнең әтисе Габделкадыйр – Тәлгатьнең әтисе Әминнең абыйсы, озак еллар Нәмәнган шәһәренең прокуроры булып эшләгән танылган шәхес. (аның турында «Тирән тамырлы Түнтәрем» китабының 132 битендә язылган). Әнвәр Тәлгатькә шул вакытта «Безнең шәҗәрәне язып ал, бел», дигән була. 2008 елда Тәлгать шул блокнотын эзләп тапты. Анда болай язылган: Идегәй (1352-1419) – Норадын морза – Оказ морза (Акас яки Ак Каз булырга мөмкин –Р.З.)) – Муса морза – Йосыф морза (1556 елда вафат) – Ил морза – Чин морза – Гәрәй морза – Турай (1740) – Муса – Садретдин – Минһаҗетдин – Хәсән – Мифтахетдин – Закир (1916 елда вафат) – Әмин – Тәлгать. Язучылар Рабит Батулла һәм Мөсәгыйть Хәбибуллин раслаганча, Йосыф морза 1552 елда Казанны саклаучыларга ярдәмгә килгән булган. 7 улының берсе, Ил исемлесе, чыннан да үз гаскәре белән мари урманнарында калган. Юсуповлар үзләренең бабалары Закир хаҗи һәм Гали ишан турында горурланып сөйлиләр. Әмин Юсупов Закир улы Балтач төбәгендәге (Арча, Әтнә, Балтач, Әгерҗе) беренче киномеханик буларак билгеле. Абыйсы Габделкадыйр Үзбәкстанда Нәманган шәһренең баш прокуроры, энесе Әхмәт Юсупов Казанда хәрби кеше - сугыш чорында госпиталь башлыгы, сеңлесе Җүәһирә Казан мәктәпләрендә эшләп, Ленин орденына лаек булган укытучы. Гали ишан гаиләсенең каберлекләре кирпечтән өелгән баганаларга беркетелнән койма белән әйләндерелгән булган. Сугыш елларында колхоз кирәк-ярагына кирпечләре сүтеп алынган, рәшәткәләре черегән. Әмин аганың бер оныгы — Азат 1990 елларда әлеге каберлекләрне рәшәткәләп алуны оештырды. 2013 елда рәшәткәләр тимергә алмаштырылды.

Гали ишанның (җәмәгате Гыйззениса абыстайныкыннан башка) кызы Гафифәбануларның кабер ташлары бүгенге көнгә кадәр бик матур сакланган. «Шикәр шикелле, искиткеч» — дип соклануын белдерде аның турында академик Марсель ага Әхмәтҗанов. Гали хәзрәтнең кабер ташы ике метрга якын биеклектә. Ташка уелган егермәдән артык рамкага Аллаһ сүзләре, фәлсәфи мәгънәләр, шигъри хисләр уелган. 2002 елның май аенда Татарстан милли китапханәсе директоры урынбасары Ирек Һадиев һәм китапханәнең фәнни хезмәткәре, филология фәннәре кандидаты Раиф Мәрданов Түнтәргә килеп, Түнтәр зиратындагы XVIII гасыр ахырына һәм XIX гасырга караган 28 кабер ташын җентекләп өйрәнеп киттеләр. Алар да Гали ишанның кабер ташына хәйран калдылар.

Шәмсетдин хәзрәтнең астрономия һәм 

тыйб гыйлеме турында

Түнтәрнең алтынчы имамы Гали ишанның кияве Шәмсетдин хәзрәт икәнен искәрткән идем. Шәмсетдин хәзрәт Мәхмүд бине Рәхмәтулла бине Мөхетдин бине Сөбханкол бине Рәхманкол Мазари. Милади 1831 елларда Мари Илендәге Мазарбаш авылында (хәзер ул Бәрәңге районына керә һәм Алашайкино авылы дип атала) дөньяга килгән. Яшьлегеннән Түнтәргә, Гали хәзрәт мәдрәсәсенә килеп, фәкыйрьлек белән бик тырышып укып, мәдрәсәнең иң яхшы шәкертләреннән булып җитешкән. Җәйлектә авылына кайтып урак урып, көзлектә мәдрәсәгә килә торган булган. Урак урганда ял итәргә баш астына көлтә салып йоклагандагы тәмле йокыны татып булмый, дип сөйләүче булган. Бик тырышлык белән үз-үзеннән өйрәнеп, күп нәрсә белгәнгә, шәкертләр аны «әлһами (илһамлы) Шәмсетдин» дип йөрткәннәр.

1859 елда Гали хәзрәт бердәнбер кызы Гәфифәне бу фәкыйрь шәкертенә үзе әйтеп, зур туй кылып биреп, шул елда ук имам-мөдәррис итеп, мәдрәсәне моңа тапшырып һәм үз хуҗалыгында махсус өй салдырып, шунда урнаштырган. 

Мөхәммәднәҗип хәзрәт болай искә ала:

«Мәдрәсәдән күчеп килгәндә бар мал-мөлкәте ике төенчек нәрсә, бер мәчесен күтәреп алып килде», дип анам сөйләүче иде. Монда урнашкач, яңа дәрт белән бар вакытын укуга, дәрескә фида кылып, мөдәррис мәгълуматы өстенә мәгълүматын арттырап, киңәйтә барып, яшьлегеннән үк киң мәгълуматлы булган. Шуның өчен дә, Мәрҗани «Мөстафәдел әхбар»да: «Күп укый, туры сүзле, аңлы иде», – ди. «Вафийәтел-әхлаф..»та «вә кәнә гыйндәһу гыйльме җәйит фәһел сәхыйх» («аның гыйлеме ачык иде, фикерләүве дөрес иде»), дип язган. Шәкертләрнең әхлакый якларын да күзәтеп торганга, шәкертләренең күпчелеге әхлакый булып җитешкәннәр. Уку яше җиткәч, башлангыч дәресләрне үзе укытып, әгличәннәр (англичаннар) тарафында нәшер ителгән «Тәгълим голәм әтфалү әс сафар («кечкенә балаларны укыту») дигән гарәп җыентыгын тәрҗемә кылып, тәкълим кылды (укыты). Бу җыентыкта күңелле, гыйбрәтле, әхлакый хикәяләр дә күп иде. Шуны укып бетерүгә укырга-язарга өйрәндем. Дин дәресләреннән үзе имля (әйтеп яздырып) кылып, укытып гамәле булганнарны гамәлияте белән тәгълим кылды. Дәресне белмәсәң, ялкау булсаң бик ачулана, белсәң бик яратып, уйнарга чыгарга үзе әйтә иде. Хаҗ сәфәреннән язган хатларында да һәркайсына мине укырга тәүсия (киңәш биреп) кылып: «Укып, дәресләреңне белгәч, бераз уен белән зиһенеңне ач», – дип язган иде һәм, Хәбибрахман килсә, русча да өйрән дип тә язды. Бу Хәбибрахман, Алабуга мулласы углы, шәһәр школасын укып бетергәч, Түнтәр мәдрәсәсенә килгән иде.

Гыйлемгә бик дәртле булганга, тапкан акчасына төрле фән китапларын җыеп, үз-үзеннән хисап, җәбр, һәйәт (астрономия, космография) кебек риязият (математика) фәннәрен укып, байтак мәгълуматы булгандыр. Астрономиядән мәгълуматлы булып, мине йорттан алып чыгып, менә бу фәлән йолдыз, монысы фәлән йолдыз, дип күрсәтеп йөргәне хәтеремдә. Зур гына дүрбине (кечерәк телескоп дисәк тә ярыйдыр) булып, моннан караганда Зөхәлнәйнең (Сатуранның) халикаи (боҗрасы) ачык күренә, сөйярәләрдәге тәшикалият (планеталардагы формаларны) берәр җирләрне дә күрсәтә ала иде. Менә бу эшләрдән гыйлемлеге, ничаклы мәгълүматлы булганы мәдрәсә мәгълуматы белән генә канәгать итмәве, мәгълуматын һаман арттыра барганы ачык беленәдер. Ул заманнарда гәзитәләр уку муллалар арасында һич юк, бәлки зарарлы саналган чакларда, Төркиядән «Бәсыйрәтел тасвири», «Әфкяр» гәзитәләрен һәм бердәнбер Ташкентта чыккан төрки «Төркестан гәзитәсен»дә аладыр иде.

Тыйб (медицина) гыйлеменә дә дәртләнеп тапкан коралы тыйб китапларын җыеп, шуларда язылган дәва маддәдән күбесен эзләп табып, бер шкаф дәвалыклары, дәваларына һәм латинча-русча язылган исемлеге дә бар иде. Дәваларны аптекалардан алып, кайберсен Истанбулдан алдыргалый торган иде. Зәгыйфь табигатьле, тиз чирләүчән булганга табибларга һаман күренеп, дәваланып торды. Күзгә зәгыйфь булганга, яшьлегеннән күзлектән йөреп, язу карарга йөргәндә махсус ике төрле күзлеге бар иде..».

Монда Мөхәммәднәҗип хәзрәт Шәмсетдин хәзрәтне әтисе булган өчен генә мактыйдыр дип уйларга һич ярамый. Моннан йөз илле ел элек телескоплар аша Сатурнның боҗраларын күрә алган һәм аны ун яшьлек улының башына сеңдереп кала алган тагын кайсы мулла турында әйтә аласыз? Яки бүгенге көндә кайсы урта мәктәпнең астрономия укытучысы Сатурн боҗраларын күзәтә дә, аны укучыларга күрсәтә? Хәзерге мәктәпне тәмамлап чыкканда Ай кратерларын яки Кояш тапларын телескоптан күзәтә алган укучылар да үзләрен бәхетле саныйлар.

1652 елда язылган кулъязма китап 

Түнтәрдә табылган

1980 елда Марсель Әхмәтҗанов, авылдан авылга йөреп, борынгы китаплар җыйганда, Түнтәр авылында Мәгъсүм абый Хөсәенов тапшырган китаплар арасыннан 1652 елда күчереп язылган 50 биттән торган астрономиягә нисбәтле Мәхмүд бине Мөхәммәд бине Гомәр әл-Җегъманинең «Шәрхе маляхәзә» («Игътибар белән карауга аңлатма») исемле китабына юлыга. Бу кулъязма җөмһүриятебездә табылган иң борыңгы китаплардан берсе. Алтын Урда ханы Җанибәкнең йолдызбагары Камалетдин әт-Төрекмәни XIV йөздә үк «Астрономия» китабы язган. Җегъмани китабы да шул чорга карый. Күрәсез, кулъязма китапның төп нөсхәсе моннан 600 ел элек язылган булып, Түнтәрдә табылган күчермәсе 350 ел элек язылган. Яңа Ашыт авылында М.Әхмәтҗанов шушы ук китапның 1718 елда күчерелгән тагын бер кулъязма табып ала. Бу кулъязмалар мирасханәнең (ТФА) 39 коллекциясендә № 2605 һәм № 2809 эш шифрлары белән сакланалар. Бу әсәрләрдә планеталар хәрәкәте, ай, кояш тотылуны билгеләү буенча сызымнар, хисаплаулар китерелә. («Мирас» журналы, № 11, 1999 ел.)

Кызганыч, Шәмсетдин хәзрәт мәдрәсә белән 17 ел гына җитәкчелек итеп кала. Хаҗ сәфәрендә вафат була ул. Мөхәммәднәҗип исә 10 яшеннән әтисез кала. Әтисенең вафатын һәм аның турындагы истәлекләрне Мөхәммәднәҗип болай тасфирлый:

«1876 елның мартында Истамбулда кырык биш яшендә вафат булып, иртәгесен җомга көн, җомгадан соң Әбүәюб Халид Әнсарый хәзрәтләре кабере булган каберлектә казанлылардан Кәрим хәзрәт, төрек Габдеррахман каберләре янына күмелеп, каберенә зур таш та да куелып, ташында исеме, ватаны, кайсы голәмадән булганлыгы һәм гарәп телле бу бәетләрдә язылган.

Мәдрәсәләр элек бакчабызга янәшә, – дип дәвам итә Мөхәммәднәҗип хәзрәт – арада койма гына бар иде. 1872 елда мәдрәсәләрне мәчетнең түбән ягына күчереп, һәр кайсын бик яхшы ясатып, һәр мәдрәсәгә кечрәк бакча да төзеп, ашханә, бәдрәф, кое кебекләре дә бик яхшылап ясатдырып заманасында гыйлем йорты булырга яраклы рәвештә кылынды. Мәдрәсәнең элекке урынын бакчага кушып, бакчаны зурайтып, күп алма агачлары һәм башка җимеш агачлары һәм таллар да утыртырып бик яхшы җимеш бакчасы кылган иде. Бакчага дәртле булганча җиләк дә күбесенчә бакчада булып, әтием перчаткасын киеп, пычак-кайчыларын тотып, корган ботакларны кисеп, кыркып йөрүчән иде. Язлыкта алмагач төпләрен чокрайтып, ат тиресе салып, көзлектә төпләндереп, кышлыкта кар яугач, әйләнәләрендәге карларны тутырып, тыгызлатып куя, чәчәк вакытында кыраудан саклап, алма төпләренә чүлмәк белән утлы күмер куйдыра, керешкән эшен җиренә җиткереп эшли иде».

Алдагы язмалардан мәдрәсә биналарының кайда һәм нинди рәвештә булганлыгы да аңлашыла. Мөхәммәднәҗип хәзрәт соңарак мәдрәсә өчен бер бинаны Балтач сәүдәгәре Габдрахман Ишморатов иганәсенә төзелгәнлеге турында яза. Мәдрәсәнең укыту биналары һәм шәкертләрнең тулай тораклары барысы да агач биналардан төзелгән була. Бу биналарның өлкән яшьтәгеләр сугыштан соңга кадәр чоргача саклануын һәм файдалануын әйтәләр. Мәдрәсәнең шактый зур күләмдәге китапханә бинасы Түнтәр авыл клубы буларак 1965 елга кадәр сакланганын мин үзем дә яхшы беләм.

Җиденче имам – Ишмөхәммәд хәзрәт

Түнтәрнең җиденче имамы Ишмөхәммәд бине Динмөхәммәд бине Мәхмүд әс-Санави. Чыгышы белән Мамадыш кантоны Түбән Сөн авылыннан. Яшьлегендә Түнтәр мәдрәсәсенә килеп, Гали хәзрәттә укый, аннары Бохарага барып белем ала. 1874 елда Түнтәр мәдрәсәсенә кайтып хәлфәлек итә. 1876 елдан, Шәмсетдин хәзрәт вафатыннан соң, 42 ел дәвамында, 1919 елга кадәр, Түнтәр имамы һәм Түнтәр мәдрәсәсенең мөдәррисе булып хезмәт итә.

Ишмәхәммәт хәзрәт тирән белемле, көчле ихтыярлы, үз сүзендә нык торучан була. Авылда һәм тирә-юньдә аның дәрәҗәсе бик зур була. Авылда аны Дәмулла хәзрәт (Өлкән мулла, дәрәҗәле мулла) дип йөртәләр. 

Киров өлкә мирасханәсе фондларыннан алынган мәгълүматларда да аңа уңай характеристика бирелгән (205 нче фонд, 2 нче тасфирлама, 2375 нче эш берәмлеге, 57 бит ике яклап, шунда ук, 3 нче тасфирлама, 2847 нче эш берәмлеге, 32 бит ике яклап):

«...Укытучы Ишмөхәммәд Динмөхәммәдов 60 яшьтән олы. Ул Бохарада югары белем алган һәм бик тирән белемле, мөселман динен бик яхшы белүче «ишан» (изге) дип йөртелә..».

Ишмөхәммәд хәзрәткә характеристика биреп, аның оныгы Фарук Нәкыйпов түбәндәгеләрне язды («Хезмәт» газетасы, 1997 ел):

«Ул, чыннан да, бөтен гомерен, көчен, игътибарын, белемгә, ислам тәгълиматын өйрәнүгә, ислам динен саклап калырдай тирән укымышлы муллалар тәрбияләүгә багышлый. Ул укытучы, тәрбияче, оештыручы гына түгел. Аның үз чорында матбугатта басылган әсәрләре дә шактый. 

Ишмөхәммәд бабам имам вазифаларының күп өлешен мәхәлләнең икенче имамы Мөхәммәднәҗипкә тапшырып, мәдрәсәдә уку-укыту эшләренең күбесен хәлфәләргә йөкләп, үзе күпчелек вакытын дини әсәрләр язуга һәм башка теоретик мәсьәләләргә багышлый. Ул Казанда, Уфада, Ырынбурда басылып чыккан бар мөселман китапларын алдырып барган. Дини китаплар гына түгел, башкалары да читтә калмаган хәзрәт игътибарыннан. Аның китапханәсе турында бүген дә легендалар йөри. Бабайлар яшәгән планда, китапханә дип аталган кирпеч бина әле мин белгәндә дә исән иде. Мәдрәсә китапханәсе башка. Монысы хәзрәтнең үзенеке.

Ишмөхәммәд хәзрәт гаять мәһабәтле, сөйләү остасы, калын яңгыравык тавышлы, югары дәрәҗәдә эшчән, аралашканда яхшы ук кырыс кеше иде, дип сөйләгәннәре бар. Әмма аңа әңгәмәдә җор сүз, образлы үткен фикер дә ят булмаган.

Тирә-юньдә дә, Түнтәр әйләнәсендә генә түгел, ераграк төбәкләрдә дә, хәзрәтне тирән ихтирам итүче, аңа иярүче мөселман халкы аз булмаган булса кирәк. Нократка якын туганнарына, никах мәҗлесенәме, бер чакырулы тантанага барганнарын сөйләгәне бар әтинең. Поезд килеп туктауга (Слободская станциясе дип хәтердә калган) якын тирә авылларыннан хәзрәтне каршы алырга дип җыелган мөселманнар вагон баскычыннан ук палас юл җәеп җибәрәләр. Күрше илнең патшасы килгәнмени? Кунакны утыртып китәргә тиешле пар ат чанага кадәр бабай шушы келәмнән атларга тиеш була. Көтелмәгән хәлдән югалып калган хөрмәтле кунакны җитәкләп, этеп-төртеп диярлек чана янына алып киләләр. Тик бераз аңына килгәч кенә, бу эшне болай оештыручыларга бабай үзенең шелтәсен белдерә.

Ишмөхәммәд хәзрәт Түнтәр мәдрәсәсенең соңгы мөдәррисе дип саналырга тиештер. Ул уку-укыту эшләрен тулысы белән яшьләр кулына тапшыргач, нәкъ бер елдан соң мәдрәсә биналарын дәүләт үзенә ала. 1918 елның көзендә була бу. Тагын ярты елдан, 1919 елның 8 маенда Ишмөхәммәд хәзрәт Малмыж шәһәрендә атып үтерелә. Бу безнең тирәләргә Урал ягыннан Колчак гаскәрләре якынлашкан хәвефле чор була. Күрәсең, бу шәхес үзенең тирә-як мөселманнарына булган көчле йогынтысы һәм бик күпләрнең аңа иярергә әзер торулары аркасында Советлар хакимияте өчен куркыныч тудырырдай затлардан саналгандыр.

Соңгы елларда Мәскәү ФСБ, Киров өлкәсе, Татарстан архивларыннан эзләп, хәзрәтнең үлеменә кагылышлы материаллар таба алмадылар».

Казан бае Исмәгыйль хаҗиның улы 

Габделнасыйр – Түнтәр мәдрәсәсе 

шәкерте

Ишмөхәммәд хәзрәт мөдәррислек иткәндә дә Түнтәр мәдрәсәсе бик күпләрне үзенә җәлеп итә. Көньякта Орск, Ырынбур, төнъякта Нократ – безнең Түнтәр мәдрәсәсенең йогынтысы таралган зур төбәкнең безгә билгеле булган чикләре шулар аша үтә. 

«Ә бит шушы ук чик эчендә Казан каласы, аның мәшһүр мәдрәсәләре, танылган галимнәре дә эшләгән. Әйе, Ырынбурдан яисә тагын әллә кайлардан Казанга килеп укучылар да булгандыр, моңа беркем шикләнми, беркем гаҗәпләнми. Әмма шунысы да хак: Казанның мөгътәбәр затларыннан берсе үз баласын укытырга Түнтәргә җибәрә. Казан бае Исмәгыйль хаҗиның улы Габделнасыйр минем әтиемнең (Ишмөхәммәднең улы Мөхәммәднәкыйп) сыйныфташы була», — дип язды Фарук ага Нәкыйпов.

Орск шәһәреннән миллионер Хөсәеновлар хезмәткәре Мостафа Фәйзуллин да үзенең бер улын (Сәетгәрәй Фәйзуллинны — драмматург Мирхәйдәр Фәйзинең бертуган абыйсы) Түнтәр мәдрәсәсенә белем алырга җибәрә, Сәетгәрәй Фәйзуллин, указ алганнан соң, Түнтәр мәдрәсәсендә хәлфә булып шәкертләр укыткан. Соңга таба Ишмөхәммәд хәзрәтнең олы кызы Фатыймага өйләнеп, Шода авылында имам булган. Нократ якларыннан (хәзерге Киров өлкәсе) Түнтәр мәдрәсәсенә килеп белем алучы шәкертләр дә байтак булган.

Кызганычка каршы, хәтта бүген дә бик күпләр Ишмөхәммәд хәзрәтне (Ишми ишан) үз чорында яңалыкны буып торган, карагрухчы һәм алдынгы карашлы муллалар өстеннән югарыга донос язучы, дип кенә күз алдына китерә.

ТФА Тарих иститутының фәнни хезмәткәре, тарих фәннәре докторы Радик Салихов Ишмөхәммәд хәзрәт турында болай дип яза:

«Элек аның җәмәгать эшчәнлегенә тискәре бәя бирелгән булса да, хәзер аның зур дин белгече, Ислам кануннарын ихластан яклаучы буларак казанган авторитетын танымыйча булмый. Аның фикеренчә, мәдрәсәләргә яңалык кертүче җәдидчеләр Ислам кануннарының нигезен какшатканнар, татарларны европалаштыруны тизләткәннәр һәм рус дәүләтенең миссионерлык эшчәнлегенә юл ачканнар».

Ишмөхәммәд хәзрәтнең патшага 

язган хаты турында

Чынан да Ишмөхәммәд хәзрәт 1911 елда император исеменә ил буенча мәдрәсәләрдә «кадими ысулы уставы» нигезендә генә укытырга кирәклеге турында махсус Указ чыгаруны сорап хат язган. Аның фикеренчә, мәдрәсәләрнең алты этабында да бары тик Коръән кануннары гына укытылырга тиеш булган. И.Динмөхәммәдов көндәлек матбугатта һәм үзенең брошюраларында ул чорның алдынгы карашлы Ш.Мәрҗани, Р.Фәхреддин, Г.Баруди, Г.Курсави, М.Бигиев, Ш.Күлтәси кебек зыялыларга каршы бик актив чыгышлар ясаган. Алар белән турыдан-туры сүз көрәштергән.

Шундый олы шәхесләр белән кара-каршы тора алган, 42 ел дәвамында мәдрәсә мөдәррисе булып, йөзләгән муллалар хәзерләгән шәхесне көчсез дип, яки бары тик тискәре булган дип әйтеп буламы? Иж-Бубый мәдрәсәсенең таркалуын да Ишмөхәммәд хәзрәткә генә сылтаучылар бар. Дөрес, ул югарыдан бирелгән күрсәтмә нигезендә Иж-Бубый мәдрәсәсенә килеп, мәдрәсә эшчәнлеген тикшергән. Судта да катнашкан. Әмма суд материалларында («Бубилар мәдрәсәсе» китабы) Ишмөхәммәд хәзрәтне гаепләрлек бер генә дәлил дә юк. Киресенчә, бу китапта мәдрәсә укытучыларының Төрек флотына ярдәм итеп акча җыюлары (бу рус-төрек сугышы чоры) һәм тыелган матбугат таратулары турындагы доносны Бубыйларның үз кешеләре җиткергән булуы исбатлана. Инде килеп, суд нәтиҗәсендә, Бубыйларның берсе дә атылмый. Бубыйларны соңарак Сталин репрессиясе шаукымында атарга хөкем итәләр.

Әйе, тарихчы-галимнәр арасында да, язучы-шагыйрьләр арасында да, «Ишми бакчасына» таш ыргытучылар әле дә җитәрлек. Аларның кайберләре Ишмөхәммәд хәзрәт турында бернинди төп чыганакларны укыганы булмаса да, кемнәргәдер иярүчеләр генә. Икенчеләре исә «Ишми ишанның доносларын яки шуңа этәрүче документлар белән архив материалларын актарганда очрашканыбыз бар», диләр. Мөхәммәднәҗип хәзрәт тә:

«Ишмөхәммәд хәзрәт 1911 елда бөтен җәдидчеләр өстеннән төрле урыннарга гаризалар бирепү шуннан соң күп җирләрдә тикшерүләр башланып, шул вакыт миндә дә бик дәһшәтле сурәттә тикшерү булып, күп кәгазьләр, китапларны алып, әллә ничә кәрзинкә тутырылып, үземне дә кулга алып, Сарапулга алып китерделәр. Инде революционер исеме тагылгач, минем тирәгә дус-ишеләр якын килми, бар да качып беттеләр. Малмыж, Алабуга полицияләрен үтеп, Сарапулга жандармийский управлениегә киләчәк начальник ябарга кушып, ябып та куйдылар. Ябылуда бераз вакытлар кичкәч, мәчеттән чыгып, жандарм назарында байтак вакыт Сарапулда торганнан соң, начальник «авылда тормаска» подписка алгач, авылга кайтып, бер кич кунып, иртәгесен Казанга йөреп киттем», — дип язган.

2014 елда Мөхәммәд Мәһдиевнең «Сызып ак нур белән» дигән китабы басылып чыкты. Китапның төзүчесе әдипнең кызы Гәүһәр Хәсәнова.  Китапка М.Мәһдиевнең «Татар провокаторлары» дигән зур күләмле язмасы кертелгән. Язманың «язылу вакыты билгесез» диелгән. Ул автор вафатыннан (1995) соң 1999 елда «Идел» журналында басылган. Язма тулысы белән «Ишми ишанны» (Ишмөхәммәд хәзрәтне) пычратуга багышланган. Югыйсә, Ишмөхәммәд хәзрәтнең оныгы Фарук Нәкыйпов сөйләвенчә, Мәһдиев аңа, икесе очрашкан вакытта: «Без барыбыз да бабаңны (Ишмөхәммәд хәзрәтне) совет чорында күп сүктек. Хәзер аны аклау вакыты килеп җитте», дип элек язганнарына үкенечен белдергән булган.

Без Ишмөхәммәд хәзрәт эшчәнлегенә нигезле бәя бирә дә алмыйбыз. Бу уңайдан бер очрашуда танылган татар язучысы Туфан Миңнуллин: «Гомер буе без анны «Ишми ишан» дип сүгеп килдек. Тарих шуны күрсәтте: Ишмөхәммәд хәзрәт динебез сагында торып, милләтебезнең әхлакый сафлыгы өчен көрәшкән икән. Тарих белән бик сак булырга кирәк шул», дип чыгыш ясады. Хак сүзләр.

Ишмөхәммәд хәзрәт – Ишми ишан – 

каршылыклы шәхес

2000нче елларда, ул чактагы Татарстан Диния назарәте мөфтиенең беренче урынбасары Вәлиулла хәзрәт тырышлыгы белән Ишмөхәммәд хәзрәтнең уннан артык дини фәнни хезмәтләре рус теленә һәм кайберләре татар теленә дә тәрҗемә ителде һәм китапчыклар итеп бастырылып чыгарылды. Монда шуны искәртик, Ишмөхәммәд хәзрәт фәнни хезмәтләрен гарәп хәрефләре белән генә түгел, ә гарәп телендә язган булган. Ишмөхәммәд хәзрәтнең оныгы Фарук Нәкыйпов бабасы эшчәнлеген тирәнтен өйрәнде һәм «Тарих һәм хакыйкать» дигән китап бастырды. (Фарук абый язмаларын һәм газеталарда басылганнарны үзем компьютер җыйнап, китапның оригинал-макетын эшләдем). Бер үк вакытта, материаллар туплауда тарихчы галимнәр Д.Салихов, Р.Мәрданов һ.б. бу юнәлештә зур көч куйдылар. 

Ничек кенә булмасын, Ишмөхәммәд хәзрәтне үзе яшәгән чор корбаны дип уйлыйбыз. 1905 елгы рус революциясе татарлар өчен дә демократиянең бөтен капкаларын ачып куйгач, безнең милләтнең дә иҗтимагый үсешенә юл ачыла. Күп кенә газета-журналлар чыга башлый. Татарларның милли-азатлык хәрәкәте үсә. Бу исә рус самодержавиесе өчен куркыныч тудыра башлый. Хөкүмәт җитәкчелегенә канэчкеч Столыпин килә, татар иҗтимагый хәрәкәтен кысу өчен төрле ысуллар файдалана. Ишмөхәммәд хәзрәтне дә шушы максаттан файдалана.

Ни кызганыч, Алтын Урданың җимерелүе, Казан ханлыгының буйсындырылуы, 1918 елда Идел-Урал мөселман дәүләтенең санаулы көннәр генә яшәп калуы, Бөек Ватан сугышы алдыннан һәм сугыш чорында татар язучылар һәм зыялыларының кырылуы, һәм башка чорларда татар зыялылары арасында барган кирәкмәс ызгышлар... безнең тарих ул.

— Нигә без шундый соң? — дигән сорауга каршы бер олы галимебез болай дип җавап бирде:

— Татар ул элек-электән бик көчле халык. Һәркемнең үз аргументлары бар...

...Ишмөхәммәд хәзрәт «Кадими ысул»га теше-тырнагы белән ябышып ятса да, аның уллары яңалык юлыннан китәләр: рус-татар мәктәпләрендә укыйлар, берсе бухгалтерлар мәктәбен дә тәмамлый. Хәзрәт аларга каршы килми. Бер улы Нурлыгаян Динмөхәммәдов Октябрь революциясе елларында кызыл командир була. Икенче улы Габделхәй Динмөхәммәдов совет чорында язучы, журналист һәм мәгърифәтче буларак таныла. Өченче улы Нурислам Динмөхәммәдов совет мәктәбе укытучысы булып җитешә. Кызы Латыйфа апа да бик тә итәгатьле һәм зыялы икәнен мин үзем дә яхшы хәтерлим. Ул Түнтәргә олайгач та еш кайтып, кулыннан килгән кадәр фәкыйрьләргә ярдәм итүче, үтә дә кешелекле зат иде. Латыйфа апаның бер улы Җәүдәт Айдаров Казанда дирижер һәм музыка белгече буларак зур дәрәҗә алды: Татарстанның атказанган сәнгать эшлеклесе исеменә лаек булды. Икенче улы Тәлгать Айдаров Казан заводларының берсендә югары дәрәҗәле, танылган уйлап табучы-инженер булып эшләде. Ишмөхәммәд хәзрәтнең тагын бер оныгы Фарук Нәкыйпов Казанның РТИ заводында баш инженер һәм директор урынбасары вазыйфаларын башкарып, халык ихтирамын яулады.

«Указ» дигән «афәт»

Вакыт тәгәрмәчен бераз кирегә әйләндереп, Түнтәрнең сигезенче имамына тукталыйк. Ул — Мөхмәммәднәҗип бине Шәмсетдин бине Рәхмәтулла бине Мәхмүд бине Сөбханкол бине Рәхманкол Түнтәри.

Мөхәммәднәҗип хәзрәт үзе турында болай яза: «Түнтәргә, бәлкем, бер җиргә дә мулла булу фикерем булмый торып, анамның ирексезләве белән ихтыярсыз, бу гаять фетнәле урынга, Ишмөхәммәд хәзрәт янына икенче имам булып урнашкан идем. Мулла булуым бик низаглы булып, бу эшкә Ишмөхәммәд мулла бар көче белән каршы торып, Габделлатыйф Хәкимов һәм авылның башка таза тормышлы вак сатучыларны үзенә ияртеп, безнең яктагы ярлылар белән хилаф бер оешма төзеп, ике елга якын низаг прошенияләр белән эше сузылып, инде эш булмый, дип торганда, бәдбәхет указ дигән афәт килеп, зур мосыйбәт (бәла) булды. Бөтен бәланең башы булган бу указ килсә дә, байтакка тынычлыкны саклап эш кылмый тордым. Мине, мулла кылган ярлылар эшләргә күчелеп, мәҗбүр итеп, тарткалашып, ләвазымча (чаралар) керешеп, күңелсез вакыйгалар һаман була килде. Боларның бер гамәле мин булсам да, бая ә дигәнче бу низаг эченә ихтыярсыз килеп кергән идем. Мулла булгач, әһәмиятле эшем мәктәп ачып, бар расходны үз өстемә алып, ярлылар балаларын укырга-язарга өйрәтә башладым. Башта ысулы җәдидтә үк булмый, шулай да бер төрле тәртип беләнрәк укыта килеп, 1903 ел башында бөтенләй ысулы җәдидкә әйләндердек».

Сәүдәгәр Габделлатыйф Хәкимов 

йөз мең сум иганә иткән

Шушы ноктага җиткәч, алда искә алынган Габделлатыйф Хәкимов турында берникадәр мәгълүмат биреп китик. Ул 1840 елда Түнтәрдә туган. Түнтәрдә, Малмыжда, Оренбургта, Бөгелмәдә, Уфада зур кибетләр тоткан. Түнтәрдәге кибете энесе, Малмыждагысы, Бөгелмәдәгесе уллары карамагында булуы билгеле. 

«Гаяз Исхакый Мәскәүдә чыккан «Сүз» газетасының 1916 ел 14,19,2 август саннарында басылган мәкаләсендә түбәндәгеләрне язган: «Казан газеталары фәүкелгадә (гадәттән тыш) бер зур милли хәбәр китерделәр. Уфаның һиммәтле байларыннан Гаделлатыйф хаҗи Хәкимов Казандагы Харитонов матбагасын йөз меңгә сатып алып, шул матбаганы «Өмид» белән берләштереп, дини китаплар нәшер итәр өчен ширкәт мәйданга китергән. Габделлатыйф хаҗи Уфа җәмгыяте хәйриясенә күптән түгел генә йөз мең сум иганә иткән заттыр. Габделлатыйф хаҗи Уфадагы үз мәхәлләсенең мәсҗеден, мәдрәсәсен бина иткән, бүгенге көндә үз хәрәҗаты (чыгымнары) берлән тәрбия итә торган заттыр».

Әлеге өзек А.Хәлимнең «Гомеремнең ун көне» дигән китабыннан алынды. Автор бу өзеккә үзенең аңлатмасын да биргән: «Хәзер Хәкимовның Уфадагы мәчет һәм мәдрәсә биналарында «Башэнерго» конторасы һәм чукрак балалар интернаты урнашкан. Габделлатыйф хаҗи үзе гаиләсе белән 30 еллар караңгылыгына кереп югала». Г.Хәкимовның ике манаралы мәчете бүгенге көндә, Уфаның дүртенче җәмигъ мәчете буларак, дин тотучы мөселманнарга кайтарып бирелгән.

Түнтәрнең Икенче Җәмигъ мәчете төзелеше турында кыскача мәгълүмат
Бу мәчет 1912-1914 елларда төзелгән. Төзелеш өчен акчаны тулаем авылдашыбыз Габделлатыйф Хәкимов биргән. Мәчет төзелеше өчен иң беренче чиратта Ишмөхәммәд хәзрәт җан атып йөргән. Бер җәйдә Г.Хәкимов авылга кайткан вакытта (ул ел саен кайтып, бөтен авыл халкына зәкәт өләшә торган була) хәзрәт җомга намазына  бөтен авыл халкының да күп булып җыелуын үтенә. Латыйф абзый күрә, авыл халкы мәчеткә чыннан да сыймый. Ишмөхәммәд хәзрәт (аны авыл халкы Дәмулла хәзрәт дип йортә) Хәкимовтан мәчет төзергә ярдәм сорый. Иганәче сәүдәгәребез мәчет төзергә генә түгел, ә мәдрәсә өчен яңа (кызыл кирпеч) бина төзергә дә акчасын кызганмый. Икенче мәчет төзелеп беткәч, Дәмулла хәзрәт имам булып шунда күчкән. Югарыгы (беренче) мәчеттә имам булып Мөхәммәднәҗип хәзрәт калган. Ишмөхәммәд хәзрәтнең улы Мөхәммәднәкыйп хәзрәт 1926 елда указ алып кайтканнан соң шушы Икенче мәчеттә имам булып торган.

2008 елда мин Киров өлкә архивыннан Түнтәрнең Икенче Җәмигъ мәчете (документта шулай язылган) төзелеше документларын табып алдым. Делога 12 битлек мәгълүмат теркәлгән, документларга мөһерләр басылган, күпсанлы имзалар куелган. 1912 елның 23 февралендә Түнтәрнең өлкән яшьтәге кешеләре: Кәбир Гафаров, Мөхәммәтҗан Әхмәтҗанов, Бәдретдин Таҗетдинов, Шәмсетдин Шәрәфетдиновлар кул куеп, мәчет төзелешенә рөхсәт сораганнар. Доверенный итеп, Гозәер Хөсәеновны билгеләгәннәр, төзелеш проектын тәкъдим иткәннәр. Бөтен документ-кәгазьләр белән Хөсәен улы Гозәер (бу нәселне Гозәер улы Шәрифулла, Шәрифулла кызы Рауза, Рауза балалары Шәрәфиевлар – Хәлил, Хәниф...ләр дәвам итә) агай Вятка шәһәренә йөргән. Ул рус телен яхшы бегән. Әлеге гариза №435 саны белән 26 февральдә теркәлгән.  4 март көнне Вятка губернасының баш инженеры, баш архитекторы катнашында губернаның төзелеш буенча икенче бүлеге утырышында гариза каралган һәм кире кагылган. Мәчетләр төзелеше турындагы Уставның №159 нчы статьясы буенча, мәчет янында 20 сажинга кадәр ераклыкта башка биналар булырга тиеш түгел икән. Ә мәчет төзү планында Шәмсетдин Гайнетдиновның торак йорты 10 сажин ераклыкта икәнлеге күренә. Полиция идарәсе тарафыннан Түнтәр картлары исеменә рапорт язылган, имзалар куелган, мөһер басылган документ кайтарылган. Авылдашлар Шәмсетдин аганың (улы Газизулла, оныгы Камил) йортын күчереп салганнар һәм яңа тутырылган документлар белән Гозәер Хөсәенов кабат Вятка губерна идарәсенә барган. Губернаның төзелеш бүлеге янә утырыш җыеп, 17 июль датасы белән протокол тутырылган, өч имза белән мәчет төзергә рөхсәт бирелгән. Протоколга мәчетнең җир схемасы һәм төзелеш сызымнары теркәлгән.

Ә менә Сасна Пүчинкәсе авылы мәчете төзү документларыннан күренгәнчә, аларның 1900 елгы мәчет төзү үтенеченә теркәлгән проекттан инженерлар һәм архитекторлар 8 төрле гаеп тапканнар: мәчеткә якын биналар булу, идән астының бирелгән нормадан зур булуы (чүп төшеп исләнеп ятарга мөмкин), мичнең төтен юлы туры түгел (янгын куркынычы), манарага менү баскычлары дөрес түгел, керү-чыгу ишекләре дөрес якка ачылмый һ.б. Хаталар кат-кат төзәтелгән һәм ахырга мәчетне төзү өчен рөхсәт бирү протоколы 1903 елда гына кабул ителгән. Менә шулай мәчет төзү проектлары бөртекләп тикшерелгәннән соң гына эш башланган.

2008 елда Бакый ага Зиятдинов, Гарифҗан Мөхәммәтшин һәм мин Киров өлкә архивыннан үзебезнең төбәккә кагылышлы 1500 биттән артык мәгълүмат алып кайттык. Бакый ага һәм Гарифҗан делоларны актарып, үзебезгә кирәклеләрен табып, миңа әзерләп тордылар. Мин фотога төшереп тордым. Балтач төбәгенең  элекке Вятка губернасына караган авылларның «Ревизская сказка» (1050 биттәнн артык), мәчетләр һәм муллалар турындагы мәгълүматлар (500 биткә якын) ул. Дисклардагы копияләрне Бакый ага Зиятдиновка да, Гарифҗан Мөхәммәтшинга да бирдем.  Кулдан язылган документларны укырга җиңел түгел. шулай да авыллар тарихы, мәчетләр һәм муллалар турындагы мәгълүматлар белән кызыксынучылар бар. Әмма күп түгел. Копияләрне сорап килгән, үз авылы тарихы белән кызыксынучы райондашларга мин аларны берсүзсез, бернинди хак та сорамыйча, бирәм. Файдалансыннар гына. Тик сораучылар гына аз. Документлар рус телендә урыс писерләре тарафыннан тутырылган, күпчелеге кулдан язылган. Шунлыктан алар арасыннан үз авылың турындагыларын эзләп табу шактый зур көч сорый. Ревизская сказкалар авыллап булса да, мәчетләр, муллалар турындагы язмаларда андый бүленеш юк. Алдагы ике биттә Түнтәрнең Икенче мәчете төзелешенә караган документлардан кайбер өзекләр һәм шул чордагы Сәрдек мәчетенең бер сызымын тәкъдим итәм.

Түнтәрдәге мәдрәсә 

биналарының язмышы

Габделлатыйф абзый салдырган Түнтәрнең икенче мәчет бинасы 1944 елда Чепьяга район советы башкарма комитеты бинасы итеп күчерелгән. Г.Хәкимов 1912 елда Түнтәрдә салдырган кирпеч мәдрәсә бинасы бүген дә авыл халкына хезмәт итә. 1905 елда Габделлатыйф абзыйның Бөгелмәдә яшәгән улы сәүдәгәр-меценат Шакир бай Түнтәргә ак таштан 140 квадрат метрлы мәдрәсә бинасы төзи. Бина бүген дә файдалануда. Шакир бай турында «Бугульминская газета»сы болай дип язды («Живая связь времен» исемле Владимир Изергин мәкаләсе, 27.08.1996ел):

«1907 елның 1 ноябре «кагыйдәләр»е җирле татарлар күңеленә бик хуш килде, — дип яза ул чордагы журнал. — Ш.Л.Хәкимовның материаль һәм мораль эчкерсез ярдәме белән Бөгелмәдә рус-татар мәктәбе ачылды. Бу мәктәп җирле мәчетнең ишек алдындагы бер бинасында (флигель). Мәктәп җирле мөселманнар хисабына тотыла дип саналса да, чынлыкта мәктәпнең бөтен чыгымнарын сәүдәгәр Хәкимов үз өстенә ала. Шуны да өстәргә кирәк, мәктәп ул заман өчен кирәкле җиһазлар белән дә тиешле дәрәҗәдә тәэмин ителгән була. Укытучы итеп русча һәм татарча яхшы белгән, имтихан тапшырган, белемле яшь укытучы чакырыла. Беренче дәресләр бер сыйныф балалар белән 1909 елның 1 ноябрендә башлана: төшкә кадәр мөсеман дин укуы һәм татар грамотасы, төштән соң рус теле, хисап һәм русча язу. Дәресләр бик уңыш белән баралар». 2015 елда Бөгелмәдә яшәүче инженер-галим Рәмзис Кадыйров Мөхәммәдшакир Хәкимов турында «Игелекле бай» дигән киң мәгълүматлы китап чыгарды. Алга таба әлеге китаптан өзекләр биреләчәк.

Хәкимовлар турындагы мәгълүматны Бөгелмә педагогия училищесе директоры Әнәс Гарипович Ибраһимов та җибәрде. Ул болай дип тә өстәгән: «Бүгенге көндә Бөгелмәнең үзәгендәге Хәкимовның элеккеге сәүдә үзәге йорты татар мәдәни үзәге өчен бина итеп реставрацияләнә».

1903 елның икенче яртысында Малмыж өязендәге мөселман мәктәпләрен карап чыгу хисабында болай дип язылган: «...Түнтәр мәдрәсәсе шактый зурлыктагы һәм биеклектәге ике яңа төзелгән агач биналарда урнашкан. Биналар ике-өч ел элек Казан сәүдәгәре Ишморатов хисабына төзелгәннәр. Мәдрәсә биналарының бүлмәләре класс бүлмәләренә ошамаган, торак бүлмәләрен хәтерләтәләр. Зур булмаган бүлмәдә идәнгә паласлар җәелгән. Мөдәррис өлкән шәкертләргә лекция укый. Китаплар өчен куелган кечкенә өстәлдән башка бүлмәдә башка җиһазлар юк». (Киров Дәүләт өлкә мирасханәсе, 205 нче фонд, 2 нче тасфирлама, 2375 нче эш берәмлеге, 57 бит ике яклап, шунда ук, 3 нче тасфирлама, 2847 нче эш берәмлеге, 32 бит ике яклап).

Бу хисап язылганда 1905 елда Мөхәммәдшакир иганәсенә төзелгән  ак таш һәм Мөхәммәдшакирның әтисе Габделлатыйф Хәкимов 1912 елда төзеткән кызыл кирпеч мәдрәсә биналары әле төзелмәгән була.

2004 елда шәхсән мин үзем ак таштан эшләнгән һәм кызыл кирпеч белән тышланган борынгы мәдрәсә биналары диварынына  бу биналарның тарихы турында мәрмәр плитәләргә чокып язып, истәлек такталары куйдым. 1990 елга кадәр бу ике бина ТАССР тарихи-архитектура истәлекләре исемлегенә кертелгән иде. Кызганычка каршы, 1990 елларда республика буенча тарихи-архитектура истәлекләренә кабат ревизия үткәргән вакытта районыбызның бу мәсьәләләр буенча эшләүче кайбер җитәкчеләре безнең бу ике бинабызны әлеге исемлектән төшереп калдырып, алар урынына «Алан авылының җил тегермәнен» һәм «Яңгул су тегермәне бинасын» керткән булганнар. Бу турыда миңа бары тик 2015 елда гына билгеле булды. Бүгенге көндә ак таштан төзелгән мәдрәсә бинасының бер өлешендә (50 кв. метр) шәхси кибет калган 2 бүлмәсендә (80 кв. метр) күмәк хуҗалыкның ашханәсе урнашкан. Бинаның төп өлешенә өстәп, 1980 елда янкорма төзелгән иде. Кызыл кирпеч белән тышланган бинаның бер бүлмәсендә (50 кв. метр) хәзерге вакытта «Мәдрәсә музее» экспонатларының бер өлеше (склад рәвешендә) саклана. Ә ике бүлмәсе (70 кв. метр) укытучы гаиләсе өчен вакытлыча фатир итеп файдаланыла. Бинаның түбәсеннән су үтә, стеналары ярыла, ремонт үткәрергә авыл җирлегенең һәм районның акчасы юк. Бина җимерелүгә дучар ителгән.

Балтач район хакимияте башлыгы Р.Р.Нотфуллинга 2017 елның 13 февралендә авыл халкы исеменнән мөрәҗәгать иткәннән соң, район башкарма комитеты җитәкчесе Р.И.Шакиров 21 мартта «Түнтәр авылында урнашкан авыл җирлегенең элеккеге бинасына мәдрәсәнең экспонатларын урнаштыру һәм китапханә карамагындагы музей итеп файдалану кулайрак булыр дигән фикердә калабыз. Кыска вакыт эчендә мәдрәсә экспонатларын алда әйтелгән бинага күчерү күздә тотыла», дигән җавап җибәрде. «Әлеге бина район мәдәният бүлеге карамагына бирелгән», дигән хәбәр дә килеп иреште. Аллаһының ярдәме белән «Мәдрәсә музее» яшәсен иде.

Кадими мәдрәсә белән янәшә җәдид мәдрәсәсе

Мөхәммәднәҗип хәзрәт турында мәгълүматлар бирүне дәвам итик. Аның Түнтәр мәдрәсәсендәге эшчәнлеге турында тагын бер документ бар. Вятка губернасының 1895-1899 елгы язмаларда болай диелгән: «Түнтәр авылында ике мәктәп — мәдрәсә һәм башлангыч мәктәп теркәлгән. Биналар имам Шәмсетдинов тарафыннан шәхсән бирелгән. Белем бирүчеләр указлы муллалар Нәҗип Шәмсетдинов һәм мулла Ишмөхәммәд Динмөхәммәдов. Укучылар саны — 140 малай. 1899 елда укучылар саны: малайлар 150, кызлар 50». (Киров Дәүләт өлкә мирасханәсе, 205 нче фонд, 2 нче тасвирлама, 2189 нче эш берәмлеге, 10 нче бит, ике яклап һәм 2273 нче эш берәмлеге, 5 бит ике яклап).

Мөхәммәднәҗип хәзрәт үзе болай язган: «Уникенче елгача муллалык правам сәламәт булып, уникенче елда сәяси шөбһәле кеше дип, бу праваны алдылар. Сәясәттән һич хәбәрем, сәясәт белән бер эшем булмаганы шөбһәсез булса да, ни өчендер мине сәясиләрдән санадылар. Сәясилек өчен мәгълүмат булу өстенә җәсарәтле булу беренче шарт булганга, бу инде миндә чеметеп алырлык да булмаганга шөбһәгә урын юк иде».

Шулай итеп, Мөхәммәднәҗип хәзрәтнең Түнтәрдә икенче мәдрәсә ачуы һәм бу мәдрәсәнең эшчәнлеге 1892-1912 елларга туры килә. 

1911-1912 елларда Вятка губернасы Малмыж өязенә кергән татар авылларында Түнтәр мәдрәсәсен тәмамлаган муллалар исемлеген Карадуган музее директоры Бакый Шәймуллович Зыятдинов Киров шәһәре архивыннан алдырды (Киров Дәүләт өлкә мирасханәсе, 205 нче фонд, 2 нче тасвирлама, 2547 нче эш берәмлеге, 31-34 нче битләр).

Ул документта «Малмыж өязендә урта белем бирүче мәдрәсәләр («училище») икәү: берсе, Арбор волостена кергән Түнтәр мәдрәсәсе. Мөдәррисе — өлкән мулла Ишмөхәммәд Динмөхәммәдов. Түнтәр мәдрәсәсен тәмамлап указ алган. Икенчесе, Кошкино (Күкшел – Нократ Аланы  төбгендә) волостена кергән Мәчкәрә мәдрәсәсе. Мөдәррисе — Мәхмүт Шәрипов. Мәчкәрә мәдрәсәсен тәмамлап указ алган», дип язылган. Документта моннан башка Малмыж өязендәге татар авылларындагы мәчетләр каршындагы башлангыч белем бирүче 34 мәдрәсә күрсәтелгән. Шулардабелем бирүчеләрнең 24е Түнтәр мәдрәсәсен тәмамлап указ алган муллалар. Бу әле Малмыж өязендә генә. Бу документта Мөхәммәмнәҗип мәдрәсәсе башлангыч уку йорты дип күрсәтелә. Әмма монда төгәлсезлек булырга мөмкин дип уйлыйбыз.

2000 елда Казан Федераль университетының Лобачевский исемендәге фәнни китапханәсе хезмәткәре, безнең якташыбыз Диләрә ханым Абдуллина китапханә фондыннан, Мөхәммәднәҗип хәзрәт тарафыннан төзелгән, безнең өчен бик кадерле кулъязма документ табып бирде. Районыбызның танылган имамы — мөхтәсиб Җәлил хәзрәт ярдәме белән, Татарстан Ммлли китапханәсе директоры урынбасары Ирек Һадиев һәм китапханәнең фәнни хезмәткәре, филология фәннәре кандидаты Раиф Мәрданов бу документны кириллицага күчерделәр. Әлеге галимнәрнең рөхсәте белән, бу документны монда тулысы белән китерәм. Документның титул битендә «Мәдрәсәи Шәмсия». Түнтәрдә». дигән штамп куелган. Ахырда мөһер белән расланган.

«Түнтәр авылында мәрхүм остазлар 

шәехе Гали вә шәйхе Шәмсетдин 

хәзрәтләренә нисбәтле булган 

«Мәдрәсәи Шәмсия»нең  эчке эшләренә 

караган вакытлы «Кануннамә»

«Аңлы, игътибарлы кешеләргә ачык мәгълүмдер ки, дин вә милләтнең төзеклеге һәм саклануы – гыйлем вә гамәл вә милли гореф-гадәтләрне саклау, гыйлем вә мәгариф үсеше мәдрәсәләребезнең яхшылыгы белән хасил буладыр. Мәдрәсәләр төзеклегенең күп сәбәпләреннән берсе — шәкертләрнең әхлак вә гайрәтле пәйгамбәребез хәдисләре вә милли гадәтләребезгә муафыйкъ булудыр һәм шуңа күрә шәригать гыйлемнәре Ислам әхлагы һәм Мөхәммәд пәйгамбәрнең гамәлләренә мисал булуы ихтимал дип исәпләнгән «Мәдрәсәи Шәмсия» шәкертләре өчен Аллаһы Тәгаләдән ярдәм сорап, ошбу Канун төзелде.

Бу мәдрәсәгә нисбәтле булганнар бу Канунны хөрмәтләрләр, һәрбер маддәсен үтәүне зарур күрерләр, үзләрен бу Канунга муафыйкъ тотарлар. Өмет итәбез ки, бәрәкәтле гыйлем, гүзәл әхлак хасил булып, милләтләренә хәерле хезмәтче буларак, Аллаһ каршында әҗерле-саваплы булырлар. Аллаһ һидаят тәүфыйк бирсен!

1 маддә. Мәдрәсәгә кабул ителәчәк шәкерт рәсми документлары вә башка җәһәттән Русия дәүләте тәртипләренә муафыйкъ, сәламәт булуы, элек тә бозыклык вә фәхеш белән бәйле булмаган зат булуы тиеш.

2 маддә. Бу Канунамәне яхшы аңлап, ихлас күңел белән кабул итү тиеш.

3 маддә. Тәгаенләнгән комитет тарафыннан имтихан кылынып, тиеш күренгән сыйныфка күчерелер.

4 маддә. Аш-чәй тиешле вакытларда булып, намаз, дәрес вакытларында булмас.

5 маддә. Кич сәгать уннан калмый йокларга ятыр, җиде сәгатьтән ким йокланмас.

6 маддә. Дәрес араларында тәнәфес, дәресләр тәмам булгач, ял ителер; пәнҗешәмбе көн өйләдән соң, җомгагача дәрес булмас.

7 маддә. Ошбу тәнәфес, ял мәддәсе алтынчы мәддәне үтәгән шәкерт хакында.

8 маддә. Ун яшеннән узган шәкертләр биш вакыт намазны вакытында үтәрләр, һәр көндә ике намазны мәчеттә башкарырлар.

9 маддә. Намазның фарыз, вәҗиб, сөннәтләрен үтәү шәригать тәртипләрен саклап башкарырлар; мәчетнең тәртипләрен үтәп, халык өчен хәерле үрнәк булырга тырышырлар.

10 маддә. һәр шәкерт мәдрәсәне әдәпкә өйрәнү һәм әхлак төзәтү урыны дип белеп, үзен хайванияттән саклап, инсаният (кешелеклелек) белән зиннәтләргә тырышырга тиеш. һәркем үзеннән олыга игътибар вә ихтирам белән, үзеннән түбәнгә киң мәрхәмәт белән мөгамәлә итәр. һичбер вәхшиләрчә, залимнарча мөгамәләдә булмас. Мөгаллимнәр дә шәкертләргә шәригать вә канун буенча ягымлылык белән мөгамәлә итәрләр. Шәкертләрнең әдәп вә хәрәкәтләрендә кимчелек күрелсә, дәфтәргә язылыр. Әгәр кыскача, бетәрдәй эш булса, вакытында тәрбия белән бетерелер. һәркем чит кешеләргә яхшы мөгамәләдә булыр.

11 маддә. Мәдрәсәнең эчке, тышкы пакьлегенә зыян китермәскә. Бинасын, башка әсбапларын бозылудан сакларга тырышалар. Пыяла вату, башка әсбапларына зарар китерү кебек аерым зарарлар кем тарафыннан ирешсә дә, ул түләр. Мәдрәсә эченә аяк киеме белән керү, комган, башка нәрсәләрне урынсыз кую; стена, тәрәзә, өстәлләрне язу карарлары белән буяу, теләсә кая төкерү кебек тәрбиясез эшләр тыелыр. Кайда гына булса да, мәдрәсә намусына тигән сүзләрдән катгый тыелырлар.  

12 маддә. Шәраб, караклык, хыянәт, ялганлашу, бозыклык, гайбәт… һәм кәгазь уены, кубыз, тәмәке кеби хәрам вә һәрбер начар эшләрдән, әлбәттә тыелырлар.

13 маддә. Шәкерт вә мөгаллимнәр тиешле булган дәрес вазыйфаларында, һичшиксез, булып, дәресләр, шиксез, дәвам итәр. Җәдвәлдә тәгаен ителгән дәресләр аңлап укылыр. Аңлау өчен гаять тырышырлар. Дәресне аңламаенча калу бөтенләй дөрес булмас. Аңлау өчен яхшылап аңлатуны сорарлар, һичкемнән баш тартмаслар. Мөгаллимнәр дә бу мәсьәләдә, әлбәттә, мөмкинлек бирерләр, ярдәм итәрләр. Дәрес вакытларында башка эш белән шөгыльлләнү катгый тыелыр, гомер вә вакыт әрәм ителмәс.

14 маддә. Уку дәвамында һәр дәрестә күнегүләр башкарудан башка, атнада яки айда бер мәртәбә хосусый имтиханнар булыр. Уку ахырында еллык гомуми имтихан кылыныр.

15 маддә. Дәрес билгеләре исәпләнгәннән соң, имтихан билгеләренең начар булуы яртысыннан арткан шәкерт сыйныфыннан күчерелмәс. Өч ай дәрес вакыты калган шәкерт иске сыйныфына кертелмәс. Мәгәр иптәшләре укыган дәресләрдән имтихан тотса, кушылыр. Яз көне имтихансыз кайткан шәкерт тә ошбу хөкемдә.

16 маддә. Октябрь башыннан апрель башынача… булган дәресләр дәвам итәр. Апрель башыннан кабатларга керешерләр, унбишләрендә ибтидаи, соңра рөшди шәкертләре имтихан кылыныр.

17 маддә. Гомуми имтихан тәмамынача зорурлык сәбәпләре кайткан шәкертне хосусый имтихан белән җибәрелер. Хәлне дәфтәргә теркәп, сыйныф кичергәндә игътибар ителер. Ләкин шәһадәтнамә, бүләк бирелмәс.

18 маддә. Май эчендә мәдрәсәдә торучы булса, тәмам ителәчәк дәресләрне укытылыр яки рәсми булмаган дәресләрдән сабак бирелер, буш торуга рөхсәт булмас. Май ахырында һәркемгә кайтыр өчен рөхсәт бирелер, чөнки өч ай ял — сәламәтлек кагыйдәләреннәндер.

19 маддә. Күрсәтелгән маддәләр тәгаен ителгән идарә комитеты тарафыннан үтәлер.

20 мәддә. Ошбу Кануннамә хәл вә заманга нисбәтле рәвештә камилләштерелер.

Аллаһының тәүфыйгына юлыксын! 

Мөдир: Мөхәммәднәҗип Түнтәри. (Түгәрәк мөһер: «Мөхәммәднәҗип бине Шәмсетдин»

Документны бераз гына анализлап китик. Бу документта дата куелмаган. Ул 1903 елларга карый булса кирәк. Чөнки «Канунамә»гә теркәлгән дәресләр расписаниесе 4 югары сыйныф өчен. Документ авторы язганча, аның «Башлангыч белем бирүче мәктәбебезнең дәресләр расписаниесе аерым. Анда башка мөгаллимнәр», дип күрсәтә.

«Шәмсия» мәдрәсәсенең кайбер 

сыйныфларында дәресләр тәртибе

Югарыда китерелгән «Кануннамә» — мәдрәсә Уставы. Канунамәнең кыскалыгы — мөдирнең осталыгын күрсәтә. Иң кирәклесен генә язып, әхлак тәрбиясенә һәм шәкертләрнең сәламәтлегенә игътибар үтә зур икәнлеген искәртү зарур. Хәзерге заманның беркемнең дә хәтерендә калмый торган 30 ар битлек мәктәп Уставлары белән чагыштырып, мондый нәтиҗә ясап була: Мәдрәсә Канунамәсе мөгаллимнәр һәм шәкертләр өчен төп кулланма булып торган. Безнең мәктәп Уставларыбыз мәктәпләрдә андый-мондый «ЧП» булганда (Аллам сакла

сын!) «мәсьәләне чишү» өчен юридик документ булып тора.

Алга таба документта мондый аңлатмалар бар:

«Бу җәдвәлдә дәрес тәртипләре дөрес. Ләкин мөгаллимнәр тәртибе ялгыш булган. Моның дөрес булганын, шаять, газеталарның берсендә күрерсез. Ибтидаиягә (башлангыч сыйныфлар) махсус янә бу тәртиптә дәрес җәдвәлебез бар. Ибтидаиядә мөгаллимнәребез:

1. Могыйнетдин әфәнде.

2. Мөхәммәдситдыйкъ әфәнде (ярдәмчесе).

Ибтидаине дә үзебез күзәтәбез һәм идарә итәбез».

Кызганычка каршы, дәресләр тәртибе тулы түгел. Шулай ук мөгаллимнәр (хәлфәләр) турында да мәгълүматлар юк дәрәҗәсендә. Расписаниедә күрсәтелгән хәлфәләрнең кайсы авыллардан, кемнәр булуы турында да бернинди мәгълүматыбыз юк. 

Хәзер «Шәмсия» мәдрәсәсенең «Рөшди» (урта) сыйныфы һәм «Галия» (югары) сыйныфының дәресләр тәртибе белән танышыйк:

Кызганычка каршы, дәресләр тәртибе тулы түгел. Шулай ук мөгаллимнәр (хәлфәләр) турында да мәгълүматлар юк дәрәҗәсендә. Расписаниедә күрсәтелгән хәлфәләрнең кайсы авыллардан, кемнәр булуы турында да бернинди мәгълүматыбыз юк. 

Дәресләр тәртибен кириллицага күчереп биргән галимнәребез укытыла торган фән исемнәренә түбәндәчә аңлатмалар да бирделәр.

Җәдвәлдәге (расписаниедәге) дәрес исемнәренә аңлатмалар:

Гакаид
— иман нигезләре

имля вә иншаи төрки
— татар теле грамматикасы

имляи гарәби
— гарәп теле орфорографиясе

кыйраәте гарәбия
— гарәпчә уку

кыйраәте төркия
— татарча уку

кыйраәте фәнния
— табигать белемнәре, физика

мәшыкъ дәфтәре
— матур язу дәфтәре

Нәхү
— синтаксис

сарфы төрки
— татар теле морфологиясе

Сарыф
— морфология

Татбикать
— гарәп теле грамматикасы (?)

Фикъһ
— шәригать мәсьәләләре хакындагы гыйлем

хөсне хатт
— матур язу

Һәндәсә
— геометрия 

«Галия» (югары) сыйныф җәдвәленә аңлатмалар:

Бу җәдвәлдә, нигездә, дәресләр укытылган китап исемнәре күрсәтелгән. Р.Мәрданов һәм И.Һадиев үзләренә мәгълүмнәренә түбәндәгечә аңлатма бирделәр:

«Җәлалин» — «Тәфсире Җәлалин» исемле китап. Коръәнгә гарәп телендәге тәфсир.

«Һидайә» — фикъһ, ягъни шәригать мәсьәләләренә багышланган китап.

Дөрусе бәлягать — матур сөйләм дәресләре.

«Мишкяте шәриф» — хәдисләр китабы.

Безнең өчен бик кадерле булган бу табыш өчен Диләрә ханым Абдуллинага, Җәлил хәзрәт Фазлыевка, Раиф Мәрдановка һәм Ирек Һадиевка тагын бер кат олы рәхмәтебезне җиткерәбез.

Мөхәммәднәҗип хәзрәт һәм 

Закир ишан нәселе

Мөхәммәднәҗип хәзрәт «Түнтәр авылы тарихы»нда үзе турында да шактый күп мәгълүмат бирә. Аларны күчереп язмыйча, алдагы документның ни дәрәҗәдә куәтле булуын күрсәтү генә дә хәзрәткә бәянең олысын бирү урынлы булыр.

Мөхәммәднәҗип хәзрәт эшчәнлегенә милләтебезнең каһарман галимнәре дә олы бәя бирделәр. «Мөхәмәтнәҗип хәзрәт үз чорының иң зыялыларыннан булган. Ул үз китабында теләсә нәрсә язмас», — диде аның турында академик Марсель ага Әхмәтҗанов. Икенче бер могътәбәр галимебез, тарих фәннәре докторы Равил ага Әмирхан аның турында болай диде: «Мөхәммәднәҗип хәзрәт бик мәгълүматлы, күпкырлы шәхес булган. Без гаиләбездә аны «Түнтәр җизни» дип йөртә идек». Чыннан да, Мөхәммәднәҗип хәзрәт белән атаклы Әмирханнар нәселе Чистайның Закир ишан аша бәйләнә. Мөхәммәднәҗип хәзрәтнең җәмәгате — Әминә абыстай — Закир ишанның бер кызы. Закир ишан ягыннан билгеле Зәйтүнә — язучы Атилла Расихның әнисе. Зәйтүнәнең апасы Рәбига Түнтәрнең Мөгыйн исемле хәлфәсендә кияүдә була. (Мөгыйн хәлфәнең башлангыч сыйныфларда укытуы Мөхәммәднәҗипнең дәресләр расписаниесендә күрсәтелгән.) Язучы Атилла Расих бу турыда үзенең «Ишан оныгы»нда да ачык язган.

Мөхәммәднәҗип хәзрәт 1912 елда Түнтәр мәдрәсәсеннән читләштерелеп, Түнтәргә кайтырга рөхсәт булмагач, Казанда Галимҗан хәзрәт идарәсендә хезмәткә алына. Анда алар дини, гыйльми, сәяси мәҗәлләләр (китаплар) чыгару буенча эш алып баралар. Монда ул җиде елга якын (1906-1917), унҗиденче ел түнтәрелешенә кадәр хезмәт итә. Бу елларда М.Түнтәринең «Дин һәм әдәп» журналында 122 язмасы (А5 форматында 600 биттән артык) басылып чыга. «Гыйльми шөгыль булганга, минем өчен бу бик файдалы хезмәт булды», — дип искә ала ул үзе. 1917 елда иске хөкүмәт бәреп төшерелгәч, Уфада мөфтият әһелләре алмаштырыла. Мөхәммәднәҗип хәзрәт Уфага мөфтият идарәсенә эшкә чакырыла. Аны Кустанайга да, Чистайга да чакыралар. Әмма ул асыл ватаны Түнтәргә кайта һәм кабат Түнтәр имамы булып урнаша. Яңадан мәдрәсә эшчәнлеген торгызмакчы була. Әмма мәдрәсә бер ел гына эшли. Мөхәммәднәҗип хәзрәткә совет мәктәбендә укыту насыйп булмый. 

1929 елда Түнтәрдә «Үрнәк» колхозы төзелә. Мөхәммәднәҗип хәзрәт «Түнтәр авылы тарихы» хезмәтен яза. «Күңелем нәрсәдер сизенә,» — дигән ул язманың ахырларында. 

1930 елда «мулла-эксплуататор» тамгасы астында ул кулга алына, мал мөлкәте тартып алына, аннары төрмәгә ыргытыла. Кайсы төрмәдә ничек вафаты билгесез. Җәмәгате Әминә абыстай 1942 елда Казанда туганнарында яшәп вафат була. 

Мөхәммәднәҗип хәзрәттән соң, Түнтәрдә имам булып, 1930 елда Риза Фәхреддин кулыннан 1926 елда указ алган Ишмөхәммәд хәзрәтнең кече улы Мөхәммәднәкыйп халыкка хезмәт итә. Әмма аның да соңгы имамлыгы гомерле булмый. 1932 елда Сталин маховигы аны да зинданга өстери. Гаиләсе исә авылдан куыла.

Мөхәммәдкамал Мозаффаров

2003 елның 13 ноябрендә Малмыждагы Туган якны өйрәнү музеенда булдык. Әлеге музейга 1920 елда нигез салынган. Аны оештыруда  Түнтәр мәгърифәтчесе Мөхәммәдкамал Мозаффаровның хезмәте зур булырга тиеш дип уйлыйм. Музей хезмәткәрләре 1920-24 елларда бу төбәккә кергән авыллар һәм аларда яшәүчеләр турында телдән сөйләнгән мәгълүматларны туплап, кулъязма рәвешендә «Музей» дигән журнал иҗат иткәннәр. Журнал рус телендә язылган. Әлеге таушалып беткән документлар җыелмасыннан (1924 ел, сентябрь, 5-чыгарылыш) мин түбәндәгеләрне күчереп алдым. Минем документлар арасында рус телендәге күчермә сакланмаган, татар теленә ирекле тәрҗемә минеке. Рәфхәт Зарипов.

«...Шул ук Себер трактындагы Яңгул авылында да башта чирмешләр яшәгәннәр. Соңа табарак чирмешләр мөселман динен кабул иткәннәр. Яңгул авылына Янгол исемле кеше килеп утырганнан соң, авыл Яңгул исеме белән атала башлаган. Яңгулдан 12 чакырым югары Янголның алты улы: Кушанбай, Күркә, Укчы, Яңгырчы, Ямай һәм Кушай Түнтәр авылына нигез салганнар. Хәзерге вакытта Түнтәр авылында яшәүчеләр шушы 6 кешенең алга таба буыннары булып торалар. (2003 елның ноябрена кадәр Түнтәр тарихына караган архив материалларында: Санкт-Петербургтагы Риза Фәхреддин мирасы, Казандагы ИЯЛИда Мөхәммәднәҗип хәзрәт Түнтәри язмалары Янгол бабаның 6 улы Түнтәрне төзегән дип күрсәтеп, алтынчы улның исеме күрсәтелмәгән иде. Монда Янгол бабаның 6 улының да исемнәре бар. Калган 5 угылның исеме алдагы чыганаклардагы исемнәр белән туры килә. Р.З.)

Укчы (Үкәч) нәселен түбәндәгеләр дәвам иткән. Колми — Габсаләм — Әбҗәлил — Габделхаликъ (104 яшь) — Габделхәким (78 яшь) — Габделлатыйф (87 яшь) — Мөхәммәднәҗип — Мөхәммәднәкыйп. (Габделлатыйф Хәкимов 1840 елда туган. Димәк ул 1927 елга вафат булырга тиеш. Язма 1924 елда язылган булганлыктан, бу яшь чынлыкка туры килми. Бу сан алдагы 78 яшьнең ялгыш чагылышы булырга мөмкин. Мөхәммәднәҗип Хәкимов Түнтәрдән 1932 елда сәүдәгәр һәм патша армиясе капитаны булуда, аннан соң патша хөкүмәтенә материаль ярдәм иткән кеше буларак гаепләнеп төрмәгә озатыла. Гаепләү документларында гаилә составы 4 кешедән торганлыгы гына әйтелә. — Р.З.)

Түнтәр муллалары түбәндәгеләр: 1) Габдерразак, 2) Госман (бу якларга беренче мәртәбә самовар алып кайткан), 3) Хәмид, 4) Сәгыйть, 5) Мөхәммәдгали Сәйфуллин. ул ишан булган. Бохарада укыган...(Бу мәгълүматлар Мөхәммәднәҗип Түнтәри язмалары белән тулысынча чагыша. Р.З.)

Аның янына еш кына Казыйм бәк килә торган. Казыйм бәк Петроградтан Чавалга кунакка кайта торган булган. (Ул вакытта Чавал Бособр?ныкы булган булса кирәк. Музей журналындагы искәрмә). Түнтәрнең алдагы муллалары: 6) Шәмсетдин хәзрәт, 7) Ишмөхәммәд хәзрәт, 8) Мөхәммәднәҗип хәзрәт, 9) Мөхәммәднәкыйп Ишмөхәммәдов.

Мөхәммәдгали Сәйфуллинны мактаган өлешләре... 2 тапкыр Нәкышбәнди орденының Алтын медаленә лаек булган. (Башка тарихи чыганакларда Алтын медальгә лаек булуы әйтелә, әмма ике тапкыр икәнлеге әйтелми иде. Р.З.)

Гали ишан үз акчасына 10 ар аршынлы агачтан 3 бина салдырып, аны мәдрәсә карамагына биргән. Шәкертләре бик күп булган. Аның мәдрәсәсеннән бик күп муллалар чыккан. 1874 елда вафат булган. Аның эшен кияве Шәмсетдин хәзрәт дәвам иткән. (Бу мәгълүматлар да башка чыганак мәгълүматлары белән чагыша. Р.З.)

Гали ишанда минем әтием Мозаффар Габделгаффаров та укыган. Ул үзе чыгышы белән Малмыж өязе Сәрдекбаш волосте Ишәлчеле Буҗа авылыннан булган. 1831 елда ул, Николай Беренче патшалык иткән чорда, рекрут буларак солдат хезмәтенә алынган. Ул унтер-офицер дәрәҗәсенә кадәр армиядә хезмәт иткән. Рус телен ул начар белгән, грамотасы начар булган. 1844 елда чираттагы ялга туган якларга кайткач, ул өйләнгән. 1854 елның 25 декабренда отставкага чыккан. Отставкага чыккач, аны Гали ишан үзе янында калдырган, аңа зур булмаган йорт салып биргән. Шунан соң аны һәм гаиләсен шушы авылга поопискага керткәннәр. Шунда үзенең вафатына кадәр яшәгән. Ул вафат булганда гаиләдә аның хатыны (әнием), 4 кыз бала һәм 2 малай калганбыз. Икенче малай булып мин, Мөхәммәдкамал 1855 елның 16 декабренда дөньяга килгәнмен.

Әти исән вакытта, 1868-1869 елларда мин Түбән Новгородка ярминкәгә киттем. Ә 1870 елда Уфа губернасының Бәләбәй өязенә сәүдәгәрләргә хезмәт итәргә алындым. Анда 1876 елга, солдатка алынганчыга кадәр, булдым. Солдат хезмәтеннән соң җайлырак эш булмасмы дип Оренбургка килдем. Анда киткәндә кесәмдә 2 сум акчам бар иде. Бу акчадан 6 шар тиеннән көн саен 3 тапкыр чәйгә, 2 тиен йоклап чыгу өчен түләдем. Юньле ашау һәм башкалар турында әйтеп тә торасы юк. Аннары мин Кәрван-Сарайга ахун янына киттем. Мин мәдрәсә ятагында яшәп торырга рөхсәт сорадым. Ахун минем үтенечкә риза булды. Әмма бер шарт куйды: мәдрәсәдә белем алырга! Мин риза булдым. Анда 2 ай булдым.

Алга таба Оренбургның танылган бай сәүдәгәре Әхмәд Гали улы Хөсәеновка хезмәткә кердем. Беренче елны елына 150 сум, икенче елда 220 сум, өченче елда 280 сум хезмәт хакы алдым. Бу ашау-эчү һәм тору хакыннан тыш кулга алган хезмәт хакы иде. Әхмәд бай хезмәтендә 12 елымны үткәрдем. Аннары Түнтәргә кайттым һәм Малмыж шәһәрендә бай сәүдәгәр Габделлатыйф Хәкимов кибетенә приказчик булып хезмәткә кердем. Монда тагын 18 елымны үткәрдем. Элеккеге хуҗам Әхмәд бай Хөсәеновта хезмәт иткәндә, 1883 елда, өйләнгән идем. Әхмәд байның башкортлардан алган 43 мең дисәтинә җирендә управляющий булып эшләүче Фәйзуллинның кызын алдым. (Монда сүз Мирхәйдәр Фәйзинең әтисе һәм аның апасы Фатыйма турында бара. Р.З.) Мтинем җәмәгатем чыгышы белән Орск шәһәреннән иде. Без аның белән 33 ел, 2 ай һәм 21 көн бергә яшәдек. Ул 1916 елның 31 июлендә вафат булды.

Мин 19 ел дәвамында шәһәр ... (городским ...частным), 5 ел төрмә директоры, 5 ел дәвамында шәһәр җәмәгать банкында директор урынбасары, касса мөдире, шулай ук рус-татар училищесе директоры (блюстителе) һәм төрле җәмәгать оешмалары җитәкчесе булып хезмәт иттем.

1890 елда мин Малмыжга килгәндә шәһәрдә бары тик 12 генә татар гаиләсе яши иде. Петербург шәһәренә Әхмәд Хөсәенов белән килгәндә мин шәһәр җәмәгать китапханәсендә (хәзерге вакытта Санет-Петербургта Россиянең Милли китапханәсе) Сәхаба Госман тарафыннан язылган кулъязма Коръәнне күрдем. Сәхаба Госман Мөхәммәд пәйгамбәрнең якын кешесе булган, аның сәхабәсе булган дип әйтеп булла (644-656 елларда Госман өченче хәлиф булган – Р.З.) 

40 ел дәвамында мин төрле-төрле «хуҗалар»га хезмәт иттем. Бөтен тормышымда бер дә спиртлы эчемлекләр кулланмадым, тәмәке тартмадым. Мин гомерем буе милләтемә хезмәт итәргә тырыштым. Бөтен көчемне, энергиямне милләтемне агарту, милләтемә белем бирү, милләтемне тәрбияләү эшенә бирергә тырыштым. Бернинди материаль кыенлыклар алдында туктап калмаска тырыштым.

1893 елда Күкшелдәге (Малмыждан ерак түгел Кошкино авылы) татар училищесында уку-укыту эшләренең тиешле югарылыкта булмавы турында белдем. 10 ел дәвамында эшләсә дә, бу мәдрәсәдә бары тик 5 кенә шәкерт белем ала иде. Мин өяз управасы рәисе Вас.Ал.Батуев белән сөйләшеп, Күкшел училищесын Малмыжга күчерү буенча эш алып бардым. Малмыжга күчергән очракта, училищеда шәкертләр саны кимендә 30 дан ким булмаячагы турында Батуевны ышандырдым.

Училищелар буенча инспектор Сенилов училищены Малмыжга күчерүгә каршы килде. Монда мөселман дине буенча укытучы-мөдәррис, җитәкче булмау белән аңлатты. Бу вазифаны мин үз өстемә алдым. Шулай итеп, Малмыжда беренче рус-татар училищесы эшли башлады. Аның беренче мөгаллиме Воткин Завод авылыннан Мирсаяф Мөхәммәдҗан улы Туктамышев булды. Ул Казанда укытучылар институтын (семинариясен) тәмамлаган иде. Алга таба минем тәкъдимем буенча дини мөгаллим булып Ор авылы мулласы Зариф Гариф улы Мансуров эшли башлады. Малмыжда яшәүче татар гаиләләре бүгенгә кадәр биредә рус-татар мәктәбе (училищесы) ачуга рөхсәт биреп, ярдәм иткән өчен земство управасы рәисе В.А.Батуевка рәхмәтле. Батуев эшләгән чорда Малмыж өязендәге барлык училищелар саны (башлангыч белем бирүче мәктәпләр дип санарга кирәктер. Р.З.) 42 дән 92 гә кадәр артты. Ул шулай ук Малмыжда земство хисабына татар кызлары өчен һөнәр мәктәбе (туку мастерское) ачарга ярдәм итте.

Шулай итеп, 1894 елдан Малмыжда рус-татар училищесы тулы көченә эшли башлады. Әйткәнемчә, аның беренче мөгаллиме М.М.Туктамышев булды. Аннан соң мөгаллимнәр булып Мөхәммәддин Корбангалиев, Шарбаев, Зариф Рәхмәтуллин, Сәмигулла Вәлиулла улы Салихов, Мирсәет Юнысов, Фатыйх Хәмәдиев, Габделбәр Кадыйров эшләделәр. Салихов бик яхшы укып, класстан класска күчкәндә ел саен бүләкләнеп, Малмыж шәһәр рус училищесен бетергән иде. Калган мөгаллимнәр Казан укытучылар семинариясен тәмамлап килделәр. Мин үзем шәхси акчама махсус йорт төзеп, аны земство хисабына рус-татар училищесы өчен гомумторак бинасы итеп тапшырдым. Аннан 13 ел дәвамында чит авыллардан килүчеләр бушлай файдаландылар. Бу вакыт эчендә бу ятакта 130 укучы яшәде. Мин шулай ук кызлар өчен туку мастерское итеп файдалануга аерым йорт төзеп бирдем. Әмма аннан 2 ел гына файдаландылар. Чөнки мине, шушы эшләрне оештырган өчен, Сарапуль өязе ротмистры Будоговский жандармы таләбе буенча, Оренбург шәһәренә сөргенгә җибәрделәр.

1909 елда кире Малмыжга кайтканнан соң, мин үз акчама кызлар өчен 6 айлык курслар оештырдым. Кызлар өчен оештырылган бу курслар татар-гарәб телләрендә алып барылды. Курслар өчен мөгаллимә итеп Мәчкәрә (Ишмән) авылыннан Хәдичә Габдулла кызы Үтәмешоване китердем. Курсларга Малмыжның үзеннән һәм читтәге авыллардан 66 тыңлаучы җыелды. Аларның яшь аермалары бик тә чуар иде. 

Рус-татар училищесы укучыларын мин ел саен 250 сумлык өс һәм аяк киемнәре белән тәэмин итеп тордым. 250 сумның 50сумын мин үзем күтәрдем, 100 сумын сәүдәгәр Хәкимовлардан, 100 сумын сәүдәгәр Хөсәеновлардан алдым. Бу суммалар сәүдәгәрләрдән зәкәт хисабына мөселман дине кагыйдәләре буенча алынды. Шулай ук Малмыж рус-татар училищесы һәм өяздәге җәдид ысулы белән укытыла торган татар мәдрәсәләре шәкертләренә ел саен 36 стопа (1 стопада 1000 табак) кәгазь һәм төрле дәреслекләр өләштем.

Мөхәммәдкамал Мозаффаровның ахыргы язмышы безгә билгеле түгел. М.Мозаффаров турында янә бер мәгълүмат таптым. Ризаэддин Фәхреддин үзенең «Болгар вә Казан төрекләре» китабында (Татарстан китап нәшрияты, 1993 ел, 180 бит) Шиһабетдин Мәрҗанинең Казандагы татар зиратындагы кабер ташындагы язмаларга аңлатма биргәннән соң, болай дип язган: «Бездән соң Малмыж шәһәре могътәбәрләреннән Мөхәммәдкамал әфәнде ибне Мозаффар тимердән челтәр (чардуган булырдыр — Р.З.) ясаткан дип ишеттем». Монда янә туганлык җепләре бар. Ш.Мәрҗанинең сеңлесе Бибифатыйма абыстай Түнтәрдә Фәйзерахман муллада кияүдә икәнен язган идем. «Ревизская сказка» язмалары Мөхәммәдкамалның әтисе Мозаффар Фәйзерахманның бертуган абыйсы булуы турында сөйли. Мөхәммәдкамалның әтисе һәм әнисенең каберләре Түтәр зиратында, әнисенең кабер ташы бар, әтисенең кабере Гали ишанның аяк очында. Мозаффар әфәнденең үз васыяте буенча аның каберенә таш куелмаган. Р.Фәхреддин Мозаффар мулла эшчәнлегенә «Асар»да зур бәя биргән һәм «Атасы Габделгаффар вә бабасы Ибраһим һәм заманаларда могътәбәр адәмләр булып, Ибраһим үз гомерендә туксан данә мосхәфе шәриф язган вә Ишәлчеле Буҗа авылында мәншүрсез имам булып торган иде, диләр», дип язган. Биредә «Мосхәфе шәриф» сүзтезмәсе Корън-Кәримнең кулдан күчереп язган нөсхәседер дип уйлыйм. Чыннан да ул заманнарда, типографияләр булмаганлыктан, Коръән-Кәримне кулдан күчереп язганнар. Аллаһыбыз сүзләре булган әлеге китапны күчереп язу бик җаваплы саналган. Бер хәрефне генә түгел, хәтта бер нокта яки өтерне төшереп калдыру да зур хилафлык булган. 90 данә Коръән-Кәримне күчереп язарга нинди көч-куәт кирәк булганлыгын чамалап буладыр.

Малмыж музеенда Мозаффаров турында янә түбәндәге мәгълүматлар бар: «1925 елда Малмыж туган якны өйрәнү музее ачылуга 5 ел тула. Шушы уңай белән Мөхәммәдкамал Мозаффаров  музейны оештыручыларга һәм аның эшен алып баручыларга халыкны тәрбияләү эшендә куйган зур хезмәтләре өчен рәхмәтен белдереп махсус хат яза. Музей журналы, 10 чыгарылыш, 1925 ел.

* * *

1905 елда М.Мозаффаров танылган профессор Н. Катановка (Казан университетына) рус-гарәп сүзлекләре турында белешмә сорап мөрәҗәгать итә. Шул елның 15 сентябрендә Н.Катановтан берничә битле хат килә. Ул анда гарәп сүзлекләре турында 6 китапка аннотация бирә. Сатып алып җибәрү хәстәрендә дә ярдәмен белдерә. Мәгърифәтчелек эшендә М.Мозаффаровка уңышлар һәм сәламәтлек тели».

Муса Бигиевнең 1916 елда М.Мозаффаровка язган ике хаты
1995 елларда «Мәгариф» журналында фәнни хезмәткәрләр Тәэминә Биктимерова һәм Диләрә Абдуллина тарафыннан бөтен трмышын татар мәгърифәтен үстерүгә багышлаган Түнтәр мәгърифәтчесе, М.Фәйзинең җизнәсе Мөхәммәдкамал турындагы язма 

«Муса Җарулла улы Бигиев (1875-1949) — танылган дин галиме, күренекле җәмәгать эшлеклесе, ислам фәлсәфәсе һәм гарәп әдәбиятына багышланган фәнни хезмәтләр авторы. Аның Малмыж шәһәрендә яшәгән татар зыялысы Мөхәммәдкамал әфәнде Мозаффарга язган хатларын тәкъдим итәбез. алар Казан Федераль университетының Лобачевский исемендәге фәнни китапханәсендә саклана.

Мөхәммәдкамал Мозаффаров хакында киңрәк мәгълүмат бирсәк тә артык булмас төсле. Ул — заманында бик ихтирам ителгән мөгътәбәр зат. Малмыжда мәктәп-мәдрәсәләргә даими ярдәм итеп торуы, рус-татар мәктәбенең попечителе булуы мәгълүм. Үз өендә мөселманнар өчен китапханә һәм кызлар өчен һөнәр мәктәбе дә ачкан. Анда тастымал сукканнар, оек бәйләгәннәр.

Мөхәммәдкамал шигырьләр дә язган һәм аларны «Шура» газетасында һәм башка басмаларда бастырган.

Кешеләр аңа еш кына киңәш-табыш белән мөрәҗәгать итә торган булганнар. Сакланып калган хатлар шулар турында сөйли. Хатыны Фатыйма абыстай — күренекле драматург Мирхәйдәр Фәйзинең бертуган апасы...

Алга таба авторлар XIX гасыр ахырында һәм XX гасыр башларында татар мәгарифен үстерү өчен мораль һәм зур материаль ярдәм күрсәткән ул чорның түбәндәге татар зыялыларның эшчәнлегенә тукталалар: Оренбургтан Хөсәеновлар, Екатеринбургтан Агафуровлар, Алма-Атадан Хәмзә Габделганиев, Казан ягыннан Заһидуллин, Троицкидан Яушевлар. Казаннан Маһруй Галиева (Галимҗан Баруди җәмәгате), Суфия бикә Җантурина, Троицкидан Фатиха Аитова, Чистай кызы Фатыйма-Фәридә һ.б....

Сүзебезне Муса Бигиев хатлары турында башлаган идек. Олы хөрмәткә лаеклы булган бу шәхеснең моңарчы матбугатта әлегә басылмаганга аларны мөмкин кадәр тулырак һәм үзгәрешсез бирүне кирәк санадык.

Хатларда (алар барысы ике) сүз югары белем алырга омтылып, бернинди документсыз вә акчасыз Петербург шәһәренә килергә йөрәге җиткән Әсмә исемле кыз хакында. Хатларның икесе дә 1916 елның октябрь-ноябрь айларында язылган. Ул чор — Беренче бөтендөнья империалистик сугыш барган вакыт. Зыялы галим Муса Бигиев та дәүләтләр сугышын үз хатларында сабырлык белән искә ала. Тик шулай да олы йөрәкле шәхес кыз бала язмышына битараф түгел, аның укуына ярдәм итүне бурычы дип саный. Хатның беренчесенә мөрәҗәгать итик:

«Мөхтәрәм Камал әфәнде Мозаффар хәзрәтләре!

Сезе әүвәле мәктүбем. Сәламеми ихтирамыми тәкъдим идерәм. Мөхтәрәм остаз Риза әфәнде хәзрәтләредән сезнең хакта бик күп сәналар [мактау сүзләре] ишеттем. Сезне ихтирамым зиядә улды [артты].

Берничә ай мәкаддәм [элек] сезнең сәйдәңез [хатының] вафат итмеш. Аллаһы Тәгалә сезләргә инде сәламәтлек, саулык, дәүләт виреп, мәхбүб сөйидәңезе рәхмәт җәннәтендә урынлаштырсын!

Бөтен инсаният дөньясының дәһшәтле хәсрәтләре көннәрендә кайгыдан-хәсрәттән котылмак мөмкин түгелдер. Киләчәк көннәр исламият дөньясына гыйззәт [хөрмәт, көч-куәт, дәрәҗә] вирсә иде инде.

Камал әфәнде! Сезнең Малмыжда Гобәйдулла улы Гыйззәтулла әфәнде исемле бер адәм бар имеш. Әсма исемле кызы сезнең ханәдә тәрбия кылынып, мәрхүмә сәйидәңез әлендә [кулында] тәрбия кылынмыш имеш. Хәзер ул кыз Петроградта сабак укып йөри, хәзерләнә. Хәзергә Фатыйма ханым квартирасында тора. Яхшы гына укып йөри. Берничә ай өчен хәзердән үк дүрт йөз рубл виреп куйдым. Ләкин Әсманың паспорты юк. Ул җәһәттән хәле бик уңайсыз.

Мөхтәрәм Камал әфәнде! Әсма атасы Гыйззәтулла әфәнде күреп сөйләңез, кызының паспорт йибәрен. Курсларыны тәмам итәр дә атасы янына кайтыр.

Паспорт хакына мәктүпне сезгә яздым. Сүзеңез дә, әлбәттә, мәкъбүл улыр [яхшы табылыр, хуш күрелер].

Мөмкин булсасагый кылыңыз [тырышучы, арадашчы булыгыз]. Бичара кыз зәхмәттән [борчу, мәшәкатьтән] котылып, сабакларыны тәмам итсен.

Гыйззәтулла әфәнде нә йирдә, кайда? Адресы мәгълүм булса, үзенә дә мәктүп язар идем.

Шул мәктүбемә җавап язсаңыз ярар иде. Адресым конвертта.

16 үктәбр 1916 сәнә.  Муса Җарулла.

Камал әфәнденең җавабы тиз килгәне күренә. Чөнки Муса Бигиевның икенче хаты 2 ноябрьдә үк язылып, анда кыз балага ничек итеп паспорт алырга кирәклеге бәйнә-бәйнә аңлатыла.

«Мөхтәрәм Мөхәммәдкамал әфәнде Мозаффар хәзрәтләре!

Мәктүбемә җавабыңыз иреште. 11 сәнәдә бирелгән паспортта Әсма язылган булса, оста үзенең кызына үз ихтыяры илә һәрвакыт паспорт бирә һәм бирдертә ала. Мин үзем Петроградта үз паспортымдан хатыныма паспорт бирдерттем. Үзе юк иде, күрмәенчә бирделәр.

Паспорт алу өчен кайту лязым [зарур] түгел. Хәзергә кайту да кыз өчен бер дә мөмкин түгел. Әгәр дә кайтса, укудан тукталса кирәк. Хәзер кайту хәраҗәте [чыгымнары] зур, килү хәраҗәте дә зур булыр. Юкка ул кадәр хәраҗәт тоту хаҗәт түгел. Әгәр дә атасы Малмыжда паспорт алалмаса, метрикадан шәһадәтнамә [таныклык] алып, кызына паспорт бирүгә ризалыгын формальный бер кәгазь яздыртып йибәрсең... (монда хат кыскартыла).

Мөхтәрәм остаз Ризаэддин әфәндедән сезнең хакта байтак сәналәр [мактау сүзләре] ишеттем. Сезне белә торган бер адәмдән бүген янә ишеттем. Сезнең бер китабыңыз да бар имеш. Нөсхәләре үзеңездә бар исә бәңа бер нөсхә йибәреңез.

Әсма паспорты хакында атасы иншалла күңер, зәхмәт булса да, сез дә бәлки сагый итәрсез [тырышырсыз]. Сезгә сәлам, ихтирам тәшәккер. Муса Җарулла. Ноябрь 2 дә 1916 сәнә».

Түнтәр мәдрәсәсе тарихына бәйле 

кайбер муллалар һәм татарның 

танылган шәхесләре

Гали хәзрәт Сәйфуллин (Мөхәммәдгали ишан), (1788-1874) — дин галиме, XIX гасырда Идел-Урал төбәгендәге иң күренекле ишан, Нәкышбәнди тәракияте ишаны. Иранда, Кытайда, Әфганстанда, Һиндстанда, Бохарада белем алган. 1829-1859 елларда Түнтәр мәдрәсәсенең мөдәррисе. Авылның беренче указлы мулласы. Аны мактап Шиһабетдин Мәрҗани, Гаяз Исхакый, Вахит Имамов, Атилла Расих һәм башкалар язып калдырган.

Мөхәммәднәҗип хәзрәт Шәмсетдинов, (1863-1930) — дин галиме, журналист һәм мөгаллим, Гали ишанның оныгы. 1911-1917 елларда Казанда Галимҗан Баруди белән «Дин һәм әдәп» журналы чыгара. Басылып чыккан китаплары Казан музейларында, Татарстан милли китапханәсендә, Лобачевский китапханәсендә, ИЯЛИ мирасханәсендә саклана. Болардан тыш 32 битлек «Түнтәр авыл тарихы» исемле кульязма китап авторы. 1894 елда Түнтәрдә җәдид мәдрәсәсе ачкан.

Сәйфулла хаҗи Габдерәшид улы — Түнтәр авылы мулласы, танылган Гали ишанның әтисе.

Муса хаҗи Габдерәшид улы — Түнтәрнең дин галиме, Ш. Мәрҗани тарафыннан макталган.

Фәйзерахман хәлфә Габделгаффар улы — Түнтәр мәдрәсәсе мөгаллиме, Ш. Мәрҗанинең җизнәсе.

Заһиретдин хаҗи Фәйзерахман улы — дин белгече, китаплар язган Түнтәр авылы мулласы.

Сираҗетдин мулла Сәгыйтов — Түнтәр авылы мулласы, соңарак Оренбург төбәгендәге Каргалы бистәсенә китеп, шунда мулла хезмәтен башкарган.

Садретдин мулла Сираҗетдин улы — Түнтәр авылы мулласы, соңарак Оренбург төбәгендәге Каргалы бистәсенә китеп, шунда мулла хезмәтен башкарган.

Габдерразак хәзрәт Ишмөхәммәдов — Чукындыру сәясәтеннән Казан ягыннан качып 1730 елларда Түнтәргә килеп урнаша. Түнтәрнең беренче имамы һәм Түнтәр мәдрәсәсенә нигез салучы. Түнтәрдә имам булып 40 ел торган. Бу вакытта җәмәгате белән авыл халкын укырга язарга өйрәткән. Бу чорда авылда укый-яза белмәүче булмаган.

Госман хәзрәт Исмәгыйлов — Түнтәрнең икенче имамы. Дагыстанда белем алган. 1771-1785 елларда Түнтәр мәдрәсәсе мөдәррисе. Авылга беренче самовар алып кайтып тирә-якны шак катырган.

Габделхәмид хәзрәт Үтәгәнов — авылның өченче имамы. Мәчкәрә мәдрәсәсенә нигез салучыларның берсе. Якынча 1785-1809 елларда Түнтәр мәдрәсәсе мөдәррисе.

Сәгыйдь хәзрәт Вәлидов — авылның дүртенче имамы. Якынча 1809-1832 елларда Түнтәр мәдрәсәсе мөдәррисе. Аңарчы Оренбург Каргалысы имамы булган.

Мозаффар Габделгаффаров — отстпакадагы унтер-офицер, Мөхәммәдкаамалның әтисе. Гали ишанның ярдәмчес булып хезмәт иткән дәрәҗәле мулла.  

Ишмөхәммәд Динмөхәммәдов (Ишми ишан) — (1849-1919), дин галиме. 1877-1919 елларда Түнтәр мәдрәсәсенең мөдәррисе булып эшләгән. Басылып чыккан китаплары шактый. Кадимче буларак дин нигезләрен саклап калу өчен көрәш алып барган. Большевиклар тарафыннан 1919 елда атып үтерелгән.

Габделхәй Динмөхәммәдов — (1891-1922), Ишмөхәммәд хәзрәтнең улы, язучы, журналист, мәгърифәтче. Китап булып басылып чыккан хикәяләре, пьесалары бар. Журналларда тәрбия мәсьәләләренә багышланган мәкаләләре күп. Беренче мөселман укытучылары съезды делегаты.

Мөхәммәднәкыйп Ишмәхәммәтов — Ишмөхәммәд хәзрәтнең улы. Авыл халкының авторитетын яулаган Түнтәр мулласы.

Фарук Нәкыйпов — (1926-2005), Ишмөхәммәд хәзрәтнең оныгы, Казанда яшәде. РТИ директоры урынбасары һәм баш инженеры булып эшләгән. Бабасының хезмәтләрен барлау эшен алып барды. 

Җәүдәт Айдаров — (1918-2000), Ишмөхәммәд хәзрәтнең оныгы, татарлар арасыннан беренчеләрдән булып Ленинград сәнгать Академиясен тәмамлаган. Дмитрий Шостакович дирижерлыгында Ленинград блокадасында Шостаковичның җиденче симфониясен барабанда башкарган. Озак еллар Казанда дирижер булып эшләгән.

Зәйнәп Хәйруллина — Түнтәр килене, Җәүдәт Айдаровның хатыны, танылган музыка белгече, диктор, Казан телевидениесенең беренче директоры. Казанда яшәде.

Тәлгать Айдаров — (1916-2001), Татарстанның атказанган уйлап табучысы. Озак еллар Казан заводларының берсендә инженер һәм директор урынбасары булып эшләгән.

Сәетгәрәй Фәйзуллин — (1875-1927), Түнтәр мәдрәсәсе шәкерте, Шода авылы имамы, Ишмөхәммәд хәзрәтнең кияве, драмматург Мирхәйдәр Фәйзинең абзыйсы.

Мөхәммәдкамал Мозаффаров — (1855-1925?) елда Түнтәрдә туган, үскән, белем алган. 1890 елда беренче булып Малмыжда рус-татар мәктәбен оештыручы. Малмыжда үз акчасына кызлар өчен беренче һөнәр мәктәбе ачкан. Танылган драмматург Мирхәйдәр Фәйзинең җизнәсе.

Латыйф Габбасов — XIX гасырда Түнтәрдә шактый елар дәвамында староста булып хезмәт иткән.

Шаһимәрдән Әхмәтша улы Үтәгәнов— «Хөсәения» мәдрәсәсенең беренче мөдәррисе һәм мөгаллиме. Түнтәрдә туган, укыган, Оренбургта яшәгән, 1905 елда Оренбургның танылган миллионеры, «Хөсәения» мәдрәсәсен тотучы Әхмәт бай Хөсәновның мирас документына шаһит буларак кул куйган.

Габделлатыйф Хәкимов — (1839-1920?), хаҗи, 1893 елга кадәр Түнтәр крестьяне, 1893-1904 еларда Малмыж шәһәренең икенче гильдия, 1904 елдан Уфа шәһәренең беренче гильдия сәүдәгәре, татар мәгрифәте үсеше өчен ярдәм итеп торган меценат. Уфада ике катлы, ике манаралы «Хәкимия» мәчете, 300 урынлы «Хәкимия» мәдрәсәсе, кызлар өчен 400 урынлы мәктәп төзеткән һәм аларны үз хисабына тоткан. Түнтәрдә икенче мәчетне һәм кирпечтән 130 кв метрлы мәдрәсә бинасы төзеткән. 1911 елда Уфа губернасының Мактаулы гражданы (Потомственный Почетный граңданин) исеменә лаек булган.

Мөхәммәтшакир бай Хәкимов— (1869-1920?), Габделлатыйфның улы. Бөгелмәдә яшәгән һәм сәүдә иткән. Түнтәр мәдрәсәсе өчен 130 кв метрлы таш бина салдырган. Бөгелмә шәһәрен төзекләндерүгә зур ярдәм иткән. Шәһәрдә парк һәм күл төзеткән рус-татар мәктәбе ачкан. 1911 елда Уфа губернасының Мактаулы гражданы (Потомственный Почетный граңданин) исеменә лаек булган.

Закир Мифтахетдинов — (??-1916), Гали ишанның уллыкка (баҗасы Мифтахетдин мулладан) алып үстергән улы, үз гомерендә (1917 елга кадәр) 11 (унбер) тапкыр Хаҗ сәфәрендә булган.

Фани дөнья — бер көнлек, 

ахирәт — мәңгелек

Авылыбызның борынгы зираты һәм андагы изге кабер турында авылдашларыбызга мөрәҗәгать. Бу язма 2003 елның август аенда район газетасы «Хезмәт»тә һәм республика газетасы «Ватаным Татарстан»да июнь аенда  басылды.

«Бер көнлек кенә булмаса да, безнең гомеребез кешелек дөньясы белән чагыштырганда чыннан да бик бәләкәй. Иртәме, соңмы без барыбыз да, ахыргы чиктә, бакый дөньяга күчәбез.

Фани дөньяда без нинди яхшы гамәлләр кылып калдыра алабыз соң? Безнең халыкта элек-электән «Кеше үз гомерендә өч төрле гамәл кылырга тиеш» дигән гыйбарә яши. Беренчесе — агач утыртырга. Икенчесе — өй салырга. Һәм ниһаять, өченчесе — нәсел калдырырга. Билгеле, болар иң гади таләпләр. Кеше болар белән генә канәгатьләнми. Утыртылган агач яки салынган йорт бер яки бик күп булганда ике гасыр яшәргә мөмкин. Ә менә синең нәселеңне дәвам итүчеләрнең яшәве гасырлар белән генә үлчәнми.

Бу дөньяда яшәүчеләрнең изге бурычларыннан берсе ул — нәсел-нәсәбәңне, бабайларыңны, әбиләреңне белү, аларның гореф-гадәтләрен, әхлак кагыйдәләрен өйрәнү, дәвам итү һәм балаларга тапшыру. Аларны искә алу, зыярәт кылу, алар җанына дога ирештерү. Әгәр алар рухына без догалар ирештерсәк, алар яткан каберләрне, зиратны карап, тәрбияләп торсак, алар җанына тагын ни кирәк?

Түнтәр авылының яше 4 гасырга тула. Авыл тарихын өйрәнү вакытында мин шактый күп яңалыкларга юлыктым. Шуларның күңелгә бик нык тәэсир иткәннәре бар. Мин аның берсе турында әйтмичә кала алмыйм. Бигрәк тә тамырлары шушы авыл белән бәйләнгән исән кешеләргә.

2002 елда район хакимияте башлыгы Марат Хәй улы Зариповның ярдәме белән Галимҗан Ибраһимов исемендәге Тел, әдәбият һәм сәнгать институты мирасханәсеннән авыл өчен бик тә әһәмиятле булган материал алдырдык. Ул 1929 елда Мөхәммәднәҗип хәзрәт Түнтәри тарафыннан язылган «Түнтәр авыл тарихы» дигән хезмәт. Ул 2003 елда «Гасырлар авазы» исемле җурналда дөнья күрде. Анда мондый мәгълүмат бар: «Түнтәр авылының беренче имамы Габдерразак хәзрәт бине Ишмөхәммәд бине Тәми. Чыгышы белән Казан ягыннан. Чукындыру чорында Түнтәргә килеп урнаша. Түнтәр мәдрәсәсенә нигез сала һәм җәмәгате белән 40 ел дәвамында авыл халкын укырга-язарга өйрәтә. Бу чорда авылда балалардан алып, әби-бабайларга кадәр укый-яза белмәүче булмаган. Кабере иске зиратта». Габдерразак хәзрәтнең уллары Казанда һәм Семипулатта (Семипалатинск) мулла булып хезмәт иткәннәр. Түнтәрдә нәселе калмаган. Тарихи мәгълүматларга караганда Габдерразак хәзрәтнең Түнтәрдәге имамлык еллары 1730-1770 елларга туры килә. 

Түнтәрнең иске зираты Югарычта, Тарлау дигән урында. Бу урында чирмеш зираты да булган. Анысы арырак. Революциягә кадәр Түнтәрнең борынгы зираты киң һәм калын такталар белән киртәләп алынган. Бу урын кысан булгангамы (алгы якта авыл, артта чирмеш зираты, түбән якта яр кыры, югары якта, хәзерге амбар хуҗалыгы урынында, шәхси йортлар булган), әллә кабер казу өчен үтә ташлы булгангамы, бабайлар зират өчен яңа урын алганнар. Бүгенге зират 1800 елларда башланган. Иске зиратның коймалары сугыш елларында җимерелгән һәм кабат торгызылмаган. Сугыштан соңгы елларда анда бер карт каен һәм тактадан корылган чардуган бар иде. Хәзер ул чардуган тимергә алмаштырылган. Нәгыймә апа Хөсәенова исән вакытта миңа «Зират зур иде. Безнең бакча башына кадәр диярлек сузыла иде» дип сөйләп калдырды. Бүгенге көндә исән өлкән кешеләрдән Ибраһим ага Зыятдинов, Габделхәй ага Габдерәхимов, Габделхәй ага Гозәеров зират коймаларын, кабер өстендәге түмгәкләрне хәтерлиләр. 

Сугыштан соңгы елларда бу урыннарда, тау башында авылның җәйге сабан туйлары үткәрелеп килде. Бу урыннан авыл көтүе өчен көтү юлы салынды. Соңарак, 1965 елларда бу урын мәктәпнең футбол мәйданчыгы булып хезмәт итте. Хәзерге амбар хуҗалыгының капкасын кергәч тә салынган юлның түбәнге ягында булган ул зират. Зират коймалы була. Зиратның югарыгы кырында юл, элек урам була. Авыл көтүе дә шушы урам буйлап йөргән. Урамның югарыгы ягында хуҗалык йортлары урнашкан. Ибраһим Зыятдиновларның Ситдыйк исемле бабасы шул урамның югары ягында, хәзерге ашлык амбарлары урынында яшәгән. Зарипов Мөкатдәснең әнисе ягыннан борынгы бабалары да шушы урамда яшәгәннәр. 1969 елларда шушы урыннарда, зиратның югарыгы ягында, амбар хуҗалыгы төзелгән. 1970 елда зират булган урында водокачка өчен кое казылып, су торбалары салу өчен 2 метр тирәнлектә траншея казыганда, җир астыннан сөякләр һәм чәчләр чыккан. Траншея казучы, зур экскаваторда эшләүче Казаннан килгән чуаш егете башта шушы тирәдә трактор кабинасында төн куна торган була. Бу урында зират икәнлекне белгәч, колхоз идарәсеннән сорап йокларга фатир сораган. Поляк урамындагы буш торучы Майдилбәр йортында яшәгән. Бу турыда шушы тарихны күргән һәм белгән, озак еллар дәвамында амбар хуҗалыгында машинист булып эшләгән Наил Гайнетдинов сөйләде. 1980 елларда водокачканың алгы ягында, зират өстендә, колхозның кар базы белән берлектә ит саклау склады төзелгән. 1990 елларда амбар хуҗалыгының аскы ягыннан, зират өстеннән машина юлы салынган.

50 елдан артык без борынгы бабайларыбыз зираты өстеннән белепме, белмичәме юл салып, таптап йөргәнбез икән, хәзер соңга калып булса да, хатабызны төзәтергә кирәк. Бу турыда авылдашлар белән мәчеттә гает намазыннан соңгы вәгазьдә сөйләшенде. Күмәк хуҗалыкның отчет җыелышында сүз алып барылды. Колхоз идарәсе материал һәм техника белән, авылдашлар исә кул хезмәтләре белән ярдәм итәргә, иске зиратны өлешчә киртәләп алырга дигән фикергә килделәр. Киртәләп алынгач, агачлар да утыртылыр. Әмма киләчәк буын өчен бу урынның авылдашлар өчен изге булуы турында бер тамга кирәк. Кабер ташы формасында истәлек булырга тиеш анда. Бу ташка беркетелгән мәрмәр плитәгә түбәнде язма уелыр: «Бу — Түнтәр авылының 1600-1800 еллардагы зират урыны. Монда Түнтәр мәдрәсәсенә нигез салучы һәм 1730-1770 елларда ук бөтен авыл халкын укырга-язарга өйрәткән Габдерразак хәзрәт тә күмелгән». Бәлки тагын нәрсәдер өстәргә мөмкиндер.

Бу язма белән мин Түнтәрдә, райондагы башка авылларда, чит җирләрдә яшәүче, тамырлары Түнтәрдән булган авылдашларга мөрәҗәгать итәм. Иске зиратка кабер ташы-истәлек кую өчен акчалата ярдәм итүегезне сорыйм. Кабер ташының зурлыгы һәм күркәмлеге җыелган акчадан чыгып билгеләнәчәк. Газетадан бу язманы кисеп алып, чит җирләрдә яшәүче авылдашларыбыз игътибарына җиткерүегезне үтенәм. Акчаны Түнтәр мәчете фондына, иске зират кабер ташы өчен дип күрсәтеп җибәрергә. Бер үк вакытта үзегез, тормыш һәм хезмәт юлыгыз турында язып җибәрегез. Сезнең мәгълүматлар һәм кемнең күпме күләмдә һәйкәл өчен акчалата ярдәм итүе турында Түнтәр авылы тарихына багышланган китапта күрсәтеләчәк. Сезнең матди ярдәм борынгы бабайларыбыз һәм әбиләребез рухына изге дога булып ирешерлек булсын идее».

Һәр авылның үз изге урыны бар

Әлеге язма «Мәгърифәт» газетасында басылды

«80 елдан артык совет хакимияте чорында, «Аллаһе Тәгаләсез яшәгән» дәверләрдә, изге урыннарыбызны онытып бетерә яздык. Газетабыз изге урыннар турында рубрика ачкан икән, бу бик тә күркәм эш. Ата-бабаларыбызның элек-электән изге санаган урыннарын белү, ул урыннарны кадерләп-саклап тоту, аларның изге гамәлләрен, гореф-гадәтләрен, әхлак-әдәп кагыйдәләрен өйрәнү, яшь буынга җиткерүдә бик тә кирәкле эш булыр бу. Газета-укытучы-балалар-әти-әниләр чылбырында бу бик мөһим.

Билгеле, һәр авылның үзләре өчен изге саналган урыннарны республика буенча махсус исемлекккә кертеп бетерү мөмкин эш түгел. Һәр авылның мондый урыннары бар. Безнең авылда алар берничә.

Берсе Гали ишан кабере. Ул авылыбызның хәзерге зиратында. Озак еллар дәвамында чит җирләрдә яшәүче авылдашларыбыз ишан кабере туфрагын изге санап үзләре белән алганнар... (Бу урында Гали ишан турында алдагы битләрдә бирелгән кайбер мәгълүмалар язылган) ...Иң әһәмиятлесе, Гали ишан турында авылдашлар телендә кадерле риваятьләр сакланган: «Ул бик күпләрне «өҗем гыйлеме» белән дәвалаган. Авырга узып, кышкы көндә кура җиләге ашыйсы килгән бер яшь киленне подвалга төшергән. Тегесе анда «ботактан өзеп туйганчы җиләк ашаган», имеш. Ат белән күпергә җиткәч, күперне су алып киткән була. Ишан хәзрәт кучерга «йом күзеңне» ди, күзне ачкач, алар елганың теге ягында булалар. Гали ишан «авылда ут-хәвеф булса, ут бер хуҗалыктан беркая да күчмәсен» дип дога кылган. Ишан хәзрәт үлеменнән соң 150 ел инде авылда ут чыккан очракта чыннан да икенче хуҗалыкка күчмәгән. Хәтта бер хуҗалык тулысынча янып бетеп, янәшәдә 5 метр ераклыктагы салам түбәле каралты-кураларга да ут үрмәләмәгән. Гали ишанның җеназасын күтәреп барганда авырлык югалган..».

Авылыбызга нигез салган беренче авылдашларыбыз авыл үзәгендәге зур чишмә янына утырган. Бу урынны да, Шүрәле чишмәсе янәшәсен дә без изге урын дип кабул итәргә хаклыбыз. Шулай да, тамырлары Түнтәр авылы белән бәйләнгән кешеләр өчен авылның тагын бер изге урыны — иске зираттагы Габдерразак хәзрәт каберлеге. Әлеге урын да гасырлар дәвамында безнең төбәк кешеләре өчен изге урын саналган. Хәтта хайваннар авырткан очракта да, авыру терлекне җитәкләп шушы каберлек булган әлеге иске зиратны, чирмеш зиратын да кертеп, өч тапкыр әйләнеп чыга торган булганнар. Кызганыч, соңгы 80 елда бу урынны авыл халкы «чирмеш зираты» дип кенә искә алган. Аннары бу да онытылган. Бу урында көтү юлы, машина юлы барлыкка килгән. Бер кабер өстендә генә буыннан буынга яңартылган бердәнбер чардуган сакланган. Бу иске зиратның тау итәгендә чишмә чылтырый. Шул тирәдәге хуҗалыклар аның суын эчү өчен файдаланалар. Хәзер күмәк хуҗалык ярдәмендә авылдашлар белән белән бергәләп, иске зиратны өлешчә киртәләп алырга һәм анда истәлек итеп кабер ташы куярга уйладык. 

Түнтәрнең изге дип саналган, инде онытылып беткән диярлек тагын бер урыны бар: бу «Изгеләр чишмәсе». Ул авылдан берничә чакрым югарырак. Аның суы белән безнең бабайлар күптөрле авыруларны, шул исәптән күз авыруларын дәвалаганнар. Хәзерге белгечләр әйтүенчә, аның суы көмеш тозлары белән баетылган булырга мөмкин. Ләкин мондый анализ әлегә бернинди лабораторияләрдә дә үткәрелмәгән.

Авылыбызның изге урыннары бар. Алар авыл тарихында киң чагылыш табарга тиеш. Яшь буын аларны белеп үссен иде. Борынгы бабаларыбызның изге мирасларын саклау — безнең бурыч».

Борынгы зиратыбызда 

кабер ташы куелды

Язмалар газетада басылгач, алар хакында авыл халкына хәбәр ителгәч, июнь-сентябрь айларында иске зират кабер ташы-истәлек өчен түбәндәге авылдашлардан, гаиләләре исеменнән җирле үзидарә советының махсус исәбенә акча керде.

Казанда яшәүче Фарук абый Нәкыйпов авыру сәбәпле очрашуга кайта алмады. 2005 елның апрель аенда очрашкач, кабер ташы өчен ниятләгән акчам бар иде дип 1000 сум акча бирде. Кабер ташы эшләнеп беткән булганлыктан, музей өчен яки «Тирән тамырлы Түнтәрем» китабын хәзерләү өчен тотарсыз, диде. Бу акчага китап эшләгәндә куллану өчен компьютерда кулланыла торган хәтер тартмасы (флешка) һәм чиста компакт дисклар сатып алынды. Озак та үтмәде, 7 майда Фарук абый вафат булды. Урыны оҗмахта булсын.

Кабер ташы өчен атап акча керткән барлык авылдашларга чиксез зур рәхмәтебезе белдерәбез. Ходай сезгә саулык-сәламәтлек, тыныч тормыш бирсен! Булган мал-мөлкәте

[image: image10.jpg]Eh"k’

# bucvunashup-paxMaHup-
paxmuﬁ (rapanm wpnTHINIA)
by msre ypbia — 1600-1800
eas1apaarsl TyHTIp

3HpPaTHIHBIH Oep o.1eme. be3HeH

OopbIHrbI 30H-0adamaap ham
TyHTap MaapacaceHd

HHTe3 CaTy4bl,
1730-1770 eanapaa :Kamarare

0e19H 06TeH aBbLT XaJIKbIH
YRBIPra-sizapra, Topousra
©HPITKIH ABbLTHBIH OepeHYe
nmambl [abaeppasak Oume
Hmmexammoan omne Tomu 19
Oy 3HpaTTa RHPJIIHIJH.
by Tam aaap pyxsiHa
aBBLIIANLIAPAAH H3Te
Jora OyJIChIH.
2004 ea.

E =\




[image: image11.jpg]Nawnnace HoeMeHHDH KeM Tanisipom?





[image: image12.jpg]33xkupoBa MencuHa MNaTaynna Koissbl

| 33kmpoe Xapuc LWakup ynbl
LWiaiimexammaToB Kammn LLISMMEXSMMaT ynbl
LWakupxaHos Padasns Kamun ynsl
WspadeTauHos Padxat CaxabetamH ynul
MuinbMaHoB PadxaT Hypucnam ynbl
ranumxaHos Madypxax Mapudxax ynsl
T anmmauoe Mebapak ManuMxaH ynel

MeiMaTauHOB PywwaT Tanrats ynul
OXM3Tranues Paun oxMaTrany ynul
3aiHeTaMHo8 Prwat Tanrats ynsl
BadwmH Canum Hyp3ana ynel

Hyp3agus Pukat Hypucnam ynel
3usTauHos Mnrms U6pahuM ynel

T aﬁcnya Tackvpa 3ath'r.quH Kbi3bl
Kaaewpos ®apT Kagump ynsl
BanuynnuH Pudat Tanrats ynel
a3n308 Barvwis Masms ynsl
LWatixeTauHos Tabpuc LLsMxeTanH ynbl
PaxmaTynnuHa Oay3ua MaMHETAMH Kbisbl
MocTadwmH

NNUH Tahup Caduynna ynel
Paxumxaros Uncyp PaxuMxaH ynol
BanuynnuK Tanrate Banuynna ynsl
ranumMosa ®axua MeKaTaaC Kbisbl
PaxmaTynnud Mapat MuH3aga ynsl
FapudynnuHa Oanna Mynnaranu Kbissl
a36iMMOB Xaiagap XawmMm ynel
Xakumos Pamun Padasnsb ynel
CamurynnuH MNanu CaMurynna ynel





[image: image13.jpg]LWspadeTamHoes 3am@bnps MOGEK Kuaw
Lizhwes KoTayc FamM yne

Liahwes FansaxsaT Nk ynel
HMcsarssinoe Magapuc MoMarsiine yns!
MbpahmMos Socat WopaheM yne
Fosaepoe Tahwp Fabpemed yns





гезнең һәм балаларыгызның игелеген күреп яшәргә насыйп булсын! Амин! 

Кабер ташының үлчәмнәре: 170 х 80 х 10 см. Ул тоташ мәрмәрдән ясалган. Ике гасырны чагылдыручы ике баскычтан торган аскуймага утыртылды. Чардуганы 3 х 4 метрлы. Җиде баганага беркетелеп бизәкләп, нык тимердән ясалды. Чардуганны эшләтү һәм кабер ташын урнаштыру эшләрен күмәк хуҗалыкның төзүче-инженеры Айрат Мөхәммәтшин оештырды. Чыгымнарны күмәк хуҗалын күтәрде.

Кабер ташы өчен иганә кертүчеләрнең фамилияләре язылган түбәндәге исемлек авыл тарихын яктырткан «Тирән тамырлы Түнтәрем» китабына кертелде.

Кабер ташының алгы ягы әнә шундый. Ташның бу алгы ягын Казанда осталар эшләде. Биредә әз генә гадәти булмаган тарихны язып үтәм. Алдан Казанга барып, мин кабер ташлары язу эше иң арзанга башкарыла торган остаханәләрне барладым һәм Идел буе районында урнашкан «Гранит» базасына тукталдым. Башка остаханәләргә язылмаган ташларны да шушыннан алып китәләр, шушында ук язучы рәссам-граверлар тупланган остаханә дә бар икән. Икенче көнне шунда Гомәр хәзрәт белән килеп, сатудагы күргәзмәгә куелган иң зур, иң күркәм ташны сайлап алдык. Заказны бирдек. Мин ташның алгы ягына языла торган текстны һәм рәселе макетны компьютерда эшләп алып килгән идем. Бер айдан «заказыгыз үтәлде», дигән хәбәр килде. Колхоздан «Газель» автомобиле сорап, ташны алырга киттем. Аны алырга дип керсәм, артыма егылып китә яздым. Мәрмәр бик матур, мәчет рәсеме дә бик күркәм чыккан. Бисмилласын да матур итеп язганнар, 331 символдан торган текст да бик матур чыккан. Әмма... мин биргән текстның һәрбер юлында беренче хәрефне баш хәрефтән язып, юл беткәнче калган хәрефләрне юл хәрефләреннән язганнар. Эшне башкарган художник «Берни эшләп булмый инде, мин бу текстны шигырь юллары дип белдем», ди. «Менә бит. Минем заказ кәгазендә тексттагы барлык хәрефләр баш хәрефтән язылган», дим. Укырга ерактан күренеп торсын, дип шулай эшләгән идем. Бик зур эш башкарылган, әмма ул күңелгә ятмады. Киңәшергә кеше дә юк. Шофер да мин буш кайтыйммени, дип дулый. Нишләргә белмичә, ярты сәгатьтән артык вакытта база ишек алдындагы кабер ташлары арасында уйланып йөрдем. Ташны кырып хәрефләрне юл хәрефләренә төзәтсәң дә матур булмаяак, бер генә хәреф түгел бит! Шуннан соң, башка уй килде. Туктале, мин әйтәм, директорны күреп сөйләшим әле, дип уйладым. Бәхеткә, ул үзендә булып чыкты. Тыңлады, килде, карады һәм «Да-аа! Это же на века!», дигән сүзләрне әйтте. Аннары эш башкаручыга «ташның бу битен тигезләп кырып алырга, ялтыраганчы шомартырга һәм эшне өр-яңадан кабат эшләргә» кушты. Рәхмәт, каршы килмәде. Эш башкаручыга ничек түләгәндер, анысын әйтә алмыйм. Безгә өстәмә хак түләтмәде.

Ташны Түнтәргә алып кайтканнан соң, аны урнаштырганчы, әлеге ташның арткы ягына һәм ике як янына шәхсән үзем түбәндәге язмаларны уйдым. Ташка язу буенча тәҗрибәм юк иде. Шулай да, бер башлагач, әкренләп барды. Минем электр белән эшли торган аппаратым булмады. Язмаларны кулга чүкеч һәм таш кискеч тотып эшләдем. Шунлыктан бу эш бер айдан артыкка сузылды. Мин үзем өстәмә рәвештә ташка уйган язмаларның эчтәлеге түбәндәгечә:

Арткы ягында:

Башында дога язылды. Нинди дога язу уңышлы булыр икән, дип башта абыстаебыз Минсылу әби белән кинәштем. Гарәп шрифтындагы текст болай булды:

• Әл-хәмдү лиллаһи раббил-галәмин •

• Әшһәдү әл-лә иләһә иллал-лаһү •

• Вә әшһәдү әнә Мөхәммәдән габдүһү вә рәсүлүһ •

Ташның бер ян кырында бу доганың укылышын татар хәрефләре белән яздым. Ташның икенче ян кырында бу догаларның кыскача мәгънәсе чокыдым:

«Галәмне тәрбия кылучы Алаһы Тәгаләгә хөрмәт һәм дан! Чын күңелдән ышанам, Аллаһы Тәгаләдән башка илаһи зат юк, чынан да Мөхәммәд Аның колы һәм Аның илчесе».

Ташның арткы ягында догадан соң яшьләргә, авылдашларга үгет-нәсихәт язылды:

«Авылдашым! Син нәселләребезнең чишмә башы — әби-бабайларыбызның мәңгелек йорты аша үтәсең. Баламы син, үсмерме, урта яки олы яшьтәме, кем булсаң да, бер минутка тукта, уйлан һәм белгән догаңны укып кит!

Әти-әниеңнең кадерен бел, һәркемгә миһербанлы, игелекле һәм гадел бул! Йөрер юлларың тигез, күңелең пакъ, йөзең ак, эшләрең уң булсын! Кайгы-хәсрәт күрмичә, гаилә бөтенлеге белән, таза-сау булып яшәргә язсын! Амин».

Шулай итеп өйрәнчек буларак мин үзем дә әлеге ташка 600 гә якын символ уйганмын.

Югарыдагы исемлек акча тапшыру тәртибендә төзелде.

Кабер ташына акча туплауда, эшне оештыруда, Түтәр авылының 400 еллык юбилеен үткәрүдә актив катнашкан, ярдәм иткән күмәк хуҗалык, җирле үзидарә җитәкчеләренә, барлык авылдашларга, безнең изге эшкә теләктәшлек күрсәткән Җәлил хәзрәткә, район җитәкчелегенә, газеталарда тантананы яктырткан журналистларга, барлык авыл халкына, кайткан кунакларга олы рәхмәтемне белдерәм.

Иске зиратыбызны коймалап алу да планда каралган иде. Кызганычка каршы, монысын башкарып чыга алмадык. Зират өстендәге көтү юлын да, автомобиль юлын да үзгәртү мөмкинлеге бар иде. Әмма кайбер авылдашлар моңа каршы төште. Урманчы Мөхәммәдиев Рәсүл әлеге иске зират мәйданы өстенә урман хуҗалыгы хисабыннан агач утыртуны да оештырырга риза булган иде. Әмма утырткан агачларны көтү юлында терлек ашаса, штрафы бик зур булачагын кисәтте. Шул иске зиратны коймалап алдыру өчен көч җитмәде. Биредә җирләнгән 2000 гә якын авылдашлар – әби-бабайлар рухы безгә рәнҗемәсен иде, дип теләп, догада булыйк.

Түнтәрнең хәзерге зиратындагы 

ташъязма истәлекләр

№ 1  

Алгы ягында:

1) Шәйхе Мөхәммәдгали хәзрәтләре

2) Түнтәрдә илле ел имамәт тәдрис вә шөюхәт илә

3) гомер кичермешдер дәресләре тәфсир хәдис вә голуме гарәбия вә фикъһия

4) улыб дияремездә мөндәрис улмыш шу голуме шәрифәйе тәҗдид

5) итмәкилә ислахе тәдәррәсә һәм хезмәт әйләмешдер бу диярда мисле

6) улмайан кирамәтләрендән бере дәляләтилә чук мәҗүс һидаять

7) табмышлардыр сине суфый әл-мәзһәб тәхкыйкый әл-мөстәрибел-мәсләк

8) сәлимес-садр кәримет-табыгь хөснел-холык гали

9) әл-һиммәт хадимел-милләт бер вөҗүде мөбарәк улмышдыр

10) туксан ел мөгомер улып 1291 сәнә рәҗәбең

11) 5 ендә йауме җомга рәхимәһе Аллаһы сәнәи миладия 1874 агустта

Арткы ягында:

1) Күлли нәфсин заикател-мәүт

2) һәза мәркаде әш-шәйхел-әҗәл

3) вәл-остазел-әшһәр вәл-мөршид

4) әл-әкмәл сахибел-асарел-фатика

5) вәл-фазаилер-раикатен-насыйред-дин Аллаһы

6) Мөхәммәдгали бине Сәйфулла әл-Хәнәфи ән-Нәкышбәнди тәваффа рәхимәһе Аллаһы

7) йаумел-җомга ли-мөстәф рәҗәб вә кадь наһиз сәнә 1291

8) галәт-тисгыйн әскинә Аллаһы Тәгалә фи галә галиин

Үлчәмнәре:  167 х 45 х22 (см)

№ 2

Алгы ягында:

1) Күлли мән галәйһа фанә

2) тарихе һиҗри 1316 рамазан 1 нче

3) йауме җомга Түнтәрдә котбе-

4) -з-заман шәйхе Гали-

5) -нең гасыйтәи фәридәсе

6) вә остазе ... ... шәйхе

Арткы ягында:

1) Шәмседдиннең

2) хәлиләи гафифәсе Гафифәбану

3) алтмыш өч яшендә даре ахирәтә

4) рихләт итеп бу мәркадә

5) дәфен ителде тәгаммидиһа Аллаһы

6) би рәхмәти вә җәгалә кабриһа мин рауэати җәннәти

Уң ягында:

1) әййа мән гадән фи батыйнел-арыз назилән

2) әтаэ нәс бид-дөнья вә әнтә гариб

3) вә ма әд-дәһрел-әмсәл йәүм вә ләйләт

4) вә ма әл-мәүтел-әназил вә кариб

Сул ягында:

1) лимән касәрәт минһа галәд-дәһре әмаль

2) вә фил-бакыййатес-салихате кифайәт

3) вә йатабигуна фиһа хокук вә әҗәл

4) хакыйкать зөд-дөнья мәҗалъ вә батыйль

Үлчәмнәре:

107 х 36 х 22 (см)

№ 3
Алгы ягында:

1) Лә иләһа иллә Аллаһы Мөхәммәд рәсүлуллаһе саллаллаһу галәйһи вә сәллам (тугърасыман. – И.Һ.,Р.Ф.)

2) сәнәи һиҗри 1298 нчедә маһе рабигыль-әүвәлнең

3) 9 нчы йаумендә 1881 нче сәнә мартның 27 нче йаумендә

4) зәүҗәи хәзрәте ишан ишан-абыстай

5) Гыйзенниса бинте мулла Габделгаффар 74 яшендә даре

6) фәнадан даре бәкайа нөзуль таптылар иннә лилләһи

Уң ягында:

1) вә иннә иләйһи раҗигун рәхмәтуллаһи галәйһи рәхмәтән уасигатән

Сул ягында:

1) калилә гомрина фи дари дөнья

2) вә ахрина илә бәйтет-тәраб

3) ләһү мөлке йәнади күлли йаум

4) ли-дәү лил-мәүт вә әм вәл-хәраб

Үлчәмнәре:

105 х 41 х 16 (см)

№ 4  

Алгы ягында:

1)
Әл-хөкеме Аллаһы Тәгалә

2)
Габделхәким Габделхаликъ

3)
угылы туган 1808 сәнә

4)
вафат 1886 сәнә 9 нчы

5)
аугуст 78 нче

6)
яшендә

Үлчәмнәре:

126 х 37 х 26 (см)

№ 5

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1886 нчы 9 нчы агустдә

4) хаҗи әл-хәрәмин Габделхәким

5) Габделхаликъ мәрхүм угылы

6) вафат улды рәхмәтуллаһи галәйһа

7) калү иннә лилләһи вә иннә иләйһи

8) раҗигун

Арткы ягында:

1) күлли нәфсин заикател-мәүт

2) рәхимән падишаһа кыйл әмани

3) һәлякатдин хәляс ит нә тәуани

4) дидең лә тәкантү мән рәхмәтуллаһ

5) өмидилә капуыңа килдем әй шаһ

6) 78 яшь гомер итде

Үлчәмнәре:

98 х 35 х 15 (см)

№ 6

Алгы ягында:

1)
Лә илаһа иллә Аллаһы Мөхәммәд рәсүлуллаһе салаллаһу галәйһи вә сәллам

2)
Һәза мәркаде әш-шабел-фазыйль

3)
Габдулла бине Гасетдин Әл-Орынбу-

4)
–рый тәваффа фи җөмадес-сани сәнәи 1294 вә кадь

5)
караэ вә әкмәлет-тәхсыйль гыйндәл-остаз

6)
Шәмсетдин рәхмәтуллаһи галәйһим әҗмәгыйн

Үлчәмнәре:

89 х 40 х 15 (см)

№ 7

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 19... нче Бибигайшә

4) Зәйнулла кызы 90 яшьтә

5) вафат улып бу кабердә мәдфүн

6) калү иннә лилләһи вә иннә иләйһи раҗигун

7) рәхимән падишаһа кыйл әмани

8) һәлякатдин хәляс ит нә тәуани

9) дидең лә тәкантү мән рәхмәтуллаһ

10) өмидилә капуыңа килдем әй шаһ

11) рәхмәтуллаһи галәйһим

Арткы ягында:

1) мулла Мозаффар шәкерт

2) мәрхүм җәмәгате-

3) -нең мәкъбәрәсе бу

Үлчәмнәре:

81 х 30 х 10 (см)

№ 8

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1888 нче 11 нче сентябрьдә

4) Мөхәммәдгариф Габделлатыйф

5) хаҗи угылы вафат улды 28

6) яшендә рәхмәтуллаһи галәйһи

7) калү иннә лилләһи вә иннә иләйһи раҗигун

8) дидең лә тәкантү мән рәхмәтуллаһ

9) өмидилә капуыңа килдем әй шаһ

Арткы ягында:

1) күлли нәфсин заикател-мәүт

2) калилә … дөнья

3) вә ахрина … әт-тәраб

4) ләһү мөлке ... йаум

5) ли дәва … лил-хәраб

Үлчәмнәре:

97 х 35 х 14 (см)

№ 9
Алгы ягында:

1)
Әл-хөкме Аллаһы Тәгалә

2)
Мөхәммәдгариф Габделлатыйф

3)
Углы туган 1860 сәнә

4)
Вафат 1888 сәнә

5)
11 нче сентябрьдә

6)
28 яшендә

Үлчәмнәре:  135 х 37 х 27 (см)

№ 10

Алгы ягында:

1)
Әл-хөкме Аллаһы Тәгалә

2)
Мөфлиха Тимербулат

3)
Кызы туган 1813 сәнә

4)
86 яшендә

5)
би каләме би Нурулла

Үлчәмнәре:  125 х 39 х 24 (см)

№ 11
Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1899 12 нче майда 86

4) яшендә вафат улды

5) Бибимөфлиха Тимерпулат кызы

6) калү иннә лилләһи вә иннә иләйһи раҗигун

7) дидең лә тәкантү мән рәхмәтуллаһ

8) өмидилә капуыңа килдем әй шаһ

9) Аллаһы Тәгалә рәхмәт әйләсен

Арткы ягында:

1) күлли нәфсин заикател-мәүт

2) рәхимән падишаһа кыйл әмани

3) һәлякатдин хәляс ит нә тәуани

Үлчәмнәре:  76 х 36 х 13 (см)

№ 12
Алгы ягында:

1)
Әл-хөкме Аллаһы Тәгалә

2)
Мөхәммәдгали Габделхәким

3)
Углы туган 1859 сәнә

4)
Февральнең 17 ндә

5)
Вафат 1901 сәнә ноябрь 9 нда

6)
42 яшендә

Үлчәмнәре:

131 х 38 х 20 (см)

№ 13

Алгы ягында:

1) Бихөкме Аллаһы Тәгалә

2) 1885 нче елда нуябрьнең

3) 19 нда Бибигазизә Сәйфелмөлек 

4) хаҗи кызы Түнтәр Мөхәммәдзакир

5) зәүҗәсе 38 яшендә вафат

Үлчәмнәре:

76 х 35 х 18 (см)

№ 14
Алгы ягында:

1)
Һуәл-хәййе лә йәмүт

2)
Сәнә 1908 нчедә ийүл

3)
5 ндә 45 яшендә

4)
Шиһабетдин бине Шәмседдин

5)
Дәргяһе Хакка

6)
Тәслиме Рух

7)
әйләде

Үлчәмнәре:

82 х 31 х 10 (см)

№ 15

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1907 нче фибралда 84

4) яшендә Фәхренниса

5) Фәтхулла кызы вафат

6) булып бу кабердә мәдфүн

7) калү иннә лилләһи вә иннә иләйһи раҗигун

8) Ходайа биниһая рәхмәтеңдин

9) өмиде күп бу колның хәзрәтеңдин

10) дидең лә тәкантү мән рәхмәтуллаһ

11) өмидилә капуыңа килдем әй шаһ

Арткы ягында:

1) бу Фәхренниса

2) мәрхүмә каберенең

3) баш очында ире

4) Шәрәфеддин Гаделша

5) угылы 1898 нче ел 4 нче

6) үктәбердә 74 яшендә

7) вафат улып мәдфүн

Үлчәмнәре:

94 х 31 х 11 (см)

№ 16

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1887 синтәбердә Кәмал-

4) -еддин Сәгыйдь мәрхүм угылы

5) 33 яшендә вафат булып

6) бу кабердә мәдфүн рәхмәтуллаһи галәйһи

7) калү иннә лилләһи вә иннә иләйһи раҗигун

8) рәхимән падишаһа кыйл әмани

9) һәлякатдин хәляс ит нә тәуани

10) дидең лә тәкантү мән рәхмәтуллаһ

11) өмидилә капуыңа килдем әй шаһ

Үлчәмнәре: 81 х 32 х 11 (см)

№ 17

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1888 2 нче апрельдә Сәгыйдь Вәлид

4) мәрхүм угылы 75 яшендә вафат

5) улып һәм җәмәгате Шәмсеҗиһан

6) Гыйбадулла кызы 1905 сәнә 85 яшьтә

7) вафат улып бу каберләрдә мәдфүнләр Аллаһы

8) Тәгалә рәхмәт әйләсен Амин

9) калү иннә лилләһи вә иннә иләйһи раҗигун

10) рәхимән падишаһа кыйл әмани

11) һәлякатдин хәляс ит нә тәуани

Арткы ягында:

 1) Күлли нәфсин заикател-мәүт

Үлчәмнәре:

111 х 35 х 17 (см)

№ 18
Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1905 5 нче ийүлдә һибәтулла кызы

4) Бибимәфгуха абыстай 72

5) яшендә вафат улып бу кабердә

6) мәдфүн Аллаһы Тәгалә рәхмәт әйләсен

7) калү иннә лилләһи вә иннә иләйһи раҗигун

8)
рәхимән падишаһа кыйл әмани

9)
һәлякатдин хәляс ит нә тәуани 

10)
дидең лә тәкантү мән рәхмәтуллаһ 

11)
өмидилә капуыңа килдем әй шаһ

Арткы ягында:

1) күлли нәфсин заикәтел-мәүт

Үлчәмнәре:

83 х 36 х 17 (см)

№ 19
Алгы ягында:

1) Әгузе билләһи минәш-шәйтанир-раҗим бисмиллаһир-рахма--рахим

2) Калә Аллаһы Тәгалә

3) күлли нәфсин заикател-мәүт

4) вә калә гаҗәлү әс-саләте кабләл-мәүт

5) вә гаҗәлүт-тәүбәт кабләл-мәүт

6) мөтәваффа мәрхүм

7) Мифтахеддин бине Сәгыйдь

8) милядия илә 1909 нчы сәнәдә 2 нче

9) нуябердә һиҗрия илә сәнәи 1327 нче

10) 3 нче зөлкагьдәдә дарел-бәкаййа күчде

11) 49 яшендә рәхмәтуллаһи Тәгалә

Уң ягында:

1) голяматдин морадым бер догадыр бу көн бәндә икән йәрен адыр

Сул ягында:

1) безә Коръән укып багышлайасыз гомер тиз үтәрен сагышлайасыз

Үлчәмнәре:

100 х 34 х 13 (см)

№ 20
Алгы ягында:

1) Әл-хөкме Аллаһы Тәгалә әл-кәбир

2) һәэиһил-кабер мөтәваффа мәрхүмә

3) Мифгахеддин җәмәгате Биби-

4) -җәмал Мөхәммәдсадыйк кызы

5) милядия илә 1910 нчы елда

6) 2 нче декабрьдә дарел-фәнадин

7) дарел-бәкайа күчде 51 яшьдә

8) рәхмәтуллаһи Тәгалә рәхмәтән уасигатән

Уң ягында:

1) безә Коръән укып багышлайасыз гомер тиз үтәрен сагышлайасыз

Сул ягында:

1) голяматдин морадым бер догадыр 6у көн 6әндә икән йәрен сәңадыр

Үлчәмнәре:

79 х 31 х 10 (см)

№ 21
Алгы ягында:

1)Рәсүлуллаһ

2) Лә иләһа иллә Аллаһы Мөхәммәд

3) вә калә Аллаһы Тәгалә

4) күлли нәфсин заикател-мәүт

5) мөтәваффа мәрхүм Гыйльм-

6) -еддин бине Мифгахеддин

7) 21 яшендә 1911 нче

8) елда 21 нче декабрьдә

9) дарел-бәкайа рихләт әйләде

Уң ягында:

1) … … 

Сул ягында:

1) әл-кабер раудәт мин рийадел-җәннәт әү хәфәрәт мин хәфәрәннәйран

Үлчәмнәре:

87 х 30 х 12 (см)

№ 22
Алгы ягында:

1) Күлли нәфсин

2) заикател-мәүт

3) Түнтәр карьясенең Хөснеддин

4) Фәтхулла угылы 76 яшендә

5) битарихе һиҗрия 1322 сәнә 29 нчы маһе

6) мөхәррәмел-хәрам вә битарихе милядия

7) 1905 сәнә 25 нче мартда вафат

8) вә мәдфүн улмыш нәүвара Аллаһы кабериһи

Уң ягында:

1) мин мәррин мәса6бих

2) вә дариһи

3) вәл-мәүт дәна

4)мин ... фигълиһ

Сул ягында:

1) йа вакыйфан бн кабри

2) мөтәфәккирән би әмри

3) 6ил-әмси күнтү мисликә

4) гадән тәсаййир мисли

Үлчәмнәре:

101 х 32 х 11 (см)

№ 23
Алгы ягында:

1) Бисмиллаһир-рахман:ир-рахим (тугърасыман)

2) вә фил-һәзаль-ка6ре

3) шәриф бихөкме Хода

4) мәдфүн Түнтәр

5) карьясенең Мөхәммәд-

6) -садыйк Сәйфеддин

7) угылы тарихе вафаты

8) 1914 сәнәи милядия

9) 2 нче нуябердә

10) 83 яшендә

Уң ягында:

1) …

Сул ягында:

1) әл-кабер раудәт мин рийадел-җәннәт әү хәфәрәт мин хәфәрәннәйран

Үлчәмнәре:

108 х 35 х 11 (см)

№ 24

Алгы ягында:

1)
Әл-хөкме Аллаһы Тәгалә

2)
Нурмөхәммәд Динмөхәммәд угылы

3)
Туган сәнән 1868 нче 17 мартда

4)
Вафат 1892 сәнә ийүл 22 ндә

5)
24 яшендә

Үлчәмнәре:

130 х 38 х 24 (см)

№ 25

Алгы ягында:

1)
Мәрхүмә

2)
Куныр

3)
Авылының

4)
Зиннур

5)
Кызы

6)
Бибигалимә

7)
Галим 

8)
Җәмәгате

Уң ягында:

1) 1891 елда

Сул ягында:

1) 31 яшендә

Үлчәмнәре:

88 х 21 х 11 (см)

№ 26
Алгы ягында:

1) Сахибәтел-мәркадь

2) Бибилатыйфа Ризван

3) кызы Түнтәрнең Мөхәммәд-

4) -шаһ зәүҗәсе 45

5) яшендә 1893 сәнә

6) дикабер 3 ндә вафат

7) рәхимәһә Аллаһы Тәгалә

Сул ягында:

1) голяматдин морадым бер догадыр

Сул ягында: 

1) бу көн бәңа килән йарен сәңадыр

Үлчәмнәре:

95 х 33 х 13 (см)

№ 27

Алгы ягында:

1) Лә иләһа иллә Аллаһы

2) Мөхәммәд рәсүлуллаһе

3) сәнәи 1895 19 нчы нуйабердә 72

4) яшендә вафат улды Бәдреддин

5) Сәедборһан угылы

6) калү иннә лилләһи вә иннә иләйһи раҗигун

7) Аллаһы Тәгалә рәхмәт әйләсен

8) рәхимән падишаһа кыйл әманл

9) һәлякатдин хәляс ит нә тәуани

Арткы ягында:

1) күлли нәфсин заикател-мәүт

Үлчәмнәре:

95 х 36 х 13 (см)

Соңыннан бу тикшеренүләрдә хисапка кермәгән тагын бер борынгы кабер ташы барлыгы күренде. Ул укылмаган килеш калды. Аның урыны зиратның башлангыч өлешендә (көньяк-көнбатыш), кечкенә капкадан кергәч, уң якта, чама беән 15 метр ераклыкта

Түнтәр зиратындагы «ташъязма 

истәлекләр»гә кайбер аңлатмалар

 2002 елның маенда Җәлил хәзрәт һәм ул вакыттагы хакимият башлыгы урынбасары Гарифҗан Мөхәммәтшин ярдәме белән Татарстан Милли китапханәсе хезмәткәрләре: директор урынбасары Ирек Һадиев, филолгия фәннәре кандидаты Раиф Мәрданов Түнтәр зиратына борынгы кабер ташларын укырга килделәр. Аларга юл күрсәтүче һәм ярдәм итүче буларак, авыл имамы Гомәр хәзрәт белән мин йөрдем. Моннан ике ел элек Гомәр хәзрәт белән икәү бу борынгы ташязъма истәлекләрне фотога төшергән идем. Ирек Һадиевка фотоларны алып баргач, ул язмаларның берникадәрен укыды. Әмма язулар шактый борынгы булу сәбәпле фотога тонык төшкәнлектән төгәл укырлык булмаганнары күп иде. Ул Раиф Мәрданов белән үзе Түнтәр зиратына килергә вәгъдә итте. Менә ул көн килде. Хакимият урынбасары автомобиленә утырып, фотоаппарат һәм үлчәү ленталары һәм блокнотлар белән коралланып алар килеп җитте. Без көне буе эшләдек.

Алда ташъязма истәлекләрнең эчтәлеге бирелде. Галимнәр, билгеле ташъязмалардагы истәлекләрне башка төбәк зиратларындагы ташъязма истәлекләр белән чагыштырдылар. Безнең өчен кабер ташлары кемнәр тарафыннан һәм кем каберенә атап куелганлыгы кызыксындырды. Архивлардан алынган язмалар һәм авылдашларның шәҗәрәләрен өйрәнү нәтиҗәсендә кабер ташларының хуҗаларын мин ачыклый алдым. Гомәр хәзрәт белән бергәләп, зиратта язулары биредә бирелгән кабер ташларына шушы исемлектәге тәртип саннарын ак буяу белән тамгалап чыктык.

1-2-3 кабер ташлары. Мөхәммәдгали ишанга, аның кызы Гафифәбану абыстайга һәм җәмәгате Гыйззениса абыстайга оныгы Мөхәммәднәҗип хәзрәт тарфыннан куелган. Ике таш һәм аларның язулары бик яхшы сакланган. Мөхәммәдгали ишан һәйкәлендә 4 яклап язылган язмалар барлыгы 22 рамка эченә алынган. Өченче ташның фундаменты нык булмаганмы, ауган, берничә кисәккә бүленеп ватылган. Без аны балчык астыннан казып чистарттык. Әмма ул җиргә яткан килеш калды. Гали ишанның аяк очнда Мозаффар мулланың кабере бар икәнлеген соңарак Ф.Фәхреддиннең «Асар»ыннан укып белдек. Васыяте буенча аңа таш куелмаган. Бераз алдарак Мозаффарның җәмәгате Бибигайшә абыйтайның кабер ташы булганлыгы ачыкланды.

4-5,8-9-10-11-12 кабер ташлары. Авылның танылган сәүдәгәре, Уфада яшәгән Габделлатыйф хаҗи Хәкимов тарфыннан куелган. Кабер ташлары 7 булса да, алар 4 кабер иясенә куелганнар. Баштарак куелганнары, соңарак кыйммәтлерәге белән алмаштырылган. Әмма башта куелганы да, соңыннан кулганнары да бик яхшы сакланганнар. Соңгы куелган 4 ташның югарыгы очында буш уентык бар. Мөгаен ул уентыкларга кыйммәтле металлдан айлар беркетеп куелган булгандыр. 4-5 ташлар Габделлатыйф абзыйның әтисенә багышланган, 8-9 ташлар улы Мөхәммәдгарифка аталган, 10-11 әнисе Мөфлиха Тимербулат кызына, 12 таш бертуган абыйсы Мөхәммәдгалигә атап куелган.

7 кабер ташы. Мулла Мозаффарның (отставкадагы унтер офицер) җәмәгате Бибигаишә абыстайга аталган. Аның улы танылган мәгърифәтче, Малмыжда беренче рус-татар училищесен оештыручы Мөхәммәдкамал Мозаффаров. Таш аның тарафыннан куелган булыр. Ул шактый еллар Габделлатыйф Хәкимовта хезмәт иткән. Кабер ташын да аның белән бергә Уфада эшләтеп, Түнтәргә алып кайткан булуы бар.

6 кабер ташы. Оренбургтан Түнтәргә килеп Шәмсетдин хәзрәт (Мөхәммәдгали ишанның кияве) мәдрәсәсендә укыган шәкерт Габдулла Гаясетдин улына куелган.

13 кабер ташы. 38 яшьлек Бибигазизә Сәйфелмөлек хаҗи кызы Мөхәммәдзакир җәмәгатенеке. Авыл тарихында Сәйфелмөлек хаҗи исеме табылмады. Бу һәйкәл Мөхәммәдгали ишан каберлегенә якын гына. Шунлыктан, Мөхәммәдгали уллыкка алып үстергән Мөхәммәдзакир хәзрәтнең беренче җәмәгате булырга тиеш. Мөхәммәдзакирның үз гомерендә 11 тапкыр хаҗда булы билгеле. Закир абзыйның улы Юсупов Әмин ага Түнтәрдә яшәде. Оныклары авылда тормыш җебен дәвам итә.

14 кабер ташы. Шәмсетдин улы Шиһабетдинныкы. Шәмсетдин 1958 елгы язмада №15 хуҗалыкта теркәлгән. Түнтәрнең икенче имамы Госман Гомәровның абзыйсы диелгән. Госман хәзрәт минем дүртенче бабам Сәгыйтьнең (Мөхәммәдзариф-Сабит-Сәйфетдин-Сәгыйть) бертуган абыйсы.

15 кабер ташы. Фәхрениса Фәтхулла кызына һәм ире Шәрәфетдин Гаделша улына куелган. Бу кешеләр 1858 елгы исемлектә №64 хуҗалыкта теркәлгән. Бу гаилә Зәбировларга бәйләнгән, Шүрәле тыкрыгында яшәгән булырга тиеш. Нәселе Таһир мулла дип танылган җепкә тоташа булыр. Бу нәселне дәвам итүчеләр XX гасыр башында яшәгән Әхмәтҗан һәм Мөхәммәдҗаннар. Оныклары исә бу нәселне Түнтәрдә дәвам итүче Гозәеровлар, Хөсәеновлар, Газизуллиннар булырга тиеш дип уйлыйм.

16-17-18-19-20-21 кабер ташлары. Түнтәрдә яшәп, зур сәүдә иткән Мифтахетдин бай нәселенә карый. 16 – Мифтахетдиннең абыйсы Камалетдиннеке, 17 – әтисе Сәгыйтьне, 18 – әнисе Бибимәфтуханыкы, 19 – Мифтахетдинның үзенеке, 20 — Мифтахетдин җәмәгате Бибиҗамалныкы, 21 – улы Гыйлметдиннеке. Мифтахетдинның тагын бер улы сәүдәгәр Гыйматдин булган. Аның җәмәгате Хәбибҗамал була. Гыйльметдин һәм Гыйматдин яшьләй вафат булалар. Йорт урыннында Корбангалиевлар яши. Ирләре вафатыннан соң Гыйльметдин хатыны Гөлсем Нурзада Мостафинга, Хәбибҗамал Мәхмүд Камалетдиновка тормышка чыга. Гайнетдин кызы Фәүзия Рәхмәтуллина (олы яшьтә, Түнтәрдә яши). Гөлсем апаның улы Мостафин Рәфхәт Түнтәрдә яшәде, Хәбибҗамалның улы Бари Кукмарада яшәде (Бари улы Заһид Мәхмүди язучы).

22 кабер ташы. Хөснетдин Фәтхулла улыныкы. 1858 елда №63 хуҗалыкта теркәлгән. Хөснетдин Фәтхулла Сәйфуллинның улы. 15 кабер ташы белән белән бәйләнгән һәм Таһир муллага тоташкан булырга тиеш.

23 кабер ташы. Мөхәммәдсадыйк Сәйфетдин улыныкы. 14 ткабердәге Сәгыйть нәселенә керә. Оныклары Нормада (Рафис Рәфиков) һәм Казанда (Равилә Арсланова) яши. Ул минем дә борынгы бабамның туганы. 2004 елда кабер ташына Гарифовлар һәм Арслановлар үтенече буенча, таштагы язмаларны кирилл хәрефләренә күчереп, мәрмәр тактага язып, ташка беркетеп куйдым. Зөфәр Арсланов ватылган ташны тимер кыршау ярдәмендә беркетте.

24-25-26 кабер ташлары хуҗаларының нәселләре әлегә ачыкланмады.

27 кабер ташы. Бәдертдин Сәедборһан улы 1858 елгы язмада №23 хуҗалыкта теркәлгән. Нәсел дәвамчыларын белә алмадым

28 кабер ташы. зиратның Исмәгыйловлар ягыннан кергәндә кечкенә капканың уң ягында Казан галимнәре тарафыннан укылмыйча калган. Галәведдин Тимербулат улыныкы булырга тиеш. 1895 елда вафат. Ташның үлчәмнәре 95х35х15 см. Пулатныкылар (Тимербулат) нәселеннән. Авылда бу нәселне дәвам итүчеләрдән: Мөхәммәтшиннар, Салихҗановлар һ.б.

Зиратта шулай ук танылган язучы, журналист Габделхәй Ишмөхәммәдовның (Ишмөхәммәд Динмөхәммәдовның улы) кабер ташы һәм чардуганы бар. 1922 елда вафат. Ташны 1970 елларда сеңлесе Латыйфа апа куйдырган. Соңгы елларда зиратыбызда Ишмөхәммәт хәзрәтнең оныгы Җәүдәт Айдаров һәм аның җәмәгате Зәйнәп Хәйруллина җирләнде. Тәлгать Айдаров кабере дә шунда. Айдаровларның кабер ташы бар. Шулай ук Ишмөхәммәт хәзрәтнең икенче оныгы Фарук Нәкыйпов үзе исән вакытта, зиратта, шул каберләр тирәсенә бабасы истәлегенә мәрбәр такталы язу һәм истәлек билгесе куйды. Кабере Борнак зиратында булырга тиеш дип язган идем.

Авылыбыз динсез яшәмәгән, яшәмәде 

һәм хәзер дә шулай

1930 елларда коммунистлар һәм совет хөкүмәте мәчетләрне ябып, муллаларны сөргенгә куып бетерсә дә, авыл халкы диннән аерылмаган. Халык күңелендә Аллаһ яшәгән. Авыл халкы дини бәйрәмнәрне үткәргән, Мәүлет, Коръән ашлары уздырган, корбан чалу йолаларын башкарган, ураза тоткан, бишвакыт, һичъюгында  җомга намазларын башкарган, гает бәйрәмнәрендә коймак пешермичә дә калмаган. Гомумән, халык динсез яшәмәгән. Авылыбызда мулла вазыйфасын өлкән яшьтәге авылдашлар башкарган: Юныс Мусин, Вәлиулла, Әсхәдуллиннар һәм башкалар. Алар аерым өйләрдә җыйналып, җомга намазлары да укыганнар, вафат булган авылдашларны ислам кануннарына нигезләп соңгы юлга озатканнар, гаилә коручы яшьләргә никах укыганнар һәм башка саваплы эшләрне башкарганнар. Дөрес, күп вакытта бу эшләрне кача-поса эшләргә туры килгән. Шул заманның кыю бабайларыннан берсе Гайнетдинов Заһретдин булган. Аны бертуктаусыз авыл советына чакыртып, үз өендә бабайларны җыеп җомга намазы укыткан өчен гел шелтә биреп торганнар. Әмма Заһретдин бабай үз сүзендә нык  торган. «Укыттым һәм киләчәктә дә укытачакмын, килер шундый заман, сезнең өйләрегездә дә догалар укылыр әле», дип җавап биргән. Ул вакытта партия-район вәкилләре авыл советы җитәкчеләрен гел борчып торганнар, халыкны диннән биздерергә кушканнар. Әкренләп өлкән яшьтәге бабайлар кими барган, бу исә авыл халкын борчуга салган. Хак динебез кануннары белән кем безне соңгы юлга озатыр дип борчылган. 1960 елларда указсыз мулла вазыйфасына 1908 елда туган авылдашыбыз, Бөек Ватан сугышы ветераны Гарифулла бабай Мөхәммәдшакиров алынган. Ул үзлегеннән белгән кадәр дин белемен кабатлаган, белгәннәрен тагын да тирәнрәк өйрәнергә тырышкан. Ул вакытларда дин китаплары да бик санаулы гына калган була. Аларын да гарәп шрифты белән укый белгәннәр генә файдалана алган. Кириллицада бер генә әсбап та булмаган.

Гарифулла бабай 40 елдан артык авылдашларыбызга игелекле хезмәт итте. Аш мәҗлесләрендә Коръән, яшь парларга никах укыды, яңа туган сабыйларга исем кушу йоласын башкарды. Болар барысы да авыл түрәләреннән качып-посып эшләнде. Ир-атларның мәетләрен юу һәм ислам кануннары буенча мәетләрне соңгы юлга озатуны ул алып барды. Ир-ат мәетләрен пакъләү хезмәтендә озак еллар дәвамында имам ярдәмчесе буларак, Гайфетдин абый Шәрәфиев тә авыл халкына зур хезмәт куйды. Сугыштан соңгы елларда авылда ир-атлар мәетен пакъләү хезмәтендә мәрхүм авылдашларыбыз Вәлиулла бабай, Бәйрәмгали бабай, Зәки бабай һәм башкаларның хезмәт куйганнары турында сөйләделәр. Авыл халкына олы хезмәт күрсәткән өчен барысының да рухлары шат булсын. Бу язма алар рухына дога булып ирешсен. 

Түбәндәге исемлектә сугыштан соңгы елларда мулла вазыйфасын үтәп, коръән уку, исем кушу, никах уку, мәетне соңгы юлга озатуны башкарган авылдашларыбызның тулы булмаган исемлеге:

Мусин Юныс,

Әсхәдуллин Вәлиулла, 

Хәлиуллин Нәбиулла, 

Галимов Әхмәтвәли, 

Галимов Бәйрәмгали,

Шәймөхәммәтов Корбангали,

Гайнетдинов Заһретдин,

Хөсәенов Мәгъсүм,

Юнысов Зәкиулла,

Шакиров Гарифулла,

Шәйдуллин Тәлгать,

Шәрәфиев Гайфетдин,

Хәмидуллин Сөнгатулла,

Газыймов Гомәр,

Мәгъсүмов Рәкыйп,

Ибраһимов Илгиз,

Басыйров Илдар һ.б.

Хатын кызларның аш мәҗлесләрендә сугыштан соңгы елларда Түбәнге мәчеттә репрессиягә кадәр мәэзин вазыйфасын башкарган Галиев Нәҗип мулланың җәмәгате Гайшә абыстай Коръән укыган, мәетләр юган. Ул авылдан киткәннән соң абыстай вазыйфасын Юсупова Маһитап, Әхмәдиева Бибинур, Галимҗанова Фатыйма, Нәбиева Гасимә, Йосыйпова Фатыйма, Гафетдинова Нәгыймә, Исхакова Мәръям, Сәйфуллина Фагыйлә, Мифтахова Бибинур һәм башкалар башкарды. Рухлары миңа рәнҗемәсен, ул елларда авыл халкына дини йолалар башкаруда зур хезмәт куйган олы яшьтәге дини карчыклар күп иде, барысын да санап бетерү мөмкин түгел. Әмма Йосыпова Нәфисә әбине һәм Гыйләҗева Миңсылу әбине аерым күрсәтеп үтәргә кирәк дип саныйм. Бу әбиләребез хатын-кыз мәетләрен юу, Коръән уку кебек саваплы эшләрне озак еллар буе ихластан башкардылар. Бик күп гаиләләргә, авылдашларга әнә шундый игелекле хезмәт күрсәттеләр. Соңгы елларда бу хезмәттә Хәкимова Мәдинә апа, Вәлиева Маһира апалар  авыл халкына зур хезмәт куйдылар. Алар белән беррәттән бу изге эшкә Юсупова Гыйззәтбану, Мөхәммәтшина Рашидә, Сафиуллина Әминә, Галиева Фәния, Гайсина Тәскирә, Корбангалиева Мәрфуга, Шәрәфиева Руфия, Хәбибуллина Фәния, Исмәгыйлова Наилә һәм башкалар алындылар.

Түбәндәге исемлектә сугыштан соңгы елларда дини йолаларны башкарып, коръән уку, исем кушу, никах уку, мәетне соңгы юлга озатуны башкарган авылдашларыбызның тулы булмаган исемлеге:

Галиева Гайшә, 

Юсупова Маһитап, 

Әхмәдиева Бибинур, 

Галимҗанова Фатыйма, 

Нәбиева Гасимә, 

Йосыйпова Фатыйма, 

Гафетдинова Нәгыймә, 

Исхакова Мәръям, 

Сәйфуллина Фагыйлә, 

Мифтахова Бибинур,

Йосыпова Нәфисә,

Гыйләҗева Минсылу,

Хәкимова Мәдинә, 

Вәлиева Маһира.

Юсупова Гыйззәтбану, 

Мөхәммәтшина Рашидә, 

Сафиуллина Әминә, 

Галиева Фәния, 

Гайсина Тәскирә, 

Корбангалиева Мәрфуга, 

Шәрәфиева Руфия, 

Хәбибуллина Фәния, 

Исмәгыйлова Наилә һ.б.

1990 елларда, Коммунистлар партиясе һәм совет власте таркалганнан соң, халыкка дин тотарга хокук бирелде. Авылларда бабайларга җомга намазлары уку өчен биналар бирелә башлады. Шул исәптән, авылыбызда да иске мәчет-мәктәпнең буш торган бер бүлмәсенә электр җылыткычлары куелды, бабайлар шунда җыелып җомга намазлары укый башладылар. Җомга намазына 8-10 бабай җыела торган булды. Имам вазыйфасын Гарифулла бабай башкарды. Соңа табарак авыл советы бабайларга җомга намазы уку өчен авыл советы бинасыннан бер бүлмәне бирде. Колхоз рәисе Гарифуллин Наил эшләгән вакытта колхоз көче белән Түнтәр авылында мәчет салу проблемасы килеп басты. бу вакытта районыбыз авылларында: Балтачта, Кунырда, Саснада һәм башка кайбер авылларда мәчетләр төзелгән яки төзелә башлаган иде. 

Түнтәр мәчете дә төзелә башлады һәм колхоз рәисе булып Мирвәт Галимов һәм Хәниф Бариев эшләгән елларда кызу темп алды. 2000 ел башында, ураза гаетендә мәчетебезнең ачылу тантанасы булды. 

Күмәк хуҗалыкның төзүче инженеры 

Мөхәммәтшин Айрат биргән мәгълүматлар

«Наил Гәрәевич Гарифуллин исән вакытта колхозга кайтарылган бура бар иде. (Ул вакытта колхозларда йортлар салу көчле иде). Колхоз рәисе булып Мирвәт Галимов эшли башлагач, барлык татар авылларында да диярлек мәчетләр төзи башладылар. Идарәдә сөйләшеп, 1998 елның көзендә без дә мәчет төзү өчен фундамент салдык. Монда Габдрахманов Габделфәрт, Закиров Габделкадим, Хәбибуллин Айдар, Кашапов Расих, Мифтахов Габделхәй, Галиев Илгизәр һәм башка механизаторлар актив катнаштылар.

Колхозда булган бураны, мин, төзелеш инженеры буларак, «мәчетнең зал өлеше өчен кулланып булмый, моның өчен зуррак үлчәмдәге икенче бура кирәк», дигән тәкъдим керттем. Шуннан соң Мирвәт Галимов Киров өлкәсеннән агач тәкъдим итеп йөрүче, бер авылда авыл советы рәисе булып, эшләүче егеткә фундамент үлчәмнәрен биреп, бура бурарга заказ бирдерде.

1998 елның көзендә Киров өлкәсенә бер «Камаз» автомобиле кузовын тутырып ашлык төяп, икенче автомобиль кузовына бер тай бастырып, бура һәм материаллар алырга киттек. Бер «Камаз»автомобиленең рулендә Хәкимов Фидаил, икенче «Камаз» рулендә Вафин Рамил, өченче ярымприцеплы озын буйлы «Камаз» читтән килгән иде. Монда минем җитәкчелектә механизаторлар Шәяхмәтов Наил, Хәкимов Ринат, Закиров Габделкадим, Гайнетдинов Илдар, Хәкимов Раузит бардык. Бураны «МТЗ-80» тракторына беркеткән күтәрү җайланмасы белән төядек. Трактор бура сатучыныкы иде. Бурадан тыш, урманнан өстәмә агачлар да кисеп хәзерләдек. Кайтырга чыкканда кичке сәгать 9, дөм караңгы иде. Транспортлар белән авылга кайтып кергәндә, колхозда иртәнге нәрәт тәмамланган, кешеләр эшкә таралышырга торалар иде. Март аенда бураны эшләп күтәрә башладык. Төп оста Хәкимов Ринат, Закиров Габделкадим, Гайнетдинов Илдар, Хәкимов Раузит, Габдрахманов Габделфәрт, Кашапов Расих, Гайнетдинов Альберт һәм башкалар булды.

Хәкимов Ринат белән Закиров Габделкадим тәрәзә яңакларын утырттылар. Кашапов Расих белән Гайнетдинов Альберт стеналарны конопать иттеләр. Түбәсен дә калай белән шулар ук яптылар. Манарасын Көшкәтбаш авылыннан Фәйзрахманов Ришат, янә Арбор авылыннан килгән Шакиров Вагыйз, Ушла авылыннан Рашат һәм Илһам исемле егетләр эшләделәр. Мәчет каршында фронтонны, челтәрләрне Хәкимов Ринат үз мастерскоендагы станокта эшләп китерде. Барлык материал колхоздан булды. Мәчет төзүдә катнашкан эшчеләрне колхоз үз ашханәсендә тукландырды. Эшчеләргә аш-су хәзерләүне Якупов Альберт башкарды. Эшләүчеләргә хезмәт хакын колхоз түләде.

Озак вакыт эзләгәннән соң, мин манарага ярымайны Казандагы Кабан арты мәчетеннән сатып алып кайттым. Ярымайны Фәйзрахманов Ришат бригадасы Балтачтан кран чакыртып куеп киттеләр. 1999 елның көзенә мәчетнең вак эчке эшләре генә калган иде. 2000 елның 5 гыйнваренда мәчет ачылды. Мәчетнең эчке эшләрен һәм веранданы булдыруда Фәйзрахманов Ришат, Шакиров Вагыйз, Ушла авылыннан Рашат һәм Илһам эшләделәр».

Мәчетебез төзелешенә 

авылдашларыбызның ярдәме

Мәчет төзелешенә аерым шәхесләр дә акчалата ярдәм иттеләр. Мәчет ачылуга бүләкләр белән килделәр. Мәчет төзелешенең фундаментын салу өчен иң беренче Казанда яшәүче авылдашыбыз Ишмөхәммәд хәзрәтнең оныгы Фарук Нәкыйпов шактый саллы өлеш кертте. Мәчет ачылганда Фарук ага мәчеткә бабасыннан калган кечкенә форматтагы Коръән-Кәримне дә бүләк итте. Авылдашыбыз Габделбәр ага Хөсәенов мәчеткә Ишмөхәммәд хәзрәттән калган борынгы хөтбә таягын алып килде һәм мәчет карамагына тапшырды. Заманында 100 ел элек Дагыстаннан кайтарылган көмеш башлы әлеге хөтбә таягын Габделбәр бабайның әтисе Хөсәен бабай, аннары Габделбәр бабай үзе 80 ел дәвамында өй чормасында саклаганнар. 7 яшьлек вакытта сәүдәгәр улы буларак, әти-әнисе белән 70 ел элек авылдан сөрелгән Миңнехак ага Гарифов Казаннан кайтып, зур келәм бүләк итте. Ул дин юлына басып, ике тапкыр хаҗ сәфәрендә булган һәм соңгы 70 елда авылга беренче тапкыр кайтуы булган. Мәчетнең элмә тактасын Казаннан Нәкыйпов Фарук яздырып алып кайтты. Кәримов Рамил һәм Хәкимов Хәбибелхак мәчеткә стена сәгатьләре бүләк иттеләр. Бүләк тапшыручы башка авылдашлар да күп булды. Бәйрәмгә районыбызның танылган дин эшлеклесе, Бөрбаш мәчете имамы Җәлил хәзрәт Фазлыев та килде. Мәчеткә бүләк итеп бер кочак дини китаплар тапшырды. Авылыбыз имамы, олы хөрмәткә лаек булган Гарифулла бабай авыл өстендә азан тавышы яңгыратты. Мәчетебез ачылганга кадәр үк, Гарифулла бабай олы яшьтә булганлыктан, 1990 елдан башлап 2002 елга кадәр имам һәм мәчет ачылганнан соң да, мәэзин вазыйфаларын Коръән укырга үзлегеннән өйрәнгән Тәлгать бабай Шәйдуллин башкарды. 2005 елдан соң, мәэзин вазыйфасына Әхмәт Мөхәммәтшин кереште. 2002 елдан имамлык эшенә Гомәр Газыймов алынды. Башта ул дин кануннарын үзлегеннән өйрәнде, аннары махсус курсларга барып укыды һәм имам таныклыгы алып кайтты. Шул еллардан башлап, ул авылыбызның имам вазыйфасын намус белән башкара. Болгар бабайларыбыз ислам динен кабул итүенә 1000 ел исемен йөрткән мәдрәсәнең Балтач филиалында укып, 2014 елда диплом алды. Авылыбызның абруйлы имамы буларак, ул аш мәҗлесләрендә Коръән укый, яңа туган балаларга исем кушу, яшь гаилә корган парларга никах уку, мәет күмү йолаларын башкара. Ир-ат мәетләрен юу хезмәтен хәзер күп еллардан бирле имам ярдәмчесе Сөнгатулла Хәмидуллин һәм Мәгъсүмов Рәкыйпләр башкара. Гарифулла бабай исән вакытта зиратны карап тәртиптә тоту вазыйфасын да ул үзе башкарган иде. Соңарак бу эшкә авылдашыбыз Равил Мөбарәкшин алынды. Зираттагы картайган агачларны кисүне, гомумән зиратны чистарту һәм зират әйберләрен тәртиптә тоту буенча Равил абый зур хезмәт куйды. 2001-2003 елларда эш аеруча зур күләмдә башкарылды. Бик күп агачлар киселде. Зират әсбаплары саклана торган йорт өчен бура буралды, йорт салынды. Авылдашыбыз Йосыпов Азат Мөхәммәдгали ишан гаиләсе каберләрен тимер рәшәткә белән әйләндереп алды.

Дин гыйлемен авылдашларга өйрәтүне беренчеләрдән булып оештыручы авыл советы рәисе булып эшләүче Кашапова Рузилә була. Мәчет булмау сәбәпле, авыл советы бинасындагы бер бүлмәне ул дини укулар өчен бирде. 1994-1996 елларда Балтачтан килгән Әхәт ага балаларга әхлак тәрбиясе, башлангыч дин белеме бирү буенча мәктәп балаларына һәм өлкәннәргә бу юнәлештә зур хезмәт куйды. Балаларны намаз укырга өйрәтте, дин нигезләреннән сабак бирде. Авылыбызда динебезне торгызуда Балтач районы мөхтәсибе Җәлил хәзрәт Фазлыевның да хезмәте зур булды. Казан мәдрәсәләреннән ел саен практикага килгән шәкертләр дә балаларга һәм авыл халкына дини белем бирү буенча шактый зур хезмәт куйдылар. 2000-2002 елларда Казаннан килгән шәкерт Шәрифуллин Алмаз авылдашларга һәм балаларга дини белем бирүдә зур хезмәт күрсәтте. Хәзерге вакытта ул Чистайда мөхтәсиб һәм имам вазыйфасын башкара. 2001 елдан башлап укучы балаларга дин белеме бирүгә имамыбыз Гомәр хәзрәт зур игътибар бирде. Яшьләребез дин юлына таба адымнар ясый. Урта мәктәпне тәмамлаган авылдашыбыз Рафил Шакирҗанов Әлмәттәге дини мәдрәсәне тәмамлап, берничә ел Сәгуд Гарәбстанындагы Мәдинә шәһәрендә дини белемен күтәрде, хаҗ кылу йоласын башкарып хаҗи булды. Рәдис Хәбибуллин, Рамил Шакирҗанов һәм Рафис Гыйлманов та Әлмәт мәдрәсәсендә укып дини белем алдылар. 2009 елда Заһир Газыймов Болгар дәүләтендә ислам дине кабул ителүгә 1000 ел мәдрәсәсенә укырга керде һәм аны уңышлы тәмамлап, хәзерге вакытта Карадуган авылы имамы булып хезмәт куя. Авылыбызның мәчет эшчәнлегендә иң актив булган мөгаллимә Тәскирә Гайсина һәм Фарук хәзрәт Ибраһимов та Ислам дине кабул ителүгә 1000 ел тулу мәдрәсәсенең Балтач филиалында укып диплом алып чыктылар. Мөгаллимә Тәскирә Гайсина, Гомәр хәзрәт, Якупова Ләйсән, һәм Газыймова Гөлинә мәчеттә балаларга һәм өлкәннәргә башлангыч дини белем бирүдә актив эш алып баралар. Алар шулай ук җәй көннәрендә мәктәп балалары өчен җәйге укулар оештыру буенча да көчләрен кызганмыйлар. 

Балтач мәдрәсәсендә укып укып, аны уңышлы тәмамлаганнан соң, 2013 елда Гайсина Тәскирә хаҗ гамәлләрен үтәп кайтып хаҗия булды. Ә 2014 елда Газыймов Гомәр хаҗ гамәлләрен үтәп хаҗи булды. 

Мәчетебез бинасын төзекләндерү, янкорма төзү, котельный өчен бүлмә, таһәрәтнамә төзү, су кертү һәм канализация эшләрен башкару өчен 2006 елда Гомәр хәзрәт җитәкчелегендә бик зур эшләр башкарылды. 

Имамыбыз Гомәр хәзрәт Газыймов 

биргән мәгълүматлар

«2006 елда мәчеткә тәһарәтнамә төзү буенча фундамент эшли башладык. Беренчеләрдән булып бу эшкә Зәйнетдинов  Ришат, Газыймов Илһам, Газыймов Заһир, Газыймов Заһид, Закиров Расил, Шәймөхәммәтов Руслан, Нурзадин Рәдиф, Кадиров Маннур,  Мөхәммәтшин Әхмәт, Гыйлманов Рафис, Шакирҗанов Рафил,  Шакирҗанов Рамил, Рәхимҗанов Зиннур, Газыймов Илназ, Гайнетдинов Камил, Кадыйров Раушан, Хәбибуллин Рафаэль, Кадыйров Маннур,  Корбангалиев Җәмил, Фәйзерахманов Илшат, Шәрәфетдинов Рәмзис алындылар.

 Кашапов Рафис су кертү өчен трактор белән чокыр һәм канау казыды. Кадыйров Рашит су кертү эшен тулаем башкарды. Биредә Гарифуллин Айнур, Мөбарәкҗанов Халит, Мотыйгуллин Илдар, Якупов Алмаз да эшләделәр. Газыймов Хәйдәр трактор белән балчык  китерде, тигезләде. Бу эшләрдә шулай ук Закиров Илфат катнашты, Газыймов Илдар трактор белән эшләде. Стенаны кирпеч белән күтәрү эшен тулысы белән Нурзадин Рәдиф башкарды. 

2011  елда мәчет каршына бик матур итеп тимердән челтәрле койма эшләнде. Бу эштә Шәйхетдинов Рәис иганәче булды, барлык эшләрне Газыймов Илдар башкарды. Мөхәммәдиев Ранил вагонка белән зур ярдәм күрсәтте. Эчке яктагы һәм тышкы яктагы тышлау эшләрен Ибраһимов Тәбрис җитәкчелегендә түбәндәге бригада башкарды: Ибраһимов Тәбрис, Ибраһимов Фарук, Ибраһимов Фирзәр, Хәкимов Фаил, Фәррахов Илнур (Ибраһимова Нәзирә энесе). Эш башкаручыларга хезмәт хакын күмәк хуҗалык түләде. (директоры Гыйлмуллин Рамил Әнәс улы). Тәрәзә йөзлекләрен Якупова Әлфинур, Якупова Ләйлә буяды. 2012 елда манарадагы ярымайны яңартуда Зарипов Фәннур  иганәче булды.

Тәһәрәтнамә янкормасын башкарып чыгу эшләрендә янә түбәндәге авылдашлар эшләде: Корбангалиев Фәнил «Камаз» автомобиле белән карьердан өч рейс таш алып кайтты. Карьер хуҗасы акча алмады. Хәкимов Рамил (Габделхак улы) өч рейс ком, мәчет хисабыннан Казаннан Шәйхетдинов Фәнис 800 данә ак кирпеч, Исмәгыйлов Илфар 46 кап цемент алып кайтты. Колхоз хисабыннан 3600 данә кызыл кирпечне Шәйхетдинов Фәнис алып кайтты. Бу эшләрне башкаруда Кәримов Рамил, Хәбибуллин Фәнис, Закиров Габделкадим катнашты.

Урманнан 6 төп агач материалы кисүдә Мөхәммәдиев Рәсүл. Ибраһимов Фарук, Ибраһимов Фирдүс, Газыймов Заһир, трактор белән Газыймов Хәйдәр эшләделәр. Мотыйгуллин Илһам трактор белән пилорамада такта яру эшләрен башкарды. Монда Кашапов Котдус, Хисамов Рәйхан, Габдрахманов Илнар (Рамил улы), Ибраһимов Фарук, Кашапов Рафис (трактор белән) эшләделәр

Ут кертү эшләре Газыймов Хәйдәр җитәкчелегендә башкарылды. Җылылык үткәрү эшләрен үз материаллары белән үз хисапларына Газыймов Илһам һәм Газыймов Илдар башкардылар.

Җыештыру эшләрен Газыймова Зөлфирә, Газыймова Чулпан, Газыймова Гүзәл, Газыймова Лира, Газыймова Галия, Габдрахманова Рамилә, Гайнетдинова Алия тырышып һәм карусыз башкардылар.

Гомумән алганда, мәчетебезгә ярдәм итүче авылдашларыбыз шактый. Аларның күбесе үзләренең исемнәрен әйтүне теләмиләр, «Ходай ризалыгы өчен ярдәм итәбез», диләр. Соңгы вакытларда гына шундый шәхесләр мәчетебезнең тышкы ишеген тимер ишеккә алмаштырдылар, тәрәзәләргә өр-яңа пәрдәләр элделәр, мәдрәсәбездә белем алучыларгы уңайлыклар тудырып, заманча стена язу тактысы алып кайтып элделәр. Мондый саваплы эшләр шактый. Дипломлы мөгаллимәбез Тәскирә ханым атна буе кичләрен өлкән яшьтәге авылдашларыбызга һәм мәчеткә йөрүче балаларга ял көнендә дин сабаклары укыта. Аңа Аллаһының рәхмәте яусын!

2017 елның җәендә, Рамазан аенда, «Дуслык»» күмәк хуҗалыгының зур ярдәме бклән мәчетебезнең ишек алдына, керү баскычларына брусчатка җәелде. Мәчетебезгә керү сукмаклары бик күркәм матур булды. Күмәк хуҗалык җитәкчесе Рамил Әнәс улына дин тотучы авылдашларыбыз исеменнән олы рәхмәтебезне җиткерәбез. Аллаһының да рәхмәте яусын! Быел җәй авылдашларыбызның көче һәм акчалата ярдәме белән авылыбызның Зур чишмәсе дә тимер рәшәткә белән әйләндереп алынды. Бу хезмәткә ярдәм иткән, көч куйган авылдашларыбызга, шулай ук иганәче булган эшмәкәр авылдашыбыз Рәис Шәйхетдиновка, Ранил Мөхәммәдиевка Аллаһының рәхмәте яусын! 

Имамыбыз ярдәмчесе, мәчетнең хуҗалык эшләре мөдире Ибраһимов Фарук 

биргән мәгълүматлар

«Гомумән алганда, зират коймасын яңарту өчен бөтен авыл халкына һәм чит авыл-шәһәрләрдә яшәүче башка авылдашлардан да, ярдәм итүләрен сорап мөрәҗәгать иттек. Нигездә, барлык авылдашлар диярлек, акчалата ярдәм күрсәттеләр. Биредә барысының да фамилияләрен атамыйча, соралган сумманы арттырып, бу игелекле эштә актив катнашкан авылдашларның фамилияләрен түбәндә китерәм: Мөбаракшин Равил, Кәримов Рамил, Зарипов Рәфхәт, Фәйзрахманов Габделбәр, Ибраһимов Фарук, Шакирҗанов Рафаэль (акчалата һәм буяу белән), Умаров Баһрамҗан (Үзбәкстаннан кайтып, 10 елдан артыграк Түнтәрдә яшәде, зират коймасы өчен буяу белән тәэмин итте), Шәфигуллин Наил, Газыймов Хәйдәр, Габдрахманов Рамил, Заһретдинов Зөлфәнур (Казан), Төхфәтуллин Рамил, Клара һәм Раил (Казан), Мирхалиева Сания (Омск), Гарипова Рауза (Яңгул), Фәйзрахманов Харис улы (Чаллы), Бурнацкий Илдар (Ижау), Нәбиуллина Тәнзилә (Казан), Нәбиуллина Сәрия (Казан), Ризатдинова Рузилә (Казан), Һадиев Рәис (Казан), Шакиров Камил (Яңгул), Якупова Лилия (Балтач), Мусина Алинә һәм Айнур (Казан), Сәйдәбану кызы Гүзәлия (Казан), Йосыпов Азат(Йошкар-Ола), Мөхәммәдиев Рамил (Казан), Хисамова Марзия (Түбән Кама), Йосыпов Рәфхәт (Норма),Сафиуллина Сәвия (Көшкәтбаш), Сәмигуллина Илһамия (Шеңшеңәр) һәм башкалар. 

1991-92 елларда зират коймасын яңарту ул вакыттагы колхоз рәисе мәрхүм Гарифуллин Наил тәкъдиме белән башланды. Ул елларда авыл советы рәисе булып эшләгән Шәрәфиев Хәлил зират коймасына тимер сеткалар һәм баганалыкларны кайтарту буенча зур хезмәт куйды. Шушы 1991-92 елларда зират коймасы яңартылды. Гомәров Госман эретеп-ябыштыру аппараты белән алны-ялны белмичә эшләде. Аңа ярдәмчеләр булып Шәяхмәтов Наил, Нәбиуллин Илфат, Гайнетдинов Шамил, Кашапов Мәсхүт, Вәлиуллин Тәлгать  актив катнаштылар. Газыймов Илһам ике якка да тимердән капкалар ясап урнаштырды. 1996 елда зират  әсбаплары саклана торган иске бина ремонтланды. Мөхәммәдиева Рәйсә ремонт өчен материал табуда зур өлеш кертте. Мөбарәкҗанова Кафия үз хуҗалыгыннан түбәсенә шифер бирде. Эшне түбәндәге  авылдашлар башкардылар: Галиев Зиннәт, Якупов Шамил, Мөбарәкшин Равил, Сафиуллин Таһир. Ул вакытта яңа корылган сеткалы тимер койманы Гомәрова Мәгъфүрә бер үзе буяп чыкты. Зиратны карап, тәртипләп тоту эшенә җаваплы итеп Мөбарәкшин Равил абый 1997 елда билгеләнгән. Ул бу хезмәтне 2012 елга кадәр зур җаваплылык тоеп, намус белән башкарды. Зират өендә саклана торган мәет озату әсбапларын кирәк булганда авылдашларга биреп тору, эш тәмамлангач аларны тиешле дәрәҗәдә карап кабул итеп алу да аның карамагында иде. Бу хезмәтләрне башкаруда Равил абыйның җәмәгате Өрфәйдә апа да карусыз эшләде. 2012 елдан соң бу эшләрне Хәмидуллин Салават үз өстенә кабул итеп алды.

2001 ел. Зиратны чистартып зур агачларны кисү эшен түбәндәге авылдашлар башкарды: Газыймов Илһам, Газыймов Хәйдәр, Ибраһимов Тәбрис һ.б. Кабер өстендә булмыйча, читтә үсеп чыккан төз агачларны кисеп, зират йорты өчен түбәндәге авылдашлар бура бурадылар: Ибраһимов Фарук, Ибраһимов Тәбрис, Ибраһимов Мөдәрис, Газыймов Гомәр, Галиев Илгизәр. Берүк вакытта зират ауган, карт агачлардан чистартылды. Бураны күтәрү эшен Борнак авылыннан Рәис бригадасы башкарды. Хезмәт хакын күмәк хуҗалык түләде. (Ул вакытта колхоз рәисләре Бариев Хәниф, аннары Шәймәрдәнов Руслан иде). 

2013 елда мәчет манарасының ярымае алмаштырылды. Кран янында Ибраһимов Тәбрис, Ибраһимов Фарук, Газыймов Гомәр эшләделәр.

Зиратыбызның коймалары начарлану сәбәпле, 2014 елның апрель аенда, җомга намазыннан соң, намазга килгән авылдашлар фикере белән, коймаларны яңарту буенча эшне оештыручы итеп мине (Ибраһимов Фарук) билгеләделәр. Бу киңәшмәдә катнашучылар эшне авылда яшәүче хуҗалыклардан акча җыеп башкару кирәклеге килешенде. Туплпнган акчага Арча ИП Габделгазизов Инсаф оешмасына коймалар өчен угольниклар, тимер сеткалар ясарга заказ бирдем: 2,5 метрга 1,2 метр үлчәмдәге 120 данә. Газыймов Илдар үз материаллары белән тимердән өр-яңа бик матур заманча капка ясап урнаштырды. Эшмәкәрләребез Шәйхетдинов Рәис һәм Мөхәммәдиев Ранил акчалата һәм материал белән ярдәм күрсәттеләр. 1996 елда эшләнгән зират өе бик матур итеп такта белән тышланды һәм түбәсе дә матур калайга алмаштырылды. Бу эшләрне түбәндәге авылдашлар башкарып чыкты: Газыймов Илдар, Ибраһимов Мөдәрис, Хәбибуллин Равис, Бәйрәмов Рафис.

2014 елның октябрендә зиратның юл буендагы иске коймалары сүтелде. Койма яныннан 20-25 метрга кадәр арада агачлар киселде һәм зират чистартылды, сүтелгән коймалар урынына яңа баганалар һәм сеткалар белән өр яңа койма эшләнде. Бу эшләр 8-9-10-11-12 октябрь числолары көннәрендә башкарылды. 30-31 октябрь көннәрендә буялды. Койманың иске баганаларын суырып алу, яңаларын бастырып утырту эшен К-700 тракторы белән Шакиров Фәнис зур тырышлык һәм төгәллек белән башкарды. Киселгән агачларны тарттыруда үз техникалары белән түбәндәге авылдашлар зур өлеш керттеләр: Газыймов Хәйдәр, Газыймов Илдар, Мөхәммәтшин Айдар, Сафиуллин Рамил, Шәрипов Рамил, Заһретдинов Зөлфәнур. Юл буендагы иске койманы сүтүдә һәм яңаларын җыюда түбәндәге авылдашлар эшләде: Газыймов Илһам, Ибраһимов Мөдәрис, Басыйров Булат, Бәйрәмов Рафис, Галиев Илгизәр, Хәкимов Илдар (эретеп ябыштыру аппараты белән).

Зиратның гараж ягындагы коймасы 2015 елда сабантуй бәйрәме алдыннан сүтелде. Бу эшне башкаруда түбәндәге авылдашлар катнашты: Эретеп ябыштыру аппараты белән Хәкимов Илдар, Шәяхмәтов Наил, Хәйруллин Габделнур, Ибраһимов Фарук, Ибраһимов Мөдәрис. Сүткәннән соң яңартып койма коруда түбәндәге авылдашлар катнашты: Бәйрәмов Рафис, Газыймов Илһам. Июль аенда шулай ук Басыйров Булат, Ибраһимов Фарук, Ибраһимов Мөдәрис, Хәкимов Илдар эшләделәр. Иске баганаларны суырту һәм яңаларын бастыру эшен трактор белән Чепья авылы егете Кузнецов Юрий башкарды. Аңа хезмәт хакын күмәк хуҗалык түләде. Әлеге гараж ягы коймасын яртылаш эшләгәч, баганаларның юаннарын кул көче белән казып утырттык. Бу эшне башкаруда Шәфигуллин Дамир, Зәйнетдинов Илфар да булыштылар. Бу эшләр (3 көн дәвамында гараж ягы коймасын кору) Аллаһы Тәгаләнең рәхмәте өчен башкарылды. Койманың бу өлеше 2015 елның 11 июлендә буялды. Койманы буяуда Хәкимова Рәзинә, Шәрәфиева Рәсүлә, Хәкимова Сания, Шәяхмәтова Нурия, Закиров Харис, Мөбарәкшина Кадимә, Йосыпова Гөлгенә, Зәйнетдинов Ришат, Зәйнетдинов Илнар, Корбангалиева Раилә, Газыймов Аяз, Якупова Әлфинур карусыз эшләделәр. Барлык зират өмәләрендә иң актив катнашкан гаиләләр: Газыймовлар, Мөхәммәтшиннар (2), Зәйнетдиновлар, Ибраһимовлар, Мотыйгуллиннар, Шәрәфиевлар (2). Кискән агачларны тарттыруда, КУН-10 механизмы белән төяүдә Салихҗанов Илшат зур тырышлык күрсәтте. Газыймов Илдар зиратның зур капкасын үз материалы белән ясап, урнаштырып куйды. Зиратның капка алдына канауны тигезләп вак ташларны Хәбибуллин Фәнис үз Камазы белән карьердан ташып җәйде. Ташлар бушка бирелде. Барысына да Аллаһы Тәгаләнең рәхмәте яусын!

2014 елның 1-2-7 ноябрендә зиратның авыл ягына караган иске коймалары сүтелде, агачлар киселде һәм җыеп алынды. Бу эшләрне түбәндәге ир-егетләребез башкарды: Ибраһимов Фарук, Ибраһимов Мөдәрис, Газыймов Илһам, Басыйров Булат, Бәйрәмов Рафис. Трактор белән (эретеп ябыштыру аппаратында) Тихонов Илдар эшләде. Койманың әлеге авыл ягындагы өлеше 2015 елның май аенда буялды. 

Гараж ягы коймасын эшләү өчен Арчага заявка биреп, авыл халкыннан җыелган 112 мең сум үзара салым акчасына 56 данә 2,50 х 1,20 ле угольникка беркетелгән металл сетка кайтардык.  24 июль көнне зират өен чистартып, юуда түбәндәге авылдашлар катнаштылар: Якупова Әлфинур, Иванова Эльвина, Хәкимова Сания, Шәяхмәтова Нурия, Рәхмәтуллина Гөлфия, Зарипова Гөлзада,Ибраһимова Суфия, Гайсина Тәскирә,Ильясова Роза, Галиева Фәния, Хәбибуллина Фәйрүзә, Кашапова Гөлфия, Хәмидуллина Ләйсән. Зират өендә әйберләр куярга шүрлекләр ясау өчен Сафиуллин Рамил материал белән ярдәм итте. Аларны Шәймөхәммәтов Вагыйз, Хәбибуллин Рафис, Ибраһимов Фарук эшләп чыкты.

2015 елның көзендә зиратыбызның басу як өлеше иске коймалары сүтелеп, агачлардан чистартылып, яз көне эшләү өчен хәзерләп куелды.

2016 елның 1-2 октябрь көннәрендә өмә оештырылып, зиратның басу ягындагы артайган агачларны кисеп, арбаларга төяп чыгарылды. Алдагы елда чистартырга көч җитмәгән урында койма эшләүдә түбәндәге авылдашлар актив катнашты: Ибраһимов Мөдәрис, Ибраһимов Фарук, Газыймов Илһам,. Тракторчылардан күмәк хуҗалык тракторы белән Хәбибуллин Айдар, Тихонов Илдар, Мотыйгуллин Илһам, шәхси хуҗалыкларындагы тракторы белән Сафиуллин Рамил баганалар суыртты. Шулай ук үз тракторы белән Шәрипов Рамил Кашапов Рафис таш баганаларны алып килделәр. Иске таш баганаларны кисеп, кыскартып, булган элеккеге материалларны кулланып, җитеп бетмәгән өлешенә иске сеткаларны металлга тапшырып, шуның акчасына яңаны алып кайтып, коймаларны тулаем җыеп бетерлек. Бу эшләрне 2016 елның 4-5-6-7 октябрь көннәрендә төгәлләдек.Эретеп ябыштыру агрегаты белән эшләгән Хәкимов Илдар Рифхәт улына Аллаһының олы рәхмәте яусын. Зират коймаларының башыннан ахырына кадәр эретеп ябыштыру эшләрен ул башкарды. Сеткаларны тарттыруда түбәндәге авылдашлар зур хезмәт куйдылар: Хәйруллин Габделнур, Шәймөхәммәтов Рафаэль, Кәримов Рамил. Зират коймаларының гомуми озынлыгы 900 метр булды, мәйданы 4,80 гектар. Арчадан кайтартылган угольниклы сеткалар түбәндәге бәяләрдә булды:

Олы юл буенда 120 данә х 1600 сумнан 192 мең сум;

Гараж буенда 56 данә х 2000 сумнан 112 мең сум;

Балтачтан алынган тимер баганалар 53 мең сум;

Буяулар, пумалалар 16 мең сум;

Барлыгы 373 мең сум.

Зират өе өчен агач материалларны (вагонка) Мөхәммәдиев Ранил бирде, Шәйхетдинов Рәис акчалата (56600 сум) ярдәм итте.

Бу эшләрне оештыруда, техника белән тәэмин итүдә, һәм башка төрле ярдәм итүдә күмәк хуҗалык рәисе Гыйлмуллин Рамил Әнәс улына, авыл җирлеге башлыгы Перфилов Юрий Михайловичка, «Амкадор» тракторында эш башкарган Чепья авылы егете Кузнецов Юрийга зур рәхмәтеббезне белдерәбез».

Мәчетебезне төзекләндерү өчен 

төрле елларда акчалата ярдәм иткән 

авылдашлар

(Мәчетебезнең касса эшлзрен алып баручы 

Суфия Ибраһимова биргән мәгълүмат)

Бу эштә авылдашларыбыз һәм авылдан чыгып китеп чит җирләрдә яшәүче ватандашларыбызның да ярдәме зур булды. Мәчетнең кассиры һәм бухгалтеры булып мәчет фундаменты төзелә башлаганнан алып, җәмәгать башлангычында хезмәт күрсәтүче Суфия Ибраһимова мәчет кассасына акчалата яки башкача аеруча зур ярдәм итүчеләрнең исемлеген тәкъдим итте: Нәкыйпов Фарук, Йосыпов Азат, Гобәйдуллин Харис, Ибәтуллина Һаҗәр, Шәйхетдинов Рәис, Арсланова Әминә, Газыймов Хәйдәр, Газыймов Илһам, Зарипов Закир, Сафиуллин Таһир, Муллагалиева Хәдичә, Хәкимов Хәбибелхак, Галимуллин Шәрифулла, Галимуллин Зөфәр, Шәрипов Әхмәт, Сәләхетдинова Миләүшә, Гайсина Тәскирә, Йосыпов Рәфхәт, Кәримов Рамил, Газыймов Гомәр, Фәйзрахманов Габделбәр, Зарипов Рәфхәт, Гайнетдинов Наил, Гозәеров Габделхәй, Гарипова Рауза, Әүхәдиева Фәния, Шәйхетдинов Тәбрис, Мөхәммәтшин Әхмәт, Газыймов Илдар, Мәгъсүмов Рәкыйп, Мәгъсүмов Рәис, Фәсхетдинова Фәния һәм Раушан, Шәйхетдинов Илнур, Зарипов Фәннур, Әхмәтҗанов Хәйдәр, Йосыпов Тәлгать, Чаллыдан Фәйзрахманов, Ибраһимова Әминә, Шәрипов Азат, Басыйрова Альфира, Мөхәммәдиев Рәсүл, Вәлиуллин Тәлгать, Гыйлманов Рафис, Зарипов Мөкатдәс, Хәкимов Илназ, Газизов Вагыйз, Гайнетдин кызы Зифа (Казанда яшәүче, Ибраһимов Әхәт туганы). һәм башка күпләр. Барыгызга да Аллаһның рәхмәте яусын! Мәчетне җыештырып, эчтә һәм тышта территорияне карап тәртипләп тоту хезмәтен карусыз рәветә 2010 елдан башлап Нурзадина Раушания башкара. Мәчет документациясен һәм касса эшен 2000 елдан бирле Ибраһимова Суфия алып бара.

Түнтәр авылы дин тотучылары 

җыены беркетмәсе

Түнтәр авылы.                                             25 ноябрь 2003 ел.
Катнашалар – 65 кеше.

Көн тәртибе:

Түнтәр мәчетенә исем бирү турында

Тыңланды:

Авыл имамы Гомәр Газыймов үзенең чыгышында Түнтәр мәчетенең бер еллык эшчәнлегенә анализ ясады һәм Түнтәр мәчетенә исем бирү кирәклеге хакында сөйләде. Ул үзенең чыгышында мәчетебезгә 1876-1918 елларда Түнтәр авылының имамы булган һәм берүк вакытта Түнтәр мәдрәсәсенең мөдәррисе булып авыл халкына 42 ел дәвамында хезмәт куйган Шәех Ишмөхәммәд хәзрәт Түнтәри (Динмөхәммәдов) исеме бирү турында тәкъдим ясады.

Авыл тарихын һәм мәдрәсә тарихын өйрәнүче авылдашыбыз Рәфхәт Зарипов Түнтәр мәчете, мәдрәсәсе тарихлары һәм Ишмөхәммәд хәзрәт эшчәнлегенә тукталып, кыскача мәдрәсә тарихы белән таныштырды.

Рәфхәт Зарипов ахырдан Шәех Ишмөхәммәд хәзрәтнең Түнтәр авылында дини эшчәнлектә куйган зур хезмәтен һәм дин юлында шәһит киткәнлеген исәпкә алып, Түнтәр мәчетенә Шәех Ишмөхәммәд хәзрәт исеме бирергә дигән тәкъдимне хуплады.

Өлкән яшьтәге намаз карты Гайфетдин Шәрәфиев алдагы тәкъдимне хуплады. Дин тотучы Мөбарәкҗан Галимҗанов та үзенең чыгышында алда сөйләгән кешеләрнең тәкъдимен хуплады һәм берүк вакытта Түнтәр мәдрәсәсе музеена Шәех Мөхәммәдгали хәзрәт исеме бирергә кирәк дигән тәкъдим белән чыкты

Урыннан сөйләүче башка авылдаш дин тотучылар ике тәкъдимне дә хуплауларын белдерделәр.

Мәхәллә Җыены бертавыштан карар бирде:

Түнтәр мәчетен алга таба «Шәех Ишмөхәммәд хәзрәт Түнтәри мәчете» дип атарга. Бу тәкъдимне раслауны Татарстан Диния Нәзарәтеннән сорарга.

Түнтәр мәдрәсәсе музеен «Шәех Мөхәммәдгали ишан исемендәге Түнтәр мәдрәсәсе музее» дип атарга.

Балтач район хакимиятенең мәдәният бүлегеннән Түнтәр мәдрәсәсе музеен «Шәех Мөхәммәдгали ишан исемендәге Түнтәр мәдрәсәсе музее» дигән исем белән рәсмиләштерүне сорарга.

Түнтәр авылы имамы: _________ (Гомәр хәзрәт Газыймов)

Җыен сәркатибе: ______________ (Рәфхәт Зарипов)

Түнтәр авылы, мәчет-мәдрәсәләре 

тарихына һәм мулла-мөгаллимнәре эшчәнлегенә багышлап язылган һәм 

төрле елларда вакытлы матбугатта 

басылып чыккан кайбер материаллар

Түнтәр китапханәсенә 400 ел!

Китап авторы Рәфхәт Зарипов язмасы

«Бу язма 2003 елда «Мәдәни Җомга» гәҗитендә басылган шушы исемдәге мәкаләне укыганнан соң туды. Мин аны авыл тарихына, мәдрәсә тарихына кагылышлы өстәмә мәгълүматлар алып булмасмы дигән максат белән язган идем. Әмма бу мәкалә редакция тарафыннан җавапсыз калды. Бу язмада мәдрәсә тарихына караган алдарак бәян ителгән кайбер чыганаклар кабатлана. Шулай да, мин аны кыскартмыйча бу китапка кертергә уйладым.

«Мәдәни җомга» гәҗите бүгенге мәдәниятебезне һәм борынгы мәдәниятебез тарихын яктыртуда зур эш башкара. Мондый темаларга багышланган язмаларны бик кызыксынып укыйбыз. Гәҗитебезнең 15 август санында (2003) басылган тарих фәннәре кандидаты Зөбәрҗәт Гарипованың «Сәид Вахиди ядкәре» дигән язманы да бик кызыксынып укыдык. Анда безнең Түнтәр мәдрәсәсе һәм мәдрәсә китапханәсе турында да бик кызыклы мәгълүмат бар.

«Кышкар, Түнтәр, Курса авылларында аерым байлар, югары уку йорты булган мәдрәсәләр ачып, шәкертләрен Русиянең төрле почмакларына тарата. Мәдрәсәне үз хисапларына тоту нәселдән-нәселгә күчеп бара. Дини фәннәр белән беррәттән, тарих, әдәбият, фәлсәфә, медицина фәннәре дә укытылганга, китапханәләр борынгы көнчыгыш кулъязмаларга да бай була. Түнтәр авылы китапханәсенең моннан 400 ел элек оешып, әйләнә тирәдә белем учагы булганы билгеле».

Кыска гына өземтәдә никадәр мәгълүмат! Бу кадәр мәгълүматның чыганагы кайда? Чыннан да ул шулаймы? 

Мин үзем Түнтәр авылында туып үсеп, Түнтәр мәктәбендә 50 ел дәвамында укытып, бүгенге көндә Түнтәр авылы һәм Түнтәр мәдрәсәсе турында тарихи мәгълүматлар тупладым. Түнтәр мәдрәсәсе музее оештыруда хезмәт куйдым. Казаныбызның 1000 еллыгы Казан бәйрәме генә түгел, бөтен татар бәйрәме дип саныйм. Бу дата Түнтәр авылына нигез салынуга 400 ел тулу белән туры килә дип исәпләп, авыл юбилеена хәзерлек эшләре алып барабыз.

Хәзер гәҗиттә «Түнтәр китапханәсе 400 ел элек оешкан» дигән мәгълүмат басылгач, кинәт аптырап калдык. Бәлки чыннан да ниндидер өстәмә мәгълүматлар бирә торган чыганаклар бардыр. Авылга нигез салынган вакытта ук китапханәгә дә нигез салына алмый бит әле. Бүген түгел, моннан 400 ел элек нигез салынгын авыл турында сүз бара.

Кайдан чыгып, авылга нигез салынуга 400 ел дип дәлилләргә тырышабыз соң без? Менә беренче чыганак: Петербургның Көнчыгыш телләр институты мирасханәсендә саклана торган Риза Фәхреддин мирасы. Ул «Янгол шәҗәрәсе» дип атала һәм М.Әхмәтҗановның «Татар шәҗәрәләре» китабына кертелгән. Анда Түнтәр авылына нигез салучы бабайлар шәҗәрәсе бирелгән. XX гасыр башында Уфаның иң күренекле сәүдәгәре Уфада татар мәдәниятен үстерү өчен бик зур күләмдә материаль ярдәм иткән Габделлатыйф хаҗи Хәкимов белән Р.Фәхреддиннең бергә туплаган мирасы ул. Габделлатыйф абзый чыгышы белән Түнтәрдән. Икенче чыганак: Г.Ибраһимов исемендәге Тел, әдәбият һәм сәнгать институты мирасханәсендә саклана торган Мөхәммәднәҗип Түнтәринең «Түнтәр авыл тарихы» дигән күләмле кулъязмасы. Шунысы игътибарга лаек, бу кулъязма З.Гарипова мәкаләсендә хөрмәт ителгән Сәид Вахиди тарафыннан мрасханәләргә тапшырылып, безгә килеп иреште. Быел аны «Гасырлар авазы» журналы да бастырып чыгарды. Язмада Түнтәр авылының килеп чыгышы һәм мәдрәсә төзелү тарихы киң яктыртыла. Ниһаять, Түнтәр авылы тарихына караган өченче чыганак: Мәскәүдәге «Борынгы Актлар» мирасханәсеннән алдырылган 1747-1762 елгы Түнтәр авылына караган «Ревизская сказка» материаллары. Югарыда санап үтелгән бер-беренә бәйле булмаган өч тарихи чыганак материаллары бер-берсе белән тулысынча чагышалар һәм бер-берсен тулыландыралар.

Моның өстәмәсенә Түнтәр авылында халык саны үсеше диаграммасын, Балтач авылы һәм Ташлык авылы (Т.Кәримовның «Гасырлар кичкән авыл» китабы буенча) халык саны үсеше диаграммалары белән чыгыштыру анализлары да Түнтәр авылына нигез салынуга 400 ел дип фаразларга мөмкинлек бирә. Анда 150-15 елга плюс-минуслар булуы бар. Әмма 50-100 еллар түгел инде. Безнең тирә авылларда революциягә кадәр зур сугышлар булмаган. Югарыда күрсәтелгән авылларның үсеше билгеле бер эзлеклелек һәм стабильлелек белән барган дип уйлыйбыз.

Дөрес, Балтач төбәге авылларының Алтын Урда чорында нигез салынганнары бар дип уйланыла: Смәел (Исмай иле), Борнак иле, Таузар иле, Кар иле (Монда «Кар» кеше исеме булмыйча, кабилә исеме булырга мөмкин). Ил атамасы кергән авылларның борынгы икәне мәгълүм. Ул вакытларда авылларга исем бирү турында уйламаганнар. Үзара аралашканда шушы төбәкне ул төбәккә нигез салучы кеше иле дип йөрткәннәр. Бу «кагыйдә» безнең төбәкләр Явыз Иван тарафыннан басып алынгач, авыл атамаларын урыс телендә әйтүдә дә чагылыш тапкан. Таузарово, Янгулово, Карилино кебек рус теленә күчерелгән авыл исемнәре Таузаровлар, Янгуловлар, Карилиннар дигән мәгънәне бирә дип уйлыйм. Татар энциклопедиясендә «Янгол иленә Казан ханлыгы чорында нигез салынган» дип әйтелә. Алда саналган чыганакларда Түнтәр авылына Янгол бабаның 6 улы нигез салган дип исбатлана. Нигез салучыларның исемнәре дә бирелә. Аларның, Янгол бабаның, үз уллары булмыйча, бары тик Янгол иле авылы кешеләре булу ихтималлыгы да бар.

Хәзер гәҗиттә бирелгән өзеккә кире кайтып, конкретрак тукталыйк. Кайбер моментларга ачыклык кертергә тырышыйк.

«Кышкар, Түнтәр, Курса авылларында аерым байлар, югары уку йорты булган мәдрәсәләр ачып, шәкертләрен Русиянең төрле почмакларына тарата». Бездә булган материаллар нигезендә түбәндәгеләр билгеле. Түнтәр мәдрәсәсенә Казан артыннан чукындыру сәясәтеннән качып килгән Габдерразак хәзрәт нигез сала. Ул 40 ел дәвамында бөтен авыл халкын укырга-язарга өйрәтә. Аның өч шәкерте бергә Дагыстанга китеп, анда белем алып Түнтәргә кайтып, Мәчкәрәгә, Сәет бистәсенә (Оренбург Каргалысы) китеп мөгаллимлек эшен дәвам итүләре мәгълүм. Дагыстанда укыган егетләрнең «Ревизская сказка»лардагы туган еллары буенча Габдерразак хәзрәтнең Түнтәрдәге эшчәнлеге 1730-1770 елларга туры килә. Бу чорда мәдрәсә башлангыч белем генә биргән булуы бар. Чөнки Түнтәр мәчетенең һәм мәдрәсәнең официаль булуы бик шикле. Урыс тарихы мәгълүматлары буенча «Патшаның чираттагы 1742 ел 19 ноябрь Указы нигезендә Казан губернасында гына 418 мәчет һәм алар янындагы мәдрәсәләр җимертелә, яндырыла. Бары тик 1756 елның 23 августындагы Әби патша Указы нигезендә мәчетләр төзергә һәм 1785 елның 4 сентябрь Указы белән генә мәчетләр янында мәдрәсәләр ачарга рөхсәт ителә».

 Киров шәһәре мирасханәсендә сакланган документлар буенча Түнтәрнең бүгенге көндә исән сакланган мәчет бинасы 1831 елда төзелгән һәм 1834 елда зурайтып эшләнгән. Бу чор Түнтәр мәдрәсәсен җитәкләүче мөдәррис танылган дин галиме ишан Гали хәзрәт эшчәнлегенә туры килә. Ул Бохарада укып, Тибетта, Һиндстанда, Әфганстанда стажировка үтеп (уку чоры белән 15 ел дәвамында) Оренбургтагы яңа ачылган Диния назәрәтеннән муллалыкка Указ алып кайта. Гали ишан кайткач, 1832 елдан мәдрәсә урта белем бирүче мәдрәсә буларак  башлаган дип фараз кылабыз. Мәдрәсәләрне муллалар үз хисапларына гына тота алмаганнар, билгеле. Авыл халкыннан иганә ярдәме җыелган. Дөрес, XX гасыр башында авылның зур сәүдәгәрләре яңа мәчет бинасын, мәдрәсә биналарын үз акчаларына төзеп бирүләре мәгълүм.

Мәдрәсәләрдә дини фәннәр белән беррәттән, тарих, әдәбият, фәлсәфә, медицина фәннәре дә укытылганлыгы мәдрәсә музеена тупланган борынгы дәреслекләр белән исбатлана. Чынлыкта Түнтәрдә җәдидчә укыту мәдрәсәсен Мөхәммәднәҗип хәзрәт 1890 елда ача, анда да тулысынча җәдидчә укытуга күчү 1903 елда гына ирешелә. Мәдрәсә китапханәләренең борынгы көнчыгыш кулъязмаларга да бай булуы хак. Мәсәлән, Марсель Әхмәтҗанов 1980 елда Түнтәр авылында Мәгъсүм абый Хөсәенов тапшырган китаплар арасыннан 1652 елда күчереп язылган 50 биттән торган астрономиягә нисбәтле Мәхмүд бине Мөхәммәд бине Гомәр әл-Җегъманинең «Шәрхе маляхәзә» («Игътибар белән карауга аңлатма») исемле кулъязма китап таба. Бу китап җөмһүриятебездә табылган иң борыңгы китаплардан берсе. Алтын Урда ханы Җанибәкнең йолдызбагары Камалетдин әт-Төрекмәни XIV йөздә үк «Астрономия» китабы язган. Җегъмани китабы да шул чорга карый. Күрәсез, кулъязма китапның төп нөсхәсе моннан 600 ел элек язылган булып, Түнтәрдә табылган күчермәсе 350 ел элек язылган. Бәлки чыннан да Түнтәрдә табылган бу китапның Түнтәр мәдрәсәсендә күчереп язылган икәнлеге ачыклангандыр. Бу кулъязма китап Тарих институты мирасханәсендә саклана. «Мәдәни җомга»дагы язма авторы Зөбәрҗәт Гарипова бәлки шушы китапның, яки башка китапның Түнтәр мәдрәсәсендә күчереп язылганлыгын тапкандыр? Болай булганда «Түнтәр авылы китапханәсенең моннан 400 ел элек оешып, әйләнә-тирәдә белем учагы булганы билгеле» факты ышандыра ала.

Татарстан Милли китапханәсенең мәгълүматларына караганда, Түнтәр мәдрәсәсе китапханәсе официаль рәвештә 1898 елда теркәлгән. Әмма китапханәләрнең 170 ел элек үк булганлыгы мәгълүм. Октябрь инкыйлабыннан соң Түнтәр авылындагы өч зур китапханә юкка чыгарыла. Берсе, бабасы Гали ишаннан калган Мөхәммәднәҗип хәзрәт китапханәсе, икенчесе мәдрәсә китапханәсе, өченчесе Ишмөхәммәд хәзрәтнең шәхси китапханәсе. Һәрбер китапханәнең мәйданы 50-100 квадрат метр булуын мин үзем дә хәтерлим. Китапханә биналары 1960-1970 елларда гына сүтелде. Китап байлыгы 1920-1930 елларда ук таркатылган.

Гәҗит-журналларда язмалар бастыру, бигрәк тә тарихи темаларга язу автордан да, редакция хезмәткәрләреннән дә бик зур җаваплылык сорый. Чөнки мәгълүмат зур тираж белән «ташка языла». Ялгыш булганда ул мәгълүматны күп еллар үткәннән соң тагын башкалар күчереп алып, тагын «ташка язып» хата кабатланырга мөмкин. Күптән түгел бер матбугатта басылган язмамда түбәндәге өзек бар иде: «Гали ишан Түнтәр мәдрәсәсенең бишенче мөдәррисе. (Указлы мулла буларак беренчесе). Алтынчысы — Шәмсетдин хәзрәт. Җиденчесе — Ишмөхәммәд хәзрәт (Ишми ишан). Икесе дә Гали ишан шәкертләре. Ишмөхәммәд хәзрәт Түнтәр мәдрәсәсен 42 ел (1877-1919) җитәкләгән. Сигезенче мөдәррис — Мөхәммәднәҗип хәзрәт — Гали ишанның оныгы». Редакциядә компьютерда җыючы оператор гаебе беләнме, бер юл төшеп калган һәм абсурд «Ишмөхәммәд хәзрәт — Гали ишанның оныгы» килеп чыккан. Ә язма астында минем фамилиям тора. 

Инде бер гасыр дәвамында диярлек Ишмөхәммәд хәзрәтне (Ишми ишан) берсеннән-берсе күчерә-күчерә «доносчы, карагрухчы, искелекне саклап, яңача укытуга җаны-тәне белән көрәшүче, Бубый мәдрәсәсен таркатучы» дип бик күпләр тәкърарлыйлар. Ә икенчеләр бу турыда архивлардан бер генә документ та таба алмыйлар. Аны ислам диненең сафлыгын, ныклыгын саклау өчен көрәшеп, 80 яшендә дин юлында шәһит киткән каһарман дип саныйлар. («Ватаным Татарстан» гәҗите. Фарук Нәкыйповның «Кадимчелек һәм җәдидчелек арасындагы каршылык бармактан суырылган».) Автор җәдидчеләр һәм кадимчеләр арасындагы каршылыкның ул чордагы патша хөкүмәте миссионерлары тарафыннан оештырылганлыгын күрсәтә. Татар белән башкорт зыялылары арасындагы бүгенге каршылыкларның да Мәскәү тарафыннан «су сибеп» үстерелүен кисәтә. Чөнки мондый низаглар бары тик Мәскәү өчен генә файдалы.

Түнтәр мәдрәсәсе чыннан да моннан 270 ел элек оештырылып, 200 ел дәвамында бөтен Идел-Урал төбәгенә мәдәнит һәм мәгърифәт нуры таратучы буларак билгеле. Ә менә китапханәсенә 400 ел элек нигез салыну турындагы фараз гына һаман да шик тудыра».

Дин галиме, педагог һәм журналист Мөхәммәднәҗип Түнтәринең тууына 

140 ел

(Юбилее уңаеннан Р.Зарипов тарафыннан 2003 елда язылган 

һәм беркайда да басылмый калган мәкаләсе)

«Тагын әллә нинди фетнәләр булыр төсле..» 

Галимҗан хәзрәт белән фикерләшеп

«XX гасыр башында татар дөньясында ул шактый танылып өлгерсә дә, коммунистлар идарә иткән чорларда аның эшчәнлеген уңай яктан күрсәтеп үтүче булмады диярлек. «Җәдидче мөгаллим» дип саналса да, аны «буржуазия тегермәненә су коючы» дип карадылар. 1990 елларда илдә демократия җилләре исә башлагач кына кайбер тарихчы галимнәр тарафыннан аның хезмәтләренә күпмедер бәя бирелде. Әле дә без, киң катлам укучылар, аның фикерләре һәм карашлары белән тулысынча таныша алмыйбыз. Аның язмалары «безнең хәрефләргә» (кириллицага) күчерелмәгән. Без, югары белемле дип саналган укытучылар, һәм башка белгечләр, гарәп шрифтындагы иске татар язуын укый алмыйбыз. Ә элек, безнең мәдрәсәләребезнең мөгаллимнәре гарәп телен, төрек телен, фарсы (иран) телен камил белгәннәр. Үзләренең фәнни хезмәтләрен әнә шул телләрне кулланып язганнар. Хәзерге татар галимнәре үз хезмәтләрен инглиз телендә язып дөнья аренасына чыккан кебек, ул вакытта алар гарәп, фарсы телләрендә язып, фикерләрен киң катлам төрки халыкларга җиткергәннәр.

Республикабызның Милли китапханәсе каршындагы «Милли китап» нәшрияты «Хезмәттәшлек» сериясендә галим Айрат Заһидуллинның «Әд-дин вәл-әдәб» журналының библиогрфик күрсәткечен бастырып чыгарды. Китапта танылган дин һәм җәмәгать эшлеклесе, галим һәм педагог Галимҗан Баруди нәширлегендә һәм мөхәррирлегендә Казан шәһәрендә 1906-1917 елларда чыгып килгән «Дин һәм әдәп» журналында дөнья күргән барлык материалларга кыскача аңлатма бирелгән. Шактый саллы хезмәт куйган А.Заһидуллин. Шушы елларда бу журналның барлыгы 129 саны дөнья күргән. Әйтергә кирәк, бу басма Октябрь инкыйлабына кадәр татар дөньясында чыгып килгән журналларның шактый күркәме.

Мөхәммәднәҗип Түнтәри (Мөхәммәднәҗип Шәмсетдинов) Г.Барудиның журнал идарәсендә җиде елга якын (1911-1917) басма өчен җаваплы хезмәткәр булып эшләгән. Бу чорда М.Түнтәринең журналда 122 язмасы басылып чыккан. Аларның гомуми күләме А5 (брошюра) форматында 600 биттән артып китә. Болар М.Түнтәри имзасы куелган язмалар. Беразына гына М.Шәмсетдин диеп куелган. Журнал хезмәткәре буларак, имзасы куелмаган кайбер башка материаллар да аның хезмәт җимеше булырга мөмкин. Башка авторларның шактый хезмәтләре дә аның каләме аша үткән булуы бар. «Журнал идарәсендәге эшчәнлегем минем өчен гыйльми эш булып, мин аны бик теләп башкардым» дип искә алган ул соңыннан.

Мөхәммәднәҗип хәзрәтнең журналда басылган язмаларының зур өлешен дини тәгълимат тәшкил итә: ислам дәресләре, ислам тарихы, исламда әхлак һәм әдәп, исламда иктисад, Коръән тәфсире, хәдисләр, хөтбә һәм вәгазьләр, дини бәйрәмнәр һәм йолалар, шәригатьнең башка мәсьәләләре. Болардан тыш ул иҗтимагый-гомуми һәм сәяси темаларга да язган. «Аның «Иҗтиһад хакындагы», «Каза вә кадәр мәсьәләсендә», «Хөррият бәйрәме» һәм башка мәкаләләре хәзерге укучыларда да кызыксыну уятыр иде» дип яза журнал күрсәткечен төзүче А.Заһидуллин. Бу темалардан тыш М.Түнтәри мәгариф, педагогика, мәдрәсәләр тарихы, дөньяви фәннәр, әдәбият, шигърият, мәдәният-сәнгать, хәтта тыйб мәсьәләләрен дә читләтеп үтмәгән. Ул мөрәҗәгать иткән тематикаларны гына санап чыгу да, аның күпкырлы белемгә ия булган, үзенчәлекле һәм талантлы шәхес икәнен күрсәтеп тора.

М.Түнтәринең иҗади эшләре «Дин һәм әдәп» журналында басылганнар белән генә чикләнми. Аның иң элек язган «Ходүсе галәмгә игътикад җәһәтеннән бер нәзар» (Дөнья вакыйгаларына ислам дине тарафыннан бер караш), «Тәнкыйдел асарә» исемле әсәрләре китапчык буларак 1897 елда ук басылып чыга. Монан башка «Сәфирел ислам» тәрҗемәсе һәм башка берничә әсәре дөнья күрә. 1911 елда Сарапулда вакытта биш өлештән гыйбарәт булган «Әт-тәбәййән фил-вәгазь» дип исемләнгән әсәрен гарәп телендә яза, аны үзе татарчага тәрҗемә итеп «Тәзкирә» дип атый һәм 1917 елда аның беренче кисәген Казанда бастыра. 

1917 елда Казанда Бөтенрусия мөселманнар вәкилләренең съезды була. Съезд идарәсенең тәкъдиме буенча анда уку өчен «Исламда хатыннарның хокукы» дигән темага М.Түнтәри доклад яза. Аның турында ул үзе болай искә ала: «Моңарчы бездә эшләнмәгән бу яңа эшне берәү дә өстенә алмаганга көчләп, ирексезләп миңа тактылар. Шунлыктан табигый мөкәммәл чыкмаса да, бөтенләй яраксыз да булмады. Уфада вакытымда бу материал белән танышкан кайбер дусларым аны китап итеп бастыруны мәслихәт күргәнлектән, «Тормыш» матбагасында бастырдым. Гомумән, әсәрем күңелдәгечә эшләнеп җитмәде. Әсәремнән иң элек үзем риза булмадым». Әнә шулай автор үзе язган материалларга критик күзлектән карый һәм үз-үзенә карата бик тә таләпчән була.

2000 елда Татарстан Милли китапханәсенең фәнни хезмәткәре Зөфәр Дәүләтбаев М.Түнтәринең бу китабыннан шактый зур өзекне кириллицага күчереп «Таһир-Зөһрә» газетасында бастырып чыгарды. Газетадагы өзектән аңлашылганча, автор бу тема буенча бүгенге көн өчен дә бик тә актуаль булган мәсьәләләргә тирән фәлсәфи карашын белдергән.

Алда күрсәтелгән басмалардан тыш, авторның язмалары «Шура» һәм башка журналларда да, газеталарда да басыла. Хәтта Мисырда нәшер ителә торган «Әлманар» журналында да берничә мәкаләсе басылып чыга. Мөхәммәднәҗип хәзрәт журналист һәм публицист буларак, үзе әйткәнчә, эштән тәм табып башкара.

Ике ут арасында

М.Түнтәринең төп эшчәнлеге мөгаллим буларак билгеле. Мәдрәсә мөдәррисе буларак аның эшчәнлеге 27 елга тула. Педагогик эшчәнлеген ул 1890 елда башлый. Туган авылы Түнтәрдә «Шәмсия» мәдрәсәсе ача. Билгеле, моңа кадәр Түнтәрдә элек тә мәдрәсә була. Башлангыч белем бирүче мәдрәсәгә 1730 елларда ук Казан артыннан чукындыру сәясәтеннән качып килгән Габдерразак хәзрәт нигез сала. Мөгаллим буларак ул Түнтәр халкына 40 ел хезмәт күрсәтә. Бөтен авыл халкын укырга-язарга өйрәтә. Аның өч шәкерте: Госман, Габделхәмид һәм Сәгыйть Дагыстанда укып мулла булып кайталар. Госман хәзрәт мөгаллимен алмаштыра, Габделхәмид Мәчкәрәгә китеп мәдрәсә ача, Сәгыйть, мулла буларак Оренбург Каргалысына урнаша. Алга таба Габделхәмид хәзрәт тә, Сәгыйть хәзрәт тә Түнтәргә кайталар.

Түнтәр мәдрәсәсендә белем алган авыл егете Гали Бохарада 5 ел укып, аннары 10 ел дәвамында Тибетта, Кандаһарда, Дәһлидә, Кабулда, Пәшәварда стажировка-практика үткән. Ишан дәрәҗәсе алып, ватаны Түнтәргә кайта. Мәдрәсәнең бишенче мөдәррисе буларак, 1832 елда мәдрәсәне урта белем бирүче итеп үзгәртә. Гали ишанны кияве Шәмсетдин (Мөхәммәднәҗипнең әтисе) алмаштыра. Шәмсетдин хәзрәт Хаҗ кылырга барган җирендә вакытсыз дөнья куя. Аннары Түнтәр мәдрәсәсен Гали ишанның шәкерте булган Ишмөхәммәд хәзрәт 1876 елдан җитәкли башлый.

Шулай итеп, 1890 елда Түнтәрдә ике мәдрәсә хасил була. Берсе борынгыдан калган Ишмөхәммәд хәзрәтнең кадим мәдрәсәсе. Анда фәнни гыйлемнәргә зур игътибар бирелмичә дини кануннарга, гарәп, фарсы, төрек телләренә өстенлек бирелә. Мөхәммәднәҗип ачкан «Шәмсия» мәдрәсәсе (әтисе хөрмәтенә мәдрәсәне ул аның исеме белән атый) дөньяви фәннәрне укытуга өстенлек бирә. Башта җәдидчә укыту булмый. 1903 елдан «Шәмсия» мәдрәсәсе тулысы белән укытуда җәдид ысулына күчә. Ул вакытта җәдидчә укыту башка мәдрәсәләрдә дә керә башлый. Бу гамәлләрне татар дөньясында гәҗит-журналлар басыла башлау өчен ишекләрне киң итеп ачарга сәбәпче булган 1905 елгы буржуаз-демократиянең җиңүенә бер адым дип санарга кирәк. Кадим мәдрәсәсеннән аермалы буларак, җәдид мәдрәсәсендә укыту системасына өстәл-парталар, язу такталары кертелә. Табигать фәннәре, математика, йорт эшләре һәм башка практик дәресләргә урын зурдан бирелә. 2000 елда КДУның Лобачевский исемендәге фәнни китапханәнең кулъязма китаплар бүлегендә эшләүче безнең якташыбыз Диләрә Абдуллина М.Түнтәри кулы белән язылган Түнтәр авылындагы «Шәмсия» мәдрәсәсенең XX гасыр башына караган «Вакытлы канунамәсен» һәм дәресләр расписаниесен табып бирде. Милли китапханә хезмәткәрләре И.Һадиев һәм Р.Мәрданов аларны кириллицага күчерделәр. Бу тарихи материаллар «Шәмсия» мәдрәсәсе эшчәнлеге ул чорның заман таләпләренә җавап бирә торган уку йорты булуын раслый. Монда аның мөдәррисе Мөхәммәднәҗипнең талантлы, күпкырлы педагог булуының роле зур. Мөхәммәднәҗип фәннең төрле өлкәләре белән тирән кызыксына. 10 яшендә вакытта, әтисе исән булганда, аның белән зур булмаган телескоп аша төрле йолдызларны һәм планеталарны күзәтүе турында искә ала. Хәтта Сатурн планетасының боҗраларын күрүе турында әйтә. Астрономия белән кызыксынуы соңа таба да кимеми. Муллалар арасында астрономик гыйлемнәргә ия булган Шәмсемөхәммәд (Шәмсетдин) Күлтәси белән тыгыз аралашуы шул турыда сөйли. М.Түнтәринең ул чорның татар зыялылары Ф.Әмирхан, Р.Фәхреддин, Г.Баруди, М.Гафури, Апанаев, Гаспринский, Бубыйлар белән нык аралашуы һәм фикердәшләр булу да күп нәрсәне аңлата. Безнең мәдрәсә музеенда XIX гасыр ахырында Мисырда басылган 600 биттән артык күләмдәге «Рәддел Мохтар» дигән китап саклана. Аның тышлыгында бу китапның автор Ибне Габидин тарафыннан 1906 елда Нәҗип Түнтәригә (аның мәдрәсәсенә) бүләк ителү турында кулъязма-автограф бар.

1980 елда археограф Марсель Әхмәтҗанов, (хәзер академик) Түнтәр авылында Мәгъсүм абый Хөсәенов тапшырган борынгы китаплар арасыннан 1652 елда күчереп язылган 50 биттән торган астрономиягә нисбәтле Мәхмүд бине Мөхәммәд бине Гомәр әл-Җегъманинең «Шәрхе маляхәзә» («Игътибар белән карауга аңлатма») исемле китап таба. Бу китап җөмһүриятебездә табылган иң борыңгы кулъязма китаплардан берсе. Алтын Урда ханы Җанибәкнең йолдызбагары Камалетдин әт-Төрекмәни XIV йөздә үк «Астрономия» китабы язган. Җегъмани китабы да шул чорга карый. Күрәсез, кулъязма китапның төп нөсхәсе моннан 600 ел элек язылган булып, Түнтәрдә табылганы 350 ел элек күчереп язылган. Бу китап Мөхәммәднәҗип хәзрәттән калган мирас булырга мөмкин.

Мөхәммәднәҗипнең белемгә омтылышлы булуы ата-бабадан киләдер. Бабасы танылган Гали ишан булса, әтисе Шәмсетдин хәзрәт XIX гасырда ук Төркиядән «Бәгыйрәтел тасвири», «Әфкяр» гәзитәләрен һәм Ташкентта чыккан бердәнбер төрки «Төркестан гәзитәсен»дә алдыра. «Гәҗит гыйлеме алу» улына да күчә. 1905 елга кадәр татар дөньясында гәҗит-журналлар чыга башлаганчы ук ул читтә басылган төрки гәҗитләрдән дә, рус гәҗит-журналларыннан да хәбәрдар була. 

Әтисе турында Мөхәммәднәҗип «Тыйб китапларын җыеп, шуларда язылган дәва үләннәрен эзләп табып бер шкаф дәвалыклары, һәм латинча-русча язылган исемлеге дә бар иде. Дәваларны аптекалардан да алып, кайберсен Истанбулдан алдыргалый торган иде» дип яза. Ул үзе дә әтисе гыйлемен өйрәнгән булса кирәк. 1980 елда алар яшәгән нигездә Түнтәр мәктәбе төзелеше башланды. Фундамент казыганда ләм тулган 1 квадрат метр мәйданлы агач бура табылды. Өлкән яшьтәге Габделбәр бабай Мөхәммәднәҗипнең дарулар ясавы һәм бу урынның дару ясаганнан калган үлән калдыкларын тутыра торган тирән баз булуы турында фараз кылды. Кызыл коммунистлар үзләренең истәлекләрендә 1930 елда Мөхәммәднәҗип хәзрәт милкен конфисковать иткәндә подвалдан бер олау «аракы шешәләре һәм самогон аппараты» чыгу турында язып калдырганнар. Шешәләре дарулар өчен булып, аппараты дарулар өчен дистилляцияләнгән су яисә спирт кудыру өчен файдаланылган булуы бар.

Гомер аккан су кебек

Язмамның ахырында М.Түнтәринең тормыш юлын тасвирлап үтик. Ул 1863 елда Түнтәрдә мулла гаиләсендә туа. Башлангыч белемне әти-әнисеннән ала. 10 яшендә әтисез калып, әбисе һәм әнисе тәрбиясендә үсә. «Әнием мине бик тә кыюсыз итеп үстерде. Ат белән йөргәндә күпер аша чыкканда, ат үрдән менгәндә, хәтта тигез юлда ат колагын шомартканда арбадан төшеп җәяүләп бара идек. Кешеләргә гомерем буе авыр сүз әйтмәдем» дип искә ала ул. Йомшак холыклы булуы аңа гомер буе үз-үзен яклау өчен киртә булып тора. Бөтен Рәсәйгә танылган Ишмөхәммәд хәзрәтнең кадим мәдрәсәсе белән бер ишек алдында җәдид мәдрәсәсе ачу аның өчен җиңел булмый. Җәдидче һәм кадими муллалар арасында гына түгел ике мәдрәсә шәкертләре арасында да каршылыклар гел туып тора. Ул чорларда бөтен шәкертләр алдында кадимчеләр һәм җәдидчеләр арасында официаль «сүз көрәштерү» дигән моназара модада була. Мондый «сүз көрәштерү» бәйгеләренә хәтта Мәчкәрә һәм Кышкар мәдрәсәләреннән дә делегацияләр килә. 

Бу елларда Мөхәммәднәҗип хәзрәт Түнтәрдә һөнәр мәктәбе ачу уе белән дә яши. Әмма 1911 елда башка җәдидчеләр кебек гаепләнеп, Мөхәммәднәҗип хәзрәт кулга алына. Бу вакытта аның берничә кәрҗин кулъязмалары да юкка чыга. Үзе Сарапул төрмәсенә җибәрелә. Әмма анда озак утырмый, сөргенгә озатыла. Сөрген дигәне Түнтәр авылы кергән Вятка (хәзерге Киров) губернасына кермәскә диелгән суд карары була. Ул Казанга килеп Г.Барудиның «Дин һәм әхлак» журналы идарәсенә (редакциясенә) эшкә урнаша. 1917 елда Г.Баруди Уфага Диния нәзарәтенә мөфти итеп күчерелгәч, Мөхәммәднәҗип хәзрәт тә җәмәгате Әминә абыстай белән шунда килә. Назәрәттә беркадәр эшләп ала. Уфаның үзәгендә җәннәт бакчасындагыдай кошлар сайравы астында, Агыйдел, Караидел хозурында зур квартирада яшиләр. Ул һаман Түнтәрен сагына. Мөхәммәднәҗипне Кустанайга атаклы Яушевлар төзеткән яңа мәчеткә имам итеп тә чакыралар. Яушевлар мәчете Казан мәчетләренә караганда да матур һәм күркәм итеп төзелгән була. Кустанайга барып карап кайтса да, Мөхәммәднәҗипнең анда китәсе килми. Ул җаны-тәне белән туган, үскән авылы Түнтәргә тартыла. Зур тарту көченә ия булган ниндидер магнитлары бар ахыры туган җирнең. Мөхәммәднәҗип өйләнгәннән соң 1892 елда аны кайнатасы Зәйнулла ишан үзе янына Чистайга чакырган. Ул вакытта моңа Мөхәммәднәҗипнең әнисе рөхсәт бирми. Кустанайлылар да М.Түнтәрине килер дип өметләнеп ике ел дәвамында мәчетне имамсыз тоталар. Бу вакытта Г.Баруди Мөхәммәднәҗипкә: «Түнтәрдә дә торма, Кустанайга да барма, Уфада кал, Нәзарәттә эшләрсең дә бергә торырбыз» ди.

Мөхәммәднәҗип хәзрәт Түнтәргә кайтып, кабат мәдрәсәдә мөдәррислеген дәвам иттерә. Үзе Казанда эшләгәндә дә аның мәдрәсәсе ябылмый. Хәлфә-мөгаллимнәр укытуны дәвам итәләр. Әмма барыбер 1919 елда мәдрәсәләр ябыла. Мөхәммәднәҗип хәзрәтнең үзенә бер өен генә калдырып, башка өйләрен һәм мәдрәсә биналарын совет мәктәбенә бирә. Үзе авылда имам буларак кына кала. Элеккедән яраткан һөнәре бакчачылык һәм язучылык эше белән шөгыльләнә. Безнең бүгенге көн өчен бик кадерле булган «Түнтәр авыл тарихы»н язып калдыра. Аның кыскартылган варианты быел «Гасырлар авазы» журналында басылып чыкты. Анда авыл тарихы гына түгел, татар тарихы, татарның әһәмиятле шәхесләре, аларның хезмәтләре, җәдид-кадим каршылыклары яктыртыла. Шушы хезмәте өчен генә дә ул олы хөрмәткә һәм мактауга лаек.

«Кырык елга якын фетнә, низаг эчендә торылганга карамыйча, тагын әллә нинди фетнәләр булыр төсле. Елан чаккан киндердән куркыр дигәннәрчә, һаман куркынычта яшәп килдек» дип яза ул 1929 елда. Тагын бер елдан аны җәмәгате Әминә абыстай белән «мулла-эксплуататор» тамгасы астында кулга алалар. 1930 елда ул Казан төрмәсендә вафат була.

«Без аны «Түнтәр җизни» дип йөрттек. Ул бик көчле шәхес булган», – дип искә алган иде аның турында тарих фәннәре докторы  мәрхүм Равил Әмирхан. «Ул үзенең хезмәтләрендә бервакытта да буш сүз язмаган», ди академик Марсель Әхмәтҗанов. Мин исә авылдашымның шундый олы шәхес булуы белән горурланам һәм бу мәгълүматларны киң җәмәгатьчелеккә җиткерүне үземнең бурычым дип саныйм. XIX гасыр ахырында һәм XX гасыр башында М.Түнтәринең мәгърифәт һәм мәдәният өлкәсендә татар халкын киң агартудагы ролен танырга кирәк».

2003ел.

Дөреслек үлгәннәргә дә кирәк

«Шәһри Казан» газетасында басылган Ф. Нәкыйпов язмасы, 

25 сентябрь 1998 ел

«Үлгән мөселманнарны сүкмәгез, алар инде дөньяда кылган гамәлләренә барып тоташтылар». Бу — хәдис. Тик без аны «белмибез һәм белергә дә теләмибез». 

һәр халыкның шуңа ошаш әйтемнәре барлыгына шик юк. Тик әйтергә теләгәннең иң мөһиме бу түгел. Моннан 79 ел элек ЧК атып үтергән бер имам турында гайбәт тарату бүген кемгә кирәк икән? Сүз 24 июльдә «Шәһри Казан» газетасында басылган «Ишан булган, имеш.».. дигән язма турында. Авторы Мәсгут Гайнетдин. «Газета укучыларга Ишми ишанның чын йөзен ачып бирү өчен «Йолдыз» газетасында 1911 елда басылып чыккан бер мәкаләне тәкъдим итә». Ни өчен автор һәм газета нәкъ менә «Йолдыз»да басылган бу мәкалә бу шәхеснең чын йөзен ача дип уйлыйдыр, анысы аңлашылмый. Дөреслек, хакыйкать капма-каршы фикерләр көрәше нәтиҗәсендә табыла ләбаса. Ишмөхәммәд хәзрәтнең чын йөзен ачыклау өчен башка төр фикерләрне дә тыңлап карау кирәктер, мөгаен.

«Ысулы җәдидчеләрнең заляләтләрен баһадирана ачып күрсәтүче зат Түнтәр авылы мулласы Ишмөхәммәд Динмөхәммәдовтер. Бу зат иң намуслы, иң диндар. Ислам динен иң нечкәләп аңлатучы, ялгыз Аллаһыдан гына куркучы затдер». «Казан утлары», 12 сан, 1969, М.Мәһдиев. «Буби мәдрәсәсе».

Хәзрәтне дин өчен шәһид киткән баһадир итеп сурәтләгән легендалар әле без белгәндә дә йөрде халык телендә. Безнең якларда гына түгел, Урал тауларына кадәр барып җиткән берсен ишеткәнем бар. Атылу урынына алып киткәндә, Коръәнен кулына күтәреп, кычкырып тәкбир әйткән диләр аны. Ишмөхәммәд хәзрәтнең «чын йөзе» менә шуның шикелле телдән-телгә күчеп йөргән легендалардыр, бәлки. Халык әйтсә, хак әйтә диләр бит. Кешеләрнең аңа мөнәсәбәте турында сөйләүче тагын бер мисал, бу да бердәнбер түгел.

Шул хәвефле заманда да кешеләр аны, чекистлар күмгән чокырдан төнлә яшерен рәвештә алып, женаза укып, мөселман зиратына җирләгәннәр. Бу кешеләр аның уллары, туганнары, якыннары да түгел. Алары курыккан. Үзләренә зур куркыныч янаса да, бөтенләй башка авыл кешеләре эшләгән бу эшне. Соңгы елларда динне, милли рухны саклап калуда кадимчеләрнең уңай роле торган саен тирәнрәк аңлашыла барган чорда, алар арасында иң танылганын, «җимерүче көч» дип игълан итү өчен нигез кайда?

Инде «Йолдыз»дагы мәкаләгә килгәндә, аның хәзрәтнең чын йөзен (аңа дөрес бәя бирү мәгънәсендә) күрсәтә алуына М.Гайнетдин үзе ышанамы икән? Аны сүз көрәштерү тәртибендә язылган мәкалә дип атау да төгәллектән бик ерак. Бәхәсләшүнең дә үз кагыйдәләре бар. Дөреслектән тайпылмау, каршы якка тыштан гына булса да ихтирам күрсәтеп сүз алып бару мәслихәт. Мәкаләдә моның эзе дә күренми. Дөрес, каршы як та шундый ук «кагыйдәләр» белән эш иткән.

Денсезләр. Ислам динен бетерүчеләр, кяферләр. иблис токымнары — һәм шуңа охшаш тагын бик күп эпитетлар яудырган хәзрәт җәдидчеләргә. һәм җавап беркайчан да озак көттермәгән. Шул ук калибрдагы «җәдрә»ләр хәзрәт тарафына да «очканнар». «Йолдыз»дагы мәкалә дә шундый залпларның берсе.

Бу ике мәкаләдә язылганнардан берни дә игътибарга лаек түгел дисәң дә, зур ялгышу булмастыр.

Шулай да Ишмөхәммәд хәзрәт һәм җәдидчелек турында сүз чыкканда тирән әһәмияткә ия булган кайбер мәсьәләләрне ачыкламыйча ярамый.

«Мөселман гыйлем йортлары эшенә урыс түрәләре тыкшынмасын», — дип яза хәзрәт, кырт кисеп. Һәм шушы фикерне Коръән аяте белән дәлилли. — Нәрсәне ничек итеп укыту кирәген үзебез хәл итәргә тиеш». Аны Рәсәй хөкүмәте вәгъдә иткән акчадан баш тартуга өндәүдә гаепләгәннәр. «Мөселманга Коръән гыйлеменнән башканы белү кирәкми дип саный», — дип аның өстеннән шикаять язганнар. Әмма моны раслап, бер генә дәлил дә китерә алмаганнар. Мәктәпләрдә дөнья гыйлеме, рус телен укытуга каршы чыкмаган ул, тик төп рухи һәм әхлакый терәк булган ислам динен саклап калу өчен «сугышкан».

Акчадан баш тартуга өндәүгә килгәндә, анысы хак. ул моны беркайчан да яшермәгән (Х.Фәйзуллин белән судлашу бөтенләй башка мәсьәлә буенча — «Йолдыз» авторы бу очракта да ялгансыз булдыра алмаган). һәм моны аңлау кыен түгел. Акчаны тиккә генә бирмиләр ич аны. Алдыңмы, кайсы «җыр»ны ничегрәк җырларга икәнен бай абзый инде үзе боера. Империя сәясәтенең нәрсә боерасын хәзер күпләр аңлады аңлавын...

Керәшен поплары язган китаплардан мөселман балаларын укытыргамы? Аннан соң инде аларны чиркәүдә чукындырасы гына кала», — дип гауга күтәрә хәзрәт. Бәлки тупасрак та әйтәдер. Әмма халык ишетсен, аңласын дип чаң суга. Күпләр аңлыйлар да, тик...

Җәдидче муллалар да ислам динен бетерергә дип көрәшмәгәннәр, билгеле. Кайберәүләр рус теле аша татарның дөнья мәдәнияте белән аралашуы турында хыяллангандыр, мөгаен. Гади татар кешесе рус һәм дөнья әдәбияты җәүһәрләрен укый башлар дип өметләнгәннәрдер. Ярлы муллалар исә (андыйлар да аз булмаган) казна биргән акчадан балалар укыткан өчен дип аз-маз булса да хезмәт хакы алырга өмет тотканнардыр, мөгаен. «Шулай булгач, нигә җәдидчә укытуга каршы чыгарга?» — дип каршы чыкканнар алар. Бик ихтимал, бу ызгышта татар мәгарифенең киләчәге, йә ислам динен саклап калу ише көчләр генә катнашмаган. Шулай булса, бу вакыйгаларда кадимчә, йә җәдидчеләрдән тыш, гади күзгә күренмәстән тагын бер көч булганга охшый.

Кем соң ул? Мәрхүм М.Мәһдиев хезмәтендә («Буби мәдрәсәсе») телгә алынган Әхмәтфәез Даутов эзеннән җентекләбрәк тикшерү үткәрелсә, җепнең очы нәкъ менә шул өченче көчкә илтәчәк, минемчә. Ул — империячел сәясәт, бу очракта татар укымышлыларын үзара ызгыштыруга юнәлдерелгәне. Моның шулай икәнен раслаучы дәлилләр күп. Үзара талашу утына «ягулык» өстәп, һава өрдереп тору да шуннан, минемчә.

Ул заманнардан бирле гасырга якын гомер узган. Ишмөхәммәд хәзрәт тә күптән кабердә. Җәдид яклылар хыялланган үрләр инде күптән менелгән. Рус телендә укый-яза белмәгән татар юк бүген. Ул гынамы соң? Бик күп милләттәшләр инде ана телен онытты, йә онытып баралар. Русларны гына түгел, көнбатыш әдипләрен дә рус, йә татар телендә укый алмаган кем генә бар икән бүген? Тик халыкның күпме өлеше генә буш вакытында кулына Тукай, йә Чехов томын алып утыра икән? Билгесез. Ә инде иң оятсыз, әдәпсез видеофильмнар карарга омтылучылар саны күпкә артты, минемчә.

Күптән түгел бер адәм, тапшыру барганда радиога шалтыратып, Иван Грозныйны татар халкын коткарып калучы дип яклап чыкты. Ул безнең җирләрне басып алмаган булса, ханнар үзара сугышып, халыкны кырып бетергән булырлар иде, янәсе.

Моны ничек аңларга? Империя хадимнәре, христиан миссионерлары («керәшен поплары») язган китаплардан балалар укытудан чыккан хәл түгелме икән бу? Минемчә, нәкъ шулай. Тик бу нәтиҗәнең бик нәни өлеше генә. Күрәсең, хәзрәт менә шундыйлардан шикләнеп шаулагандыр.

«Эчеп үләчәкбез» («ТЯ», 15.03.97) дип сөрән сала яшьләр газетасы. Баксаң, җан башына эчелгән аракы буенча без «дөнья алдынгылары» рәтенә җитә язганбыз. Заманында татар кешесе хәмернең тәмен, исен белмәгән. Чөнки ул хәрәм, Аллаһы Тәгалә тарафыннан тыелган гамәл булган. Бүген ел саен узучы меңләгән татар туйларының ничәсе генә аракысыз үткәрелә икән? Күптән түгел кайсыдыр районда булган бердәнбер туй турында газеталар язып чыканнар иде.

Һәр өч никахның икесе таркала бүген. Бу да күп нәрсә турында сөйли ләбаса. Унике-унбиш яшьлек балалар арасында җенси юл белән күчә торган авырулар күпкә арткан диләр. Нишләргә? Бер газета укучыларны беренче класстан ук презервативтан файдаланырга өйрәтергә кирәк дигән фикер әйтте. Балаларны җенси тәрбияләүнең башка юллары барлыгын да онытканбыз булса кирәк инде.

Югарыда сөйләгәннәр безнең башка төшкән бәлаләрнең тик бик кечкенә өлеше генә әле.

Ни сәбәптән килеп җиттек соң без бу кадәрлегә? Рухи таянычыбыз, терәгебез булган ислам динен югалтканнан түгелме? Шулай булса, ул терәкне саклап калу өчен бөтен көчен куйган, шул юлда шәһит киткән хәзрәтләргә җимерүче көч исемен нигә тагабыз? Аларның кабер ташларына кара буяу сылыйбыз, нәҗес ыргытабыз! Вәхшилек түгелме бу?

Газеталардагы моның ише чыгышлардан тормышыбызга рухи табыш өстәлсен дисәк, һичшиксез дөреслекне табу кирәк. Кулга эләккән беренче табышны күтәреп алып, аны хакыйкатьнең бердәнбере дип игълан итә башласак, тагын туры юлдан язу котылгысыз. Гасыр башында җәдид-кадим ызгышы китергән зур югалтулар да җитеп ашкан татар халкына.

«Киң белемле гыйлем иясе булган» дип таба Ишмөхәммәд хәзрәтне Тел, әдәбият һәм сәнгать институты галиме Марсель Ибраһим улы Әхмәтҗанов, Түнтәр имамы китапханәсенең институт кулына кергән өлеше белән танышкач. Татар авылларында шулкадәр бай китапханәләр булуына гаҗәпләнү белдереп, «Правда» газетасы да язган иде заманында әлеге китаплар турында. Тик биредә сүз китап фондының 5-10 процентыннан артмаган өлеше турында бара. Шушы хәзрәтне «әлифне таяк дип белмәгән».. ише сүзләр белән рәттән кую?! һич тә аңлашылмый бу!

Какшамас рухлы, нык ихтыярлы, Ислам диненә чиксез бирелгән, көнне-төнгә ялгап эшләргә сәләтле булган ул һәм гомере буе үз эшенә турылыклы калган.

Ишмөхәммәд хәзрәт турында күпне ишеткән һәм белгән оныклары, аларның балалары М.Әхмәтҗанов сүзләренә өстәп, нәкъ әнә шуны әйтергә телиләр дә.

Хәзрәтнең күпсанлы якын туганнары кушуы буенча аның оныгы Фарук Нәкыйпов».

Дин юлында шәһит киткән каһарман

«Ватаным Татарстан»газетасында басылган язма, 

23 апрель 1999 ел)

«Гасыр башында татар укымышлыларын икегә аерган, аларны бер-берсенә каршы куйган, милләт тормышын тетрәткән җәдид-кадим мөнәсәбәтләре (төгәлрәк итеп әйткәндә, ызгышы) турында әле бүген дә язудан туктамыйлар. 

Бу капма-каршылык без белгән заманда үтә гади итеп һәм аңсат аңлатылып килде… Ысулы җәдид яклылар яңалыкны яклап, татар халкын, аның белемен, мәдәниятын баету, алга этәрү өчен көрәшкәннәр. Алар яңарыш, тәрәккыять яклы. 

Шулай булгач, хаклык, һичшиксез, алар ягында. Кадимчеләр — искелекне яклап, яңалыкка каршы чыгучылар. Моның өстенә әле алар эксплуататор сыйныфлар мәнфәгатен, шул сыйныфлар өстенлеген саклаучы дәүләтне яклаганнар. Ул гына да түгел, алар җәдидчеләр өстеннән шул заманның хакимият даирәләренә күп санлы донос җибәреп торганнар. Татар мәърифәтенең йөзек кашы булган Буби мәдрәсәсен яптыру, аның җитәкчеләрен төрмәгә утырту да, имеш, шулар эше. Шулай булгач, алар – бары тик тәнкыйтьләнергә, каргалырга, ләгънәт әйтелергә тиешле генә затлар, дип карала. 

1911 елның 24 февралендә «Йолдыз» газетасында басылган «Ишми нишли? (Ишми кем?)» исемле мәкаләне бер ел эчендә ике басма органда («Шәһри Казан» газетасы, 24. 07. 98, «Мирас»журналы, 12 сан) чын барлыкка хилаф аңлатмалар өстәп бастырып чыгару үзе генә дә моның ише карашларның никадәр тирән тамыр җибәрү турында сөйли. Мондагы нахак сүзләрне юкка чыгару (ышандырырлык дәлилләр белән раслап) кыен эш түгел. Әмма бу язма үз алдына андый максат куймый. Шулай да гасыр башында булып үткән вакыйгаларга, җәдид-кадим мөнәсәбәтләренә, алар арасында байтак еллар дәвам иткән низагка кагылышлы кайбер фикерләр әйтү тиештер, мөгаен. 

Иң элек язмада нигезсез гаепләр тагылган зат – Ишмөхәммәд хәзрәт (Ишми, Ишми ишан) турында. Кырык өч ел буена Түнтәр авылында (Балтач районы) имам, мәшһүр мәдрәсәдә мөдәррис вазифаларын үтәгән бу хәзрәт җәдид-кадим низагының төп герое булган, дисәк, ялгышмабыз, мөгәен. Батыр ярасыз булмас, ди мәкаль. Бу зат исә батырлардан, гаять актив позицияле көрәшче үз мәсләген ахырынача яклаучы була. Шуңа күрә дә каршы якның ук-ядрәләре иң элек аңа төбәлүе һәм анда бик тирән яралар салуы гаҗәп түгел. 

Аның тормыш юлы да гаять үзенчәлекле. Мамадыш өязендә игенче гаиләсендә туып, башлангыч белемне туган җирендә алган бик тә сәләтле, гыйлемгә омтылышы чиксез булган ул егетнең. Ул көн-төн уку-язуда, китап һәм башка гыйлем чыганаклары туплауда була. Аның китапхәнәсен, 1919 елның март башында, хәзрәтнең үзен Малмыж ЧКсына алып киткән мәлдә, берничә олауга төяп каядыр озаталар. Очраклы рәвештә (булган олауларга сыймагандыр, мөгаен) хәзрәтнең уллары кулында калган берникадәр китап, 60 нчы елларда булса кирәк, Казанга, ИЯЛИгә килеп эләгә. Китапханәнең калган өлеше турында әле безнең чорда да риваятькә охшаган сүзләр йөри. 

Түнтәр мәдрәсәсенең гаять зур шөһрәтен шик астына куючылар булмаска тиеш, безнеңчә. Анда Казанның үзеннән, Оренбург, Нократ һәм башка ерак өлкәләрдән килеп укыган шәкертләрнең байтак булуы билгеле. Мәдрәсәнең иң югары дәрәҗәдәге абруйлы гыйлем йорты дип танучылар олы яшьтәге кадимче хәзрәтләр генә түгел. Күп кенә яшьләрнең, шәкертләрнең шушы фикерне хуплавын раслаучы дәлилләр бар. 

Ишмәхәммәт мөдәррис тора-бара имамлык вазифаларының күбесен мәхәлләнең икенче имамына тапшырып, үз игътибарын күбрәк мәдрәсәгә, вакытын ислам тәгълиматын җентекләп өйрәнүгә һәм башлыча дини әсәрләр язуга сарыф итә. Аның басылып чыккан әсәрләренең бер өлешен үз эченә алган исемлектә илледән артык хезмәт теркәлгән. Тик монда күп тапкырлар узган тентүләр, алып китүләр, йорттан-йортка, шәһәрдән-шәһәргә хисапсыз күп тапкырлар күченеп йөрүләрдән соң хәзрәтнең олы улы кулында сакланып кала алган өлеше генә. Төрле журналларда (мәсәлән, «Дин вә мәгыйшәт») басылган мәкаләләрнең бу исемлеккә кермәгәнлеген әйтү дә артык булмас. Түнтәр мәдрәсәсендә белем алган байтак имамның матбугатта еш чыгыш ясавы бу уку йортында гыйлем дәрәҗәсе югары булуын раслаучы дәлил, безнеңчә. Бу турыда тәфсилләп язуның сәбәбе – һаман да Ишмөхәммәд хәзрәткә карата әле бүген дә яшәп килә торган гайбәт, яла ягулар. 

Күптән түгел генә бер укымышлы кеше авызыннан хәзрәтнең «гөнаһлары» турында янә ишетергә туры килде. Ул, имеш, охранканың түләүле агенты булган, күп кешеләр өстеннән әләк язган һәм аларны төрмәгә утырткан, күп шәкертләрне солдатка җибәрткән. Бу – яңа хәбәр түгел, «Ишми ишан» исеме белән бәйләнгән иске, элеккеге стандарт гаепләүләр. Шунысы гаҗәп: уйланырга, анализларга сәләтле гыйлем ияләре шушы киң таралган ифтираның аек акыл кысаларына сыешмавын шәйләмиләр. Шәкертләрне солдатлыктан йолып калу, йә булмаса яше тулганчы солдатка бирү хокукы булмаган Түнтәр мөдәррисенең, әмма тыңлаусызларны, тәртип бозучыларны, дин хөкемнәрен тотмаучылырны мәдрәсәдән сөрү хокукы, һичшиксез, булгандыр. 

Охранка, донослар, төрмәләр турындагы сүзгә каршы хәзергә шундыйрак дәлил китерергә була: ЧК тарафыннан кулга алыныр алдыннан дуслары, якыннары килеп, аңа бу тирәләрдән ераккарак китеп торырга киңәш бирәләр. Инде атлары җигелгән була. «Сугышлар туктап, еллар тынычлангач, кайтырсың, Түнтәр сиңа җылы куыш тапмый калмас, якын-тирәдәге динле халык сине ташламас», — диләр. «Качкын булып йөрергә минем бер гаебем дә юк, — ди хәзрәт. Кешеләргә булсын, яңа хөкүмәткә булсын — зыян эшләмәдем. Миңа нигә тисеннәр?»

 Икенче көнне инде аны кулга алалар. Бу 1919 елның дүртенче марты була. Чынлап та, гөнаһлары булган булса, хәзрәт үзенең охранкага хезмәт итүен, кешеләргә кылган җәбер-золымнарын шул арада онытып өлгерер иде микән?!

Бездә элеккеге Малмыж өязеннән берничә мулланың (җәдидчеләр төркеменнән) Түнтәр имамы Ишмөхәммәд Динмөхәммәдов өстеннән Диния Нәзарәтенә һәм Вятка губернаторына язган шикаяте бар. Алар Динмөхәммәдовның указын алуны һәм суд җаваплылыгына тартуны таләп итәләр. Ни өчен, дисәгез, ул… җәдид ысулына каршы чыга, үз әсәрләрендә җәдидчеләрне сүгә икән. Бик каты, зәһәр, әшәке итеп сүгә. Шуңа күрә күп халык (кара халык – темные массы, диелгән шикаятьтә) җәдидче муллаларны яратмый. Ул Рәсәй түрәләре тарафыннан җәдид мәктәпләренә һәм укытучы муллаларга бирелә торган акчаны, дәреслекләрне алудан баш тартырга чакыра, имеш. 

Төп мәсьәләне төрлечә аңлау, аңа төрлечә бәя бирү үзара дошманлыкны кабарта башларлык чүпрә булгандыр, мөгаен. Әгәр эш шунда гына булса, бу бер гаиләдә чыккан ызгыш ише генә бер хәл булган булыр иде, бәлки. Әмма яна башлаган утны дөрләтеп җибәрү кемгәдер бик кирәк булган. Монда инде телгә алынган сәбәпләрнең мәйданга икенчесе чыга. 

Империя көчләрен 1905 елдан соң татар укымышлыларын активлашуы бик нык борчый. Уфа, Сембер, Пенза, Казан губерналарында 50 меңгә якын христианның Ислам диненә күчүе үзе генә дә Рәсәй хакимнәренең йокысын качырырдай хәл ич! Бу юлы эшләр йокысызлыктан уйланып яту белән генә чикләнми. Губерналарга мәркәздән циркулярлар оча. Аларда татар нәшриятларында, мәктәп-мәдрәсәләрендә яшерен агентураны ныгыту кирәклеге турында да сүз бара. Димәк, агентлар инде моңа кадәр дә булган. Алар тик ятмаганнардыр, һичшиксез. Кушканны үтәп, кирәген язып та торганнардыр, шәт. Тентүләр, тәфтишләр һәм башка шундый «фетнәле эшләр» исә алдан уйланылган тәртип белән, план буенча алып барылган дип уйлау бик урынлы. 

Ор авылы (Балтач районы) мулласы Фәйзерахман хәзрәттә чираттагы тентүдән соң аны үткәрүчеләрдән бер чин якын-тирәдә башкалар булмаганда әйтеп куя: «Смәел мулласы Бәхтияровның отделениедән (ягъни охранкадан) чыгып барганын күрдем әле шушы арада…»

Ор авылы мулласы белмәгәндер, мөгаен: шундый ук тентү Зыя хәзрәт Бәхтияровта да икеме, өчме мәртәбә була. Бу хәлләрнең сәбәпчесе итеп аңа кемне әйткәндер, ул моңа ышангандырмы, юктырмы, әмма Фәйзрахман мулланың «бу фетнәле эшләр башы»ның, гәрчә алар туган тиешле кешеләр булсалар да, Смәелдәге Зыя Бәхтияров икәнлегенә шиге калмый. 

Г.Тукайны һәм тагын бик күпләрне шул елларда татар дөньясын бүгенге грипп чиреннән дә яманрак тетрәткән тентү-тәфтишләрнең сәбәпчесе Түнтәр мулласы Ишмөхәммәд Динмөхәммәдов икәнлегенә инандыру да кыен булмый. Чөнки хәзрәт җәдидче яшь муллаларның, яңа фикерле зыялыларның «дошманы». Ул аларга көфер мөһере баскан, динсезлек тамгасы таккан, Ислам диненең дошманнары дип игълан иткән, мөселманнарны аларга каршы торырга, алар белән йөрешмәскә, дошманлашырга чакырган. 

Һәртөрле имеш-мимешләр, зур тырышлык белән таратылып торган ишарәләр Ишмөхәммәд хәзрәттән башка берәү турында булса, аларның аек акыл белән сыешмаганын чамалар һәм дәррәү кире кагар иде, мөгаен. Бу очракта исә аларны Хода биргән хәзинә итеп, ике куллап кабул хезмәт иттереп, химаяләре астына алсыннар икән?! Моның ише хезмәткә Фәиз Даутов, Мирсәет Юнысов (Буби мәдрәсәсе) ише бәндәләр табылмасмени? 

Җае чыкканда моны да әйтү тиештер: хөкүмәтнең максаты татар балаларын яңа югарылыкларга күтәрү булса, ул Буби мәдрәсәсен япмас, киресенчә, аңа яңа мәктәпләр өчен яхшы әзерлекле укытучыларны күпләп әзерләргә ярдәм итәр иде. Димәк, империягә мәгарифне күтәрү түгел, татар баласын миссионерлар язган китаплардан Ильминский ысулы белән укыту кирәк булган. 

Менә шушы мәкерле сәясәткә каршы баш күтәргән хәзрәткә каршы чараларны хөкүмәт үзе хакимияткә хас ысуллар белән башкарса (әйтик, сәбәбен табып, төрмәгә утыртса), бу, һичшиксез, әлеге сәясәтнең мәкерле асылын ачып салыр иде. Динмөхәммәдовка каршы яшь татар укымышлыларын котырту исә бер атканда ике куянга тидерү мөмкинлеген бирә ич! Шулай булгач, нигә моннан файдалнмаска?! Татар укымышлыларын үзара, бер-берсе белән сугыштыру аерым бер сәясәт булса да, гаҗәп түгел. Мондый гына бурычларны үтәрлек көчләр булган империя кул астында. 

Инде әйтелгән фикерне раслаучы тагын бер дәлил. Мәрхүм Мөхәммәд Мәһдиев үзенең алтмышынчы еллар ахырында дөнья күргән хезмәтендә («Буби мәдрәсәсе, «Казан утлары», 1969 ел, 12 сан) бу тарихны искелек белән яңалык көрәше итеп сурәтли һәм кадимчеләрне, аерым алганда Ишмөхәммәд хәзрәтне атап, күп кенә ишарәләр дә ясый. Тик ишарәләр генә. Заман таләбен үтәү лазем булган инде, күрәсең, мөхтәрәм язучыбызга. Ишарәләрдән ары китү өчен дәлилләр табылмаган булса кирәк. Туксанынчы еллар башында автор әлеге мәсьәләгә кире кайтып, Бубилар фаҗигасенең сәбәбен бик ачык әйтеп бирә. «Бубиларны үзләренең иң якыннары — үз мөгаллимнәре сата (Болар — Фәиз Даутов, Мирсәет Юнысов. «Казан утлары» журналы, 1993 ел, 2 сан). 

Хәрмәтле әдибебезнең Түнтәр мәдрәсәсе һәм Ишмөхәммәд хәзрәт турында фикер хөрлеге заманында әйткән уңай сүзләре күп нәрсә турында сөйли. Мондый фикерләрне ул Балтач районына килгән вакытында да кабатлаган. 

Ишмөхәммәд хәзрәткә Буби мәдрәсәсен тикшерүне йөкләп, аны судта төп шаһитларның берсе итү нигә кирәк булган? Яшерен агент булган кешене базар мәйданына чыгарып, аның кемлеген игълан итү булып чыга ич бу? Охракада башларына тай типкән тинтәкләр эшләмәгәндер, мөгаен. Бубилыларны гаепләүче өч рәсми маддәне генә искә төшерик. Аларны кайсы — патша портретларының ертылуы турындамы, Төркия флотына акча җыюны раслапмы (Бубилар Ишми ишаннан иганә сорап килмәгәннәрдер, шәт), тыелган китаплар таратуны исбатлапмы (андыйлар да тик яшьләр арасында гына таралгандыр) – буенча нинди мәгълүмат бирә алысын ди Түнтәр авылы имамы ?! 

Бу мәсьәләдә бары да көн кебек ачык: суд дигән тамаша татар укымышлылары арасындагы янгынга ягулык өстәп, һава өрдерү өчен уйлап чыгарылган механизм һәм шушы ук юнәлештә эшләп торгаган күп тармаклы системаның бер өлеше булган. 

Каләм әһелләре арасында үткәндәге вакыйгаларга, тарихи шәхесләргә карата саксызлык күрсәтү ише хәлләр бик еш очрый. Инде дөьядан киткән кеше турында теләсә нәрсә язарга, йә сөйләргә мөмкин дип эш итү әхлаксызлыкның югары баскычы түгелме? Бу турыда хәдисләр, әйтемнәр бар. Динне, халыкны танымаучылар өчен кодекс, законнар бар. Бик гаҗәп, әмма динне, халыкны, законны да санга сукмаучылар әдипләр, гыйлем әһелләре арасында да бар. «Йолдыз»дан күчереп басылган, инде телгә алынга язманы һәм аңа аңлатма бирүче кушымтаны да шушы рәткә кертергә кирәк. 

Кем генә булмыйк, нинди генә булмыйк, кеше булу иң төп вазыйфабыз булырга тиештер. Кеше булу фәне Коръәни Кәримдә, халык ихтирам итә торган гореф-гадәтләрдә. Бу фәндә вак-төяк юк, кеше булыйм дисәң, бары да мөһим. 

Ишмөхәммәд хәзрәтнең үлеме турында риваятьләр әле бүген дә халык телендә йөри. Безнең якларда гына түгел, Урал якларына кадәр барып җиткәннәре бар. Шундыйларның берсен Магнитогорск шәһәрендә ишетте автор. 

Риваять булмаган чынбарлык та тетерәндерерлек. Шул хәвефле заманда кешеләр аны, чекистлар күмгән чокырдан төнлә яшерен рәвештә алып, җеназа укып, мөселман зиратында җирләгәннәр. Бу кешеләр аның уллары, туганнары, якыннары да түгел. Бу эш белән йөргәндә чекистлар кулына эләксәң, үзеңнең дә хәзрәт артыннан юл тотуың бик мөмкин булган ул заманда. Үз тормышларын зур хәвеф астына куеп, бу шәхес турында тик ишетеп, кайсыберләре, бәлки, күреп кенә белгән бөтенләй башка авыл кешеләре эшләгән бу изгелекне. Халык күңеленә үзе чәчкән изге җимешләрне үлгәне соңында да татыган булып чыга Ишмөхәммәд мулла. 

«Сезнең бабагызның безнең якларда Дан мулла дип йөртәләр иде», — дип яза Смәел авылының бүгенге имамы Рәис хәзрәт. Шушы авыл егетенең, шул чорда Малмыжга солдат уенына алынган берәүнең, Түнтәр мулласының атылуын белеп, ничек тә булса аңа теләктәшлек күрсәтергә омтылуы турында да хәбәр итә Смәел имамы. Бабабыз турында кайбер мәгълүматларны ачыклауга безгә ярдәм күрсәткән һәм булышлык итәргә омтылган кешеләр телгә алынганнар белән генә чикләнми. Без аларның барысына да рәхмәтләребезне ирештереп, үзебезнең соклануыбызны белдерәбез. 

Никадәр олы җанлы, ярдәмчел, изге күңелле безнең кешеләр. Күпләрнең иманын революцияләр дә, реформалар да, бүгенге тормыш газаплары да какшата алмаган. Тагын бер фикер килде күңелгә: әгәр күп еллар буена Ишмөхәммәд хәзрәткә юнәлтелгән гаепләүләр, яла ягулар элек булса, халык бу кешегә шундый гүзәл мөнәсәбәттә булыр идеме?! 

Бу шәхеснең кимчелекләре дә булгандыр, мөгаен. Әмма аның төп максаты, нияте ислам динен саклап калу булган. Хәзрәт ислам динен ябырылып килүче үзгәрешләр чорындагы котылгысыз бозыклыкларда саклап калырга сәләтле бердәнбер калкан дип санаган. 

Ишмөхәммәд хәзрәт бүген дә халык күңелендә булган, дин юлында шәһит киткән каһарман!

Хәзрәтнең оныклары исеменнән Җәүдәт Айдаров,  Зәйнәп Хәйруллина, Фарук Нәкыйпов». 

Хәерниса апа һәм Зарифа түти
(Фарук Нәкыйповның «Тарих һәм чынбарлык» китабыннан өзек)

«Хәеpниса ул без, балалар, өчен генә апа. Олыраклар аңа Хәерниса дип кенә дәшәләр. Әле тормышка чыкканына бер елмы, әз генә артыгракмы, олы улы Нургаян әле бишектә. Бездән ерак түгел ире Баhаветдин, әлеге шул нәни уллары белән ата-бабадан балаларына калган кара-каршы йортның кечкенәсендә яшиләр Хәерниса апалар. Тәрәзәләре урамга караган: зурысында алтымы, җидеме кешеле гаиләсе белән абыйлары Заhретдин торып ята. 

Безнең гаиләне, 1932 нче елларда булса кирәк, йортыбыздан чыгардылар. Иң элек алты кешелек гаиләбезне ярымподвал итеп эшләнгән түбән катка сөрделәр. Бу безнең Түнтәрне район үзәге итеп билгеләү аркасында булган булса кирәк, югарыда Рәүф абый Ибраhимов дигән ипле генә бер кеше хатыны, ике улы белән килеп урнашты. Без алар белән бик тату яши идек. Әмма бераздан район үзәген Балтачка күчерделәр. Ибраhимовлар гаиләсе дә шунда китеп барды. 

Изге урын буш тормый, дигәннәр урыслар, безнең өйне дә буш тотмадылар. Өске катның өч бүлмәсенә колхоз рәисе Ибрай хатыны Маhинур белән кереп утырды. Алар белән дә сыешкан булыр идек, мөгаен, әмма очраклы бер хәл безне өебездән бөтенләй сөрүгә сәбәп булды. Коммунист түрәнең хатыны белән тату яшәгән көне сирәк була иде, дип хәтердә калган. Председатель Ибрай безнең баш түбәсендә яшь чибәр хатынын кычкыртып дөмбәсләгәндә безгә ни эшләргә кала? Авыру әни дә, әле 16 яше тулмаган олы абыем да ни эшли алалар бу исерек ир белән?! Тик тешне кысып түзәргә, без нәниләргә исә яшь чибәр Маhинур апаны җәлләп, юрган астында балавыз сыгарга гынә кала иде. Әмма, бер бәйрәмнән кайтышлый (сабан туе иде булса кирәк) Ибрай Маhинурын капка төбеннән ук чәченнән сөйрәп, акыртып кыйнап алып керде. Гөнаh шомлыгына каршы, бу чакта безнең әни ишек алдында була. Бу күренешкә түзми, «Ибраhим, ни әшләвең бу» дип, тегенең кулыннан барып тота. Кулын бер селтәп җибәрсә, абыстагыз ишек алдының аргы почмагына очкан булыр иде, мөгаен. Тик, ни гаҗәп, кул чәчтән ычкына, икенчесе хатынны тукмаудан туктый. Шушы форсатны гына көткән Маhинур «әh» дигәнче атылып, ишек алдыннан ук чыгып ычкына. Әллә абыстасының көтмәгәндә күрсәткән батырлыгы кулының егәрен алган ир затының, әллә мулла-абыстай халкына булган ихтирамны коммунистик тәрбия кеше аңыннан кысырыклап чыгара алмаган булган әле ул заманда? Әмма әнинең бу чамасыз кыюлыгы нәтиҗәсез калмады, hичшиксез. Ике көннән әнине авыл советына чакырып, ярымподвалны да бушатырга әмер бирделәр. 

Аннан сон без, өен бикләп, гаиләсе белән «читкә киткән» Фәйзерахман абзый йортында тордык. 

Бер ел чамчсы үттеме, кимрәкме, Фәйзерахман абзый безгә йортны бушатырга кушты. Ул йорт хуҗасы, аның әмере закөн. Без бала-чага, тик әни белән әбинең безгә ишеттермәскә тырышып, пышылдашканнарын, борчылганнарын күреп кенә нидер сизенә идек. Борчылырсың да: инде көз, алда салкын кыш көннәре. Сиксән яшьлек сукыр әби, без балалар, авыру әнинең бердәнбер таянычы Мансур абый. Ул да, уйлап карасаң, үсмер малай. Әни кемнәргәдер барды, кемнәрдәндер үтенеп сорады булса кирәк. Әмма... Авылда ике йортлы кешеләр юк диярлек, гаиләләр зур. Без үзләре белән бер йортта торырга да бик шатланыр идек. Тик аны ничек кешенең үзенә әйтәсең? Алты җан иясе ич без! Төрмәгә утыртылган мулланың гаиләсен үз түбәсе астына сыендырырга куркучылар да булгандыр, мөгаен. 

Өметсезлекнең чигенә чыккан шундый бер көнне, ут капкандай кабаланып, безгә Хәерниса апа килеп керде. Йөзендә куаныч, кош тоткан диярсең... Утырып дога кылу белән кызу-кызу сөйләп китте: 

«Абыстай, Баhаветдинга әйттем, тар дип әйтмәсәләр, күчсеннәр, торсыннар, ди. Без бала белән кече якта сыярбыз, алар олы якта торырлар, ди. Кышка утын кайгысы да булмас, ике еллык утыныбыз бар, ди. Тар дисәләр, җәйгә чыккач бүтән берәүгә күчәрләр, әле табылмый калмас, ди...».

Аннан ул сүзен кырт кына бүлеп, киң елмайды да, әйтеп куйды: «Кара инде, сүземне ахырыннан башлаганмын ич. Абыстай, Фәйзерахман абзыйлар кайта икән, фатир таба алмыйсыз икән дип ишеткән идек без. Шуңа күрә, әйдә, үзен безгә алыйк дип сөйләшкән идек Баhаветдин белән. Безнең өй ул, үзегез беләсез, әллә ни зур түгел инде. Безгә алты кешегә тар була, дип әйтмәсәгез генә инде». Әби белән әнинең куануының, Хәерниса апага яудырган рәхмәт hәм догаларының чиге-чамасы булмады. Кайда анда тар булу турыыында уйлау! Кыш чыгарга бер җылы куыш булгач, ни кирәк безгә!

Мин әле бүген дә сокланып, гаҗәпләнеп, Хәерниса апа белән Баhаветдин абыйны искә алам. Үз теләгең белән торагында кысырыклык дигән камытны үз муеныңа элү бар адәмнең дә кулыннан килә торган эш түгел. Йорттагы тарлыкның юан башын hәрчак хатын-кызга тартырга туры килә. Чама белән егерме квадрат метрлы бу йортның яртысыннан байтак артыгы олы як дигән бүлмә иде. Кече якка калган өлеш 7-8 квадрат метр булырмы, аның да чама белән яртысын ипи пиче биләп тора. Калган мәйданда өч җан иясе, бала бишеге. Анда көнгә 3-4 мәртәбә безнең әни чыгып ашау-эчү хәзерли, чөнки учак, пич авызы шул якта. Әле ярый, Баhаветдин абый көне буе өйдә юк, колхоз эшендә. Ул кайтып, ашагач-эчкәч, Нургаянын имезеп йоклаткач, Хәерниса апа безнең якка әнидән намаз өйрәнергә чыга. «Һай, Хәерниса, бик арыгансыңдыр инде син», – ди әни аны җәлләп. «И, абыстай, ардым дип инде. Бирмисез ич менә тегендә баргач күрсәтергә, бер язу язып, бу арыган ие, дип». Хәерниса апа җор сүзгә гел юмарт, аруын-талчыгуын да сиздермәс, кешегә чытык чырай күрсәтмәс. 

«Үзең уйлап бак, өеңдә ике олы абыстай булсың да, кеше төсле итеп, намаз укырга өйрәнеп калма ди шулардан. Аның җавабын бирәсе булыр ич әле».

Әни куана. Хәерниса апаның нык игътикадына сокланып та, үзенең аңа әз генә булса да файда китерә алуына да куана әни. Тик менә Хәерниса апа белән Баhаветдин абыйның изгелегенә каршы аларга нинди яхшылыклар эшләргә безгә? Апам Мәрьям үзе безнең булмәнең идәнен юганда кече якныкын да юып чыгарырга тырышып карады. Әмма хуҗа хатын моның ишегә кырт кисеп каршы төште. 

«Йөрмә дә, уйлама да, кертмим мин сине монда, идән юам дип йөрсәң. Өлгерерсең, үскәч, тормышка чыккач та качмас. Әлегә син бала». Мәрьям апа яшендәге авыл кызларының кер юу, идән юу ише эшләрдә әниләренә булышканын белә Хәерниса апа. Әмма, ничек инде ул үзе юасы идәнне шул сабыйга юдыртсың, ди. Апам идәннәрне мәктәптән кайту белән Хәерниса апа өйдә югында юып карады, Әмма, хуҗа хатын, барыбер үзенекен итте: ике бүлмәнең дә идәннәре иртән без йокыдан торуга инде юылган була торган иде. Иртүк караңгыдан эшкә китүче Баhаветдин абыйга аш әзерләргә учак ягып җибәрә дә, идәнгә тотына иде булса кирәк апабыз. 

Ачык чырайлы, киң күңелле, җинел табигатьле, җор сүзле Хәерниса апаның шушы сыйфатлары йортка ниндидер нур өстәп, безнең тормышка куаныч биреп тора иде дисәм hич ялгыш булмас. Хуҗалар ирле-хатынлы өйдә булганда, кече яктан аларның әкрен генә чүкердәшүләре, тыйнак кына көлешкән авазлары ишетелеп тора. Чит кешеләр арасында аз сүзле, юаш табигатьле Баhаветдин абый да йомык авыз булып утырмый төсле, хатыны белән чүкердәшергә керешкәч. Сүзләр безгә аңлашылмаса да, ир кеше тавышын хатын-кызныкыннан аерырга була. «Баhветдинның да теле ачылды», – дип шаяртып куя иде кайчак әби. 

Үз ирекләре белән алган кысынкылык, авыр эш, мәшәкать, җитмәүчелек, тагын әллә ниләр, болар берсе дә шат яшәүгә комачау була алмый икән. Сөйләшәләр, көлешәләр бу ике пар. Хода биргән кешелек сыйфатлары: тормышка, дөньядагы яктылыкка, гүзәллеккә, адәмнәргә булган мәхәббәт, кылган изге эш-гамәлләрдән килгән рухи күтәренкелек, куаныч, дәрт – болар барысы да тормышта котылгысыз булган кыенлыклардан өстен булырга, аларга бирешмәскә көч-куәт бирә, күрәсең. 

Җомга көннәрдә, Рамазанда, Кадер кичендә өйгә авыл хатыннары җыела. Алар «китап сүзе ишетергә» дип киләләр, hәркайсы сәдакага дип ни дә булса алып килә. Гадәттә ул бер аш тәлинкәсе он, я бер ипи. Кадер кичләрендә күпчелек ипи күтәреп килә иделәр. Әни хатыннарга көйләп Мөхәммәдия, тагын ниндидер көйле китаплар укый, аларны үз сүзләре белән аңлата. Мәгънәле, моңлы итеп аңлата, үгет-нәсихәт бирә. Бик күпләр яулык кырыйларын күзләренә тиереп яшьләрен сөртә, тавыш чыгармаска тырышып кына борыннарын тарткалап та куя кайсылары. Апа, түтиләрнең hәркайсының үз уе. Кемдер намаз калдыруына, изгелекләр кыла алмавына үкенә. Кайсынындыр кичә кергән хәер сораучыга нибары бер кыерчык ипи тоттырып чыгарганы исенә төшкән. Быел ипигә, аллага шөкер туклык, чирек, я яртыны бирсәң дә, саил үзенә насыйпны ала, ди ич абыстай. Барыбер, Ходаның бирмеш атнасында мич тутырып ипи салына. Берәүнең исенә инде вафат булган каенанасын рәнҗетүе исенә төшкән. Кайтарып алып булса икән. Бигрәк кисәк кенә үлеп китте шул, бәгырькәем. Бәхилләшеп тә кала алмады. Нинди генә хисләр уятмый китап сүзе бу изге күңелләрдә!

Өйдә әнинең моңлы тавышыннан бүтән чебен очкан аваз да юк. Әни китап сөйләүдән туктап, Мөхәммәдияне читкә алып куйгач та, хисләргә чумган түтиләр тын гына утыра бирәләр. Арадан берсе ниндидер бер сүз белән бу тыңлыкны бозгач кына, хатыннар уянган күк дәррәү телгә киләләр. Абыстайлар исеменә рәхмәтләр ява. Кемдер ашыгып урыныннан кузгала, кемнеңдер малларга саласы, ире кайтуга ашарга пешерәсе бары исенә төшә. Хәерниса апа да «китап сүзе»нең бер тынышын да калдырмаска тырышып тыңлый. Кече якка керә торган аралыктан күренер-күренмәс кенә аягүрә баскан килеш тыңлый апабыз. Бик сирәк кенә кече якка кереп минут эчендә учакка утын өстәп, ашка бәрәңге салып, Нургаянына имезлек каптырып, эшләрен карый да, тагын үз урыныңа килеп баса. Хатын-кыз мәҗлесендә җор сүзгә бигрәк тә хирыс булса да, Хәернисадан тын, шыпырт кеше юк китап сөйләгәндә. 

«Абыстай, сөтсез торып булмый. Балаларыңа да сөт кирәк, карт абыстайга да... Сөтсез чәй чәй түгел инде ул олайган кешегә, бигрәк тә... Бер дә тартынма, җибәр савыт тоттырып, кече малаеңны. Сыерлы кешегә бер савыт сөт салып бирү ул»... Түнтәр хатыннарының әнигә әйткән шундый сүзләрен күп мәртәбәләр ишеткәнем булды. Тик сыеры булмаганнар гына чакырмаганнардыр безне, мөгаен, сөткә килергә. Әмма әни нигәдер чакырганнарның теләсә кайсына җибәрми иде мине сөт алырга. Бердән, ерактан, авылның аргы башыннан тулы кувшин күтәреп кайту уңайсыз. Аннан кайберләре, чакырып та килмәгәч, сөтләрен үзләре күтәреп киләләр. Бу инде кешенең чакыруын санга сукмау була. Эше юк малай алып кайта ала торган сөтне йорт башы хатын үзе китереп бирергә тиеш. Моны да исәпкә алгандыр әни. Әмма, башкалардан ешрак ул мине Зарифа түтигә җибәрә иде. Урамда очраткаңмы, ничектер, күп вакыт каяндыр кайтып керә дә, минем кулга кувшин тоттыра иде. «Анда сине Зарифа түтиен сагынган, Фаругың нигә күренми, ди. Сөтсез тормагыз, ди. Барып кайт инде, я үзе күтәреп килә башлар». Зарифа түтигә сөткә мин үзем дә бик теләп бара идем. 

Мин хәзер шул заманнарны, шул кешеләрне искә төшерәм дә, аларның холык-фигыльләренә, тыйнаклылыгына, тугрылылыгына, намуслылыгына, гаделлегенә, тагын чиксез күп башка изге сыйфатларына сокланып бетә алмыйм. Каян килгән мондый кешелеклелек гади авыл халкына!

1940 елның җәендә, Казанга күчеп киткәнче, безгә тагын дүртме-бишме йортка күчәргә туры килде. Алты кешелек гаиләне сыйдырыр өчен йортың никадәр генә зур булмасын, үзеңә кысанлыкка түзмичә булмый. Түзделәр кешеләр, безне урамда калдырмадылар. Мең рәхмәт аларга!

Әмма, күптән түгел миңа үземнең авылым халкы турында бөтенләй башка төр сүзләр ишетергә туры килде. Авыл клубы сәхнәсеннән Балтач районы мөхтәсибе Җәлил хәзрәт әйтте ул турыда. Аңа шәhәр мәдрәсәсеннән Түнтәргә гамәли тәҗрибә тупларга дип җибәрелгән шәкертне фатирга урнаштыру өчен бөтен авылны йөреп чыгарга туры килгән. «Йорт-җир чиксез киңәйгән, күңелләр тарайган икән», дигән нәтиҗә ясаган хәзрәт. Сәхнәдән клубны тутырып утырган авыл халкының күзенә карап әйтелгән булмаса бу сүзләр, мин моңа ышанмас идем. Әле дә авылдашларым турында «күңелләр тарайган», «күңелләр каралган» ише сүзләрне әйтәсем дә, ишетәсем дә килми. Мин белгән кешеләр, хәтердә сакланган истәлекләр белән янәшә була алмый мондый төшенчәләр. Бүген авылда мин белгәннәрнең балалары, оныклары яши ич. «Алма агачыннан...» дигән сүзләр дөрес түгелме, әллә дөньябыз тагын да, түгәрәкләнсен дип, рухи байлыгыбызны югалта барабызмы?

Дөнья турында кайгырту (йорт салу, башка байлыкны арттыру), гәрчә бу намуслы хезмәт нәтиҗәсе генә булмаса да, башка кешеләр мәнфәгатен hәм әхлак нормаларын санга сукмауга бәйле булса да, моның ишегә игътибар итмәскә өйрәндек инде без. Башкалар ярдәменә мохтаҗ булган олыларга, гарипләргә, мохтаҗларга ярдәм кулы сузмау да гади бер хәлгә әйләнде. Ислам дине боерган тагын бик күп яхшы гамәлләрне белмибез, белгәннәрен дә үтәмибез, тик тыелганнарга каршы килмибез. «Гомер ике килми, торып калырга кирәк», дибез, нәфеснең теләкләренә чик кую бетеп бара. Исереклек, тагын күп кенә гөнаh эшләр гади бер хәлгә әйләнде. XIX гасырның ахырында, XX гасыр башында мәйданга чыккан җәдидчелек хәрәкәте мәгърифәтне, мәдәниятне күтәрү, алга баруны тизләтү чарасы дип каралган. Ислам динен, аның хөкемнәрен саклап калу өчен тартышучы кадимчеләр үсешне, күтәрелешне тоткарлаучылар дип игълан ителгән hәм барыр юлдан аларны алып ташлау өчен бары да эшләнгән. Җәдидчеләрнең иң көчле hөҗүмнәренә дучар ителгән Ишмөхәммәд хәзрәтнең атып үтерелүенә быел сиксән ел тулды. Шушы вакыт эендә без баштанаяк динсезләр милләтенә әверелдек дисәк, бу бик үк төгәл булмаса да, дөреслектән ерак та түгел. Шуның нәтиҗәсендә татар милләтенең әхлакый, рухи дәрәҗәсе җәдидчеләр вәгъдә иткән күтәрелеш урынына бик тирәнгә түбән тәгәрәде. Фәннәрне укыту, рус hәм көнбатыш телләрен үзләштерү юнәлешендә алга китеш булса да, моның җимешләре бик күпләрнең үз ана телләрен онытуы, я аннан ваз кичүе белән чикләнми микән?! Халыкның тормыш дәрәҗәсен күтәрүгә килсәк, гасыр башында үрнәк итеп алынган көнбатыштан калышу артты гына, мөгаен. Соңгы ун-унике ел буе барган ирекле базарга күчү дә халыкның бик зур өлешен моңа кадәр булмаган хәерчелеккә төшерде. Рәсәйдәге реформаларның бөтенләй башка юлдан китүенең дә төп сәбәбе халыкның бик зур өлешенең әхлакый таләпләрне танымавында, законнарны бозуда, динсезлектә. 

Гасыр башында җәдид hәм кадим яклылар арасында барган бәхәснең төп асылы дингә мөнәсәбәттә булган. Кадимче хәзрәтләр бернинди үзгәрешләр дә ислам дине нигезләрен какшатмаска тиеш дигән караштан чыгып эш иткәннәр. Шуңа күрә алар мөселман балаларын христиан миссионерлары язган китаплардан миссионер Н.Ильминский ысуллары белән укытуга каршы торганнар. Бу гамәлне җәдидчеләр яңарышка каршы тору дигән бәя бирәләр, заман таләпләрен аңламауда гаеплиләр. Тегеләр исә боларның ислам диненнән аерылулары, аны бетерү юлына басулары өчен тәнкыйтьлиләр. 

«Корьән укыган булып йөриләр, үзләре исә җәядән атылган ук шикелле ислам диненнән ераклашалар», дип пошына Ишмөхәммәд хәзрәт. 

«Ислам динен яңартудан морад аны бозу түгел, киресенчә, шәригать кануннарын тергезү, мөселман әhеленең игътикадын терелтү вә ныгытудыр. «Сүз яңарышны яклаучы дин галимнәренең ислам шәригатен заман таләпләренә яраклаштыру эшчәнлеге турында бара. Ишмөхәммәд хәзрәт бу галимнәрне (Г.Баруди h.б.) үтә кырыс тәнкыйть итә. Бу ике мәсләктәге дин галимнәре арасындагы бәхәстә кайсы якның хак икәнлегенә ислам тәгълиматына нигезләнгән бәя бирү өчен безнең заман кешесенең дини гыйлем дәрәҗәсе артык түбән. Әмма hәр гыйльми юнәлешләрнең дөреслеген тормыш үзе тикшерә түгелме сон? Шуны истә тотып, безнең бүгенге рухи, әхлакый халәтебезгә бәя бирсәк, заманыңда Г.Баруди, Ш.Мәрҗани ише олы галимнәрне ислам диненнән читләшүдә гаепләгән кадимче хәзрәтләрне наданлыкта, заман таләпләрен аңламауда гаепләү дөрес булырмы икән? Шунысын да онытмыйк: Ишмөхәммәд хәзрәт мөселман балаларына дөнья фәне укытырга беркайчан да каршы килмәгән (шундый фикер аны тәнкыйтләүчеләр арасында киң таралган). Әмма, бу очракта ике шарт үтәлергә тиеш дип санаган. Бердән, hәр мөселманга лазем булган гомум дин гыйлемен алу. Икенчедән, дәүләт оештырган уку йортларында яхшы хәзерлекле мөгаллимнәр тарафыннан укытылырга тиеш бу фәннәр. Җәдидчеләр үзләренең эшләре, читләргә охшарга тырышулары белән динебезне хур итәләр». «Ысулы җәдидчеләрнең эш-гамәлләре дошман кулына кылыч тоттыру белән бер». Яңарыш артыннан куучылар мәгънәви hәм матди, рухи hәм дөньяви боларның берсенең икенчесенә нисбәте, берсенең икенчесеннән өстенлеге, беренчеллеге турында бәхәс дөнья яратылганнан бирле бара дисәң, мөгаен, ялгыш булмас. «Тән азыгы», «җан азыгы» дигән төшенчәләрне дә шулар белән янәшә куярга буладыр. Җан азыгы, рухи хәзинә җитмәү белән кеше яшәүдән туктамый. Аның кешелек кыйммәте түбәнәюдә куренә рухи «матдәнең» җитешмәве. 

Мин аларны тормышта күп соң очраткан башка берәүләрбезнең заман кешеләре белән чагыштырып карыйм кайвакытта. Боларга охшамаган, эш-гамәлләре, тормышны аңлаулары, дөньяга карашлары буенча бөтенләй башка кавемнән булганнар белән, бигрәк тә. 

Безнең заманда фатирлы булу, квадрат метрлар өчен судлашу, я бәхәсләшү, тарткалашу ише гамәлләр бик гадәти хәлгә әйләнде. Үзеңә тиешлесен үзенеке итүдә тырышлык кую турында бармый сүз. Торак йортлары, фатирлар җитешми, бәяләре кыйммәт. Аларны төзү, сатып алу өчен чыгымнар чиксез зур. Бу шартларда башкаларныкын (гадәттә бу әти-әнинеке, туганнарныкы була) үзенеке итүдән бик күпләр тартынмый. Бер хатын менә берничә ел инде ире hәм аның әти-әнисенә каршы көрәш алып бара. Ир кеше әти-әнисе акчасына (кимендә 75-80 проценты аларныкы) алган фатирны карт белән карчык исеменә яздырырга риза булган өчен табалый. Нишләсең инде ир, зуррак фатир алу өчен әти-әни исемендәге кечерәкне сатарга кирәк була. Алачак фатирны алар исеменә яздырмасаң, карт-карчыкның торак мәйданына хокуклары калмый. Урысча әйткәндә «угловой җилец», ягъни «почмакта яшәүче» булып кына калалар әти-әни. Алар исә икесенә сиксән ел хезмәт стажы туплап, сугышта булып, эшләгән урыннарыннан ике фатир алып, әлеге киленне дә торак мәйданлы иткән ветераннар! Киленнең дәгъвасы исә картлар алган фатирларның икесенә дә хуҗа булу. Картлар алар инде яшен яшәгән, ашын ашган. Үзләренә тигән почмакларында тавыш-тынсыз, посып кына яшәрләр шунда үлгәнче. Инде малайлар үсеп, өйләнешеп, торак кирәк була башласа, «бу безнеке» дип, аларны пропискага кертмәскә уйлый. 

Менә ничек бит! Берәүләр авыр хәлдә калган чит гаиләне дә үз йортына сыендыра. Икенче берәүләр үзләренә чиксез изгелекләр эшләгән якын кешеләренең торакларына кул суза. Дөресерәге, әти-әнисенең фатирын үзләренеке итеп калдырырга теләгән ир хатынының рәхимсезлегенә тап була. Болар икесе дә тормышта булган хәл. Автор уйлап чыгарган кечкенә генә дә үзгәреш юк монда.

Нәрсәдә соң хикмәт? Каян килгән бу кадәр капма-каршылык? Бер кеше гомере өчен дә тормышка, кешеләргә, милеккә, изгелеккә hәм явызлыкка, җәбер-золым hәм гаделлеккә булган караш, кешелек сыйфатлары шундый тизлек белән шушы юнәлештә үзгәрә торган булса, иртәгә без кайда булырбыз?!

Беркайчан да, беркайда да бу сыйфатлар, әхлак нигезләре бу рәвештә үзгәрмәгән, Алар hич үзгәрешсез, буыннан буынга күчә килгәннәр».  

Әмирхан Еникиның Габделлатыйф Хәкимов турында замандашларыннан ишеткәннәре

Авторның 1987 елда басылган «Соңгы китап» 

әсәреннән өзек, 130 бит

«Купичларның берсе — Сафиулла Зәйнуллин. Бу инде Башкортстанның үзендә (хәзерге Туймазы районы, Арысланбәк авылында) туган кеше. Сигез яшендә ятим калгач, аны Уфага китереп, Хәкимов дигән байга тәрбиягә бирәләр. Хәкимов Уфаның иң зур байларыннан, заманында шәһәр үзәгендәге куш манаралы мәчетне дә шушы бай салдыра. Бу кеше турында шактый кызыклы бер риваять тә ишеткәнем бар: имеш, ул үзе дә кайчандыр яшь чагында көтүче булган, диләр. Ахырда ничектер баеп киткәч, үзенең шул иске чабаталары белән озын чыбыркысын намаз бүлмәсендә, чөйдә генә элеп тоткан; картка алар элек кем булуын гел исенә төшереп трганнар... Гыйбрәтле сабак бу минемчә.

Сафиулла шушы байда үсеп, егет булгач,, солдатка алына һәм сигез ел Польша җирләрендә хезмәт итеп кайта... Кайткач, бай аны Нәфисә исемле Малмыж кызына өйләндереп, кулына күпмедер акча биреп, Дәүләкәнгә җибәрә. Башта Сафиулла Уфа баеның малы белән сәүдә итә, аннары тора-бара кибет тә, товар да аның үзенә күчә. (Сәүдәсе — бакалея.) Озак та үтми, Эткол уртасында башкорттан җир алып, зур гына йорт та, таза каралтылар да салдырып җибәрә. Шулай итеп, Дәүләкәндә тагын бер Сафиулла дигән «купич» пәйда булла».

Уфада яшәгән Әдибә апаның тарихи эзләнүләр барышында язган җавап хаты

«Исәнмесез, хөрмәтле Рәфхәт туган!

Сезнең хатыгызны зур игътибар белән укыдым. Минем нәсел-нәсәбәтем арасында андый зур сәүдәгәрлек белән шөгыльләнгән кеше юк. Димәк, без фамилиядәшләр генә. Габделлатыйф әфәнде Хәкимов булган дигән игелекле кеше турында Сездән беренче мәртәбә ишетүем булса да, гаҗәпләнмәдем, чөнки безнең татар дөньясы андый төрле-төрле эшлекле зыялыларга бай бит ул. Аның үткән тарихы гына да татар халкының көрәшче бөек халык икәнлеген раслый. Мондый горур халыкның Алтын Урда чоры гына да нәрсә тора...

Туган айга карыйм — урак кына, 

Җир юлдашын урап үткәнгә.

Димәк, тормыш һаман дәвам итә,

Берәү туып, берәү китсә дә.

Мин халкыбыз мәнфәгатен күзәтеп, ярдәм кулын сузып яшәгән кешеләргә зур рәхмәт күзлегеннән карыйм һәм Сезнең мондый эшкә алынуыгызны иң тәвәккәл йөрәкле батыр кеше дип саныйм, барыр юлларыгызга ак җәймәле көннәр телим!

Бу катлаулы мәсьәләне чишү өчен Равил Үтәбәй-Кәрими, шәркыять вә исламиять галимебез үзенең рәхимле кулларын сузар, чөнки бөек халкыбызның тарихын аңардан башка тирәнрәк белүче бар микән? Алай да сезнең Казанда яшәүче Мәхмүт Әхмәтҗанов, язучы, Россия гуманитар Фәннәр академиясе академигы да беләдер дисәм, Сезгә ялгыш фикер җиткерү булмастыр дип беләм.

Равил Үтәбәй-Кәрими үзе Татарстаннан, ләкин ул Уфа тарихын да яхшы белә. Мәхмүт Әхмәтҗанов Башкортстаннан. Аның да белем офыгы ифрат киң, мин моны якты көн кебек күрәм, аларның икесен дә зур ихтирам итәм. Ә мин үзем «Идегәй» дастанын татар халкына мирас итеп калдырган Нигъмәт Хәким кызы, 1918 елда туганмын. Соңгы вакытта өйдән чыгып йөри алмыйм, тик редакцияләр белән телефон аркылы гына бәйләнеш-элемтә тотам, колакларым ишетми, күзләрем дә начар күрә.

Зәңгәр күкләргә карыймын

Хисләрем ташкан чакта.

Гомер кышы капка кага,

Ә күңел яшьнәү якта.  Ә.Х.

Равил Үтәбәй-Кәриминең өй адресы:

Уфа, ул Энгельса, д. 3, кв 12. тел 23-09-52.

Мәхмүт Рәхимович Әхмәтҗановның өй адресы:

420061, г.Казань, ул Новаторов, д. 8, кв 62. тел 72-28-76.

Сезгә уңышлар теләп, Әдибә апа Хәкимова. 9 август, 2002 ел».

Уфада яшәгән Шәркыять вә Исламиять 

галиме Равил Үтәбәй-Кәриминең 

Габделлатыйф Хәкимов турында

Уфада «Кызыл таң» газетасында басылды

«Ярар, сәламәтлегем вә кәйфиятем бик мөшкил булса да-ошбу ригаятьле-ихтирамлы гарыз–илтимас, ягъни олылау әсасында башкарылган мәктүпкә җавап бирүне инсани бурычым санап, Уфабыздагы Хәкимия мәсҗиде һәм мәдрәсәсе хакында, сүз юк, Башкортстан җөмһүрияте Үзәк дәүләт тарих архивындагы хөҗҗәт-кәгазьләргә таянып, бераз кәлам тибрәтим.

Мәгълүм булсын ки, XX гасыр башларында Уфада өч мәсҗид диндар мөселманнар ихтыяҗын канәгатьләндергән: беренче җәмигъ таш мәсҗид 1830 сәнәдә бина ителмештер (хәзерге Тукай урамында) – аны Казан губернасында Өре авылы сәүдәгәрләреннән Мирза Мөэмин Таһир углы төзеткән; икенче мәсҗид XIX гасырның  сиксәненче елларында, мөфти Сәлимгәрәй Тәфкилев заманында салынган (бина безнең көннәргә килеп ирешмәгән); өченче таш мәсҗид Воздвиженский урамында (хәзерге Лесопильная урамында 34 санлы йорт-Югары спорт мәктәбе) җирләшкән. Аны Троицкий шәһәре байлары бина иттергән, хосусан, имам-хатиб, мәгърифәтче Дәүләт думасы депутаты Мөхәммәдсабир хәзрәтләре әль-Хәсәнинең (1865-1924) каенатасы аеруча иҗтиһад кылган. Ниһаять, дүртенче җәмигъ мәсҗид пәйда булган. Әйтеп үтим, мәхәллә халкы элекке Бекетов урамында (хәзерге Социалистик, 11нче санлы йорт) гыйбадәтханә төзү мәсьәләсенең хаҗәтлеген күрсәтеп, Уфа губерна идарәсенә 1904 елда мөрәҗәгать кыла, әмма хакимият тарафыннан ул берничә елга сузыла. Көтә-көтә көтек булгач, боз кузгала. 1906 елның 24 сентябрь тарихында Ырынбур Диния нәзарәтенә падишаһ хәзрәтләреннән уңай җавап күндерелә, мөхтәрәм зат Габделлатыйф җәнабләре Хәкимовка мәсҗид салырга изен-рөхсәт бирелә (Башкортстан Дәүләт Үзәк тарих мирасханәсе, №И-295 нче фонд, 6 нчы тасвирлама, 1341 нче саклау берәмлеге). Шул ук вакытта Диния нәзарәте ошбу фәрманны матбугат сәхифәләрендә игълан итә. Указ шулай ук Эчке эшләр министрлыгының Уфа губерна идарәсенең II бүлеге, 4 нче өстәле тарафыннан да теләктәшлек таба (губерна идаресенең 6807 нче боерыгын күз уңында тотам).

Әйе, төзелеш сызымы, җентекләп тикшерелеп, 1906 елның 7 сентябрендә тасдыйклана. Таштан салынган ике катлы, гаҗәеп мәһабәт ике манаралы бинада Хәкимия мәсҗиде тәүге адымнарын 1908елның июль аенда башлый. Имам-хатиб булып Мөхәммәдһади Фәхреддинов хезмәт итә (мәгълүмегез булсын) 1930 елларда ул мәшһүр галим-мөфти Ризаэддин бине Фәхреддин җитәкчелегендәге Мәркәз Диния  нәзарәтендә казый-сәркятиб вә «Ислам мәҗәлләсе» мәҗмуга-журналы тәхрир һәяте-редакцион коллегиясе әгъзасы вазифасында хезмәт әда кыла, шомлы-дәһшәтле 1937 елның 4 апрель тарихында сәяси золымга юлыга, кулга алына, атып үтерелә, 1960 елның 23 маенда тулысынча аклана, җәсаде Уфа һава аланы юлындагы урманчылыкның сул тарафына җирләнгән гомуми чокырда булса кирәк. Шушында ук Мөхлисә абыстай Бубинның да соңны мәүкифе-тукталышы. Мөәзинлек дәрәҗәсенә Төхфәтулла Корбанов үрләтелә. Кемнәр алар? Мөхәммәдһади Фәхреддинов — Уфа губернасы Бөгелмә өязе Зәй-Каратай авылында имамәтчелек илән шөгыльләнгән. Төхфәтулла Корбанов исә, милләте буенча башкорт, Башкортстанның Дәүләкән төбәгендә хезмәт күргән. Алар Диния нәзарәте хозурында (мөфти Мөхәммәдъяр Солтанов, казый Гыйниятулла Кабакаев) имтихан тапшырганнар (Уфа губерна идарәсенең 1908 елның 3 июль 3159 фәрманы; Эчке эшләр министрлыгының 11 августтагы 6264 санлы карары, Башкортстан Үзәк дәүләт тарих архивы, 302нче фонд, 7502 тасвирлама, 9-10 битләр). Нәкъ менә ошбу галиҗанәбләр 22 ел дәвамында (1908-1930) Исламга тугры хезмәт иткәннәр, Габделлатыйф Хәкимов җитәкчелегендә шәхси әхлаклары вә гамәлләре берлән халыкны тәрбияләгәннәр. Алай гына да түгел, асыл зат Габделлатыйф бабабыз мәсҗид  хозурында ир һәм кыз балалар өчен мәктәп-мәдрәсә дә ачу бәхетенә ирешкән. 

Хак ки, Хәкимия мәдрәсәсендә заманының алдынгы фикерле педагог-галимнәре хезмәт күргән. Мин аларның берсен генә атап үтәм: ул тормышы һәм эшчәнлеге хәзергә бөтенләй өйрәнелмәгән, әмма Русия Шәрык Ислами мәгарифендә «Әхкяме Ислам» хезмәте аркылы тирән эз калдырган Әхмәтфазыл Әхмәткәрим углыдыр. Шул да мәгълүм булсын ки, узган елның көзендә Уфадагы Мәрьям Солтанова исемен йөрткән мәдрәсә җитәкчесе  Илдар хәзрәтләре Малахов тырышлыгы әсасында ошбу 251 сәхифәдән гыйбарәт бибәһа китап Казанда нәшер ителде вә Башкортстан мөселманнары Диния нәзарәте аны мәдрәсәләр өчен дәреслек рәвешендә тәкъдим кылды.

Хуш, Уфа мөселман җәмәгатьчелеге, Габделлатыйф бабабызның зур хезмәтләрен күз уңында тотып, 1911 вә 1913-1914 елларда аңа һәм газиз уллары Мөхәммәднәҗиб вә Мөхәммәдшакирга шәһәрнең мактаулы ватандашы исемен бирү хакында хакимияткә мөрәҗәгать итәләр. Аларның падишаһ җанәбләренә юллаган, өч мөһер сугылган, 8974 саны илән архивта теркәлгән гаризасын асыл нөсхәдә, урыс телендә гәзит укучылар дикъкатенә тапшырам (Башкортстан Дәүләт Үзәк тарих мирасханәсе, №И-295нче фонд, 6 нчы тасвирлама, 2699 нчы саклану берәмлеге, 3нче сәхифә).

Мәрхәмәт –  күз атсагызчы, 

«Всеприсветлейший, державнейший великий 

государь император, самодержавец Всероссийский Николай Александрович, государь 

всемилостивейший!

Просят попечители (документта 12 адәм имзаланган) 4 соборной мечети г. Уфы, 

что на Бекетовской улице во 2 части.

Прошение

Малмыжский купец Абдуллатыйф Абдулхакимович Хакимов, живущий в г. Уфе на Бекетовской улице в своем доме в течении более чем 25 лет, принимая близко к своему сердцу насущную и неотложную нужду местного мусульманского общества г. Уфы, выстроил на свои собственные средства для безвозмездного вечного пользования двухэтажную каменную, отопляемую пригретым воздухом, соборную мечеть, двухэтажное каменное с таким же отоплением медресе (училище) на 300 человек мальчиков, с общежитиями.

Как мы думаем, что наверное безизвестно Духовному собранию, что им же Хакимовым подарена два огромных крытых железом дома под женские мектебе, один из коих стоемостью в 4000 рублей перенесен к 3 соборной мечети, и в этих мектебе в данное время обучаются грамотности около 400 человек девочек.

По достройке как мечеть, так и мектебе по дарственной записи им Хакимовым подарены в вечное и безвозмездное пользование местного мусульманского общества (вакуфными).        

Кроме того Хакимов, как отзывчивый человек, делал и делает весьма крупные пожертвования, например, 2000 рублей на детские приюты, поддерживал и поддерживает разных погорельцев, приходя к ним на помощь постройкой мектебе и денежными пособиями на мечете.

Делал пожертвования на медресе Усмания, на Торговую школу и коммерческое училище.

Всевышеизложенное добродеяние А. Хакимова имеют общегосударственную пользу и значение.

Будучи признательными Г.Хакимову за такую общественную деятельность попечительство имеет честь покорнейше просить Оренбургское Магометанское Духовное Собрание благоволить войти с надлежащим ходатайством через Начальника Уфимской губернии в подлежащие Правительственные Учреждения о вознаграждении г. Абдуллатыйф Хакимова с сыновьями Мухаметназибом и Мухаметшакиром званием Потомственного Почетного Гражданина.

При сем попечительства имеет честь представить гербовую марку 1 рубль 50 копеек. О последующем попечительство просит объявить 1913 года 22 октября (И-295 нче фонд, 6 ннчы тасвирлама, 2699 нче саклану берəмлеге). (Интернеттан алынган мәгълүмат буенча, 1917 елга кадәр Уфада «Потомственный почетный гражданин» дәрәҗәсе алган кешеләр исемлегендә 6 фамилия тора. Шуның берсе генә мөселман - Хәкимовлар. - Р.З. искәрмәсе).

Беренче бөтендөнья сугышы гарасатында Г.Х.Хәкимов мәхәлләләрдә акчалата ярдәм-хәйрия оештыру буенча да игелекле адымнар ясый. Мәсәлән, 1914 елның 21 октябрь тарихында, Уфа губернаторының 8 октябрь көнне  биргән фатыйхасына таянып, мөселманнар Русия Кызыл Хач җәмгыятенең җирле идарәсен оештыралар. Максат – лазаретлардагы яралыларга хезмәт күрсәтү. Оештыру идарәсенең рәисе Диния нәзарәте әгъзасе Хәсәнгата Мөхәммәдов (Габәши), урынбасарлары: мәшһүр сәүдәгәр Хәсән абзый Кәрими, Фатхулла Яһудин, Мөхәммәди  Чанышевлар булалар. Җәмгыяте хәйрия комитетының әгъзалары арасында безләр Гимадетдин вә Мортаза Терегулов, Шаһбасгәрәй һәм Мөхәррәм Енекеев, Габдулла Шамаси, Лотфурахман Искәндәров, Хөсәен Булгаков, Гарифулла Хәмитов кебек асыл затларны күрәбез. Аларның һәммәе белән дә Г.Х.Хәкимов уртак тел тапкан – яралыларга инсани ярдәм күрсәткән.

Әйе, 1920 еллар азагында Русиядә дәһрилек колач җәя — гыйбадәтханәләр җимерелә, дин әһелләре җисмани юк ителә. Мәгалимов Фәтхелбаян вә Адиятуллин Габделкәрим агалар әйтешенчә, 1929 елның октябрь тарихында Хәкимия мәсҗиденең мәһабәт манаралары да киселә. Алар сыкранып гөрселдәп җиргә авалар, халык исә үкси-үкси кара кайгы дәрьясына чума.

1930 елның 19 февраль тарихында, БашЦИК  карары нигезендә, Хәкимия мәсҗиде ябыла. Анда төрле курслар оештырыла, 1934 елда 8 март исемендәге тегү фабрикасының клубы да була монда. Соңра Башкирэнергоның диспетчер идарәлеге дә бирегә килеп оялый. Беравык Ф.Э. Дзержинский исемендәге II баскыч татар мәктәбе дә эш күрә биредә. Беррәттән әйтеп үтим, Лагерь Тавындагы вә Мөхәммәд-Сабир хәзрәтләре әл-Хәсәни мәдрәсәләре дә яшәүдән туктый (Башкортстан Дәүләт Үзәк тарих архивы, 168 нче фонд, 369 нчы тасвирлама, 1 нче саклану берәмлеге). 1992 елның февраль аенда Хәкимов мәсҗиде вә мәдрәсә биналары Башкортстан Хөкүмәте тарафыннан мөселманнарга кайтарылды. Бүгенге көнебездә монда Камил әфәнде Сәетов җитәкчелегендәге Болгар җәмгыяте хезмәт күрмәктә.

Мәгълүмегез булсын, моннан берничә ел әүвәлән Г.Хәкимовның үз йорты фаҗигагә тарыды – шатырдатып сүтелде. Хәер, Уфада милли зыялылар белән бәйле биналарның юкка чыгарылуы гадәти хәлгә әйләнде. Мәсәлән, Ново-Мостовой урамындагы 8 (монда атаклы театр тарихчысы Хәсән ага Гобәйдуллин яшәгән, аңарга композитор Фәрит Яруллин йөргән), 10 (мәшһүр татар галиме Галимҗан Нигъмәтинең ата-анасы тереклек кичергән) һәм 12 нче йортлар (башкорт шагыйре, мәгърифәтчесе Мөхәммәдсәлим Өметбаев яшәгән йорт) соңра шундый ук фаҗигагә тарыдылар.

Әйе, могтәбәр Г.Хәкимов бөек инсаниятлеге берлән, заманындагы зыялылар илән эшлекле аралашуы (Р. Фәхреддинов, Хәйрулла ахун Госманов, Габдерәшит Ибраһимов, Г.Фәезханов һ.б.) илән олы ихтирамга лаек».

 «Кызыл таң» гәҗите, Уфа 23.01.2003 ел.

Г.Исхакый Габделлатыйф Хәкимов 

турында

Язучы Айдар Хәлим үзенең «Гомеремнең ун көне» дигән китабында күренекле язучы Гаяз Исхакый язмаларына таянып, Габделлатыйф Хәкимовның татар мәгърифәте өчен бик зур материаль ярдәм күрсәтүе турында яза.: 

«Сүзне Гаяз Исхакыйга бирик. Мәскәүдә чыккан «Сүз» газетасының 1916 ел 14,19,2 август саннпарында чыккан мәкаләсендә ул түбәндәгеләрне яза: «Казан газеталары фәүкелгадә (гадәттән тыш) бер зур милли хәбәр  китерделәр. Уфаның һиммәтле байларыннан Гаделлатыйф хаҗи Хәкимов Казандагы Харитонов матбагасын йөз меңгә сатып алып, шул матбаганы «Өмид» белән берләштереп, дини китаплар нәшер итәр өчен ширкәт мәйданга китергән. Габделлатыйф хаҗи Уфа җәмгыяте хәйриясенә күптән түгел генә йөз мең сум иганә иткән заттыр. Габделлатыйф хаҗи Уфадагы үз мәхәлләсенең мәсҗеден, мәдрәсәсен бина (хәзер Хәкимовның Уфадагы мәчет һәм мәдрәсә биналарында «Башэнерго» конторасы һәм чукрак балалар интернаты урнашкан. Габделлатыйф хаҗи үзе гаиләсе белән 30 нчы еллар караңгылыгына кереп югала. А.Х.) иткән, бүгенге көндә үз хәрәҗаты (чыгымнары) берлән тәрбия итә торган заттыр. Габделлатыйф хаҗи Русиядә булган һәртөрле изгелек мөәссәсәләренә (оешмаларына) ярдәм итә килгән, үзе ышанган урыннарга малын кызганмый торган юмарт бер карт байдыр...».

Йә, хуш. Милләт моны ничегрәк бәяли? Әлбәттә, татарда мондый чакта ниндидер кара көнче, шымчы һәм сатлык җан калкып чыга. Ни өчен? Шәхси амбиция, мин-минлек безнең төп сыйфатларыбызның берсе булганы, милләт мәнфәгате шәхсән мәнфәгатьтән түбән йөргәне өчен. Исхакийны тыңлыйк: «Габделлатыйф хаҗиның юмартлыгынан, аның үзе инанган һәр эшкә акчасын кызганмавыннан  файдаланып, бик күп фасикъ (пычырак)  муллалар аның акчасына донос кантурлары ачтылар, халкына хезмәт итә торган яхшы муллаларны, оста мөгаллимнәрне төрмәгә яптырттылар. Себергә җибәрттеләр. Бик күп балаларның гөнаһсыз яшьләрен түктерттеләр. Бик күп гаиләгә Габделлатыйф хаҗиның акчасы берлән бергә гомергә онытылмаслык золымнар ясадылар. Бүгенге көндә Идел буе мөселманнарының баулислар (полиция) шайкасы Габделлатыйф акчасына гөнаһсыз милләт хезмәтчеләрен төрмәдә черетәләр (Татар Шаһгалие безнең милләтнең һәр тарафы, һәр тармагы, хәтта әбдәстханә – әбрәкәй юучылар арасында да бар – А.Х.) Ләкин шул карт хаҗи бабайның шул кадәр һиммәт итүендә... яшьләр ышандымы?.. Бөтен  милли, дини теләген мәйданга чыгарып булса да, өч тиенлек бакыр акча сарыф итми. Ул  гына да түгел, шул юлда хезмәт итә торганнарны ямьсез күрсәтер өчен гайбәт сата, һәрбер төрле чын хезмәтченең эшеннән, әллә ниләр казынып, чокчынып, гаеп эзли, яшь буын арасында җәмәгать эшләренә битарафлык урынлаштыра, хулиганлык тарата...  Казан,  мәсәлән;  милли  әдәбиятны   тәрәккыят   иттерер  өчен  идеяле  бер  ширкәт  ясадымы?  Башка   бер   шәһәрдә   матбугатны  милли юлдан тугры иттереп алып барырлык бер оешма мәйданга  китердеме? Идел буеның күп шәһәрләренең берсендә генә булса да милли театрымыз нигез салынырлык бер генә матди хәрәкәт эшләнелдеме? Юк. Ул гына да түгел, башланылган, бер идеягә торгызылган эшләр җимерелделәр, харап булдылар, матди көч юклыгыннан чәчкә ата алмаенча корыдылар, беттеләр...».

Көчле һәм көчсез . Бердәм һәм таркау, дошманыннан түгел, үзеннән куркыныч милләт. Сәер милләт. Бүгенге хәлебез 1916 елдан мең, миллион тапкыр аянычрак бит җәмәгать...».

«Игелекле бай»

Шушы исемдәге китап Рәмзис Кадыйров һәм Р.Ф.Акчурина тарафыннан язылган һәм Бөгелмәдә 2015 елда басылып чыкты. Китап татарның меценат сәүдәгәрләре һәм нигездә Мөхәммәдшакир Хәкимов турында китаптан өзек.

«Китап турында

Кадерле укучыбыз, Сез кулыгызга алган китап татар халкының иҗтимагый, рухи һәм мәдәни үсешенә зур өлеш керткән сәүдәгәр Хәкимовларга багышланган. Хәзерге көнгә чаклы аларның тормышы һәм эшчәнлеге турында мәгълүмат бик аз булып, төрледән-төрле архив һәм әдәби чыганакларда, газета-журнал мәкаләләрендә таралып ята иде. Авторлар Балтач районы Түнтәр авылының «Ревизская сказка»лары, метрика язмалары һ.б. архив материаллары, Октябрь революциясенә кадәр татар телендә гарәп шрифты белән басылган мәкаләләр, XIX-XX гасыр татар халкы тарихын өйрәнүче гыйльми хезмәтләргә нигезләнеп, Хәкимовлар нәселенең шәҗәрәсен торгызуга ирешкәннәр. Китапта шулай ук Хәкимовларның күпкырлы хәйрия эшчәнлеге: мәчет-мәдрәсәләр төзү, татар мәгариф системасын үстерү, китап, газета-журналлар бастыру, ярлы-фәкыйрьләргә, ятим балаларга, сугыш гарипләренә ярдәм итүләре сурәтләнә. Тарихи материалларны өйрәнгәндә авторлар аерым игътибарны икенче гильдияле Бөгелмә сәүдәгәре Мөхәммәдшакир Габделлатыйф улы Хәкимовның (Хәким байның) шәхесенә юнәлткәннәр һәм бу аңлашыла да: гасырдан артык вакыт узуга карамастан, Хәким бай исеме, аның изге гамәлләре халкыбыз хәтерендә саклана.

Авторлар Хәкимовлар нәселе тарихын XIX-XX гасыр татар халкы яшәеше, Россия тарихы белән бәйләп, киң контекстта яктырталар. Россиядә сәүдәгәрләр гильдиясенең ни-нәрсә булуын аңлаталар, 1905 елгы революциядән соң чәчәк аткан мөселман хәйриячелеген анализлап, эчке һәм тышкы сәбәпләрен күрсәтәләр, хәтта ул заман бәяләренә дә тукталалар. 

Әлбәттә, игътибарлы укучы, китап белән танышканнан соң, күп сорауларга җавап әлегә табылмавын күрер, шулай да, минем уемча, «Игелекле бай» китабы Бөгелмә тарихы елъязмасына саллы өлеш кертерлек һәм туган як тарихы белән кызыксынучылар өчен файдалы һәм мавыктыргыч булыр булыр дип уйлыйм.

Бөтендөнья Татар Конгрессының Бөгелмә бүлеге рәисе, «Бөгелмә авазы» газетасы баш мөхәррире Руслан Сирин улы Җәләев.

Кереш сүз
Бөгелмә тарихын телгә алсак, үзеннән-үзе «Хәким бай» дигән хикмәтле исем калкып чыга. Шәһәрнең йөзен билгеләүче үзенчәлекле архитектура һәйкәле, Бөгелмәгә багышланган сувенирларның күпчелегендә сурәтләнгән нәфис бина кем йорты? Хәким бай йорты! Татар мәдәни үзәге кайда урнашкан? Хәким бай йортында! Хәким урманы, Хәким күле... Инде легендага, шәһәр символына әйләнгән Хәким бай кем соң ул? Хәким исемме, фамилияме? Кай якныкы, нәсел-нәсәбе нинди? Гавам хәтеренә уелып керерлек нинди гамәлләр кылган? Гомумән, XIX нчы гасыр ахыры, XX нче гасыр башында Бөгелмәдә татарлар ничек яшәгән? Бу китапны язарга менә шул сораулар этәрде. Табылган җаваплар күпләр өчен кызыклы булыр диеп, белгәннәребезне туплап, тәртипкә китереп, укучы игътибарына тәкъдим итәбез.

Файдаланылган материаллары өчен «Тирән тамырлы Түнтәрем» китабы авторы, туган як тарихы белгече, Түнтәр авылы музее директоры Р. Зариповка, «Татар хәйриячелеге һәм Хәкимовлар» дигән диплом эше авторы, Казан (Идел буе) Федераль университеты студенты З.Р. Нуриевага һәм аның фәнни җитәкчесе, тарих фәннәре кандидаты доцент Җ.С. Миңнуллинга, «Бугульминское земство. Дела. Тревоги. Мечты» китабы авторы В.Г. Сальниковка, «Азан в Бугульме: прошлое и настоящее. (История мусульманской общины в Бугульме и Бугульминском районе Республики Татарстан)» китабы авторлары Э.М. Гыйбадуллина һәм Р.М. Хәйруллинга (Рөстәм хәзрәткә) олы рәхмәтләребезне җиткерәбез. 

Ихлас күңелдән рәхмәт сүзләрен китапны дөньяга чыгаруда булышлык иткән җаваплылыгы чикләнгән «Балкыш» җәмгыяте директоры Хәмзә Фәхрулла улы Мотыйгуллинга юллыйбыз.

Бөгелмәнең баш архитекторы Марсель Рамиль улы Каюмовка шәһәребездә Хәким бай турында хәтерне саклау һәм яңартуга керткән өлеше – татар мәдәният үзәгенә аның истәлегенә мемориаль такта куйдыруы өчен рәхмәтлебез. 

Габделлатыйф Хәкимов 1885 елның апрелендә Оренбург мөселман Диния нәзарәтенә никахлашуы, балаларының тууы турында метрика таныклыклары бирүне сорап, гариза язган. Әлеге гаризадан күренгәнчә, ул бу чорда Уфа шәһәренең Бекетов урамында үз йорты белән торган. Белешмәдән, Вятка губернасы Малмыж өязе Түнтәр авылы буенча алып барылган метрикага туры китереп, Габделлатыйф Хәкимовның 1839 елның 22 ноябрендә Габделхәким һәм Мөфлиха исемле игенчеләр гаиләсендә дөньяга килгәнлеген белә алабыз. Казан өязе Норма авылы метрикасында 1858 елның 17 июлендә Хәкимов Габделлатыйф Габделхәким улының һәм Бибилатыйфа Әхмәтша кызының никахы теркәлгән. Шулай ук Түнтәр авылы метрикасында 1868 елның 27 гыйнварында Габделлатыйф һәм Бибилатыйфаның уллары Мөхәммәднәҗипнең, 1869 елның 19 ноябрендә Мөхәммәдшакирнең тууы турында белешмә бар. Минзәлә өязенең Теләнче-Тамак авылы метрикаларыннан 1892 елның 12 гыйнварында Хәкимов Мөхәммәднәҗип Габделлатыйф улы һәм Хәлфина Мәгъсүмә Мөхәммәдсадыйк кызының никахлашуы турында мәгълүмат алырга мөмкин. Белешмәдә 1893 елның 21 августында алар гаиләсендә Мөхәммәдзәкинең дөньяга килүе турында да язылган  . Безнең көннәргә кадәр сакланып калган документлардан Мөхәммәдшакир Хәкимовның 3 баласы хакында белә алабыз: 1901 елны туган Габдулла, 1905 елгы Фәйзерахман, 1912 елны дөньяга килгән кызы Асия. Ләкин сәүдәгәрнең олы улы Габдулла 11 яшенә җитеп, чахотка авыруыннан дөнья куйган .

Даими рәвештә Уфада яшәп, сәүдә эше белән шөгыльләнсә дә Габделлатыйф Хәкимов 1893 елга кадәр Түнтәр авылы крестьяны булып саналган, 1893-1904 елларда – икенче гильдияле Малмыж сәүдәгәре, 1904 елдан соң гына ул гаиләсе белән тулысынча Уфага күченгән һәм беренче гильдияле Уфа сәүдәгәренә әверелгән . Габделлатыйф Хәкимов Түнтәрдә, Малмыжда, Бөгелмәдә, Уфада, Оренбургта кибетләр тоткан, Петербург белән дә элемтәдә булган. Түнтәрдәге кибете – энесе, Малмыждагысы, Бөгелмәдәгесе уллары карамагында булуы билгеле. Аның Түнтәрдәге кибет бинасы бүген дә исән (ярымҗимерек). Малмыжда зур кибет биналары булган, алар яшәгән 3 катлы агач йорт әлегәчә сакланган. Ул Уфаның атаклы сәүдәгәрләре рәтеннән исәпләнгән, кызыл мал, ягъни мануфактура, бакалея, чәй-шикәр белән сәүдә иткән, еллык акча әйләнеше 300 мең сумга җиткән. Бу чор сәүдәгәрләре сату-алу гамәлләре белән генә чикләнеп калмыйча, кәсепләреннән килгән табышның бер өлешеннән мохтаҗларга да өлеш чыгарганнар, мәчет-мәдрәсә дә төзеткәннәр, гомумән, татар дөньясында барган үзгәрешләргә битараф калмаганнар. Габделлатыйф Хәкимов, аның гаиләсе хәйриячелектә актив катнашуы белән данлыклы.

Габделлатыйф Хәкимов 1906-1907 елларда Уфа шәһәрендә «Әл галәми әл ислами» («Ислам дөньясы») дигән газета чыгаруны финанслый. Уфаның өченче мәчетен төзү эшенә үзеннән акчалата зур ярдәм күрсәтә. Уфа имамы Мөхәммәдсабир Хәсәновның «Вакыт» газетасындагы мәкаләсендә (1906 ел, 7 окт.) шул чорның атаклы сәүдәгәрләре, эшмәкәрләре һәм гади кешеләрнең мәчет төзелешендә матди ярдәм итүләре сурәтләнә. Мәкаләдә китерелгән саннардан бу мәчет төзелешенә иң зур иганә керткән кеше сәүдәгәр Габделлатыйф Хәкимов булган дип әйтә алабыз: «Уфа шәһәрендә булган өченче мәчетнең планы вилаят мәхкамәсеннән 1901 ел 30 апрель 532 номерда тасдыйк  ителмеш вә 1903 ел тәмам булып, 24 ноябрь җомга намазы укылып, ачылмыштыр. ...Моның өстенә Уфаның сәүдәгәре Габделлатыйф Хәкимов 600 сум мәчет түбәсе ябар өчен һәм моңа кирәкле агачларны биргән. ...Уфаның үзеннән 1590 сум җыелган, шуның эченнән Габделлатыйф Хәкимов биргән 1000 сум. ...Хәкимовтан мич өчен алынган 100 сум...».

Газетаның шул ук санында Уфа шәһәрендә Хәкимов тарафыннан ният ителгән 4 нче мәчеткә нигез ташы салыну хакында язылган: «Ошбу сентябрь 22 нче көн иртә сәгать 9 да Хәкимов тарафыннан бинасы касд ителгән мәчет җәмигъ нигезе корылырга башланып, әүвәле ташны салдылар. Мөфти вә казыйлар, ахун вә мөдәррисләр вә башка мөгътәбәр затлар хозур булдылар. Бу мәчет өчен рөхсәт алмак күп мәшәкатьле булды. Имди гыйбадәт илә мәгъмүр булып, янында мәктәп вә мәдрәсәләр һәм булсын иде. Казанда булдыгы кеби бездә һәм «Фәләнев мәчете» дигән мәшһүр бер җәмигъ булачактыр. Нигез салмак мөнәсәбәте илә Коръән Шәриф укылды». 

Мәхәллә халкы элекке Бекетов урамында (хәзерге Мостай Кәрим урамы) гыйбадәтханә төзү мәсьәләсен күтәреп, Уфа губерна идарәсенә 1904 елда ук мөрәҗәгать иткән була, әмма хакимият тарафыннан карар кабул итү берничә елга сузыла. 1906 елның 17 мартында Оренбург Диния нәзарәтенә уңай җавап килә һәм Габделлатыйф Хәкимовка мәчет салырга рөхсәт бирелә Диния нәзарәте бу фәрманны матбугат сәхифәләрендә игълан итә. Төзелеш сызымы, җентекләп тикшерелеп, 1906 елның 7 сентябрендә раслана. Таштан салынган ике катлы, куш манаралы гаҗәеп мәһабәт Хәкимия мәчете мөселманнар өчен ишекләрен 1908 елның июль аенда ача. Мәчет каршында 300 ир бала укый торган мәдрәсә дә була.

1908 елның 26 гыйнварында басылган «Уфа мәчетенә имам» мәкаләсендә «Вакыт» газетасы Габеллатыйф Хәкимов салдырган мәчеткә имам сайлау хакында бәхәсләр барганлыгын хәбәр итә. «Хәзергә кадәр мәчетләребезне вә һәр җирдәге мәктәп–мәдрәсәләребезне хөкүмәт салдырмыйдыр. Алар күктән дә төшмәделәр. Яхшымы, яманмы, аларны шул байлар вә сәүдәгәрләр салдырдылар, яки гомумхалыкка кушылып, күбрәк ярдәм иттеләр», дип языла бу мәкаләдә. Инде менә «Вакыт»ның 1908 елгы 12 июль санында «Уфа хәбәрләре» башы астында түбәндәгене укый алабыз: «Габделлатыйф хаҗи Хәкимов әфәнде салдырган мәчеткә имамлыкка Бөгелмә өязе Каратай авылының мәрхүм Фәхреддин ... угълы Һади әфәндене алырга карар биреп, тамга җыя башлаганнар ... мөбарәк булсын». Кыска бер искәрмә: талантлы шагыйрь, драматург, тарихчы, фольклорчы, мәгърифәтче-педагог Әхмәтфазыйл Әхмәткәрим улы Туйкинның абыйсы (әнисенең кече энесе) Мөхәммәдһади Фәхреддинов бу вакытта Гарәбстаннан укып кайткан гына була. Имам-хатыйб итеп тәгаенләнгәч, ул Фазыйлны «Хакимия» мәдрәсәсенә мөгаллимлеккә чакыра. Уфада яшәгән чорында (1911-1914 еллар) Фазыйл Туйкин Мәҗит Гафури, Галимҗан Ибраһимовлар белән таныша, үзе дә ныклап әдәбият дөньясына аяк баса. Октябрь революциясеннән соң ул укытучылык эшен Бөгелмә шәһәрендә дәвам итә, 30 нчы елларны «халык дошманы», милләтче буларак репрессияләнә, «атласовчылар» төркеме белән 1938 елның 15 февралендә атыла. Озак еллар имам һәм мөдәррис булып хезмәт иткән Һади хәзрәт тә шомлы-дәһшәтле 1937 елда Уфа шәһәрендә кулга алынып, атып үтерелә, кайда җирләнүе билгесез.

Газетаның шул ук санында Хәкимов тарафыннан бирелгән йортта кызлар мәктәбе ачылачагы хәбәр ителә: «Кызлар мәктәбе салдырырга мөселманнарга шәһәр идарәсе тарафыннан бушлай бик яхшы урын бирелмештер. Мөселманлар шуның әтрафын... иттергәннәр. Биналар салырга ... ясатканнар. Фәкать акча юклыгы сәбәпле ... барысын да салу мөмкин булмаганга күрә, хәзер инде кечерәк бер агач бина салып торырга карар биргәннәр. Латыйф хаҗи үзенең бер бинасын бушлай биргән. Бу көннәрдә шуны мәктәп итеп төзәттерә башлаганнар. Уфада бик бай бикәләр бар. Шуларның берәрсенең яки берләшеп берничәсенең мөкаммәл бер кызлар мәктәбе салдырулары вә яхшы укытырлык мөгаллимәләр китертүләре ... ителмәктәдер».

Габделлатыйф Хәкимовның 1916 елда «Галия» мәдрәсәсенә ун ел тулу уңаеннан уздырылган мәҗлестә хөрмәтле кунаклар арасында булуы билгеле: «Килгән кунаклар арасында Чиләбедән мәгълүм мөгаллим Миргаяз әфәнде Алиев, Троицкийдан имам Зыя әфәнде Рахманкулов үз идарәсендәге ике мәктәп вә берничә имам исеменнән вәкил булып килгән иде. Үзенең иптәше белән Кавказ ... Әхмәт Җәгъфәр әфәнде дә бар иде. Уфа халкыннан Садретдин Нәзиров, Габделлатыйф хаҗи, Хәсән әфәнде Акчурин, Гомәр Терегулов, Әхмәтсолтан Терегулов, Мөхәммәд Чанышев, Фәтхулла Яһудин, ... хаҗи Гайнуллин әфәнделәр вә башкалары Уфа мәчетләренең имамнары». Габделлатыйф хаҗи «Галия» мәдрәсәсен ачу өчен башлап иганә кылучыларның берсе булган. Унъеллык эшчәнлекнең кыскача хисабында әйтелгәнчә: «Байтак заманнар укыткач, мәрхүм Зариф хәзрәт Булгаков номерларында бер мәҗлес ясап, Уфаның могтәбәрләрен дәгъват итте вә алардан мәдрәсәгә ярдәм итүләрен үтенде. Баштан байлар ярдәм итәргә кирәк дисәләр дә, соңыннан син бир дә, мин бир дип тартыша башладылар. Башлап, Габделлатыйф хаҗи Хәкимов 100 сум, Бәдретдин әфәнде Нәзиров 100 сум иганә иттеләр. Бу мәҗлестә барлыгы 900 сум иганә җыелды. Шуннан соң, Бәдретдин әфәнде Нәзиров хәзинәдар сайланып, җыелган акча аңа тапшырылды вә укытучыларга укыткан айлары өчен айга 35 шәр сум вазифа билгеләнде. Димәк, укыту айлары 8 хисап ителсә, укытучыларга елына 280 сум вазифа куелган була».

Габделлатыйф Хәкимов мәчет һәм мәктәп-мәдрәсәләрне торган җире Уфада гына түгел, туган төбәге Түнтәрдә дә төзеткән, гомумән, туган ягы белән элемтәләрен өзмәгән. Җирле халык сүзләре буенча «Латыйф абзый революциягә кадәр ел саен бер мәртәбә Түнтәргә кайтып, зәкят өләшә торган була. Гадәттә ул мануфактура алып кайтып өләшкән. Авыл халкы өчен бик тә кече күңелле булган». Габделлатыйф Хәкимов Түнтәрнең атаклы мулласы һәм мәдрәсә мөдәррисе Ишмөхәммәд хәзрәт Динмөхәммәдев (Ишми ишан) белән яхшы мөнәсәбәттә була. «Түнтәргә кайткан вакытта җомга намазына малайлардан башлап бабайларга кадәр ир-атларны мәчеткә чакыра. Халык мәчеткә сыймый. Ишмөхәммәд хәзрәт Латыйф абзыйга мөрәҗәгать итеп, авылга икенче мәчет салырга ярдәм сорый. Латыйф абзый берсүзсез риза була. Шулай итеп, 1912-1914 елларда Түнтәрнең түбәнге мәчете төзелә. Авыл ике мәхәлләгә бүленә. Түбәнге мәчеткә Ишми ишан указ алып кайткан үз улы Нәкыйп мулланы имам итеп куя. Нәкыйп мулла 1932 елга кадәр имам булып тора. Колхозлашу елларында ул да гаиләсе белән авылдан сөрелә. Бина, мәчет буларак, авыл халкына 1940 елга кадәр хезмәт итә. 1944 елда бу бинаны Чепьяга сүтеп алып китеп, район советы башкарма комитеты бинасы итеп коралар. Мәчетнең подвалы 1985 елларга кадәр колхозның бәрәңге саклау урыны булып хезмәт итте. Чепьяга күчерелгән бина Чепья районы Балтачка кушылгач, 1959 елдан 1980 елларга кадәр диярлек Чепья мәктәбенең интернаты хезмәтен үтәде». Габделлатыйф Хәкимов ярдәме белән Түнтәрдә кызыл кирпечтән 140 кв. м мәйданлы, 14 тәрәзәле мәдрәсә бинасы да торгызыла (1912 ел).

«Вакыт» газетасының мәгълүматлары буенча (1907 ел, 11 дек.) Габделлатыйф Хәкимов Уфа шәһәрендәге хәйрия җәмгыятен оештыручыларның берсе булган: «Уфа шәһәрендә 1898 ел тасдыйк ителмеш низамнамә буенча «Җәмгыять хәйрия исламия» тәэсис ителмеш иде. Моны башлап тәэсис итүчеләр ошбу затлардыр: генерал Мәхмүтшәех Галиев, почетный мировой судья Арыслангали Солтанов, Баһаветдин Мәкъсүдов, ахун Хәйрулла Госманов, сәүдәгәр Габделлатыйф Хәкимов, Хәмәтҗан Биктимеров, Хәсәнетдин Әмиров, Бәдретдин Нәзиров. 

Ошбу җәмгыять элек елларда яхшы гына эш күрсәтеп, өметләндергән иде, ләкин соң алты ел эчендә күзгә күренерлек эш күрсәтә алмады. Әгъзалар артмады, әүвәлгеләре дә чыга башладылар, хәзинәсе кимеде, халык җәмгыятьтән суынып бетәргә вә җәмгыять рухына фатиха укырга нәүбәт итте. 

Җәмгыятьнең бу рәвештә түбән китүенә төрле сәбәбләр күрсәтәләр. Бәгъзеләрнең бәяненә күрә безнең татар халкы кызулык илә бер эшне башласа да, дәвам итә алмыйдыр, үз эшен җәмгыять эшеннән мәкдам саный, мәҗлесләргә килми, җәмгыятьне алга җибәрү өчен иҗтиһад итми, вә шул сәбәптән татарларның һәрбер эшендә дәвам булмыйдыр. Вә бәгъзеләр моның сәбәбендә җәмгыять тиешле рәвешчә хисап күрсәтми, гомуми җәмгыятьләр булдыгында әгъзаларның җөмләсенә дә дәгъвәтнамә җибәрелми, җәмгыять булдыкны күп әгъзалар белми калалар. Гомуми җәмгыятьләрдә идарә рәисе рәйәсәт итдеге сәбәпле идарәдән тиешле булган хисаплар алынмый вә җаваплар соралмый, акчаның нә йөргәне рәвешле тотылдыгы беленми, ошбу сәбәптән, халыкның ихласы кайтадыр, дияләр. Ихтимал, бу сүз дөрес булыр. Чөнки әүвәлге елларында җәмгыять хисап күрсәтмәгән, фәкать халык арасында сүз йөри башладыгыннан, 1906 ел хисабы дип бу елда бер әҗмале баланс язылып, бәгъзе әгъзаларга гына бирелмештер. Хәлбуки моның ахырында тәфтишче әгъзаларның имзалары юк вә җитешмәгән җирләре күп. Ошбу сәбәптән, яшьрәк адәмнәр моңа дикъкать итеп, мәҗлес ясап, җәмгыятьне низамга куярга вә ислах кылырга карар биреп, 21 октябрьдә ремесленное общество ханәсендә гомуми мәҗлес төзеделәр. Һәр сыйныфтан мөселманнар җыелып, 100 дән артык адәм булып, Габделлатыйф Хәкимов рәислегендә мәҗлес ачылды.

Иң элек җәмгыятьнең низамы укылып, җәмгыятьнең максаты бәян ителде. ...50 микъдарында яңа әгъза язылып, 236 тәңкә акча җыелды. Низамнамәне даһи киңәйтеп, ошбу заманга муафикъ рәвештә төзергә карар бирелде вә бу көнгә кадәр хезмәт итеп килмеш идарә әгъзаларына рәхмәт укылды».

Беренче Бөтендөнья сугышы гарасатында Габделлатыйф Хәкимов мәхәлләләрдә акчалата ярдәм-хәйрия оештыру буенча да игелекле адымнар ясый. 1914 елның 21 октябрендә Уфа мөселманнары лазаретлардагы яралыларга ярдәм максатыннан Русия Кызыл Хач җәмгыятенең җирле идарәсен төзиләр. Идарәнең рәисе Диния нәзарәте әгъзасы Хәсәнгата Мөхәммәдов (Габәши), урынбасарлары мәшһүр сәүдәгәр Хәсән Кәрими, Фәтхулла Яһудин, Мөхәммәди Чанышевлар булалар. Җәмгыяте хәйрия комитетының әгъзалары арасында  Габделлатыйф Хәкимов та булган.

Аның өлкән улы Мөхәммәднәҗип Хәкимов беренче гильдияле Уфа сәүдәгәре була, атасының сәүдә һәм хәйрия эшен дәвам итә, еллык сәүдә әйләнешен миллион сумга җиткерә. Ул мануфактура һәм азык-төлек кибетләре тоту белән генә чикләнми, Уфа губернасының Дүртөйле шәһәрендә пар белән эшләүче ярма яра торган тегермән, ашлык склады хуҗасы да була. 1908 елда Дүртөйле пристаненнан төяп җибәрелгән иң зур ашлык йөге (260 750 пот) аныкы була. Мөхәммәднәҗип Хәкимов 1908-1916 елларда Уфа шәһәр думасының гласные, хәзерге тел белән әйтсәк, депутаты булып сайлана. 1915 елдан Уфаның мөселман җәмгыяте хәйриясен җитәкли. Революция елларында Милли Мәҗлескә делегат булып сайлана, Милли идарә составына керә. Кызларының берсе, Әсма, үзенең туй бүләкләрен хәйрия җәмгыятенә тапшыра. Аның «Галия» мәдрәсәсенә ярдәм күрсәтүе билгеле: «Мәдрәсәгә кергән шәкертләрне 2 нче мәхәллә мәчетенең астагы катына җирләштердек, мәдрәсәнең бөтен эшен үзебез дүртәүләп эшли идек. Бәгъзе бер затлар да аз-маз матди ярдәмнәр дә булындылар. Мәсәлән, Нәҗип әфәнде Хәкимов мәдрәсә ишегалдына кое казытып бирде..». Галия» бинасы барлыгы 42 мең сумга төште. Бина салып беткәч, Хәкимов намазлыклар, Мәрьямбикә Солтанова 1000 аршин сукно, Хәсән әфәнде Кәримов ашъяулыклар иганә иттеләр. Мәдрәсәнең матди ягын Уфа халкыннан Габдулла әфәнде Госманов, Нәҗип әфәнде Хәкимовлар тәэмин иттеләр».

Хәкимовларның Бөгелмә шәһәрендәге хәйриячелеге турында «Вакыт» газетасы 1906 елның 30 ноябрендә болай яза: «Бюрократиянең фиргавеннәр рәвешендә тордыклары бер заманда Бөгелмә шәһәрендә бик мәшәкатьләр илә гүзәл ... таш җәмигъ шәриф бина улынды. Шул вакыт Бөгелмәдә исправник хезмәтендә булучы Хәсән әфәнде Акчурин бу мәчетне бина итмәк хакында мәгънәви сурәттә ярдәм итдеке кеби сәүдәгәрләрдән Хәкимовлар матди җәһәттән күп хезмәт иттеләр. Соңра Шакир әфәнде Хәкимов мәчет хозурына мәктәп бина итеп, моның һәрбер хаҗәт нәрсәләрен бүгенге көнгә кадәр үзеннән биреп торды». Шакир Хәкимов шулай ук 1905 елда Түнтәрдә икенче имам булып торган Мөхәммәднәҗип хәзрәтнең (Нәҗип Шәмсетдиновның) җәдид мәдрәсәсе өчен ак таштан 17 тәрәзәле 140 квадрат метрлы уку бинасы төзеткән .

Уфа мөселман җәмәгатьчелеге, Габделлатыйф, Мөхәммәднәҗип һәм Мөхәммәдшакир Хәкимовның зур хезмәтләрен күз уңында тотып, 1911 һәм 1913-1914 елларда аларга «Потомственный почетный гражданин» дәрәҗәсе  бирү хакында хакимияткә мөрәҗәгать итә:

«Всепресветлейший, державнейший великий государь император, самодержавец Всероссийский Николай Александрович, государь всемилостивейший!

Просят попечители (документта 12 кеше имзаланган) 4 соборной мечети г. Уфы, что на Бекетовской улице во 2 части.

Прошение

Малмыжский купец Абдуллатыйф Абдулхакимович Хакимов, живущий в   г. Уфе на Бекетовской улице в своем доме в течении более чем 25 лет, принимая близко к своему сердцу насущную и неотложную нужду местного мусульманского общества г. Уфы, выстроил на свои собственные средства для безвозмездного вечного пользования двухэтажную каменную, отопляемую пригретым воздухом, соборную мечеть, двухэтажное каменное с таким же отоплением медресе (училище) на 300 человек мальчиков, с общежитиями.

Как мы думаем, что наверное безизвестно Духовному собранию, что им же Хакимовым подарена два огромных крытых железом дома под женские мектебе, один из коих стоимостью в 4000 рублей перенесен к 3 соборной мечети, и в этих мектебе в данное время обучаются грамотности около 400 человек девочек. По достройке как мечеть, так и мектебе по дарственной записи им Хакимовым подарены в вечное и безвозмездное пользование местного мусульманского общества (вакуфными).

Кроме того Хакимов, как отзывчивый человек, делал и делает весьма крупные пожертвования, например, 2000 рублей на детские приюты, поддерживал и поддерживает разных погорельцев, приходя к ним на помощь постройкой мектебе и денежными пособиями на мечети. Делал пожертвования на медресе Усмания, на Торговую школу и коммерческое училище.

Всевышеизложенное добродеяния А. Хакимова имеют общегосударственную пользу и значение.

Будучи признательными А. Хакимову за такую общественную деятельность попечительство имеет честь покорнейше просить Оренбургское Магометанское Духовное Собрание благоволить войти с надлежащим ходатайством через Начальника Уфимской губернии в надлежащие Правительственные Учреждения о вознаграждении Г. Абдуллатыйф Хакимова с сыновьями Мухаметназибом и Мухаметшакиром званием Потомственного Почетного Гражданина. При сем попечительства имеет честь представить гербовую марку 1 рубль 50 копеек. О последующем попечительство просит объявить 1913 года 22 октября. (Интернеттан алынган мәгълүмат буенча, 1917 елга кадәр Уфада «Потомственный почетный гражданин» дәрәҗәсе алган кешеләр исемлегендә 6 фамилия тора. Шуның берсе генә мөселман - Хәкимовлар. - Р.З. искәрмәсе). «Россия империясенең «Потомственный почетный гражданин» дәрәҗәсе хәзерге заман шәһәрләребездә шушы төбәктә туып-үскән һәм аны дөньяга таныткан аерым шәхесләргә бирелә торган мактаулы исем белән тәңгәл килми. Ул чорда (1832-1917 еллар) бу дәрәҗә бөтен Россиягә караган һәм шәһәр халкының билгеле бер привилегияләргә ия булган аерым катлавына керүне аңлаткан. Мондый кеше җан башыннан түләнә торган салымнан, рекрутлык (хәрби хезмәткә кеше бирү) бурычыннан, җинаять кылган очракта тән җәзасыннан азат ителгән, шәһәр үзидарәсенә сайлый һәм сайлана алган, «Ваше благородие» мөрәҗәгатенә хокуклы булган. «Почетный гражданнар» кеше санын алу вакытында аерым исемлеккә теркәлгәннәр. 1897 елда алар саны ил буенча 342997 булуы мәгълүм (һәр мең кешенең өчесе) . «Почетное гражданство» шәхси һәм нәселдән килүче була алган (личное и потомственное). Беренчесе бу исемне алучының үзенә генә кагылган, аңа православие чиркәве руханиларының балалары, 14-10 класс чиновниклары, университет яки башка югары уку йортын тәмамлаган табиб, фармацевт, ветеринар, агроном, инженер, рәссам, театр артисты һ.б. ирекле профессия кешеләре лаек саналган. Алар илдә күп булмаган, шул ук чыганак буенча 1897 елда Россия империясендә 3296 фәнни һәм әдәби эш белән шөгыльләнүче, 4639 инженер, 16742 табиб, 15237 рәссам, музыкант, актер исәпләнгән. Үз өлкәсендә 10 ел уңышлы хезмәт иткән, яки гыйльми дәрәҗәгә ирешкән «личный почетный гражданин» «потомственный почетный гражданин» исеменә дәгъва итә алган. Моның өчен ул Сенатка тиешле формада үтенеч белән мөрәҗәгать итәргә тиеш булган. Шулай ук сәүдәгәрләргә дә бу юл ачык булган: коммерция яки мануфактура советнигы исеме, дәүләт орденнары белән бүләкләнгән булса, 20 ел рәттән, бөлмичә, судка эләкмичә беренче гильдиядә торса, «потомственный почетный гражданин» исемен алу өчен үтенеч бирә алган. Мондый үтенечләр, бу мактаулы исемгә хокукны раслаучы тиешле актлар һәм шаһәдәтнамәләр белән бергә, Сенатка тапшырылган. Сенат, документларны тикшергәннән соң, аларны дөрес һәм кагыйдәләргә туры килә дип тапса, билгеләнгән формадагы «потомственное почетное гражданство»ны раслаучы грамота биргән. Грамота өчен акчалата җыем – пошлина түлисе булган, гражданин теркәлгән губерниянең хәйрия оешмалары файдасына – 60 сум көмеш, җирле сәүдә һәм сәнәгатьне үстерүгә – 240 сум көмеш һәм грамотаның үзе өчен – 30 сум көмеш. «Потомственный почетный гражданнар» илдә XX гасыр башында 197 меңләп булганнар (125 миллионлы халыктан), әйтеп киткәнебезчә, монда бу катлауга тумыштан керүчеләр дә, фән һәм сәнгать өлкәсендә зур уңышларга ирешкән ирекле профессия кешеләре дә, бай сәүдәгәрләр һәм эшмәкәрләр дә бар. Бу дәрәҗәгә ирешү, әлбәттә, татар мөселман кешесе өчен җиңел булмаган һәм җәмгыятьтә бер баскыч югары күтәрелүне аңлаткан.

Гаяз Исхакый Мәскәүдә чыгучы «Сүз» газетасының 1916 ел 14 август санында басылган «Яшь күңелләрнең бурычы» мәкаләсендә түбәндәгеләрне язган: «Казан газеталары фәүкелгадә (гадәттән тыш) бер зур милли хәбәр китерделәр. Уфаның һиммәтле байларыннан Гаделлатыйф хаҗи Хәкимов Казандагы Харитонов матбагасын йөз меңгә сатып алып, шул матбаганы «Өмид» белән берләштереп, дини китаплар нәшер итәр өчен ширкәт мәйданга китергән. Габделлатыйф хаҗи Уфа җәмгыяте хәйриясенә күптән түгел генә йөз мең сум иганә иткән заттыр. Габделлатыйф хаҗи Уфадагы үз мәхәлләсенең мәсҗеден, мәдрәсәсен бина иткән, бүгенге көндә үз хәрәҗаты (чыгымнары) берлән тәрбия итә торган заттыр. Габделлатыйф хаҗи Русиядә булган һәртөрле изгелек мөәссәсәләренә (оешмаларына) ярдәм итә килгән, үзе ышанган урыннарга малын кызганмый торган юмарт бер карт байдыр. Моның юмартлыгы илә бик күп җирдә мәктәп, мәдрәсә тәрбия ителде. Бик күп җирдә яңа мәчетләр салынды, бик күп җирдә иске мәчетләр төзәтелде». Гаяз Исхакый Габделлатыйф Хәкимовның хәйриячелек эшен зурлап, олы яшьтәге хаҗиның иманын сүз белән түгел, ә эш-гамәлләре белән раславын яшь буынга үрнәк итеп куя. «Менә хәзер шул Габделлатыйф хаҗи дин, дип сөйләп кенә эш бетмәгәнне белгәнгә, акчасын кызганмаенча, 100 мең сум сарыф итеп, дини китаплары нәшер итәр өчен матбага ала. Шулай итеп хезмәт итү лязем, фарыз дип ышанганга газиз малын да кызганмый. Мең сум, ун мең сум, йөз мең сумнан тукталып тормый. Ник? Чөнки аның ышанган эшен эшләү тиешлегенә иманы камил. Чөнки аның аңлаган юлында изгелек итәргә ихласы таман. Ләкин шул карт хаҗи бабайның шулкадәр һиммәт итүендә, мохите бик тар бер бабайның шулкадәр җиһандарлык итүендә гыйлем, фазыл ягыннан аңардан бик күп дәрәҗә өстә торган яшьләргә гыйбрәт алачак бер нокта юкмы? Бар. Ул да хаҗи бабаның үзе ышанган, үзе өчен динлелек дип белгән һәрбер эшен эшләвендәдер. Тәрбия, уку ягынннан хаҗи бабайдан бик күп дәрәҗә торган яшьләр сыйныфын аерган нокта да менә шулардыр, хаҗи баба ышандымы, иман иттеме – эшли. Акча кызганмый, малдан тормый». Цитатаны дәвам итми булдыра алмыйм: «...Безнең аңлы дигән сыйныфыбыз да бераз хәрәкәткә килергә тиештер. Ул да сүз белән түгел, иман белән эшкә керешергә тиештер. Хосуса, эшне эшләүдә матди көч беренче дәрәҗәдә булганны бик белгән бу затлар җәмәгать эшләрендә дә матди көчләрне сарыф итә башларга, үзләренең теләкләрен мәйданга чыгарыр өчен матди көчләрне бергә җыеп, милли бер ширкәт мәйданга китерергә тиештер. Безнең ихтикадыбызча, бүгенге көндә безгә иң беренче кирәк булган ширкәт – үзебезнең милли әдәбиятыбыз, үзебезнең фәнни әдәбиятыбыз, үзебезнең чын матбугатыбызны алып бару өчен төзеләчәк ширкәттер. Хәзер халкыбызның кулында акча барда шундый бер милли ширкәт тәэсис (нигезләү) бик җиңел булачактыр. Ләкин, берничә шарты бар. Аларның беренчесе: акчалы кешеләрнең акчасына табынмаулары, икенчесе: зыялы дигән затларның әллә кемнәрнең бирүен көтеп тормаенча, иң әүвәл үзеннән башлаулары, өченчесе: кылны кырыкка ярып, бик акыллы булган булып маташа-маташа, форсатны качырмаулары». Гаяз Исхакыйның бу фикерләре бүген әйтелгән кебек яңгырый, уйланырга этәрә. 20 гасырда икенче тапкыр «бик акыллы булырга маташып», бәхәскә батып, тарих биргән шансны ычкындырмадыкмы? Үзебездән торганның барын да эшләдекме, эшлибезме?»

Өлкән яшьтәге кайбер авылдашларыбызның авыл һәм мәдрәсә тарихына караган 

истәлекләре

Телдән сөйләгәннәрне китап авторы Р.Зарипов язып алды

Галиәхмәт Шаһиев сөйләгәннәрдән

Г.Шаһиев 1920 елда Түнтәрдә туган, Түнтәр күчеп утырган Чулпан авылында үскән, сугышта танкист буларак катнашкан. Сугыштан соң Чепьяда шофер, аннары Чепья мәктәбендә профессиягә өйрәтү укытучысы булып эшләде.

«Миңа Бөек Ватан сугышында танкист буларак, бөтен Европаны кичәргә туры килде. Шулай Венриянең Будапешт шәһәрен немец илбасарларыннын азат иттек. Җәяүләп шәһәр урамыннан барганда олы яшьтәге ике кешенең татар телендә сөйләшкәннәрен ишеттем. Тегеләрне туктатып сорау бирдем: «Сез якташлар ахыры, Татарстаннанмы?», дим. «Әйе без Казан ягыннан, татарлар, әмма күптәннән бирле биредә яшибез». Танышларым татарчаны әйбәт беләләр булып чыкты. Алар миңа үзләренең Түнтәр мәдрәсәсен тәмамлаган булуларын әйттеләр. Әмма Русиядә революция булганнан соң, бирегә Будапештка килеп урнашканнар икән...»

Вильсур Галиев сөйләгәннәрдән 

Ул Казанда яши, пенсионер. 2000 елларда аны эзләп тапкач, (аның әтисе Вәли абый исемле була), ул миңа Бөгелмә хакында һәм Шакир байның Латыйф абзыйның энесе дигән мәгълүмат бирде (дөреслектә улы — Р.З.). Үзенең бабасы Мөхәммәдгали Латыйф абзыйның энесе булып, Түнтәрдә яшәгәнен әйтте. Кем белә, бәлки, Мөхәммәдгали дә Латыйф абзыйның энесе түгел, ә бер улы булуы мөмкин. Вильсур абый сөйләгәнчә, «бабасы Мөхәммәдгали 42 яшендә Түнтәрдә бавыр циррозыннан үлә. Хатыны Гаффәбану (1870-1945) өч бала белән тол кала: олы улы Вәли (1896-1990), аннан соңгы улы Садыйк һәм кызы Зәйнәп. Гаффәбану апа Нәфыйк исемле Түнтәр кешесенә кияүгә чыга. Нәфыйк абзый 1930 елдан алып Мари-Эл республикасындагы Түнтәр Пүчинкәсе авылында яши. Вәли, җиткән егет, Бөгелмәгә китә, анда эшли. 1918 елда Хәкимовлар сөрелгәч, Вәли Донбасска ычкына, шахтерга әйләнә. Шактый еллар анда яшәп, бай нәселе эзен югалта, эшче пролетариат була. Өйләнә. 1934 елларда Балтачка кайта, авылларда укытучы, Балтачта деткомиссия рәисе, берара, 1936 елларда, Балтачның культура бүлеге мөдире дә була. Аннары Сәяр труппасында җырлап йөри. Фатыйма Ильская, Вера Минкина белән бергә эшли. Фатыйма Ильская, Вәли дә беренче тапкыр сәхнәгә бергә менәләр. Вәли абый 94 яшендә дә җырлап, гармунда уйнап кешеләрне таң калдыра. Пианинода да оста уйный. Хатыны Мәхмүдә Сөләйманова Пенза мишәре. Балалары: Әнвәр —  1923, Тәлгать —  1925, 2 кыз, Вильсур —  1930, Равил —  1932 елларда туган. Балтач редакциясендә Вәли абыйның кайсыдыр туганы — Оркыя апа — шактый еллар Балтачта редакциядә эшләгән. Вәли абый умартачы, бакчачы, мич чыгаручы була, үләннәр белән дәвалый, аракы эчми, тәмәке тартмый, намазын калдырмый. 1939-40 елларда Биектауда яши. Сугыш елларында хәрби складларда мөдир булып эшли».

Вильсур Армиядән кайткач, Казанга урнаша. Ул да сәнгатькә гашыйк була, гармунын армиядә дә калдырмый. Казанга кайткач, 1955 елда ипи ташучы полуторкада эшли. Ул чорда Казанда автомобильләр санаулы гына була. Армиядә 1-2 класс шоферлыкка права алган була. Аннары Совнаркомга кайткан беренче ЗИЛ машинасына утыра, түрәләрне йөртә: Шмаров, Министрлар советы рәисе Соколов, Шохин — шул чор җитәкчеләре. Вильсур балалары: Зөһрә, Илмира (җырчы, композитор), энергетика институтын бетереп эшлиләр.

Вильсур 22 ел дәвамында Муса Җәлил исемендәге опера һәм балет театрында сольныйда, хорда җырлый. Фәхри Насретдинов, Азат Аббасов, Мөнирә Булатова, Мөнирә Шәриповалар белән эшли Вильсур берүк вакытта шунда ук администратор да була. Дәрәҗәле исемнәре булмаганлыктан, хезмәт хакы 80-100 сумнан артмый. Шуңа күрә шул ук 1960-82 елларда, җәй көннәрендә Казанда таксист булып та эшләп ала.

1980 елларда Вәли абыйны Вильсур Түнтәргә дә алып кайта. Вәли абый иске кибет ишек алдына килеп, әтисе нигезендә дога кыла. Аннары безгә чәй эчәргә керә. Бик җор телле икәнлеге хәтердә: Тукай шигырьләрен дә сөйләп, җырлап та алды. Вәли абый минем әнинең әтисе Гариф белән Вәли абыйның әнисе кияүгә чыккан Нәфыйк бабай бертуган булалар.

Бөгелмәдә «алмагач төбендә Хәкимовларның алтыннарын табалар» дигән сүз, әтисе Вәли абыйның улы Вильсурга сөйләгән сүзләре.

Бөгелмәдә яшәгән Гариф абый Тимбаковның сезгә болай дип сөйләвен язасыз: «Шакир байның әтиләре Уфадан килеп йөргәннәр. Бер килүләрендә бу улыбызның мал-мөлкәте башка балаларыбызның мал-мөлкәте белән чагыштырганда бигрәк аз инде» дип көенгәннәр, имеш. Шушыңа ошашлы әйтемне Түнтәр кешеләре дә сөйли. Мостафин Рәфхәт абый болай диде: «Латыйф абзый бер улымның мал-мөлкәте бик аз, кибетләре бер генә квартал дип әйткән», имеш. Латыйф абзыйның Гафифәбану исемле сеңелесе Түнтәрдә Габделхаликов Шаһимөхәммәд исемле кешедә кияүдә булган. Ул Корбангалиев Гаянның әтисе Корбангали абзыйның әнисе. Гаян вафат, аның уллары бу турыда белмиләр. Малмыжда 85 яшьлек Бибисара әби яшәде. Сара әбинең әтисе Вафа исемле булган, ул Корбангали абзыйның абыйсы. Димәк, Бибисара әби — Латыйф абзыйның сеңлесе Гафифәбануның оныгы.

Бибисара әби истәлекләре 

Бибисара әби Түнтәрдә туган, Малмыжда яшәгән

«Минем әтием Сафа һәм аның энеләре Вафа, Садыйк, Корбангали дә Түнтәрдә яшәгәннәр. Тагын бер Латыйфа исемле сеңелләре дә булган. Сафаның кызлары: Фатыйха, Бану, Фатыймабану һәм Бибисара. Фатыймабану апа Түнтәрдә Гайсин Мөхәммәдша дигән кешегә кияүгә чыгып яшәгән. Фатыймабану апа 2000 елда вафат булды. 

Латыйф абзый сеңлесе Гафифәгә материаль яктан әллә-ни ярдәм итмәгән. Шулай булса да, аның ике олы улы Сафа белән Вафаны Уфага приказчик итеп эшкә чакырган. Икесе дә берникадәр вакыт Уфада эшләп кайтканнар, әмма әллә-ни майтара алмаганнар. Бибисара әбинең әнисе сөйләвенә караганда икесе дә «Уфага киткәндә аякларына ыштыр чорнап киткәннәр, ыштыр чорнап кайтканнар». Мин Малмыжда 50 ел яшим инде. Малмыжда революциягә кадәр Латыйф абзыйның энесеме, улымы яшәгән. Һәрхәлдә, улы булырга тиеш. Фазылҗан Хәкимов дип мин аның рухына әле дә дога кылам. Аның турында миңа Исхак абый сөйләде. Исхак абый күптән вафат. Ул Хәкимовларның күршесе булып яшәгән. Сәүдәгәр Фазылҗан Хәкимовның  өч катлы агач йорты әле дә исән. Югарыгы ике катын әле дә квартир итеп яшиләр, түбәнге катында тормыйлар, чөнки бик нык тузган. Бу йорт Ленин урамында (үзәк урам), хәзерге Дәүләт банкы каршында урнашкан. Шул ук урамда универмаг каршындагы бер кварталга сузылган борынгы таш кибетләр – барысы да элек Хәкимов кибетләре булган».

Мөбарәкҗан Галимҗанов истәлекләре 

Мөбарәкҗан абый колхозда шофер булып эшләде. 

«Латыйф абзый революциягә кадәр ел саен бер мәртәбә Түнтәргә кайтып, зәкәт өләшә торган була. Гадәттә ул мануфактура алып кайтып өләшкән. Авыл халкы өчен бик тә кече күңелле булган диләр. Галимҗанов Мөбарәкҗан сөйләве буенча түбәндәге хәл булган. Латыйф абзыйның (бәлки энесе яки улыныңдыр) Түнтәрдәге кибетендә приказчик булып Вәлиулла исемле (Вильсурның әтисе Вәли түгел) Арбор кешесе эшләгән. Вәлиулланы Латыйф абзый башта самавыр кайнатучы малай буларак эшкә кабул иткән була. Авылда шундый хәл була. Берәүнең йорты яна. Ул кеше приказчик Вәлиуллага ярдәм сорап килә. Бәлки бу вакытта Вәлиулла үзе дә сәүдәгәр булып җитешкән булуы бар. Вәлиулла теге абзыйга ярдәм итми. Латыйф абзый Түнтәргә кайткач, теге ярдәм сораучы кеше Латыйф абзыйның үзенә мөрәҗәгать итә. Вәлиулланың ярдәм итмәгәнен дә әйтә. Латыйф абзый Вәлиулланы чакырып алып: «Вәлиулла! Чормага мен дә, фәлән җирдә кыстырган төенчек булыр, шуны алып төш әле», — ди. Тегесе алып төшә. «Чиш төенчекне», — ди. Чишә. «Таныйсыңмы?» — ди Латыйф абзый. «Юк», — ди тегесе. «Бу синең миңа килгәндә кигән киемнәрең иде. Үзеннең кем булганыңны тиз оныткансың», — дип шелтәли. 1918 елда Вәлиулла абый приказчик булып эшләгән Түнтәр кибете конфискацияләнә, үзе сөргенгә озатыла. Аның йортлары хәзерге вакытта Әхмәдуллина Тәгъзимәләр яшәгән хуҗалыкның бәрәңге бакчасы урынында була. Аның йортын 1930 елларда хәзерге яңа мәчет төзелгән урынга күчереп салалар. Бу кара-каршы ике йорт 1965 елга кадәр китапханә һәм медпункт өчен хезмәт иттеләр. 

1910 елларда Түнтәрдә Ишмөхәммәд хәзрәт (Ишми ишан) авыл мулласы һәм мәдрәсә мөдәррисе булганда, Латыйф абзый Түнтәргә кайткан вакытта җомга намазына малайлардан башлап бабайларга кадәр ир-атларны мәчеткә чакыра. Халык мәчеткә сыймый. Ишмөхәммәд хәзрәт Латыйф абзыйга мөрәҗәгать итеп, авылга икенче мәчет салырга ярдәм сорый. Латыйф абзый берсүзсез риза була. Шулай итеп, 1912-14 елларда Түнтәрнең түбәнге мәчете төзелә. Авыл ике мәхәлләгә бүленә. Түбәнге мәчеткә Ишми ишан указ алып кайткан үз улы Нәкыйп мулланы имам итеп куя. Нәкыйп мулла 1932 елга кадәр имам булып тора. Колхозлашу елларында ул да гаиләсе белән авылдан сөрелә. Бина, мәчет буларак, авыл халкына 1940 елга кадәр хезмәт итә. 1944 елда бу бинаны Чепьяга сүтеп алып китеп, район советы башкарма комитеты бинасы итеп коралар. Мәчетнең подвалы 1985 елларга кадәр колхозның бәрәңге саклау урыны булып хезмәт итте. Чепьяга күчерелгән бина Чепья районы Балтачка кушылгач, 1959 елдан 1980 елларга кадәр диярлек Чепья мәктәбенең интернаты хезмәтен үтәде». 

Түнтәрнең түбәнге мәчетен чыннан да Габделлатыйф Хәкимов төзетүе турында Мөхәммәднәҗип Түнтәри үзенең «Түнтәр авылы тарихы» дигән кульязма китабында язып калдырган. Шунда ук Мөхәммәднәҗип хәзрәт Түнтәрнең иң эре сәүдәгәрләренең иң беренчесе итеп Хәкимовларны, аннары эре сәүдәгәрләр Радзин һәм Гришин дип күрсәтә. Китапның икенче бер урынында Радзинны булса кирәк, Әҗем Радзый дип искә ала. Бу исемнәр әлегә Түнтәр тарихында таныш исемнәр түгел.

Драматург Мирхәйдәр Фәйзинең 

Ишмөхәммәт хәзрәттә булуы 

турында истәлекләр

(Көндәлекләрнең 6-дәфтәре, 27-29 битләр)

1916 елның июль аенда Мирхәйдәр Фәйзи Малмыж шәһрендә яшәүче апасының хәлен белергә килгән, аннары Шода мулласы, абыйсы Сәетгәрәйгә юнәлгән. Алга таба Түнтргә, кода бабасына, сугылган. Сәетгәрәйнең җәмәгате Түнтәрдәге Ишмөхәммәтнең олы кызы Фатыйма булган. М.Фәйзи сәяхәтләрендә күргәннәрне көндәлегенә теркәп барган. Әлеге өзекне гарәп шрифтыннан кирилл алфавитына Ишмөхәммәт хәзрәтнең оныгы Фарук Нәкыйпов күчереп бирде. 

«22 сендә Сәеетгәрәй абзый белән 23енә дип дәгъват килгән Балтачның Сабирҗан мулла мәҗлесенә барырга чыгып, Түнтәргә барып кундык. Бөтен Рәсәйгә мәшhүр булган бу авылның ил дошманы булган кешесенә арып төшү hәм кунак булу ничектер мәкрүh (тыелган әш - Ф.Н.) күренгәндәй булды. 

Түнтәр ике мәчетле, Шодадан кечерәк бер авыл. Һәйбәт өйләр байтак булса да, Ишминең өйләре арада бер дворец кебек тора. Ике катлы, асты таш, өсте агач, урамга 15 тәрәзә караган бер өйне авыл җирендә дворец дип атау күпертү булмастыр, шәт. Ишек алдында да, әллә никадәр сузылып киткән киткән бәләкәй өйләреннән башка 20 дән артык бүлмә санадым. Бер дә шәригать әhеленең йорты дип атарлык түгел. Безне Ишминең олы улы Нәкыйп белән кече улы Нургаян каршы алды. Габделхәйгә без вәгъдәсезлек эшләү сәбәпле, ул кайтып житмәгән иде әле. Өченчеләре булган Нурислам Пермьдә бухгалтериягә өйрәнә икән. Балалары гаять hәйбәт вә яшь фикерле кешеләр булып, аталарының эшләреннән разый түгелләр икән. Кичке чәйне эчкәч, Ишминең безне кабул итәчәген белдерделәр. Миңа министр хозурыына кабул ителгән кебек тоелып китте. Аның каршысында тезләнеп кенә утырырга тиешлеген hәм башка әдәпләрне миңа алдан белдереп куйдылар. Күп бүлмәләрне үтеп, простой гына итеп жыелган Ишми бүлмәсенә барып кердек. Яшел чапан, бохарача ураган чалма киеп, идәнгә утырган. Сәлам биреп жиргә тезләнеп күрештек. Каршысына тезләнеп утырдык. Авырудан терелеп килгән чагы икән. Башыын түбән иеп кенә утыра. Мине кода дип, бик хөрмәт итеп, кадерләп кенә сөйләшә. Сөйләшүе бик йомшак. Сугыш хәлләрен дә сорашкалап ала. Бәгъзән көлке сүзләр дә әйтеп куя. Сәетгәрәй абзый сүзләрен жөпләп, дөрес тәкъсир, шулай тәкъсир дип кенә утыра. Мин сораганына җавап бирәм. Янында ярты сәгатьтәй утырдык. Бу халәт минем аякларны тәмам изде. Алдымда ишан барлыкны онытыр хәлгә килдем. Ләкин анын алдыннан үзең рөхсәт сорап чыгу хөрмәтсезлек, аның рөхсәт итүен көтү әдәптән икән. Ходай иманын юлдаш иткере, ярый рөхсәт инде дип, кул күтәрмәсеңме! Сәетгәрәй абзыйга берни түгел, мин аксый-аксый чыгып киттем. Нәкыйп безне ишек төбендә каршы алды. 

Иртәгесен, 23 ендә, бөтен дөньяны болыт каплап, яңгыр койганга, без Балтачка барудан ваз кичтек. Иртәнге чәйне без кунган бүлмәдән икенче бүлмә аша бер бүлмәгә, идәнгә әзерләгәннәр иде. Моның сәбәбе Ишминен безнен яңга чәйгә чыкмакчы булуы икән. Тагын аякка бәла. Ләкин бер генә чынаяк эчеп чыгып китте. Бу безне илтифаты белән мөшәррәф итүе икән. «Мәҗлескә өлгермәсәгез, кичкәрәк барыгыз, Хәйдәр андагы кодаларны да күрсен», — дип китте. Чәйдән соң, кодагыебыз кереп, күрешеп чыкты. Алар шундук Балтачка киттеләр. 

Төш вакытында яңгыр туктады. Аштан соң бакчаларына бардык. Кура жиләгенең кызылы, агы, кара, кызыл карлыганнар, крыжовник, чия, алмалар кып-кызыл булып пешеп утыралар. Туйганчы ашадык. Җиләкләрнең бу кадәр күп булуына мин гаҗәпләндем. Ул варенье кайнатулар, как коюлар, киптерүләр хисапсыз. Бер чәй янына 4-5 төрле варенье китереп тезделәр. Аш арты урынына да җиләк кенә хезмәт итә. Кура җиләгенең агы, кызылы, карасы да була икән. Кура жиләгенең кадагы 8 тиен. Сәгать 4 ләрдә без Балтачка чыгып киттек..»

Ишмөхәммәт хәзрәтнең оныгы Фарук Нәкыйпов 2000 елларда әлеге истәлекләрне укыгач, үзенең фикерен болай дип белдерде:

«Ул чорда чыннан да М Фәйзи шикелле яшь зыялылар бабамны дошман итеп санаганнар. Ә аның абыйсы Сәетгәрәй hәм күпчелек мөселманнар бу шәхесне үз араларында олы дәрәҗәле имам дип хөрмәт иткән. Рәсәйнең империячел көчләре гаять зур тырышлык hәм осталык белән алып барган сәясәт – татар укымышлыларын дошманлаштыру, үзара көрәшкә кертеп жибәрү сәясәте, беренче чиратта, мөселманнарны руслаштыруга зур каршылык күрсәткән кадимче хәзрәтләргә юнәлдерелгән. Җәдидче муллаларда үткәрелеп торган торган тентүләр, охранкага чакырып сорау алулар, пантюркизм-панисламизмда гаепләүләр, кулга алулар, бөтен Рәсәйне шаулатып үткәрелгән суд процесслары – болар бары да махсус оештырылган чаралар. Алардан максат, бердән, яшьләрне курку астында тоту булса, икенчедән, фетнәле эшләрнен сәбәчесе дип, империя сәясәтенә иң көчле каршылык күрсәтүче кадимче хәзрәтләргә яла ягу булган. Ишмөхәммәт хәзрәт христианшаштыруга каршы көрәшчеләрнең житәкчесе булганга, империя хадимнәре дә үз укларын, беренче чиратта, аңа төбәп атканнар. Жәдидче мабугат та бу ялган-ифтираны дошман якның юлбаашчысына юнәлдергән. М Фәйзинен «Ишмигә» булган карашы, hичшиксез, шул мәгълүматлар аркасында.» 

Ишмөхәммәт хәзрәт дачасының янәшәсендә Нәҗип мулланыкы да булган. Әлеге бакчалар авыл читендә янәшә, әз генә авыш урында урнашкан. Колхозлашу башлангач, ике бакчаны да күмәк хуҗалыкның умарталыгы иткәннәр. Сугыштан соңгы елларда анда умартачы булып Һадиян бабай хезмәт итте. Шуңадыр без, малайлар, ул бакчаны «Һадиян бакчасы» дип йөрттек. Соңарак аның атамасы «Корт бакчасы» булды. Андагы умарталар саны 50-60 тирәсе булгандыр. Нәҗип мулла бакчасында умарталарны кыш көне саклау урыны – подвал, Ишмөхәммәт бакчасында умарта җиһазларын саклый һәм бал бага торган беседка бар иде. Бал баккан вакытта без, малайлар, шунда килгәч, безнең һәрберебезгә әрекмән яфрагына салып бал бирә иделәр. Ул чорларда бакчада алмагачлар, чияләр, кура һәм кара җиләкләр уңыш биргәнен хәтерлим. Анда терлек кертелмәде. Сугыштан соңгы елларда, коймалары калмагач, терлекләр кермәсен өчен, хатын-кызлар һәм яшүсмерләр көче белән бакчаның өч ягына метр ярым тирәнлектә канау казыдылар. Ул елларда, бал кортлары өчен чәчәге кирәк дип, бакчаның печәнен чапмадылар. Ул алла-гөлле болын һәм кыр чәчәкләренә күмелеп утырды. Декоратив агачлар да бакчага сихри матурлык өстәп тора иде. 

Геометрия фәне программасында «җир үлчәү» дигән тема бар. Шуны өйрәнгәндә мин укучыларны шушы бакчага алып килә идем. Сажен таягы белән ел саен бакчаның иңен, буен үлчәп, мәйданын чыгардык. Ике хәзрәтнең дача мәйданы бергә төп-төгәл бер гектар булган икән. Ике дача арасында элек койма булгандырмы, әйтә алмыйм. Урта сызыкка утыртылган агачларның беркадәресе әле дә исән, мәйданнар үзара тигез. 1960 елларда андагы колхоз умарталыгы урманга күчерелде, Аннары, егерме ел дәвамында бу бакча авыл халкы өчен сабантуй бәйгесе үткәрү мәйданы булып хезмәт итте. Кайсыдыр елларда авыл советы җитәкчелеге әлеге бакчаны «тимер рәшәткәләр белән әйләндереп алабыз, яшьләр өчен ял паркы, дискотека мәйданчыгы ясыйбыз», дип план корган иде. Әмма бу хыял тормышка ашмады, хәзерге вакытка муллаларның элекке дачалары ташландык хәлгә килде.  

Г.Исхакый Мөхәммәдгали ишан 

турында

Г.Исхакыйның 2001 елда басылган «Сөннәтче бабай» китабы 4 телдә: татар, төрек, рус, инглиз телләрендә бирелгән. Китап «Титул» нәшриятында Г. Исхакыйның тууына 125 тулу датасына багышланган. Бу китапны миңа (Р.Зарипов) татар конгрессының 2002 елда үткән корылтаенда бүләк итеп бирделәр. Китаптан өзек китерәм:

«...Бабай ул шәҗәрәне әтисеннән мирас тарикынча алган иде. Шуннан соң аңар үзенең исемене яздырыр өчен мәрхүм, Алла рәхмәтендә булсын, – Түнтәр (Гали ишан) хәзрәткә барган иде. Сөннәтче бабай шул вакыйганы менә ничек сөйли иде:

– Кышның көне иде. Әти мәрхүм, Алла рәхмәт итсен, вафат булды. Үләр алдыннан мин берничә ел әти берлән читкә сөннәткә чыгып йөрсәм дә, иҗазәт (рөхсәт) ала алмаган идем. Менә беркөнне тегермәннән кайтсам, әти: «Угылым, хәзрәтне алып кил, хәлем начар», – диде. Мин хәзрәткә киттем. Хәзрәт мәрхүм, Алла рәхмәтендә булсын, ул вакытта Кәбир хәзрәт иде. «Хәзрәт бабай, әти авырый», – дигәч: «Машалла!» – диде дә, мәдрәсәдән чыгып, чанамга утырды. Өйдә әтине телсез таптык. Хәзрәт «Ясин» укырга тотынды. Әти һаман телгә килмәде. «Ясин»нан соң хәл җыйган кеби булды. Хәзрәткә күзене тутырып карап, телене кыймылдатырга тотынды. Хәзрәт, әллә ни әйтергә теләгәнене күреп: «Алла!» — диде дә, кулыны селкеп, әллә ни сөйләмәкче булды. Бик авырлык берлән кулыны күтәреп, шүрлектәге сандыкны күрсәтте. Аннан ары күзене миңа борды. Хәзрәт: «Сиңа сөннәтче бабай булырга иҗазәт бирә», – диде. Хәзрәт шул сүзне әйтеп өлгерә алмады, әти, тагы: «Алла!» — дип әйтеп, җан бирде. Алла рәхмәт итсен, бик яхшы күмдек. Гүр садакасына зур бер сарык бирдем, фидиясенә, өй тумасы кашка кырыкмыш бар иде, шуны бирдем, кырыгына кадәр өстенә йөрергә алты тәкәдән теккән туныны бирдем. Менә көн үтте, кыш үтте, җәй булды, көз булды – сөннәт вакыты йитте. Мин, тәһарәт алып, әтинең пәкесене алып, сөннәткә чыктым... Малайлар минем артымнан йөри башладылар. Анлар: «Корбанколый сөннәтче бабай булган», – дип көлә башладылар. Ул вакытта әле яшь идем. Бер өйгә кердем. Үзем берлән үскән Гадиләнең өе икән. Угылы сөннәтлек булган, яхшы каршы алдылар, белен берлән чәй эчерделәр. Ләкин: «Быел әле сөннәткә бирмәскә телимез, баламыз үссен дип уйлыймыз», –диделәр. Икенче йирдә тагы шулай. Мин бөтен авылдан бер малай да таба алмадым. Үткән ел бай ел булганга, сөннәтлек малай күп иде. Мин уйладым-уйладым да, яңа тун киеп, кияү булып кергән казакины киеп, мәрхүм Кәбир хәзрәткә киттем. Хәзрәт мине өенә алып керде. Кергәч тә, тулы ният бирдем. Хәзрәт, дога кылып, сорашырга тотынды. Хәзрәткә бәйин-бәйин хәсрәтне сөйләдем. Хәзрәт уйлап торды-торды да: «Син, Корбанколый, Түнтәр (Гали) ишанга бар, аннан иҗазәт ал», – диде. «Хәзрәт, ул кая соң?» – дидем. Хәзрәт, фәлән йирдә, фәлән йирдә, дип, сөйләп бирде. Шул ара да булмады, авылга әллә кайдан «сөннәтче» дип, бер карт килде. Миңа «баламыз кечкенә» дигән бөтен кешеләр сөннәткә бирә башладылар. Атам мирасының әллә кемнәргә китүенә ачуым килде. Атны җигеп, хәзрәткә дип бер савыт кәрәзле бал алып, юлга чыктым.

Унике көн бардым. Менә хәзрәтнең авылына барып йиттем. Иртә намазга кердем. Ул халык, ул халык! Сакаллы шәкертләр берлән мәсҗед тулган. Намаз бетте. Хәзрәтнең намаздан чыкканыны көтеп торып, күрештем. Хәзрәткә серне аңлаттым, үземезнең хәзрәттән алган хатны бирдем. «Өйлә намазына тәһарәт төзеп кил», – диде. Килдем. Дерелдәп кенә намаз укыдым. Коръәннән соң хәзрәт мине чакырды, иманны сорады, җавап бирдем. Намазларны сорады, җавап бирдем. Шәҗәрәне сорады, әтинең, бабайның исемене әйттем. Шуннан соң хәзрәт кул күтәреп дога кылды. Шундагы бер зур шәкерткә: 

— Шуның шәҗәрәсене күчереп, исемене яз, —  диде. Шатлыгымнан, язган шәкерткә бер талир тәңкә бирдем. Унике көн барган йиремне уналты көн кайттым. Менә йиңел генә түгел, шулай алдым, – дия иде дә шәҗәрәне күрсәтә иде...».

Язучы Вахит Имамов исә Гали Сәйфуллинның ике мари кешесен ислам динен кабул итүгә күндергәне өчен патша жандармериясенең Вятка губерна үзәгеннән Түнтәргә килеп, Гали Сәйфуллинны бөтен авыл халкы алдында җәзалаганы — чишендереп чыбык белән суктырылуы турындагы мәгълүматны тапкан. («Татарларның Ватан сугышы» китабы).

Күренекле татар язучысы һәм милләт өчен көрәшче Гаяз Исхакый үзенең «Идел-Урал» дигән китабында түбәндәгеләрне яза:

«Бөтен мөселман дөньясында (Гарәбстанда, Төркиядә) киң таралган «Нәкышбәнди» (Мәрхәмәтлелек) орденына Идел-Уралда төрки-татарлар арасында Түнтәрдә яшәгән Гали ишан ия булган. Бу орденга ия булган тагын ике ишан билгеле. Алар Зәйнулла Ишмөхәммәт (Оренбур губернасы, Троицк шәһәре) һәм Закир Камали (Казан губернасы, Чистай шәһәре) Бу ишаннарның да унар мең мөридләре (яклаучылары) булган.

Әгәр Гарәбстанда һәм Төркиядә ишанлык ул рухи чистарыну ягыннан бары тик дини яктан гына әһәмиятле булса, Идел-Уралда исә аның политик элементы да булган. Ишаннар һәм аларның мөридләре мөселман халыклары арасында бер үк вакытта рус хакимиятенең бары тик вакытлыча гына булуына, алга таба мөселман халыкларының берләшүләренә ишарә ясаганнар. Мөселман халыкларын милли мөселман рухында, милли азатлык рухында тәрбияләүгә зур өлеш керткәннәр.»

Гаяз Исхакый Мәскәүдә чыккан «Сүз» газетасының 1916 ел 14,19,2 август саннарында чыккан мәкаләсендә түбәндәгеләрне яза: «Казан газеталары фәүкелгадә (гадәттән тыш) бер зур милли хәбәр китерделәр. Уфаның һиммәтле байларыннан Гаделлатыйф хаҗи Хәкимов Казандагы Харитонов матбагасын йөз меңгә сатып алып, шул матбаганы «Өмид» белән берләштереп, дини китаплар нәшер итәр өчен ширкәт мәйданга китергән. Габделлатыйф хаҗи Уфа җәмгыяте хәйриясенә күптән түгел генә йөз мең сум иганә иткән заттыр. Габделлатыйф хаҗи Уфадагы үз мәхәлләсенең мәсҗеден, мәдрәсәсен бина (хәзер Хәкимовның Уфадагы мәчет һәм мәдрәсә биналарында «Башэнерго» конторасы һәм чукрак балалар интернаты урнашкан. Габделлатыйф хаҗи үзе гаиләсе белән 30 еллар караңгылыгына кереп югала. — «Гомеремнең ун көне» китабында А.Хәлим искәрмәсе.) иткән, бүгенге көндә үз хәрәҗаты (чыгымнары) берлән тәрбия итә торган заттыр.»

«Түнтәр мәдрәсәсе» музеендагы 

экспонатлар турында
1998-1999 елларда Түнтәр мәктәбенең 200 еллык юбилеена хәзерлек чорында укытучылар, укучылар һәм авыл халкы көче белән «Мәдрәсә музее»на нигез салынды. Алдагы елларда музей яңа җабылганнары белән тулыландырылды. Төп фондны түбәндәге экспонатлар тәшкил итә:

1. Мәдрәсә дәреслекләре. XIX гасыр һәм XX гасыр башына караган оригиналлар. Ш.э. 400-500-700 битлек китаплар, Ишми ишанның 150 битлек атлас картасы һ.б. Китапларга тасвирламалар ясалган.  Барлыгы 50 данәдән артык

2. Мәдрәсә тарихына караган документлар һәм ксерокопияләр. 40 тан артык төрдә. Битләр саны 500 дән артык.

3. Мәдрәсә белән һәм авыл тарихына бәйле тормыш-көнкүреш экспонатлары. Барлыгы 150 чамасы. Шулар арасында Җ.Айдаровның шәхси пианиносы дп бар. Аны кайтартуга ТР Мәдәният Министрлыгы һәм Балтач район башлыгы ярдәм итте.

4. Мәдрәсә белән бәйле кием-салым һәм бизәнү әйберләре. 50 дән артык.

5. Авыл тарихы буенча архив документлары һәм ксерокопияләре. 50 дән артык төрдә. Битләр саны 500 дән артык.

6. 1940-1980 елгы мәктәп дәреслекләре.  50 дән артык исемдә.

7. 1940-1980 елгы уку-язу әсбаплары.   100 дән артык төрдә.

8. 1940-1980 елгы укыту приборлары. 50 дән артык.

9. 1930-1980 елгы авыл, колхоз, мәктәп тарихына караган стендлар. 50 стенд

10. 1930-1980 елгы авыл, колхоз, мәктәп тормышын чагылдырган альбомнар, хатлар, истәлекләр, язмалар.  100 тирәсе

11. Авыл, колхоз, мәктәп тарихын чагылдырган фотолар, слайдлар, кыска фильмнар.  1000 чамасы

Ишмөхәммәд хәзрәтнең (Ишми ишан)ның оныгы Фарук Нәкыйпов тарафыннан  музейга атап тапшырылган экспонатлар:

Түнтәр мәдрәсәсе музеена Фарук ага Нәкыйпов шәхси архивыннан бабасы Ишмөхәммәд истәлеге итеп сакланган шактый оригиналь китаплар, фотолар, документлар һәм бик күп документларның копияләрен тапшырды. Биредә шундый берничә китапның исемлеге бирелә:

Мөхәммәдия китабы. Әдәбият дәреслеге. Зур форматта, каты тышлы. 590 бит чамасы. Ишмөхәммәд хәзрәтнең җәмәгате — Ситдика абыстай кыз балаларны укытканда кулланылган китап.

Ишмөхәммәд хәзрәт (Ишми ишан) кулланган китап-атлас. 31 картаны эченә ала. бер карта зур формата. Калганнары икешәр битле. Карталардан калган өлеше 155 биттән тора. Атлас каты тышлы, бик вак хәрефләр белән яхшы кәгазьгә басылган. 1846 елда Төркиядә яки Гәрәбстанда басылган.

Ишмөхәммәд хәзрәт кулланган каты тышлы югары сыйфатлы кәгазьдә бик вак хәрефләр белән язылган кулъязма китап. Язулары алтынлы рамкалар эченә алынган. 400 битләр чамасы. 

Ишмөхәммәд хәзрәт кулланган китап. «Мәхәллү». Каты тышлы. Тышлыкларына «А.Л.Хакимовъ Малмыжское отделение 11 сент.1914» дигән штамп куелган. Уфада яшәүче Түнтәр бае миллионер Латыйп Хәкимовның Малмыж кибете тамгасы булырга тиеш. Китап 1912 елда Оренбургта басылган. 46 битле.

Ишмөхәммәд хәзрәтнең улы Мөхәммәднәкыйп исеменә Уфада 1926 елда Диния Назәрәтендә Түнтәр авылы мәчетенә муллалыкка бирелгән Шәһадәтнамә. Документка шул елда мөфти Риза Фәхреддинов кул куйган. Таныклык зур форматта рус һәм гарәп шрифтлары белән тутырылган.

1911 елда Ишмөхәммәд хәзрәт тарафыннан Патша хәзрәтләре исеменә үз куллары белән язылган хатның, шул вакытта ук бу хатның рус теленә күчерелгән тәрҗемәсенең ксерокопияләре. Барлыгы 6 биттә. Киров шәһәре архивыннан алынган.

Шәех Әбү-Нәкыйп Әт-Түнтәри тарфыннан язып бастырылган китап ксерокопиясе. «Ахиә эш-шәригать» Оренбургта 1914 елда басылган. 16 битле.

Шунда ук игъланнәмәдән өзекләр 5 биттән тора.

Ишмөхәммәд хәзрәт тарафыннан язылган китап ксерокопиясе. 1900 елда басылган. 19 битле.

Ишмөхәммәд хәзрәт тарафыннан язылган китап ксерокопиясе. 1901 елда басылган. 29 битле.

Ишмөхәммәд хәзрәт тарафыннан язылган китап ксерокопиясе. «Рисәләи мазархат». 1900 елда басылган. 26 битле.

Ишмәхәммәт хәзрәтнең оныгы Фарук Нәкыйпов хаты. 2 бит+конверт.

Һәфтияк Шәриф китабы.

Ишмөхәммәд хәзрәт үзе гарәп телендә иҗат иткән (гарәп хәрефләре белән генә түгел) һәм Вәлиулла хәзрәт Ягъкуб ярдәме белән «Иман» нәшриятендә рус яки татар телләренә тәрҗемә ителеп басылган китаплардан:

– «Мисбах аль-Хаваши Барр Мелла Джалял лиль-Мухаккык аль Бариг филь-Гильм Аби ан-Накыб ат-Тунтари, 1899. 2003 елда рус теленә тәрҗемә ителгән, А4 форматында 172 битле, шрифт 10 белән басылган.

– Мухтасар ал-Хави, Сокращение объемлющего, рус телендә, 1899. 2004 елда рус теленә тәрҗемә ителгән, А5 форматында 170 битле, шрифт 10 белән басылган.

– Ясные указания по вопросам фикха и загадкам ал-Кахстани, 1899. 2004 елда рус теленә тәрҗемә ителгән, А5 форматында 38 битле, шрифт 10 белән басылган.

– Побуждение достойных ученых мужей к борьбе против неучей, искажающих чистое учение Шариата, 1909. 2002 елда рус теленә тәрҗемә ителгән, А5 форматында 50 битле, газета шрифты 8 белән басылган.

– Шәригатьне торгызу шартлары (Дин Исламны яңа гасырларда торгызу һәм мөҗәддидләр турында), 1914. 2000 елда татар теленә тәрҗемә ителгән, А5 форматында 16 битле, газета шрифты 8 белән басылган.

– Игътикатта ахыргы вакытта пәйда булган фикер-сүзләр темасына лекцияләр һәм фикер алышулар, 1900. 2000 елда татар теленә тәрҗемә ителгән, А5 форматында 28 битле, газета шрифт 8 белән басылган.

Элек Түнтәр  авылы мәдрәсәсендә файдаланылган һәм музейда саклана торган кайбер дәреслекләр һәм китаплар исемлеге

Кульязма Корьән, 500-600 бит чамасы.

«Сөлләмел-кыйраәт». Гарәп теле буенча дәреслек-хрестоматия. Авторы — Ягъкуб Адутов, 1909 елда Казанда басылган, 40 битләр чамасы. Титул битендә «Кадйръ Закиръ Юсупвъ» дигән штамп куелган.

«Төхбрәтел-мөлүк». Шәригать китабы, 1895 елда Казанда басылган, 50 бит чамасы.

«Сөлләмел-кыйраәт». Гарәп теле буенча дәреслек-хрестоматия. Авторы — Ягъкуб Адутов, 1909 елда Казанда басылган, зур форматта 500 битләр чамасы.

«Рәддел-мөхтар». Гарәп теле дәреслеге. Авторы — Ибне Габидин. 19 гасыр ахырында Мисырда басылган. Югарыда, сулъяк почмакта Нәҗип Түнтәри мәдрәсәсенә автор тарафыннан 1906 елда бүләк итеп бирелүе турында кулъязма бар. 800 бит чамасы.

«Дини хикәятләр, намаз тәртипләре». 19 гасыр уртасында күчереп язылган кульязма китап. 50 бит чамасы

Шундый ук китап, «Дини хикәятләр, намаз тәртипләре». 19 гасыр уртасында күчереп язылган кульязма китап. 50 бит чамасы

Коръән. Казан басмасы. 20 йөз башы.

Коръән тәфсире. Әл җөзьәссадче мин тәфсирел Фәхрер-Разый.

Һәфтияк шәриф китабы. Коръәннең җидедән бер өлеше.

Кульязма Корьән, 500-600 бит чамасы

Корьән. Казан басмасы. 20 йөз башы, 400 бит чамасы.

Корьән. Казан басмасы. 20 йөз башы, 400 бит чамасы.

Корьән. Казан басмасы. 20 йөз башы, 400 бит чамасы.

Корьәннең бер өлеше. Казан басмасы. 20 йөз башы, 300 бит чамасы.

Шәригать китабы. (Ханмала) 300 бит чамасы.

Дини хикәятләр. 190 бит чамасы.

Шәригать китабы. 15 бит чамасы.

Хикмәтле сүзләр. Мәдрәсә дәреслегеннән бер өлеш. 10 бит чамасы

Мәдрәсә дәреслеге. Мөхтәсәр хәндәсә 1907, Габделхак Бәхтияров печате бар. Сәрдек.

Мәдрәсә дәреслеге. Тарих ислам, 1908, Габделхак Бәхтияров печате бар. Сәрдек.

Мәдрәсә дәреслеге. Төрле исемдәге 12 китап.

Кульязма китап, 15 бит.

Ике битле борынгы язма.

Дин, әдәп-әхлакка өйрәнү өчен күчереп язылган кульязма.

Дин, әдәп-әхлакка өйрәнү өчен күчереп язылган кульязма.

Дин, әдәп-әхлакка өйрәнү өчен күчереп язылган кульязма.                                           

Мәктәп дәреслегеннән битләр 1920 еллар.

«Тарих Җәүдәт» (Тәртибе җәдид) Ике табакта. Ике табагы 352 биттән тора.

Шәригать китабы, А5 форматында 100 бит чамасы

Фәлсәфи шыгырьләр китабы. 18 гасыр ахырында язылган, авторы татарныкына ошаган, 19 гасырның 1-яртысында күчерелгән кульязма китап. Утыз Имәнинең «Тәнбикел-Залим» китабы булырга мөмкин. 150 бит чамасы.

Татар телендә 19 гасыр урталарында кулдан күчереп язылган китап. Фәлсәфи кульязма. 300 бит чамасы.

«Мулла Садыйк» китабы — мәдрәсә дәреслеге. Фәлсәфә дәреслеге. Кулдан өстәп аңлатмалар да язылган. 300 бит чамасы.

«Саф мәхәббәт». Хикәя китабы. 20 гасыр. 5 биттән тора.

Кулдан язылган шигырьләр. 20 гасыр. А 5 форматында 6 бит. 

Гасыр ахыры, 20 гасыр башында язылган шигырьләр китабы. Кульязма һәм басма өлеше бар. Эчтәлегендә «Кыйссаи Аук» та бар. 50-60 бит чамасы.

Гасыр китабы. Гарәп телендә мантыйк (Логика). Берникадәр өлешендә кулдан язылган хәдисләр бар. 250 бит чамасы.

Шигырьләр. «Мөхәммәдия» дәреслегенең бер өлеше. 100 битләр чамасы. 

искәрмә: Югарыда язылган китапларның барасын да мин Казанга академик Марсель ага Әхмәтҗановка алып бардым. Ул аларны барысын да карап чыкты һәм тасвирлама ясады. Мин күчереп алдым һәм менә мондагы исемлеккә тутырдым. Әлеге тасвирламаларны кәгазьгә вак хәрефләр белән печатьләп, китапларның оригиналь өлешенә ябыштырып куйдым. Китаплар музей бүлмәсендә зур катыргы тартмаларда саклана булыр.

Казан Федераль университетының Лобачевский исемендәге фәнни китапханәнең сирәк китаплар бүлегендә саклана торган Түнтәр белән бәйле кулъязма документлар исемлеге: 
(музейда аларның ксерокопияләре саклана)

М.Фәйзи. Көндәлекләр. 6 – дәфтәр. 25-33 битләр. Барлыгы 9 бит. 1916 ел. июль-август айлары. Монда Шода авылы турында мәгълүмат, Түнтәргә баруы, Ишми ишан өендә кунак булуы, Ишми ишанның үзе һәм балалары турында мәгълүматлар, Балтачка баруы һәм башкалар.  Материалны Лобачевский китапханәсеннән якташыбыз Диләрә Абдуллина табып бирде.

1850-1870 еллардагы Түнтәр мәдрәсәсендәге дәресләр расписаниесе. Материалны Лобачевский китапханәсеннән якташыбыз Диләрә Абдуллина табып бирде.

1880-1890 ? еллардагы Түнтәр мәдрәсәсенең уставы. Карьяте Түнтәрдә остаз мәрхүмнәр Шәехгали вә Шәех Шәмсетдин хәзрәтләренә мәнсүб улан мәдрәсәи «Шәмсия»нең өмүре дәхлиясениясе даир вакытлы кануннамә. Беренче биттә: Мәдрәсә штампысы «Мәдрәсәи Шәмсия. Түнтәрдә» Ахыргы битендә мәдрәсәнең түгәрәк печәте куелган.

Музейга Фарук Нәкыйпов тапшырган 

фоторәсемнәр:

1-рәсем. Фотодан ксерокопия. Габделхәй Динмөхәммәдов — Ишмөхәммәд хәзрәтнең икенче улы. (1991-1922). Педагог, журналист, язучы. 1897 елларда Түнтәр мәдрәсәсендә укый башлый. Җәй көннәрендә әтисе аны русча укырга җибәрә (Бозаулыкка, Малмыжга). Соңыннан Слободская шәһәрендә курслар бетереп учитель дипломы ала. 

2-рәсем. Фотодан ксерокопия. Казанның исмәгыйль Хаҗи Габделнасыйр балалары белән. Балалары 1899-1902 елларда Түнтәр мәдрәсәсендә укыганнар.

3-рәсем. Фотодан ксерокопия. Ишмөхәммәд хәзрәтнең балалары: Латыйфа Динмөхәммәдова, Нургаян Динмөхәммәдов, Габделхәй Динмөхәммәдовлар. 1910-1915 еллар.

4-рәсем. Фото. Мансур Ишмөхәммәдов, Тәкый Шәйхетдинов. 1935 елларда Түнтәр мәктәбен тәмамлап, Тәкый Казан авиация техникумына укырга кергән һәм озак еллар Новосибирск шәһәрендә авиация заводында эшләгән.

5-рәсем. Фотодан ксерокопия. Нурислам Динмөхәммәдов Ишмөхәммәд хәзрәтнең өченче улы. 1908-1912 елларда бухгалтерлыкка укыганда төшкән.

6-рәсем. Фото. Мөхәммәднәкыйп Динмөхәммәдов. 1909-1912 елларда Бохарада укыганда төшкән.

7-рәсем. Фотодан ксерокопия. Мөхәммәднәкыйп Динмөхәммәдов хатыны (яшь абыстай) Өммегөлсем белән өйләнешкән елда, 1915 елның октябрендә Казанда төшкәннәр.

8-рәсем. Фото. Фәйзуллиннар гаиләсе: Сәетгәрәй хәзрәт (Шода мулласы), Фатыйма (Ишмәхәммәт хәзрәтнең олы кызы), Сәгыйть Фәйзуллин, Һашим Фәйзуллин, Икрам Фәйзуллиннар. 1913-1914 елларда төшкән фотолар булырга тиеш.

Түнтәр кешеләре тарафыннан тапшырылган Казан Федераль университетының Лобачевский исемендәге фәнни китапханәнең сирәк китаплар бүлегендә саклана торган китаплар исемлеге:

Шифр – Т-5143 һәм Т-86163. Түнтәри Ишмөхәммәд. Мөхазарать вә мөтарәхать галә бәгъзы мәвәзыйг-ел-фөтүхать. 1-басма 1900 ел. 30 биттән тора.

Т-720, Т-13664 һәм Т-57765. Исламда хатыннарның хокукы. 1-китап. Хатыннар съездында доклад ителгәннән соң рисалә шәкелендә нәшер ителде. Уфа «Алга», 1917 ел, 16 бит.

Т-2358 һәм Т-45639. Түнтәри Мөхәммәднәҗип.  Тәзкирә. Әт-төбыен фил-вәгазь вәт тәгълем китабының тәрҗемәсе. 1-кисәге. Казан, 1913 ел, 92 бит.

Т-0116819 һәм Т-58106. Түнтәри Мөхәммәднәҗип. Хөдүс галәмгә игътикад җәһатеннән бер назар. 1-кисәк, Казан, 1900 ел. 88 бит. 

Мәгълүматларны алырга якташыбыз китапханә хезмәткәре Диләрә Абдуллина булышты.

Татарстан Милли китапханәсенең сирәк китаплар бүлегендә Түнтәр белән бәйле китаплар исемлеге:
Шифр – 73-187. Түнтәри Мөхәммәднәҗип. Хөдүс галәмгә игътикад җәһатеннән бер назар. 1-кисәк, Казан, 1900 ел. 88 бит.

588-Т. Исламда хатыннарның хокукы. 1-китап. Хатыннар съездында Мөхәммәднәҗап доклад ясаганнан соң рисалә шәкелендә нәшер ителгән. Уфа «Алга», 1917 ел, 16 бит.

211-Т. Габделхәй Динмөхәммәдов Бәйрәм. Балалар өчен бер пәрдәлек пьеса. Казан 1919 ел, 22 бит.

ИТ-152-2058. Мөхәмәтнәҗип Түнтәри. Тәгыйбел-фидалей илә тәхлисеш-шәригать гань  тәсвә-татәс-саффаһан. Оренбург, 1909. 32 бит.

ИТ-149-8230. Әбүн Нәкыйп Түнтәри. Мисбахел-хәвахши. Казан 1899. 220 бит.

Мәгълүматларны алырга булышты: Һадиев Ирек Габделхәй улы, Татарстан Милли китапханәсе директоры урынбасары. тел 38-73-83.

Татарстан Милли китапханәсенең сирәк китаплар бүлегендә Түнтәр белән бәйле кулъязма китаплар исемлеге:

397-Т. Мәҗмуга: Хәдис-фәраиз тәфсирләрдән, Әбүн Нәкыйп Түнтәри хезмәтләреннән күчермәләр.

627-Т. Шигъри әсәр. Йөзең ак бурыр. Түнтәрдән Мифтахова Бибинур тапшырган.

730 1) Гарәпчә шигъри әсәр. 2) Төрки-татарча әсәр. 3) Хикәятләр Түнтәрдән Мөбарәкшин Равил тапшырган.

954. Фәйзерахман Түнтәри (Мәрҗани сеңлесе Фатыйманың ире) Түнтәрдән хат 2 бит һәм Ш. Мәрҗани кулы белән язылган язмалар.

22-Г. Гыйлмел ысул. Мөхәммәдҗан мулла Таһир улы әл-Борнакый тарафыннан Гали ишан мәдрәсәсендә 1869 елда язылган. 183 бит. Ижевск мәчетеннән бирелгән.

23-Г. Гавамил фин-нәхү. Мөхәммәдҗан мулла Таһир улы әл-Борнакый тарафыннан Гали ишан мәдрәсәсендә 1869 елда язылган. 45 бит. Ижевск мәчетеннән бирелгән.

82-Г. Гавамил. Хәсән бине Габделмәм Түнтәри әл Болгари. 1789 ел. 44 бит. Түнтәрдән Юсупов Тәлгать тапшырган.

103-Г. Шәмсия (Түнтәр мәдрәсәсе). 19 гасырның соңгы чиреге. 65 бит. Байлар Сабасыннан Гәрәев биргән.

135-Г. Мәҗмуга: Төхфәтел Әхмәдия галә мәзһәбел әзъзәмия. Мөхәммәднәҗип бине Билал әт шүләнгәри тарафыннан Әбүн Нәкыйп әт Түнтәри мәдрәсәсендә 1897 елда күчерелгән. 104 бит. Мәрҗани мәчете биргән.

138-Г. (26) Аллаһияр суфый. Мәсләхел-мөттәкыйп. Шәмсетдин бине Гаисә мәдрәсәсендә күчерелгән 255 бит. Түнтәрдән Мөбарәкшин Равил тапшырган.

150-Г. Шигъри эчтәлекле әсәр. 64 бит. Ибраһим бине Хәлим. 18 гасыр. Түнтәрдән Закирова Гөлнур тапшырган.

188-Г. Дини эчтәлектәге китаплар. 54 бит Түнтәрдән Юсупов Тәлгать тапшырган.

296-Г. Гарәп теле грамматикасы 89 бит. Түнтәрдән Юсупов Тәлгать тапшырган.

326-Г. (268) Шәрхе Габдулла мөтәме. 11 бит. Түнтәрдән Мифтахова Бибинур тапшырган.

Мәгълүматларны алырга булышты: Һадиев Ирек Габделхәй улы, Татарстан Милли китапханәсе директоры урынбасары. тел 38-73-83.

Балтач авылара үзәк китапханәсе

Мөнәҗәтле татар моңы

Өлкән яшьтәге китап укучылар белән          

мөнәҗәт уку кичәсе (эчтәлеге)

Түнтәр авыл китапханәсе мөдире Гөлнур Закирова 2017 елның 8 апреледә үткәрде.

Максат: Мөнәҗәтләрнең бай тематикасын иңләп, киңрәк аңлау.

Алып баручы: Әссәләәмү галәйкүм мөселман-кардәшләрем!

Мөнәҗәт – сүзе гарәп теленнән алынган сүз һәм ялгызлыкта үз-үзең белән сөйләшү, Аллаһы Тәгаләгә мөрәҗәгать итү, Аллаһка сыгыну, ярдәм сорап ялвару, серләшеп, ихлас күңелдән эчеңне бушатып, җиңеллек һәм котылу эзләү дигәнне аңлата. Дини рухлы мөнәҗәтләр – мөэмин-мөселманның Аллага юнәлдерелгән лирик монологы, ягъни моң-зарларын яки кылган гөнаһларын ачып салып тәүбә итүе, ярлыкау һәм рәхим – шәфкать соравы. Мөнәҗәтнең асыл мәгънәсе кешенең йөрәк түреннән, иң нечкә кичерешләреннән, кайгы – хәсрәтеннән килә. 

Мөнәҗәтләрнең бай тематикасын иңләп, киңрәк аңлау өчен без бүген бирегә җыйналдык. Һәм бу урында кичәбезне башлап җибәрү өчен сүзебезне авылыбыз имамы Гомәр хаҗи хәзрәткә бирәбез. 

1. Сүз бирелә

Алып баручы: Мөнәҗәтләр – халкыбыз авыз иҗатында мөһим урын алган дини җырлар. Аларга рухи-тәрбияви кыйммәтләр, тирән моң, зур мәгънә салынган. Мөнәҗәтләрне әйтәләр дә, көйлиләр дә, җырлыйлар да. Ничек кенә булса да, бу әсәрләр беркемне дә битараф калдырмый, уйландыра, тәэсирләндерә, күңелләребезне халкыбызның бай мирасы, үткәннәре белән бәйли.

 2. - Сүзебезне Зариф кызы Рашидә абыстайга бирәбез. (Сүз бирелә)

Динебез кайтты
Атам-анам динле иде,

Намаз укып, ураза тотты.

Аллаһы ризалыгын сорап,

Кулларында Коръән булды.

Алар безгә күпне ойрәтте:

Диннең асыл сыйфатларын.

Аллаһы ризалыгын сорап

Үтәргә аның гыйбәдәтләрен.

Без үскәндә дин кысылды

Күңелдә алар сүзе калды.

Киләчәктә дин көчәер,

Күрерсез балалар, диде.

70 елда үскән буынны,

Аллаһыдан ерагайттылар.

Көферлекләр күп булгандыр,

Кичер безне Тәгалаллам.

Аллаһының кодрәте киң,

Юл ачты ул колларына.

Мәчетләр ачыла барды

Динебезне өйрәнергә.

Иман нуры иңде авылга,

Бездә дә мәчет ачылды.

Төзүче ир-егетләргә

Аллаһы рәхмәте булса иде.

Иртән, көндез һәм кичләрен

Азан тавышы яңгырап тора.

Алалһының сүзе безне

Мәчетебезгә чакырып тора.

Шатланып бардык мәчеткә,

Остазлардан сабак алдык.

Намаз укып, коръәнне өйрәнеп

Күңелләрне сафландырдык.

Аллаһы рәхмәте булсын

Безне өйрәткән остазларга.

Мәчетебез һәркөн ачык

Иманлы булыйм дигәннәргә.

Ислам дине белән рухланып,

Йолаларын үтәп яшик.

Бер-беребезне хөрмәт итеп,

Татаулыкта гомер итик.

 Ана сагышы.
 (Әнием мөнәҗәте)

Балам киттең чит җирләргә

Аллаһыма сыгынамын.

Яшь коямын сине сагнып,

Сабыр итми ни кылаем.

Ят җирләрдә ялгызым, дидең,

Тормыш кордың, ямансу идең,

Аллаһы хозурына алса

Догада булыгыз, дидең.

Ни сөйлисең балакаем,

Аллаһыга сыгын, дидем.

Аның рәхмәтенә ирешсәң

Җиңел булыр тормышың, дидем.

Балаң күтәрү авыр барган

Тапканда ярдәм соңа калган.

Баш өянәгең, ачы тулгактан,

Һәр икегез мәрхүм булган.

Гомерең синең кыска булган,

Йорәгем хәсрәт белән тулган.

Сабыең да бергә киткән,

Язмышларың шундый булган.

Олы баламны югалттым,

Хәсрәт утларында янам.

Калган балаларым сау булсын, дип

Бер Аллаһыма ялварам.

Коръән укыйм, зикер әйтәм,

Намаздан соң дога кылам.

Төшләремдә бик еш күрәм

Аллаһы рәхмәте ирешәдер сыман.

Сабыр итим, сабыр итим,

Сабыр итми нихәл итим.

Аллаһы рәхмәтеңнән ташлама

Сабырлык бир Тәгалаллам.

3.- Бу урында сүзебезне килгән кунакларыбызга бирү бик урынлы булыр (Сүз бирелә)

Алып баручы: Мөнәҗәтләр бик күп тематик төркемнәргә бүленәләр. 

- Дини рухлы мөнәҗәтләрдә мөэмин – мөселманның Аллаһка сыгынуы, Мөхәммәд пәйгамбәрне данлау күзәтелә. 

- Мөнәҗәтләрнең тагын бер төре - туган якны сагыну, туган як табигатенә мәдхия җырлау. Туган як, туган авыл. Кем генә сагынмый икән ул туган җирен. Әйе, олыгая барган саен, ул сагыну хисе тагы да көчәя, тирәнәя. Туган авылыңның һәрбер урамы, һәрбер чишмәсе, кешеләре кабат — кабат сагындыра. Туган авыл төрле җирләргә таралган туганнар, дус-ишләр белән очраштыра, түгәрәк табыннар артына җыя. 

- Мөэмин-мөселманның яшәү мәгънәсе турындагы мөнәҗәтләрдә комсызлык, саранлык, хәрәм мал җыю, бозыклык, гайбәт сөйләү кебек сыйфатлар хөкем ителә.

- Шулай ук ялгызлык, яки туган җирдән, якыннарыңнан аерылу сагышы, балаларны югалту кебек темаларга кагылган мөнәҗәтләр күп күләмдә языла. Мондый текстларда ана кайгысы үзенең иң югары ноктасына җитә, баласыннан мәңгелеккә аерылу фаҗигасе күңелләрне өтеп алырлык итеп тасвирлана.

 Мөнәҗәтләр тарихның иң аяусыз һәм гарасатлы дәверләрендә дә, бабаларыбызга узенчәлекле йөзебезне һәм динебезне сакларга, халык буларак исән калырга ярдәм иткән мәдәни мирасыбызның аерылгысыз бер өлеше. Мөнәҗәттә булган бу темаларның барысында да - халык, дин, милли культураның бүгенге һәм киләчәк язмышы өчен борчылу - кайгыру рухы берләштерә.

 Мөнәҗәтләр укуыбызны Аллаһы Тәгалә һәм аның Рәсүле исеме белән бәйле мөнәҗәтләрдән «Бердер Иляһым бәнем» белән башлап җибәрик әле.

4. Сезнең алда Роза Зарипова: 

«Бердер Иляһым бәнем».

Инанам бән Аллага, Алланың барлыгына,

Алланың берлегенә, бердер Иляһым бәнем.

Инанам барлыгына, әвәл –ахыр юк Аңа,

Бетмәк дәхи юук Аңа, бердер Иляһым бәнем.

Бер Иляһым, үзең Сән һәр нәрсәне бар иткән,

Һәркемгә ризык биргән, бердер Иляһым бәнем.

Һәр нәрсәне белерсең, бер нәрсәне күрерсең,

Тавышын ишетерсең, бердер Иляһым бәнем.

Ул Иляһым теректер, Аңа үлмәк һич юктыр,

Көченең чиге юктыр, бердер Иляһым бәнем.

Охшашың да юк Сәнең, сүрәтең дә юк Сәнең,

Углың-кызың юк Сәнең, бердер Иляһым бәнем.

Китаплар күндердең Сән, тугры юл белдердең Сән,

Үзеңә чакырдың Сән, бердер Иляһым бәнем.

Раббым – Алладыр бәнем, динем – Исламдыр бәнем,

Кыйблам – Кәгъбәдер бәнем, бердер Иляһым бәнем.

Ул Мөхәммәд Мостафа – Пәйгамбәремдер бәнем,

Шәфәгатьчемдер бәнем, бердер Иляһым бәнем.

Иляһым сүзе – Коръән, Пәйгамбәремә иңгән,

Безгә ул китап килгән, бердер Иляһым бәнем.

Адәмдер – бәнем атам, Һавадыр – бәнем анам,

Үземдер бән – мөселман, бердер Иляһым бәнем.

Икътикадта мәзһәбем – әһле сөннәттер бәнем,

Гамәлдә имам Әгъзам мәзһәбедер мәзһәбем.

Алып баручы: Мөнәҗәтләрнең искиткеч моңлы көйләре дә, эчтәлеге белән берлектә, җанга үтеп керә, үзәкне өзә. Язучы Галимҗан Ибраһимов әйтүенчә, алар «халкыбызның йөрәгендә булган тойгыларының тудырган җимеше, җанның аһы, зарларыдыр. Татарның асыл табигате - бөек, җаны мәртәбәле, йөрәге бик хәссас булып, икенче яктан, язмышы бик авыр, тарихының соңгы сәхифәләре баштанаяк көенеч вә хәсрәт илә тулыдыр. Язмыштан мөтәәсир булмавы мөмкин булмаган музыкасы да шуның өчен гел җылый, гел моңлана... һәм халык та үзе белмичә үк, тик шундый көйләрне, шундый музыканы гына йөрәгенә алып, гасырлар буена саклап килә.» 

 Хәзер сүз сезгә, мөнәҗәт әйтүче апалар! Рәхим итегез!.

Мөнәҗәт укыйлар: 

5. Әминә апа һәм Фәния апа.

6. Гөлнур Закирова (соль-можор):

 Уян, татар, уйлан, татар!
Уян, татар, уйлан, татар, тарихларыңны ач, актар,

Кем кистерде башларыңны, кем түктерде яшьләреңне?

Синең хәләл малың талап, туй иттеләр дә туйдылар,

Уйнап тәнең-җаның белән, куй иттеләр дә суйдылар.

Уян, татар, уйлан, татар, тарихларыңны ач, актар,

Ирек килде - иркен чаклар,хокукыңны даулар чаклар.

Ничә йөз ел изелдең син, таландың син, өзелдең син.

Таплалдың вә тапландың син, инде шуны сизендең син.

Хак сүз әйтсән, Себер киттең, нахакка күпме интектең,

Илдән илгә син куылдың, йә зинданда гомер иттең.

Ак йөзеңә төкерделәр, малың ашап бетерделәр,

Баш имәсәң, сүз сөйләсәң, кисеп-асып үтерделәр.

Син кем идең, инде аңла, чыктың хәзер якты таңга,

Берлек килде, хөрлек килде, бергәләшеп барыйк алга!

Бабалардан үрнәк алып, күзләрне ак юлга салып,

Омтыл алга, томрыл алга, өмид-кояштан нурланып.

Безгә берлек, ирек – алда, безгә гүзәл тормыш – алда,

Якты көннәр, ямьле төннәр күрсәтсен, и газиз Алла!

Җаның – атаң Чыңгыз җаны, каның – татар-төрек каны,

Шуны уйлап, билең турайт, күтәр милләтең данын!

Ата-бабаң хакын сора, хакың бөек, шуны уйла,

Билең багла изге эшкә, кул кушырып кына торма!

 Уян, татар, уйлан, татар!

8. Хәмидә Салихҗанова:
Җомга көннең әҗерләре.
Илаһыбыз насыйп әйлә 

 бу җомга көн әҗерләрен;

Җомга көн «Бисмиллаһ» әйтеп 

 салаватлар әзерләгез.

Бу дөньялар мәңге түгел,

 беркемнәр үлми калмас;

Бу җомганың әҗерләрен алган бәндә 

 мәхрүм булмас.

Җомга көн тәһарәт алып, 

 «Бисмиллаһ» дип җирләргә бас;

Кылган шушы изге эшләр 

 синең өчен һич югалмас.

Ул җомга көн эчләрендә

 дога кылу вакыты бар;

Әгәр аңа тугры килсә, 

 җәннәт күрер көннәрең бар.

Моны язмыйм матурлыкка – 

 дусларыма вәгазь өчен,

Җомга көн саваплар эшләп 

 җәннәтләргә керсен өчен.

Әй, дусларым, бик күп яздым, 

 аңлаганга шушы җитәр,

Җомга көннең кем зурласа – 

 җәннәтләргә туры китәр.

9. Равилә Шакирҗанова мөнәҗәт укый.
Алып баручы: Без хәзер сезнең белән әз генә ял итеп, башларыбызны эшләтеп дини викторина уйнап алырбыз. Сүзебезне мөгаллимәбез һәм хаҗиябез Тәскирә апага бирәбез:

 10. Дини викторина.
1. Беренче һәм соңгы Пәйгамбәрләр исеме?

 (Адәм с. г. в. – Мөхәммәт с. г. в.)

2. Коръәндә ничә Пәйгамбәрнең исеме искә алына?

 (25 пәйгамбәр-Адәм, Идрис, Нух, Һуд, Салих, Ибраһим, Луд,  Шугаиб, Исмәгыйл, Исхак, Гайсә, Якуб,Йосыф, Зөлкидил, 

 Муса, Харуп, Дауш, Сөләйман, Ильяс, Әльясәг, юныс. Зәкәрия, 

 Яхъя, Мөхәммәд.)

3. Исламның биш баганасы?

 (Иман китерү, Намаз, Ураза, Зәкат, Хаҗ)

4. Аллаһ илчесе дип кемне әйтәләр?

 (Соңгы пәйгамбәребез Мөхәммәт Мостафа с. г. В.)

5. Мөхәммәт кайсы елда туган, ничә ел яшәгән?

 ( 570(571) Рәбигул-әүвәл аеның 11 төнендә дүшәмбе көн, 63 ел  яшәгән һәм 633 елда вафат, туган һәм вафат бер көндә,)

6. Әти-әнисе һәм сөт анасы?

 (Габдуллаһ – Әминә, Хәлимә)

7. Мөселманның төп изге китабы?

 (Коръән)

8. Коръән пәйгамбәребезгә ни рәвешле иңдерелде?

 (Коръән пәйгамбәребезгә күктән Җәбраил фәрештә аркылы 23 ел буе иңдерелде.)

9. Ислам динен беренче кабул итүчеләр?

 (Хатын-кыз – Хәдичә, бала – Гали, ир-ат Әбү Бәкер.)

10. Коръәндә һәммәсе ничә сүрә?

 ( 114 сүрә)

11. Иң озын һәм иң кыска сүрә?

 ( озын сүрә Бәкарә, 286 аять, кыска сүрә Кәүсәр сүрәсе, 3 аять.)

12. Бәкарә сүрәсенең ахыргы аятләре, 285-286 кайчан иңгән?

 (Миграҗ кичәсендә (күккә ашу)

13. Беренче азан әйтүче?

 (Билал)

14. Биш вакыт намаз кайчан фарыз ителгән?

 (Пәйгамбәрлекнең 10 елында)

15. Намаз төрләре?

 (фарыз, сөннәт, нәфел)

16. Кайсы сүрә коръәннең йөрәге?

 (Йәсин, 83 аять)

17. Намазның ачкычы нәрсә?

 (Тәхарәт)

18. Хаҗ кайсы айда үтәлә?

 (Зул- Хиҗҗә)

19. Һәр эшнең башында нинди сүз тора?

 (Бисмилләһ)

20. Ничә яштән намаз укый башларга?

 (Балаларга 7 яшьтән өйрәтә башларга, 10 яшьтән мәҗбүр 

 итәргә кирәк.)

21. Исламда ничә мәзхәт һәм ниндиләр?

 (4 мәзхәт – Әбү-Хәнифә, Шафигый, Мәлики, Хәнҗәлий)

22. Татар халкының бабалары кайсы елда һәм кайда исламны кабул иткәннәр?

 (922 елда, май аенда, Болгар шәһәрендә)

23. Кем ул Кол Шәриф?

 (16 гасыр урталарында Казанда баш имам була. 1552 елда Казанны саклаганда һәләк була.)

24. Кешегә кыямәт көнендә иң беренче биреләчәк сорау?

 (Намаз укыдыңмы?)

25. Намазны җыелып укый торган урын?

 (Мәчет )

Алып баручы: Без хәзер сезнең белән кичәбезне дәвам итәбез. 

11. Шәфигуллина Сания:
 Сәхәр торып гамәл кылыйк!
Сәхәр торып намаз кыйлсак,

Җиңел кылыр сөалеңне.

Сәхәр торып тәһәрәт ал,

Укы сәхәр намазыңны.

Изге сәхәр, ямьле сәхәр,

Айнурлары дөнья тулы.

Кычкыра гөрләп әтәчләр,

Уяныгыз, Аллаһ колы.

Салаватны күп әйтсәгез,

Сәхәрләргә гел торсагыз.

Тәмугъ утларын күрмәссез, 

Рузаларны тотсагыз.

Фәрештәләр уятырлар, 

Сәхәрләргә торыгыз, дип,

Үлгәч каршы алыр алар

Оҗмахларда урыныгыз, дип.

Сәхәр торып аяк бассак,

Адымнары саен савап.

Сәхәр торып намаз кыйлсак,

Җиңел булыр безгә җавап.

Салаватны күп әйтәек,

Сәхәр чәйләре эчкәндә.

Фәрештәләр каршы алыр

Сират күперен кичкәндә.

Яшьлек белән белә алмадым

Гамәлләрнең кадерләрен;

Сәхәр торып намаз укы-

Нурлы булыр каберләрең

Сәхәр торып намаз укысаң,

Фәрештәләр рәхмәт әйтер;

Сәхәр торып намаз укысан,

Әрвахларың сөенеп ятыр.

Сәхәр вакыты мөбәрәктер,

Оҗмах юлына якындыр.

Әгәр теләсәң оҗмахны

Вакытында сәхәргә тор.

Сәхәр вакытлары хозур,

Аның саваплары бик зур;

Сызылып таңнар аткан чакта

Һаваларга тулыдыр нур.

Сәхәр торгач йокым килми,

Уразаның хөрмәтенә;

Шөкер итик без туганнар,

Бер Аллаһның рәхмәтенә.

Безгә гарше күләгәсе

Насыйп булса ярар иде;

Кәүсәр чишмәсенең суын

 Эчеп йөрсәк ярар иде.

12. Роза Ильясова:
 Сабыр бирсен үзе Аллаһ!

Атамның бер гөле идем, анамның былбылы идем,

Бу хәсрәткә газиз булдым, сабыр бирсен үзе аллаһ!

Эчемә кайгылар тулды, йөземнең нурлары сулды,

 Йөрәккә кайгылар сауды, сабыр бирсен үзе аллаһ!

Үләр идем, үләр хәл юк, бу дәрдемә түзәр хәл юк,

Нә булырын белер хәл юк, сабыр бирсен үзе аллаһ!

Сабырлыкның савапларын китаплардан караганнар,

Сабыр иткән кешеләрне шәһидләр дип санаганнар.

И, туганнар, беләмсездер, сабырлык кемнәрдән калган,

Пәйгамбәрләр сабыр иткән, сабыр итеп әҗер алган.

Ерак димә гомереңне, якын дип бел үлемеңне,

Сәхәрләрдә зикер әйтеп, чыныктыргыл күңелеңне!

Хәсрәт хәсрәткә охшамый, хәсрәт урыны бушамый,

Һәркемдә дә бер хәсрәт, минем хәсрәткә охшамый.

Сабыр итмәк кирәк безгә, безнең күк бәндәләр түзә,

Алай да бит йөрәк үзгә, сабырлык бир, Тәгалалла!

Сабыр итик, сабыр итик, сабыр коллар сабыр итә,

Сабыр кол сират күперен искән җилләр кебек үтә.

Сабыр итик, сабыр итик, сабыр юлдан шайтан качар,

Сабыр кол җәннәт ишеген үз куллары белән ачар.

Мөнәҗәтләр яза-яза каләм тоткан кулым тала,

Күземнән канлы яшь ага, сабырлык бир, Тәгалалла!

Мөнәҗәтләрем һич бетмәс, кәгазь белән кара җитмәс,

Йөрәгемнән кайгы китмәс, рәхимең кыл, Рәсүлулла!

Мөнәҗәтем сезгә булсын, дус-ишләрем дога кылсын,

Догалары кабул булсын, рәхимең кыл, Рәсүлулла»

13. Гөлинә сүз ала
14. Рүзилә Салихҗанова сүз ала.
15. Тәскирә апа: 

«Тормыш авыр, дибез». (Г. Шәрипова сүз.) 

Тормыш авыр, диеп зарланабыз,

Кем күргән соң мондый тормышны?

Тәмле ашый, матур киенәбез,

Шушы әллә начар тормышмы?

Өйләребез җылы, газ ягабыз,

Уты-суы кергшн, ни кирәк?

Автобусны хәтта туктаттылар,

Машинасыз кеше бик сирәк.

Кер юмыйбыз, автоматка гына,

Тапшырдык без шушы эшне дә,

Мулҗтиварка, микровалновкалар, 

Эшләп тора һәрбер кешедә.

Алтын-көмеш, затлы туннар өстә,

Ә үзебез һаман туймыйбыз

Дөньялары бигрәк авыр диеп,

Бер Ходайдан ярдәм сорыйбыз.

Ялгышабыз, тормыш бик тә әйбәт,

Начарландык хәзер үзебез.

Булганына без канәгать түгел,

Гел яхшыда гына күзебез.

Шөкер итик әйдә булганына

Мал артыннан кумыйк, тын алыйк.

Элек кеше ничек эшләгән дип,

Бераз гына әйдә уйланыйк.

Канәгать һәм рәхәт яшәделәр, 

Дус һәм тату иде кешеләр.

Булганына шөкер итә белеп,

Тыныч кына дөнья көттеләр.

Мичкә яктык көнгә ничә тапкыр,

Авыр диеп, сыкрап дәшмәдек.

Бер киемне кидек ничә еллар,

Зарланмадык, җырлап яшәдек.

Өй тутырып үсте бала-чага,

Сагынмыйбыз шуны кайсыбыз.

Арттырмыймын әле хәерче, дип,

Хәзер инде бала тапмыйбыз.

Машыйна да кирәкмәде элек,

Җәяәү йөрде халык, үлмәде.

Бүгенгедәй яхшы тормышны ул,

Хәтта төшендә дә күрмәде.

Тормыш авыр, дибез, зарланабыз,

Зарланырга бармы сәбәбе?

Бар да җитә, хәтта артып китә,

Туктагачтын гомер сәгате...

Иске дусларыма
Гомер уза... сирәк күрешәбез.

Еллар санын кушып елларга...

Кемнәр исән. Кемнәр инде «киткән»...

Вакыт та юк туктап уйларга.

Һаман ашыгабыз. Йөгерәбез...

Белми ни артыннан куганны.

Нидер җитми һаман, нидер кирәк...-

Кадерлибез микән булганны?!

Өлешләргә тигән көмешләрне

Без туганчы бүлеп куйганнар:

Гаилә, балалар, әти-әни,

Хезмәттәшләр, дуслар, туганнар...

Өйләребез җылы. Табыннар мул.

Тыныч илдә гомер кичәбез...

Көмеш кенә җитеп бетми, кайчак

Алтыннарны өмет итәбез. 

Гомер заялыгын уйладым да,

Куйдым бүген кинәт сискәнеп.

Кудык, кудык.. дөнья артларыннан,

Тик барыбер куып җитмәдек,

«Өлгерербез...» диеп йөри-йөри,

Килеп җиткәнбез бит алтмышка!

Күп өлеше инде артта калган,

Алда булачагы, һай, кыска!

Һәрбер көнгә күзне ачкан саен, 

Алга диеп, артка барабыз...

Баш эшләгән, аяк йөргән чакта

Бер-беребезне күрми калабыз.

Безнең дуслык, юкса, айлар түгел,

Дистә еллар белән сыналган...

Уйлар уртак, шатлыклар да  уртак,

Акыл-фигыль уртак булалган!

Һәр көн саен күрешеп тормасак та,

Күп булса да таныш-белешләр,

Өстәлә торса да яңа дуслар, -

Булалмас шул сезнең кебекләр!

Якты йолдыз кебек балкытасыз

Сүрәнләнгән күңел күгемне...

Шул дусларның кадерен белеп кенә

Яшик әле калган гомерне!

 Ш. Җиһангирова .10.03.17 

16. Хәзер инде сүзебезне авылыбызның тарихчысы һәм аксакалы Рәфхәт абый Зариповка бирәбез.

 Алып баручы: Кичәбезне шушы мөнәҗәт сүзләре белән төгәлләү дә бик урынлы булыр. 

Бу мәҗлеснең кадерен белик, Ходайга күп зикер кылыйк,

Дин Исламда булган өчен шатланышып шөкер кылыйк!

Утырмыйк буш фикер белән, утыраек зикер белән,

Хуш нигъмәтләр хәзерләнгән, җыяек без шөкер белән.

Хөдай безгә нәрсә кушкан, без тотаек әмерләрен,

Бу мәҗлесләр бик хөрмәтле, бик беләек кадерләрен.

Рәсүлнең сөненәтен тотыйк, Ходабызның колы булыйк,

Бу мәҗлес ясаучыларга, кул күтәреп дога кылыйк!

Адәм баласының бәгыреннән, күңел түреннән сызылып чыккан мөнәҗәтләрне тыңлаган саен, уй-фикерләребез чистара, күңелләребез сафлана. Кичәбездә яңгыраган мөнәҗәтләребез дә катнашучыларның күңелләренә барып ирешкәндер дип ышанасы килә.

Аллаһы Раббыбыз эшләребезгә ярдәм, күңелләребезгә канат, җаннарыбызга дәрман, холкыбызга сабырлыклар бирсен. Күңел түрләребезгә, өйләребезгә, гаиләләребезгә, Ватаныбызга муллык вә сәгадәтъ, тынычлыклар насыйп әйләсен. Очрашуларыбыз мөбәрәк булсын! Әәмиин.

Кулланылган әдәбият:

К. Хөснуллин. Мөнәҗәтләр һәм бәетләр.- Казан: «Раннур» нәшр., 2001.

Хуш киләсең, Рамазан! Методик кулланма. – Казан: РИЦ «Школа», 2000,- 56 б.  Катнашты: 35 кеше.

Икенче бүлек

ЧЫГАНАКЛАР һәм аларга кайбер аңлатмалар
Әлеге китапның беренче бүлегендәге язмаларда да чыганаклар шактый киң файдаланылды. Бү бүлектә кайбер чыганаклар тулырак форматта бирелә һәм аларга аңлатмалар да теркәлә

«Түнтәр шәҗәрәсе»

(Түнтәрнең иң борынгы шәҗәрәсе Санкт-Петербургта саклана. Ул М.Әхмәтҗановның «Татар шәҗәрәләре» китабында, Казан, Татарстан китап нәшрияты, 1995 ел, 109-111 битләр, «Янгол шәҗәрәсе» дип бирелгән. Әлеге авторның «Татар шәҗәрәләре», 1 нче томында, Казан, Татарстан китап нәшрияты, 2012 ел, әлеге шәҗәрә «Түнтәр шәҗәрәсе» дип бирелгән. Шәҗәрә Уфада яшәгән Түнтәрнең күренекле сәүдәгәре Габделлатыйф Хәкимов үтенече һәм ул Түнтәрдән алып килгән мәгълүматлар буенча Риза Фәхретдин тарафыннан язылган һәм С-Петербургтагы Көнчыгышны өйрәнү институты мирасханәсендә саклана: 131 нче фонд, 1 нче тасфирлама, 50 нче эш берәмлеге, 21-а — 21-б битләр. Аның янә бер күчермәсе шул ук фондның Көнчыгыш телләре институты архивында Р. Фәхретдин мирасы булып саклана. Әлеге шәҗәрәнең башлангыч чоры 1600 елларга туры килә һәм соңгы буыннары Мәскәүдәге Россия Борынгы Актлар Мирасханәсендә (РГДА) һәм Киров (Вятка) өлкә архивында саклана торган «Ревизские сказки» язмалары (1762-64, 1795, 1811, 1834, 1850, 1858 еллар) белән тулаем чагыша. – Р.З). 

«Малмыж өйәзендә Янгол исемле авылдан. Янгол исемле бабаның алты углы Түнтәр авылын төзегәннәр. Шул алты кешенең берсе Үкәче исемендәдер. Бу урында Үкәче тармаклары күрсәтеленәдер:

Үкәченең балалары монлар:

Котлы, Колми, Йөрмәк.

Котлының угыллары: Мөхәммәдәмин, Ибраһим, Мортаза, Вәлит, Исмәгыйль (Исмәгыйль — минем алтынчы бабай була. – Р.З.)

Колми угыллары — Теләк белән Габсәлам. (Габсәлам — әнием ягыннан минем бишенче бабай. Р.З.)

Йөрмәк угылы Үтәгән.

Өченче дәрәҗәдәге Теләк бине Колми угылы Рәхмәтулла.

Габсәлам бине Колми балалары монлар: Габделкәрим, Габдерәхим, Габделваһап, Габделҗәлил, Габделхәмит.

Үтәгән бине Йөрмәк угыллары: Габдерәшид, Хәмид.

Дүртенче дәрәҗәдәге Рәхмәтулла бине Теләк углы Насыйр.

Габдерәхим бине Габсәлам угыллары: Габделвахит, Төхфәтулла.

Габделҗәлил бине Габсәлам углы Габделхак.

Габделхәмит бине Габсәлам углы Насрый.

Хәмит бине Үтәгән угыллары: Сабит, Габделгаффар, Габделфәттах.

Бишенче дәрәҗәдәге Насыйр бине Рәхмәтулла угыллары: Габделлатыйф, Ваһап, Вәли.

Шәриф бине Габдерәхим угыллары: Әхсән, Җамалетдин.

Габделвахит бине Габделваһап балалары: Хәсән, Шәрәфи, Хөсәен, Төхфәтулла бине Габделваһап балалары: Фәтхулла, Сөләйман.

Габделхак (бу урында кемдер тарафыннан күчергәндә хата киткән: бу исем бары тик Габделхаликъ кына була ала. Рәфхәт Зарипов искәрмәсе. Габделхаликъның кабер ташы Түнтәр зиратында исән.) бине Габделҗәлил 104 йәшендә Түнтәрдә вафат булды, углы Габделхәким иде. Насрый бине Габделхәмит балалары: Габделҗаббар, Габделгаффар, Габсаттар.

Алтынчы дәрәҗәдәге Габделлатыйф бине Насыйр углы Габделгани.

Ваһап бине Насыйр балалары: Әхмәтҗан, Муса.

Вәли бине Насыйр углы Кәрим.

Фәтхулла бине Төхфәтулла угыллары: Гайнетдин, Фәхреддин.

Сөләйман бине Төхфәтулла балалары: Мөхәммәдҗан, Әхмәтҗан, Әхмәтвәли, Муса.

Габделхәким бине Габделхаликъ балалары монлар: Гарифә, Латыйфа, Фатыйма, Хәнифә, Хәдичә, Гафифә, Бану, Габделлатыйф (Уфа шәһәрендәге Габделлатыйф хаҗи)».

Шушы урында шәҗәрә тәмамлана. Марсель Әхмәтҗанов китабында болай дип дәвам итә:

«Искәрмәләр: Шәҗәрә Татарстан республикасы Балтач районы Янгол авылын нигезләгән Янгол баба нәселенә нисбәтле. Текст Ризаэддин бине Фәхреддиннең С.-Петербургтагы Көнчыгышны өйрәнү институты мирасханәсендә саклана (131 нче фонд, 1 нче тасфирлама, 50 нче эш берәмлеге, 21-а — 21-б битләр). Аның янә бер күчермәсе шул ук фондта 25 нче эш берәмлеге булып саклана.

Урмат шәҗәрәсенә искәрмәдә күрсәтелгәнчә Янгол шәҗәрәсенең Урмат нәселе белән исемнәрдә уртак-охшашлык күренешләре бар».

Хәзер китапның «Урмат нәселе шәҗәрәсе» дигән өлештән өзек китерик:

«I буын — Урмат, II буын — Әҗмәт, III буын — Солтанай, IV буын — Арыслан, V буын — Яңгырчы, VI буын — Укачы, VII буын — Котлы, VIII буын — Вәлит, IX буын — Җәмәкәй, X буын — Мәмәтәй, XI Мәкәй, XII буын — Рәфикъ. Рәфикъ 1136/1722 елда Курса-Почмак авылында яшәгән. Мортаза хафиз Котлыгыш әс-Симети шәкертләреннән булып, соңыннан Курса-Почмак авылында имам вә мөдәррис булган.  XIII буын — Ислам, XIV буын — Габделгазиз, XV буын — Габдрахман, XVI буын — Габдессәлам 1194/1780 елда Ташкичү авылында имам вә мөдәррис булып, шунда 1236/1824 елда вафат. XVII буын — Насретдин, XVIII буын — Мөхәммәд, XIX буын — Хафизетдин, XX буын — Алтаяр Җәгъфәр (1903 елда Кашгарда вафат)..».

Шәҗәрә ахырындагы М. Әхмәтҗановның искәрмәсендә мондый юллар бар: «Урмат шәҗәрәсенең борынгы өлеше бик буталчык һәм ышынычлы түгел. Бу шәҗәрә тексты ике нәселнең бабаларын механик юл белән кушып ясалганга охшый. Ник дигәндә, андагы 6-8 буын бабаларының исемнәре Балтач төбәгендә Үкәче шәҗәрәсенә бик туры килә. Шуңа күрә табигыйлек бозыла».

Мөхәммәднәҗип хәзрәтнең язмалары:

«Түнтәр авылы»

Түнтәр авылы иске (бик борынгы) авыллардан булмаганга,  бәлки Казан, Болгар мәмләкәтләренә руслар истиля кылганнан соң корылганга, ханнар заманыннан калган һәм башка тарихи мөһим әсәрләр булганлыгы беленми. Һәм мәкъбәрәсендә (зиратында) ташлар да куелмаганга бу авылда нинди кешеләр килеп киткәненнән, нинди телгә алырлык әсәрләре калганлыктан да тарихка язардай мәгълүмат юк. Шулай да ишетелгән мәгълүматны әдәбиятен тикшерми язарга уйладым. Авылыбызның тарихы булган кадәрлесе бөтен чыксын дидем.

Бу авылда шактый ук гыйбрәтле хәлләр, яхшы, яманга мисал тотарлык хадисәләр (вакыйгалар, хәлләр) булганлыктан беркадәрлесен язуны кирәксендем. Максатым: авылның тарихи хәлләрен булганынча күрсәтеп, барынча гыйбрәтле кыйсса кылу булды.

Мөхәммәднәҗип Түнтәри.

Авылның барлыкка килүе һәм табигате

Түнтәр авылы Татарстанда, Казаннан 100 чакрым артыграк шимальдә (төньякта) зур гына һәм атаклы авыл. Шәҗәрәсендә язылуынча, бу авылның беренче бабалары Янгол угыллары Яңгырчы, Кошай, Кошанбай, Күркә һәм Үкчи исемнәрендә алты туган1 (алтынчысы язылмаган) Түнтәрдән ун чакрым шәрыкьта мәшһүр Себер юлы өстендәге Яңгул иле авылыннан бу урынга күчеп килеп урнашканнар. Ул вакытларда бу урыннар кара урман булып, үзләренә җитәрлек урынны агачлардан әрчеп, өй-каралтылар ясап, биш-алты йортлы кечкенә авыл төзегәннәр. Төзелүенә өч йөз илле еллар булырга кирәк2. Авылның шәҗәрәсе соңгы вакыткача Хәсәнетдин Фәтхулла угылында сакланып килгәндә кемдер берәү карарга дип алып, шуның кулында шәҗәрә заигъ (юк) булган. Бу шәҗәрәдә мәзкүр (югарыдагы) алты бабадан үрчегән нәселләр соң елларгача языла килгәнгә нәсәб (нәсел-ыру) саклауда бердәнбер васитә (арадашчы) булган бу шәҗәрәнең югалуы авыл өчен зур заигаттән буладыр. Инде алты бабадан үрчегән нәселләр бүгендә мең душка җиткән.

Түнтәр авылы шул рәвешле урман эчендә корылып, як-ягы кап-кара урман булган. Бу авылның Түнтәр диеп исемләнүендә ике төрле риваять бар. Берсе, ул заманнарда бу тирәдә электән урнашкан ар авыллары татарларның үз араларына килүләрен теләмәгәнгә, куып җибәрергә уйлап, сукалаган җирләрен кирегә аударып боларда янәдән уңайга түнтәргәндә бер-берсенә «түнтәрегез, түнтәрешегез» диеп әйтешеп, шуннан Түнтәр исеме булып калган дип сөйлиләр. Икенче риваять: болар башлап күчеп килгәндә авылның хәзерге урыннарыннан ике чакрым түбәндәге урынга урнашканнар. Бу урындагы бүген дә сәламәт ике чыршы агачы шул заманнан калган диеп әйтерләр. Бу урын хәзерге урынга караганда зур авыл урнашырга яраклырак. Монда урнашканда югары ягында авыл булыр диеп уйламаганнар. Судан агып килгән чүпрәк шикелле нәрсәләрне күргәч, югарыда авыл булуын аңлап, югары таба эзләп барып, Көтәш дигән ар авылы күргәч, арлардан агып килгән судан нәфрәтләп, бу таулардан бер чакрым югары урынга күчкәннәр. Арлар үзләреннән югарыга татарлар урнашуын теләмәгәнгә, боларга комачаулык итеп, сукалаган җир кисәкләрен кирегә аударып, болар янәдән уңайга түнтәреп бер-берсенә түнтәрергә әйтешеп, шуннан Түнтәр исеме булып калган диләр. Авыздан сөйләнеп килгән бу сүзләр дәлил булып җитмәсә дә, шулай булуын гакыл ерак күрми.

Авылның урыны таулык, елгалык булып зур һәм болын да булмаганга зур авылга яраклы түгел. Моннан утыз-кырык еллар элек Түнтәр тирәсе таулары, су буйлары һәм кырларда төрле агачлык булып, төрле җимешле агачлар, сирәк алма агачлары да булганга манзарасы гүзәл, кырларында, тау, су буйларында хуш исләр аңкытып торганга, һавасы яхшы, сәламәтлеккә файдалы, күңелгә шатлык бирә иде. Инде бүген дә тауларында, кырларында агачтан әсәр калмаганга соңгы буыннар бу җирләрнең агачлык булганына да ышанмыйлар. Тау битләре коп-коры калганга ашалып, ярлар ишелеп, коры елга, чокыр-чакырлар күбәеп, һаман җирләр туза барганга ертык кием шикелле эч пошыргыч манзарага әверелгән. Бу урыннарның тиз арада агачларыннан ялангач калуы, саксызлыктан, киләчәкне кайгыртмаудан икәнлеге билгеле. Игенлек кылырга әрчегән агачларны өеп, ут төртеп яндырып, шуннан башка агачларга да кабып, шуның белән урманны яндырып бетергәннәр. Бу начар эшнең соңгы заманда мин дә күрдем. Җәйлектә урман янып, тирә-якны төтен басып, баш авыртып йөри торган идек. Бу эшне башлап эшләүчеләр берничә кеше булып, күпчелеге сәйерче (күзәтүче) булып торганнар. 

Соңы гаять зарарлы булган бу эштән бер-берсен тыешмаган мәсьүлият (җаваплылык) барысының өстенә төшәчәге билгеле. Бу әрәм итүнең җәзасы бүген дә балалары татып, утын-агачларны утыз чакрымнарга барып алып, эшләп, кисеп, китереп, газап чигүләр, урманнарның яртысы гына сакланып килгән булса да агач, утынга читкә баруга хаҗәт төшмәс иде. Түнтәр тирәсендәге авылларның саклау урманнары булганга аз-азлап кисеп, яшьләрен үстерә барып, файдаланып торырлар иде. Янә урман үстерүгә өмет булмаса да, авыл тирәсендәге коры тауларны җимешлек кылганда, файдалы эш булып, авыл тирәсенә ямь керер иде. Мондый иҗтимагый эшкә гадәтләнмәгәнгә, җәмгыятькә файдалы эшне кайгыртучы хәзергәчә юк диярлек3.

Түнтәрнең берсе авыл эченнән, берсе читтәрәк агып, авылның түбән башында кушылган ике инеш суы бар. Бу су чишмәләрдән килгәнгә, чишмәләр елдан-ел корый барганга, агым су бөтенләй бетү ерак күренми. Чишмәләр бетә баруы агачлар беткәнлектән икәнлеге мәгълүм. Агачлар булганда чишмәләр күп инешләр дә яхшы ук зур иде. Авыл тирәсендә һәм эчендә унлап чишмә бар иде. Авыл эчендә бүген дә ике чишмәнең сулары барлы-юклы. Беренче хаҗәт булган су мәсьәләсен кайгыртып, чарасына керешеп, чишмәлекләрне тазартып, тирәсенә тиз үсә торган тал агачлары утыртканнан соң янә артуына өмет юк түгел. Ләкин бая әйткәнчә, иҗтимагый эшкә гадәтләнмәгәнгә һәм әфкяре гаммә (җәмәгать фикере) бик түбән булганга, башлап бу эшкә керешүче халык арасында күренми. Бер эшкә керешүдән элек файдасын белергә кирәк4. Файдасын аңлап, теләсә керешелү зарури була. Иң мөшкеле дә файданы аңлап, аңлату. Элекке елларда хөкүмәт тарафыннан ткацкий мастерской ачылып, киемлекләр, сәрнинкәләр, ашъяулык җәймә вә башка һәр төрле тукыма эшләренә өйрәәтергә егерме станок куелган иде. Иң кирәкле бу һөнәрне шатланып өйрәнергә бер-ике кыз табылмыйча, мастерской башка авылга күчеп китте. Халкыбызның аңсызлыгына көенеп, заманча тормыш эшләренә әһәмият бирмәүләренә эч пошып, бу сүзләр дә хатирәсез язылды. 

Авылда һөнәрчелек

Түнтәр халкы игенче булып, иген эшенә тырышалар. Иген белән көн күреп киләләр. Хөкүмәт тә бу эшнең яхшыруына ярдәм кыла. Иген эшләре заманга, фәнгә муафикъ (тиң килгән, яраклы) эшләренә башланса, бик күп файдалы булачагы хәзердән үк күренеп тора. Игенлекнең бераз өлешенә үлән орлыгы да игә башласалар, печән хаҗәте дә җитәрлек җитешәчәк5. Әлегә печәнне читтән алып киләләр. Авыл янында печәнлек, болынлык булмаганга, печәнлекне ун чакрымлык ераклыкта Шушма буе дигән болынлыктан сатып алып, эшләп алып кайталар. Шушма – зур гына су. Шушмабашы дигән мөселман авылы яныннан чыгып, Малмыж янында Вяткага коя. Бу ике арада Шеншеңәр, Ор, Смәел, Борнак иле, Яңгул иле, өч Салавыч, Кариле, Норма, Түбән Сасна, Карадуган, Таузар, Түбән Кенә, Түбән Шубан һәм Хәсәншәех исемләрендәге мөселман авыллары шушы су буенда. Бу су Карадуганның түбән ягында Малмыжгача мәшһүр Себер юлы буйлап агадыр. Түнтәр ягында урман, печәнлек булмаганга, агач һәм печәнгә кытлык диярлек. Авылның 25 чакрымда саклаулы урманнары булса да, бу хаҗәтләрне капларлык түгел. Инде бу урманга авылдан утызлап гаилә күчәргә булганга, бу урман аларныкы булды. Моннан ике ел элек тә авылдан ун чакрымдагы кырларына егерме бишләп йорт күчеп урнашып, Чулпан исемле кечкенә авыл төзелде6. Авылның көтүләре йөрерлек бер генә басу булганга, мал-туар күплектән барысына да җитәрлек чүп (үлән – Н.Т.) булмаганга, малны-җәен кышын өйдә туйдырырга туры килеп, башка бер чара табылмаганда мал асрау кыенлаша бара.

Авылның бер як тавындагы калдык вак чыршы, артыш агачларын саклауны җәмәгатькә әйтеп, сакчы куйдырып, бүген дә шактый агачлык булып астындагы мүк, гөмбә һәм артыш җиләге шикелле үсемлекләрдән файдаланалар. Артыш җиләген кайнатып бал сымак тәмле генә каертма ясыйлар. Моны артыш балы «тираяк» дип әйтеп, шифалы дип сөйлиләр7.

Элек заманда авылда Путаш8 (бу сүз поташ, ягъни күн эшкәртүче химик матдә исеме булырга мөмкин. — Р.З.) күн кярханәләре (заводлары) булган. Соңга таба башкорт арасына йорт кәсепләүчеләр күбәеп, беразы шунда урнашып, Урал өязендә тимерче булып һәм башка авылларга да урнашып көн кичергәннәр. Бүген дә эшләре бар диеп ишетелә. Путаш, күн заводлары бетеп, башкортка йөрү дә күптән тукталып, күн заводлары Түнтәр янында Көтәш дигән ар авылына күчеп, өч-дүрт күн заводы яхшы ук зур эш башкарып, төрле күннәр эшләп, күбрәген Казанга илтеп сатып йөриләр иде. Үткән елларда бу заводлар ябылдылар. Күн заводларын янәдән Түнтәргә кайтарып артель булып эшләгәндә файдалы булыр иде. Ләкин моны уйлаган кеше беленми.

Соңгы елларда Түнтәр халкы күбрәк тегүчелек белән кәсепләнәләр. Читек-кәвеш, кәлүш, итек, шиблит, ботинка, чүәк һәм сандал шикелле төрле аяк киемнәрен эшләп, базарларга йөреп саталар. Авылда сиксәнләп тегүче бар диләр. Авыл кешеләреннән өч тимерче дә бар. Боларның бабалары Әхмәтшаһны Түнтәрнең бишенче мулласы Гали хәзрәт димләп тимерче иткән. Агай-энесе башта каршы торып, «ул нинди эш, урыс кына тимерче була», диеп кире сөйләсәләр дә, Гали хәзрәт: «Тимерчелек бик яхшы кул кәсебе, пәйгамбәрләрдән калган һөнәр, агай-энең сүзенә карама», – диеп, үгетләп күндергән. Моның угылы Мөхәммәдшаһ оста тимерче булып үзлегеннән өйрәнеп сәгать һәм төрле машиналар төзәтүче эшен яхшы эшләүче вә җайлы, тугры кеше иде. Мөхәммәдшаһның Гариф9, Нәфигъ һәм Гали исемле өч угылы – өчесе дә тимерче булсалар да, осталыклары аталары дәрәҗәсендә түгел диләр. Авылда көмешче, сәгатьче, пыялачы, камытчы, столяр һәм балта осталары шикелле һөнәр ияләре дә бар. Элек заманда Таһир батыр10 дигән бер кеше бар иде. Бу кешенең батырлык исеме чыгуына шул заманда мәшһүр Дәүли батыр дигән кешене көрәштә егып батыр исемен алган. Дәүли гаять тә көчле булып, тигез җирдә җитмеш потны тартып йөргәнен сөйлиләр. Моны көрәштә беркем дә ега алмаган диләр. Шул кадәр көчле булса да, сәләте булмаган. Безнең Таһир батыр бик сәләтле булганга, шуның аркасында Дәүлине еккан. Дәүли янәдән бер кат көрәшергә теләсә дә, имгәтер дип, Таһирны качырганнар. Моның нәселеннән Гыйльман11 дигән угылының балалары да көчлеләр иде. Гали исемлесе бер баткан атның тартып чыгара алмаган йөген ялгызы тартып чыгарганын күргән идем. 

Авылда беренче, икенче баскыч мәктәпләр дә һәм зурлар өчен курслар да бар. Бөтен авыл диярлек уку юлына төштеләр. Белем, кешелек юлына төшкәнгә, бу инде авыл өчен җирле эш буладыр. Наданлык, караңгылыкта кешелек юлы табарга булмый. Моның өстенә янә авыл өчен бер һөнәр мәктәбе дә булса яхшы булыр иде.

Түнтәр тирәсендә ар авыллары. Арлар татарларга караганда эшлеклерәк, ирләре киез итек басу, тире иләү вә күн эшләү, җон тетү һәм чыпта сугу шикелле эшләр белән вакыт үткәрәләр. Хатыннары үзләренә киемлек, ыштанлык шикелле нәрсәләр сугып өс-башларына үзләре хәзерлиләр. Араларында буш йөрүчеләр бик сирәк. Балалары да татар балаларына караганда тәрбиялерәк. Урам буйлары да киртә белән корамаламаган, балалары да алма һәм башка җимешләргә бер дә кагылмыйлар. Урамнан үтүчеләргә кычкырып, әйбер ыргытып калмыйлар. Ә татар балалары шомырт, миләш шикелле җимешләре чи, пешмәс борын агачларны сындыра-сындыра менеп ашап йөриләр. Урамнан узган-барганга кычкырып әйбер атып калалар, арба-чана артыннан ябышып барулар, ат көтүләрен өркетүләр, кош ояларын бозу, чыпчыкка, башка кошларга таш ату шикелле төрле ерткычлык маневрларына кечкенәдән гадәтләнеп үсәләр. Менә бу начар хәлне бетерү чарасын күрү лязем (тиеш, кирәк). Моның өстенә вә янә соң елларда исерткеч истигъмале (файдалану) күбәя төшкәне сизелә. Кешелек дошманы булган бу гаять зарарлы нәрсәне дә арадан чыгару бик лязем. Үлемгә, башка авыруның чарасы булганга бу иҗтимагый авыруның дәвасы да, әлбәттә, бар. Бу исә укымышлы, белемле, һөнәрле шикелле булу. Эш кешене төзәтә, эшлексезлек, һөнәрсезлек белән кеше булып булмый. Бу инде һәркемгә мәгълүм.

Авылның укымышлылары
Түнтәр авылы искедән бирле мәдрәсәле булып килгәнгә халкы да үзләрен белемлерәккә санап, тирә-як авыллардан үзләрен югарырак тотып килгәннәр. Иске мәдрәсәләр дини исемдә булсалар да, соңгы елларгача дин гыйлеме укытылмый. Бохараның бозылган ысулчы, иске мантыйк, кәлям шикелле схоластиклар укытылып, боларның бигрәк сүз көрәштерү (моназара) ягына әһәмият бирелгәнгә, мондый шау-шулы мәдрәсәләрнең авыл халкына да табигый тәэсире булып, шуның белән безнең авыл халкы да моназара кылуганга әверелеп, ике сүзнең берендә күпчелек кычкырыша башлыйлар, белем догасында булганга сүзләрен бирмәскә, үзсүзле булырга гадәтләнеп киткәннәр. Бу инде элегрәк еллардагы эш. Соңга таба бу эш модадан чыгып барганы сизелә.

Борынгы заманнарда Оренбург, Троицк, Зверни, (Зверноголовский – З.М.) Тозтүбә (Соль-Илецк – Р.З.), Ак мәчет (Кызыл Урда – Н.Т.), Казалы һәм Семипалат кебек шәһәрләрдә кәсеп кылып торучылар булган. Бу көндә дә эшләре шунда булырга кирәк. Соңгы елларда Хәкимов12, Ратзин (Мортаза булырга мөмкин.  — Р.З.) һәм Гришин фамилияләрендәге атаклы сәүдәгәрләр булып, бу көндә инде әхадискә (вакыйгаларга) әверелеп, телләрдә сөйләнә торган хикәя булып калдылар. Элек заманда Түнтәр кешеләреннән мәдрәсә бетергән укымышлы байтак кешеләр җитешеп, кайберләре авылда игенче булып гомер сөреп, кайсылары чит авылларда муллалык кылып торганнар. Болар җөмләсеннән мәшһүрерәге Муса бине Габдеррәшид Мәмсә авылында имам-мөдәррис булып гомер кичереп актык гомерендә хаҗ сәфәренә китеп, кайтышында Искәндәрйәдә вафат булган. Заманасының атаклы кешеләреннән булып тәрҗемәсе «Мөстафадел-әхбар»да язылган. Нәселеннән борадәрләре Садыйк бине Хәбибулла бине Муса Түнтәр мәдрәсәсендә шәкерт вакытында вафат булган. Муса хәзрәт нәселеннән бүгендә сәламәт Йосыф бине Таҗетдин бине Садыйк бине Хәбибулла бине Муса Хан Урдасында мулла булып торадыр иде. Янә Түнтәрдән Хәлил бине Таһир13 гонванлы (дәрәҗәле) кеше Хиҗазга һиҗрәт итеп, Мәдинәи мөнәвәрәгә урнашып гыйлем тәхсыйл (белем алып) иткәннән соң да, «Мөхәммәдия» мәдрәсәсендә мөдәррислек кылып, озак гомер сөреп, шунда вафат булган. Троицк Зәйнулла14 хәзрәттән «фазыйль кеше (зирәк, белемле кеше) иде» дигәнен ишеткән идем. Янә Түнтәрдән Хөснетдин бине Бәшир дигән кеше Бохарада күп еллар укып, соңыннан бер мәдрәсәгә мөдәррис тә булып, ахырда иленә кайтырга сүз кылып юлда вафат булган. Тәрҗемәсе «Мөстафәдел-әхбар…»да озын язылып, кайбер ләтыйфалары да күчерелгән. Җөмләдән: Бу Хөснетдин һәм Бохара илләреннән бер зат бер мөдәррискә мөдәррислеккә имтихан кылганда, әлеге Бохараи тәүзыйгъның (Иске мәдрәсәдәге бер китап исеме) /…/ җөмләсендә «Әл-хәким» сүзендә, ноктасы булмаганга, «Әл-хөкем» сурәтендә укып, Хөснетдин «Әл-хәким» булырга кирәк дип әйтүенә, Бохараи «ноктасы юк» дигәч, моның тугры хәлендә, бергә хиҗрәт итеп, Мисыр Әл-Каһирәдә калып, шунда кәсеп кылып, гомер кичереп вафат булган.

Хәсәнетдин «нокта артыннан ахмак йөрер» дигәннән соң, шуның белән имтихан булып мөдәррислек Хәсәнетдингә бирелгән. Түнтәр муллаларыннан бишенчесе төп Түнтәр кешеләре. Гали хәзрәт заманында муллалар исемендә бу кешеләр дә булган: Таһир мулла15, Габделкәрим мулла, Габдессаттар ишан, Габди (Габдулла – Н.Т.) мулла һәм Шәриф мулла. Таһир мулла Мәчкәрә мәдрәсәсендә укып, Түнтәргә кайтып игенче булып, гомер сөреп вафат булган. Әхмәтҗан, Гайнетдин16 исемендәге угыллары язу да танымаган  мужик булып гомер кичереп вафат булдылар. Габделкәрим мулла Түнтәрнең икенче мулласы Госман хәзрәт туганының нәселеннән, яхшы гына гыйлем иясе булып тыйбб (медицина) гыйлеме белән шөгыльләнеп, бер тыйбб мәҗмугасы (җыентыгы) һәм бер зур гына тыйб китабы, янә латинча-русча язылган дару исемлеге көтепханәдә исән-сау. Габделкәрим мулла бик картаеп, йөз яшеннән үтеп актык гомерендә аякта йөри алмый шуып йөргән. «Дөньяда ике тапкыр шуып йөрдем, берсе балалыгымда, берсе картлыгымда» – дигән ләтыйфасын әбием сөйләүче иде. Габдессаттар ишан Төркестан, Әфганстан һәм Һиндстаннарда сәяхәт кылып байтак мәгълүмат хасил итеп, Түнтәргә кайтып, игенче булып мәгыйшәт (тормыш) кичереп кар көрәгәндә өй түбәсеннән егылып төшеп вафат булган. Шук табигатьле, ләтыйфчан (мәзәкчән) кеше булган. Чәч алырга оста булып, бабам Гали хәзрәт чәчен моңа алдырган. «Бабаңны көлдереп бетерә иде», – дип, әбием әйтте. Шәйх Фәезхан Кәбүлидән алган иҗазәтнамәсен (рөхсәт кәгазен) улы Әхмәтҗан да күргән иде. Габди мулла нинди кеше икәнен белүче булмады. Күрә Карау угылы Нәби мәдрәсәсендә гомер кичереп вафат булды. Шәриф мулла турысында Истанбул җәбәсенә (тарафына, ягына) китеп йөрде дигәнгә башка мәгълумат тапмадым. Улы Мөхәммәдхәбиб авылларында хәлфә булып балалар аңгырайтып йөри торгач Нократта вафат булды. Моның Фазыл дигән угылы коммунист булып бүген дә авыл шурасы (совет) идарәсендә рәис булып тора. Авылның гомуми хәлләрендә шушы кадәрле генә мәгълүмат табылды. Инде белгән кадәрле мулларның тәрҗемәсен яза башлыйм.

Түнтәр имамнары
Беренче хәзрәт: Габдерразак бине Ишмөхәммәд бине Тәми

Түнтәр муллаларыннан беренчесе: Габдерразак17 бине Ишмөхәммәд бине Тәми. Казан ягыннан Кәтрәнәҗ (Питрәч райондагы Екатериновка авылы булса кирәк – З.М.) дигән авыл кешесе. Ничә еллар мулла булганы беленмәде. (чама белән 1730-1770 елларда имамлык иткән булырга тиеш — Р.З.) Кабере Түнтәрнең иске мәкъбәрәсендә (зиратында) дип сөйлиләр, урыны мәгълүм түгел. «Мөстәфадел-әхбар»да кырык еллап имам торды дип язылган. Шул заманнардан ук Түнтәрдә мәдрәсә булуы, мәдрәсәсендә язылган китаплардан беленә. Мәдрәсәсендә язылган ике китап «көтепханә»дә. Берсе «Гокаиде нәсәфия», «Ирашден мөслимин» исемле. Ахырында «тәммәт китабәт һәзиһел-нөсхәтел-мөбәрәкат, галә ядел фәкыйрь Халид бине Хәсән  (бу Халид бине Хәсән кулы белән язылды) фи вилайәти Казан вилайәти Түнтәр вә фи мәдрәсәти мулла Габдерразак бине Ишмөхәммәд» дип язып, тарихы куелмаган. Икенчесе дә шундый ук бер дәреслек китабы иде. Габдерразак хәзрәтнең мөһим хезмәтләреннән Түнтәрнең борынгырак картлары бабаларыннан ишетеп сөйләүләречә үзе һәм хатыны балаларны укый-яза белергә өйрәтеп, болар вакытында авылда укый-яза белмәүче булмаган дип сөйләүчеләрне ишеттем. Түнтәрдә нәселе беленми. Мөхәммәд исемле угылы Казанда бишенче мәчеттә имам булып торганлыгы, моның Әхмәд ишан дигән угылы Симидә (Семипалатинский – М.З.) икенче мәчеттә имам булуы «Мөстафәдел–әхбар»да мәзкүр (югарыда әйтелгән) Әхмәд ишанның улы Ибраһим ахунд атасы урынында имам булып гомер кичереп, моның Гарәпстанда тәхсыйль кылган (укыган) Караәхмәд исемле фазыйль угылы бүгендә Симидә сәламәт. Ләкин сукыр дип ишеттем. Габдерразак хәзрәт нәселеннән шул Караәхмәдтән, башка кеше булуын белмәдем. Симинең икенче мәчет имамы Габдулла Хөлусый (бу көндә вафат – Н.Т.) Әхмәд ишанның шушы вакыйгасын сөйләгән иде: икенче мәчетне зур фасадда яңадан бина кылырга (төзергә) киңәшеп, нигезен (фундаментын –Н.Т.) эшләп бетерергә акчасын да табып, байтак вакытлар эшләми торган. Полицмейстр «Муллалар, нигә мәчетне эшләтмисез», – дип, сорап, «акча булмаганга», дигәч Сими байларын чакырып акча бирергә әйтеп, шуның белән мәчет гаять яхшы кылып эшләтелгән. Бу вакыйганы сөйләүче мәзкүр Хөлусый хәзрәтләре мондый гүзәл мәчет Казанда да юк дип мактаган иде. Габдерразак хәзрәт тәрҗемәсендә башка мәгълүмат тапмадым.

Икенче имам Госман Исмәгыйль угылы Түнтәри.

Бу кеше дә ничә-ничә елда мулла булганлыгы, күпме торганлыгы һәм вафат тарихлары да беленмәде18. (Бу минем борынгы бабаларымнан берсе,  шәҗәрәбездә аның туган елы 1744, имамлыгы чама белән 1770-1785. — Р.З.) Борынгы картлар сөйләвенчә, Госман хәзрәт үткен акыллы, русча һәм замана хәлләреннән дәүләт низамнарыннан (кануннарыннан) мәгълүматлы, җәмгыять эшләрендә хөкүмәт белән ике арада васитачылык (арадашчылык) кылыр булган. Моның заманында Түнтәр тирәсендә Урбар (халык телендә Арбор – З.Г.) авылында Үтәгән мулла19 гонванлы (дәрәҗәле) Тархан (Дәвәрән) белән дус булып җәмәгать эшләрен бергәләп эшләгәннәр дип сөйлиләр. Госман мулла заманача мәгыйшәт иткәнгә яңа чыккан нәрсәләрне ала барып, самовар чыгу белән – бу тирәдә исеме дә ишетелмәгән вакытта алып кайтуы зур хадисә саналып, телләрдә дастан булып сөйләнеп, «Госман мулла бик гаҗәп машина алып кайткан су белән ут бергә торса да, бер-берсенә зарар тиермиләр икән» дигән сүзләр ераккача ишетелеп, бу машинаны күрергә кырык-илле чакрымнардан килү-китүчеләр байтаккача кимемәгән. Гаиләсе турысында да белмәдем. Нәселеннән Габделкәрим, Габделлатыйф исемле кешеләреннән бүген дә сәламәт Габделхак бине Исхак бине Исмәгыйль бине Габделлатыйф һәм Хәбибрәхман бине Габдулла бине Муса бине Габделкәрим гонванлы кешеләре бар. Кабере Түнтәрнең яңа каберлегендә дип сөйлиләр дә, урыны мәгълүм түгел. «Мөстафадел-әхбар»да бары исеме генә мәзкүр.

Өченче имам Габдәлхәмид20 бине Үтәгән бине Ярмөхәммәд бине Котлыгмөхәммәд бине Мохсин Түнтәри

(1743 елда Түнтәрдә туган, 1809 елда вафат, имамлык еллары якынча 1785-1809. — Р.З.) Бу кешенең дә ничә-ничә ел имамлык итүе һәм вафат тарихлары да беленмәде. Тәхсыйль ул заманнарда Дагыстанда тәхсыйле гыйлем гадәт булганга, шунда булгандыр дип уйланыла. Элек Мәчкәрәдә имам-мөдәррис булып, аннан Мәчкәрә тирәсендә Адай авылына имамлыкка күчеп, Адайдан Салавыч авылына килеп, имам булып, Салавычтан ватаны Түнтәр авылына кайтып имам-мөдәррислектә гомер кичереп вафат булган. Мәчкәрәдә вакытында мәдрәсәсендә 1172 һиҗридә язылган китабын күргәнен Мәрҗани  «Мөстафәдел-әхбар»га кайд (теркәгән, язган) иткән. Элек заманнарда муллалар күбесе мәншүрсез (указсыз) булып,  безнең Хәмид хәзрәт тә мәншүрсез имамлыкта гомер кичергән. Мондый муллалар урыннарында торып, теләмәсәләр ташлап китеп, урыннан урынга күчеп йөргәннәр. Муллаларын яратмаган мәхәлләләр дә җибәрү өчен ишекләрен алып ташлау, башка төрле комачаулыклар ясау шикелле эшләр белән китәргә мәҗбүр иткәннәр.

Хәмид хәзрәтнең Габделгаффар21, Габделфәттах, Галләм һәм Сабит исемле дүрт угылы булып дүртесе дә чит авылларда имамлык кылып вафат булганнар. Габделгаффар Түнтәрдән утыз чакрым көнбатышта Яңа Тазлар22 авылында имам-мөдәррис булып торып вафат булган. Фәйзерахман, Әхмәд, Насих һәм Кәмалетдин исемле дүрт улы калып, Фәйзеррахман атасы мәдрәсәсендә тәхсыйльдән соң сәүдәгәр булып, Бохарага йөреп сәүдә кылып дәүләтләнеп, ахыр гомерендә дәүләте китеп, урта дәрәҗәдә мәгыйшәт кичереп картаеп вафат булды. Күп нәрсәдән хәбәрдар, сәүдәгә оста, мәҗлестә күңелле кеше иде. Мәрҗани мәдрәсәсендә укып, әһле гыйлемнән (гыйлем иясеннән) булган Заһретдин Әбүсәлам, Мөхәммәд гонванлы (дәрәҗәле) фәкать бер угылы калып, бүген дә сәламәт, авылында игенче булып тереклек кыладыр. Әхмәд атасы урынында имам булып, озын гомер сөреп, картаеп вафат булды. Тәхсыйле Кышкар Ягъкуп хәзрәт мәдрәсәсендә булган. Сүзгә оста мотаябәле (шук, шаян) кеше, шагыйрьлеге дә бар иде. Берничә угылы, кызлары булып, икенче угылы Шаһимәрдан23 Кышкар Исмәгыйль хәзрәт мәдрәсәсендә тәхсыйльне тәмам кылып, күп еллар хәлфә булып мәдрәсәи «Хөсәения» ачылганда беренче мөдәррис булып берничә ел торганнан соң Кышкарга кайтып имам-мөдәррис булып бүген дә имамлыктан истигъфа (эштән китеп) кылып, Исмәгыйль хәзрәт дарында (йортында) торадыр. Хәзрәтнең Хәдичә исемле кызын никахлап, берничә угыл, кызлары бар. Шаһимәрдан гомере буе гыйлем белән шөгыльләнеп, күп мәгълүмат тәхсыйль итеп яхшы гына көтепханәсе дә бар. Әхмәд хәзрәтнең кызларыннан берсе Котаймас Латыйфулла хәзрәт никахында булып, берничә угыл, кызлары булып, барсына да яхшы укытып, берничә әсәрләре белән шөһрәт тапкан Галимәтелбәнат моның кызы иде. Габделгаффар хәзрәтнең өченче угылы Насих Мәрҗанинең Казанга имам мөдәррис булган заманында мәдрәсәсендә укып, Түнтәр тирәсендә Борнак илендә имам булып торып вафат булды. Хәбибрахман, Нурзадә исемле ике угылы калып, Хәбибрахман атасы урынында имам булып берничә ел гомер сөреп бу көндә вафат. Урынында улы мулла булып тора. Нурзадә Түнтәр тирәсендә Чутай авылында имам. Хәмид хәзрәтнең дүртенче угылы Камалетдин Оренбург ягында фәкыйрь хәлендә гомер кичереп вафат булды.

Хәмид хәзрәтнең икенче улы Габделфәттах Салавыч авлында имам-мөдәррис булып гомер итеп вафат булып, бер кызы калды. Өченче угылы Галләм Ибраш авылында имам булып берничә угыллары калып, ике угылы аталары урнында имам булып гомер кичереп вафат булдылар: Дүртенче угылы Сабит Завод (Ком-Завод авылы булырга мөмкин – Р. З.) авылында имам булып торып, вафат булып, баласы калмады. Хәмид хәзрәтнең йорт урыны бабам заманыннан бирле рәсми планда 125 нче номерда безнең яшелчә бакча булып торып, үткән ел бу урынны авылга, «Үрнәк бакчасына» бирдем24. (Сүз 1929 елда оешкан иң беренче «Үрнәк» колхозы турында бара — Р.З.)

Дүртенче имам Сәгыйдь25 Вәлид угылы Түнтәри

Кайсы елда имам булуы, ничә еллап имамлык кылуы беленмәде. (1749 елда Түнтәрдә туган, якынча 1809-1832 елларда имамлык иткән. — Р.З.)  Вафаты һиҗри 1242 елда. Тәхсыйле Оренбург Каргалысында (Сәгыйдь бистәсендә) Габдеррахман хәзрәт мәдрәсәсендә. Күп язучан булып, үзе язган китаплары гына да кечерәк бер көтепханә булган дип сөйлиләр. Үзе язган китапларыннан берничәсе көтепханәдә бүген дә сәламәт. Бу мәҗәлләдән (җыентык, китап) вафат буласы елда язган Хәким Тирмизинең «Нәвадирел-ысул, фи мәгърифәти әхбарер-рәсүл» («Рәсүлнең хәдисләре белемендә сирәк ысуллар)». Язуы гүзәл, нөсхәсе дөрес. Сәгыйдь хәзрәт күркәм холыклы, эшлекле, иген игеп, урман төпләп, ышна кылып үз кул көче белән көн кичергән. Бу көндә дә Сәгыйдь мулла ышнасы дигән бер җир бар. Менә бу хәлләре бик гыйбрәтле. Артыгы белән бер игенче чаклы эшләп, шуның өстенә китаплар күчереп яза, укый, мәдрәсәсендә шәкертләр укытып гыйлем белән шөгыльләнә, кимчелек китерми. Соңгы заман муллаларының күпчелеге шикелле мәдрәсәдән чыккач гыйлем белән мөтарәкә (чикләнми) кылышмый. Борынгы хәзрәтчә алар рәхмәт, болар гыйлемгә мәхәббәтле булып, гыйлем белән шөгыльләнүне беренче вазыйфалары кылып, гыйлем юлында фида булганнар; әхлаклары гүзәл, мәгыйшәтләре садә,  хезмәтләре яхшы, вазыйфалары әсәрле (йогынтылы) булган.

Сәгыйдь хәзрәтнең ике хатыны булып, берсе Мәхбүбә Габдессәләм кызы. Бу хатыннан Сираҗетдин, Фәхреддин исемле угыллары, Шәмсениса, Шәфика исемле кызлары булган. Угыллары игенче булып гомер итеп вафат булганнар. Сираҗетдиннең Бәдретдин25, Садретдин26 исемендә ике угылы булып, Бәдретдин Оренбурда кәсеп кылып, йортланып, гомер сөреп вафат булып, гаиләсе Оренбурда. Садредтин төп нигездә игенчелек белән тереклек кылып вафат булды. Бүгендә Сәләхетдин исемле угылының угыллары сәламәт, уртача көн кичерәләр. Фәллахетдин, Шиһабетдин27, Габдулла исемле угыллары Оренбург ягында кәсепләнеп, Габдулла вафат, башкалары сәламәт дип ишеттем. Гали хәзрәтнең имам булган елларында Сәгыйдь хәзрәт: «Син ялгыз кеше. Ашарга-эчәргә хәзерләүчең юк», – дип, икмәкләр, санлап итләр китерә торган булган. Санлап (түшкәнең дүрттән бер өлеше мәгънәсендә – Р.З.) ит югалганга хатыннары бер-берсеннән шикләнеп ызгышкалыйлар икән. Ни өчендер боларга белдермәгән. Гали хәзрәткә мәхәббәте шул дәрәҗәдә булган. Кабере Түнтәрнең яңа зиратында. Урыны мәгълүм түгел.

Бишенче имам Гали28 бине Сәйфулла бине Габдеррәшид бине Үтәгән бине Ярмөхәммәд бине Котлыгмөхәммәд бине Мохсин Түнтәри.

Милади 1832 елда беренче мәншүрле (указлы) имам булып урнашкан. (имамлык еллары 1832-1859 — Р.З.) Моңарча Түнтәрдә мәншүрле имам булмаган. Ул заманнарда мәншүрле имам берничә авылга бер генә булып, рәсми эшләрне шулар башкарып торганнар. Түнтәр тирәсендә мәншүрле имамнар Югары Саснада мөхтәсиб Мөнасиб Габделхәлил угылы, Пыжмарада Габделгафур Халид угылы булган. Түнтәрнең утыз беренче елгы дәфтәрен (метрикә дәфтәре — Р.З.) Габделгафур Халид угылы язган. Утыз икенче елдан илле тугызынчы елгача Гали хәзрәт, илле тугыздан җитмеш бишенче елгача Шәмсетдин язганнар. (1861 елгы метрикә дәфтәрләрнең А4 форматындагы 7 битлек ксерокопиясен мин архивтан алдырдым — Р.З.) Гали хәзрәт мөфти Габдессәләм заманында имтихан кылып, мәншүрендә имам-хатыйп җамигъ, мөдәррис, старшый мөхтәсиб дәрәҗәләре язылган. Атасы Сәйфулла игенче, яхшы кеше, юмарт табигатьле, шәфкатьле булган. Халык файдасына балта, көрәк, сәнәк, чабагач, капчык шикелле нәрсәләрне бер амбарына куеп, хаҗәте төшкән кешеләр шуннан алып,  бушагач, урынына китереп куяр булганнар. Бабасы Габдеррәшид батыр булып бүре, аюларны аулаганын сөйлиләр. Аюга чәнчи торган сөнгесе нәселеннән Габдулла дигән кешедә күп еллар сакланып, соңыннан кайдадыр заигъ (юк) булган.

Гали хәзрәт Сасна Таҗетдин Иштирәки мәдрәсәсендә, соңра Мәчкәрә Мөхәммәдрәхим  ахунд Габдулла хәзрәтләр мәдрәсәсендә укып, шуннан Бохарага китеп укып,  Әфганстан, Һиндстаннарга сәяхәт кылып, ундүрт еллар үткәреп, соңра Түнтәргә кайткан. Кайтуы белән Сәгыйдь хәзрәт урынын моңа тапшырып, халык димләп имам кылган. Эшләгәндә һәм соңгы сүзләрендәге байтак хәлләрен белсәм дә, озынга китә дип язмадым.

Имам булгач, мәдрәсәне яхшы ук ислах кылып, мантыйк, кәлям шикелле схоластиклар укытмый, тәфсир, хәдис һәм гарәп әдәбияты укыткан. Тормышын үзе башкарып, мәхәллә сәдәкасен алмый, иген игеп, кәсеп итеп, үз көче белән көн кичергән. Ишанлык та кылып күп кешеләр файдаланганнар. Ләкин башка күпчелек ишаннар шикелле мал җыймый, килгән бер килерен фәкыйрь-фәкыйрәгә өләшеп торган. Бер өендә һәр көн егермеләп фәкыйрь-мескеннәргә аш бирелеп торган. Шунлыктан, шул вакытта бары мең сум акчасы калып, алты йөзен бәдәле хаҗга тиешле кешеләргә сәдәка кылырга васыять иткән. Атка бик дәрдле булып, бик яхшы атлар асрап, күбесенчә ат менеп йөри торган булган. Менеп йөрергә юрга атлар тотып, боларга башка кеше менеп йөри алмаган. Ат менеп йөрүдә бик оста булып, чабып барганда җирдән әйберләр алып китүен сөйләүчеләрне ишеткән идем. Бар күзәткәне халык файдасы булып, кемгә булса да бер дә милләт аермасын карамый, кулыннан килгәнчә файда кылыр булган. Йомышлы кешеләрнең йомышларын үтәп, бәлага дучар булганнары коткарырга тырышкан. Бу турыда күп вакыйгалар ишеткәнем бар. «Диннең тоткасы ике нәрсә: Аллаһының боерганына буйсындыру, махлукатенә шәфкатьле булу дип һәрвакыт сөйләр булган. Һәркем каршында мөхтәрәм сима (төс, чырай) булу белән бәрабәр түбәнчелекле, нинди түбән кешеләргә дә хөрмәттән тартынмый, балаларның йомышларын да үзе йомышлый, үзен аяк өстендә тотып, олылаганнарны бер дә яратмый, аякка тора башлаганнарны тартып утырта, кулны һичкемгә үптерми торган булган. Күркәм холыклы, йөрәкле, үткен гакыллы, киң мәгълүматлы, урта буйлы, килешле әгъзалы, сирәк сакаллы, үткен күзле, ачык сүзле, тапкыр җаваплы, гасабилы табигатьле булган. Тәхкыйк (һичшиксез) мәсләкле булып тәкъладтән (иярүдән, ошатып эшләүдән) нәфрәт иткән. Кышкар Исмәгыйль хәзрәт дәрестә бер мөнәсәбәт белән: «Гали ишан, силабат ваҗиб диючене сәламәт ваҗиб», – дип әйтә иде дигәннен ишеттем. Шәкертләре күп булып, башка мәдрәсәләрдән махсус тәфсир, хәдис рисаләләрен укытыр өчен килүчеләр дә күп булган. Дәресләрен күңелдән сөйләп, китап тотмаган. Сөйләве ачык, сүзләре тезелеп барганга күңелләргә урнаша барып, шул көенчә кылганда яхшы дәреслек булырдай булган. Дәрес эшендә дикъкатьле булган шикелле шәкертләрне әхлакый тәрбиягә дә дикъкать кылган. Шунлыктан, мәдрәсәсендә укыганнар башкаларга караганда әхлаклары төзегрәк булган. Гомере борынча гыйлем юлында үткәреп, халык файдасына тырышып кырык ел торып, туксан яшьләренә ирешеп, һиҗри 1291 ел рәҗәп унбишендә, милади 1874 ел август унбишендә җомга көн вафат булып, шул көн күмелгән. Җеназасында күп кеше булган.

Хатыны Түнтәрдән унөч чакрымда Балтач авылы имамы Габделгаффар бине Сәйфетдин бине Гарашаһ бине Хәлил бине Тукай кызы Гыйззенниса29. Шуның белән гомер кичеп, Габдулла, Габдеррәүф, Гафифәи-көбрә (өлкән Гафифә), Газизә, Гафифәи-сөгра30 (кече Гафифә) исемнәрендә балалары дөньяга килеп, анам Гафифәи-сөгыадан башкалары балалыкта вафат иткәннәр. Ире Гали хәзрәттән соң җиде ел гомер итеп, һиҗри 1298 рабигыл-әүвәл тугызында, милади 1881 ел мартта җомга көн иртә белән вафат булып, шул ире кабере янына күмелгән. Һәр икесе каберенә таш куелды. Җитмеш алты яшендә иде. Зур гәүдәле, таза табигатьле, гали, һиммәтле (энергияле), юмарт, матур йөзле, йөзендә карчык симасы (төсе) юк иде. Бик гайрәтле булганга, иренә караганда халык моннан куркучан булды. Яхшы ук мәгълүматлы, гарәби, фарсы телләрен дөрес белә иде. Кыз балаларны заманасында яхшы укытучы булды. Юк-бар нәрсәдән борчымаучан, бернәрсәдән дә шомланмаучан нык күңелле, йөрәкле булып, сәфәр аеннан карга-козгын тавышларыннан шомланучыларга ачуланып, «сәфәр аенда никахыбыз булды, сәфәр аенда Түнтәргә килдем, сәфәр аенда икенче нигезгә күчтек, бер зарар күрми дөньяда рәхәт гомер иттек», — дип сөйләр булган. Иреннән Гыйззеннисаның каушамаучан булуыннан күп файда күрдем, борчыган чакларымда юатып, тынычландырып торды, бер көн иртә намаздан мәчетән чыгуга Казан губернаторы, җандармлары Түнтәр ягына китүләрен язган бер хат бирделәр. Бу хәбәрдән борчылып Гыйзеннисага сөйләгәч, тәкъдирдә булмаган эш булмас, дип ятты да йоклады. Минем дә күңелем тынычланып йокладым дигәнен сөйлиләр иде. Имам булган елларында мәдрәсә бинасында акчага аптыраган вакытларында чәч тәңкәләрен, изү тәңкәләрен кисеп биреп, шуның белән мәдрәсә бинасына булышкан. Шул рәвештә, һәр эштә иренә булышучы, авырлыклардан җиңеләйтүче булып торган.

Алтынчы имам Шәмсетдин31 Мәхмүд бине Рәхмәтулла бине Мөхетдин бине Сөбханкол бине Рәхманкол Мазари

Милади 1831 елларда Мамадыш кантоны Мазар асты32 авылында дөньяга килгән. Яшьлегеннән Түнтәргә Гали хәзрәт мәдрәсәсенә килеп, фәкыйрьлек белән бик тырышып укып, мәдрәсәнең иң яхшы шәкертләреннән булып җитешкән. Җәйлектә авылына кайтып урак урып, көзлектә мәдрәсәгә килер булган. Урак урганда ял итәргә баш астына көлтә салып йоклагандагы тәмле йокыны татып булмый дип сөйләүче иде. Бик тырышлык белән үз-үзеннән өйрәнеп күп нәрсә белгәнгә шәкертләр «әлһами (илһамлы) Шәмсетдин» дип йөрткәннәр.

1859 елда Гали хәзрәт бердәнбер кызы Гафифәне бу фәкыйрь шәкертенә үзе әйтеп, зур туй кылып биреп, шул елда янына имам-мөдәррис кылып, мәдрәсәне моңа тапшырып һәм үз йортында махсус өй салдырып, шунда урнаштырган. «Мәдрәсәдән күчеп килгәндә бар мал-мөлкәте ике төенчек нәрсә, бер мәчесен күтәреп алып килде,» — дип анам сөйләүче иде. Монда урнашкач, яңа дәрт белән бар вакытын укуга, дәрескә фида кылып, мөдәррис мәгълүматы өстенә мәгълүматын арттырып, киңәйтә барып, яшьлегеннән үк килгән мәгълүматын үстергән. Шуның өчен дә Мәрҗани «Мөстәфадел-әхбар»да «Күп укый, туры сүзле, аңлы иде», – ди. «Вафийәтел-әхлаф…»та «вә кәнә гыйндәһу гыйльме җәйит фәһел сәхыйх» («аның гыйлеме ачык иде фикерләве дөрес иде») дип язган. Шәкертләрнең әхлакый якларын да күзәтеп торганга шәкертләрнең күпчелеге әхлакый булып җитешкәннәр. Уку яшем җиткәч башлангыч дәресләрне үзе укытып әгличәннәр (англичаннар) тарафында нәшер ителгән «Тәгълим голәм әтфалү әс сафар («кечкенә балаларны укыту») дигән гарәп җыентыгын тәрҗемә кылып, тәкълим кылды (укытты). Бу җыентыкта күңелле гыйбрәтле әхлакый хикәяләр дә күп иде. Шуны укып бетерүгә укырга-язарга белдем. Дин дәресләреннән үзе имля (әйтеп яздырып) кылып, укытып гамәле булганнарга гамәлияте белән тәгълим кылды. Дәресне белмәсәң, ялкау булса бик ачулана, белсәң бик яратып, уйнарга чыгарга үзе әйтә иде. Хаҗ сәфәреннән язган хатларында да һәркайсына мине укырга тәүсия (киңәш биреп) кылып: «Укып, дәресләреңне белгәч бераз уен белән зиһенеңне ач», – дип язган иде һәм Хәбибрахман килсә «русча да өйрән» дип тә язды. Бу Хәбибрахман Алабуга мулласы угылы шәһәр школасын укып бетергәч, Түнтәр мәдрәсәсенә килгән иде.

Гыйлемгә бик дәртле булганга, тапкан коралы төрле фән китапларын җыеп, үз-үзеннән хисап, җәбер, һәйәт (астрономия, космография) кебек риязият (математика) фәннәрен укып байтак мәгълүматы булгандыр. Астрономиядән мәгълүматлы булып, мине йорттан алып чыгып, «менә бу фәлән йолдыз, монысы фәлән йолдыз», дип күрсәтеп йөргәнен хәтеремдә. Зур гына дүрбине (кечерәк телескоп дисәк тә ярыйдыр) булып моннан караганда Зөхәлнәйнең (Сатурнның) халикы (боҗрасы) ачык күренә, сөйярәләрдәге тәшкилият (планеталардагы формаларны) берәр җирләрне дә күрсәтә ала иде. Менә бу эшләрдән гыйлемлеге, ничаклы мәхәббәтле булганы мәдрәсә мәгълүматы белән генә канәгать итмәве, мәгълүматын һаман арттыра барганы ачык беленәдер. Ул заманнарда гәзитәләр уку муллалар арасында һич юк, бәлки зарарлы саналган чакларда, Төркиядән «Бәсыйрәтел тасвири», «Әфкяр» гәзитәләрен һәм бердәнбер Ташкентта чыккан төрки «Төркестан гәзитәсен»дә аладыр иде.

Тыйбб (медицина) гыйлеменә дә дәртләнеп тапкан коралы тыйбб китапларын җыеп, шуларда язылган дәва маддәдән күбесен эзләп табып бер шкаф дәвалыклары, дәваларына һәм латинча-русча язылган исемлеге дә бар иде33. Дәвалары аптекалардан алып, кайберсен Истанбулдан алдыргалый торган иде. Зәгыйфь табигатьле, тиз чирләүчән булганга, табибларга һаман күренеп, дәваланып торды. Күзгә зәгыйфь булганга, яшьлегеннән күзлектән йөреп, язу һәм көндәлек йөргәндә махсус ике төрле күзлеге бар иде. Үз вазыйфасы белән генә мәшгуль булып, кеше хәлләрен тикшереп йөрми, кем белән булса да дус торуны ярата, берәү белән дә низаглашып, кычкырышырга итүчеләргә дә җавап кайтармый торган иде. Үз эше белән генә мәшгуль булганга, үзе генә тикшереп торганга һаман камилләшә барды. Төзек әхлаклы, хәлим (йомшак) табигатьле, түбәнчелекле, мөтәфәккир (уйга чумган), һаман уйланучан, уртачарак буйлы, мөтәнасиб (тигез, бер чамадагы) әгъзалы матур кеше иде. Гомумән, һәркем кызыгырдай рәвештә үткәреп гыйлем тәгълим белән шөгыльләнеп, тыныч мәгыйшәт кичереп барганда, аңсыздан хаҗга дәрте кузгалып, сәфәр хәзерлегенә дә керешкән, 1875 ел октябрьдә йөреп тә китте (һиҗри 1292 ел шәүәлдә) Анам белән Казангача озата бардык. Аерылышу бик авыр булды. Бу сәфәренә мин башта ук риза булмый, һаман да риза булмаган хәлдә калдым. Бала вакытым булганга, төрлечә күңелемне табарга тырышып, төрле нәрсәләр алып биреп, төрле тамаша урыннарына, театрларга җибәреп йөртсә дә, китүенә риза булмадым. Ахырында «Угылым хаҗга барам дип фаш иттем, тукталып калсам, сәдәка җыяр өчен хәйлә кылган дигән начар исемгә калырмын. Истанбулгача барыйм, шунда телеграмма бирерсез, борылып кайтырым», дип бертөрле солых ясады. Телеграмма бирергә Әҗем Ратзыйга (Радзинмы? Мортаза булырга мөмкин— Р.З.) акча җибәрсәк тә, телеграмма бирмәгән. Истанбулдан язган хатында Кара диңгездә каты дулкынга очрап, пароходларының бер машинасы ватылып, тәүлек ярым урынына диңгездә өч тәүлек кичеп, зәгыйфь булганга, диңгез һавасы начар тәэсир итеп, каты авырып, үлә язып калган. Бу сәфәр зәгыйфь кешеләргә муафыйк түгел икән дип, бик зарланып язган иде. Телеграмма барса, кайтып та киткән булыр иде. Ләкин бу сәфәрендә вафаты микъдары булганга тәдбир (тиешле чара) эшкә ашмады. Казаннан чыгып киткәч, юлда Нижнидән, Мәскәүдән, Одессадан, Истанбулдан, Мисырдан, Сүәестән, Мәккә, Мәдинәдән хатлары килеп торды. Һәр хатында миңа укырга, вакытны бушка үткәрмәскә тәүсыяләрен, киңәшләрен кылып язды. Мәккәдә хасталыгы, шулай да мәнашиләрне (хаҗга баручылар үтәр тиешле эшләр) әдә (үтәү) кылганы тикшертеп әйтеп язган иде. Истанбул, Мисыр, Мәккә һәм Мәдинә шәһәрләрендә голәмәләренә танышып, мәдрәсәләрне, укылган фәннәре, дәрес ысулларын, күргән дини мәдрәсәләрне нинди нигезгә куярга тиешлеген аңлаганын һәм бу сәфәрдә күргән, ишеткән хәлләрне язган бер язмасы бар иде. Соң ядкяре булган бу газиз әсәр унберенче елгы тентүдә алынып, шуннан заигъ булды (юкка чыкты).

Мәдинәдән кайтырга борылып, Янбугга килеп пароходка утырып, бераз килгәч, авырый башлап, Истанбулга килеп тәмам хәлдән таеп, юлдашы Микъдар әфәнде өенә килгәч, бер тәүлек кенә торып, һиҗри 1293 ел рабигыл әүвәлдә пәнҗешәнбе кичендә, милади 1876 ел мартында (төрек-рус сугышыннан бер ел элек – Н.Т.) 45 яшендә вафат булып, иртәсен җомга көн, җомгадан соң Әбүәюб Халид Әнсарый хәзрәтләре кабере булган каберлектә Казанлылардан Кәрим хәзрәт, Төрек Габдеррахман каберләре янына күмелеп, каберенә зур таш та куелып, ташында исеме, ватаны, голәмадән булганлыгы һәм гарәп телле бу бәетләрдә язылган. Тәрҗемәсе «Вафийәтел-әслаф»ның соңгы җиденче җилдендә, «Мөстафадел әхбар»нең, «Тәлфикыл әхбар»нең икенче җилдләрендә язылган. «Асар»ның уналтынчы җилдендә тәфсилле тәрҗемәсе язылган булса да, әлегәчә бу җилдләр табыгъ ителгәне (басылганы) юк. Һәм төрле кешеләр тарафыннан иншад (шигырь сөйләү) ителгән мәрсияләр дә бар. (Мәрсия гарәп-фарсы сүзләре белән бик нык чуарланган. Төшерелеп калган урын Түнтәр авылы тарихын ачуда мөнәсәбәте юк. – З.М.) /…/

Хаҗ сәфәрендә күп китап алдырган булып, исемлеген язып янына алган иде. Байтак китап алса да, исемлектәге китапларның күбесе (тапмагандыр –Н.Т.) юк иде. Алган китаплары бер сандык тулы кайтты. Бүләккә алган әйберләре дә бер сандык, үзебез өчен алганнары да бер сандык, тагын ике зур кәрзин нәрсәсен юлдашлары Микъдар, Бикташлар китереп тапшырдылар. Байтак кыйммәтле нәрсәләре югалганы да беленде. Үзенең вакытсыз югалуы иң зур кайгы булганга болары кайгыртылмады, эзләп йөрелмәде. Имам булып торуы унҗиде ел, дөньяда торуы кырык биш ел булды.

Хаҗ иясенең яшьлектә вафат булуы безгә бик зур мосыйбәт (кайгылы) булды. Шатлык вакытлары якынлашты дип каршы алырга хәзерләнеп, көтеп торганда, бер дә көтмәгәндә вафат хәбәре килеп, бар өметләр җимерелеп, хәсрәт эчендә калынды. Бу елда башка хаҗилар бар да сәламәт кайтып, бер безнең атабызның гына вафаты ялгыз башыбызга килгән бу кайгы-хәсрәт күтәрә алмаслык авыр, әче булды. Моның да иң зур өлеше анама ирешеп, гыйлем юлыннан аерылуыма сәбәп булганга, минем өчен иң зур фәләякәт, (бәхетсезлек) булды. Әгәр атам сәламәт булса, укуны дәвам итеп, гыйлем иясе, укымышлы кеше булуым өметле иде. Аның беренче максаты да шул иде. Минем бу сәгадәттән мәхрүм калуым, бигрәк тә читен булды. Атамнан ун яшемдә калдым. Шуннан бирле уку юлына керә алмадым. 

Мәдрәсәләр элек бакчабызга янәшә, арада койма гына бар иде. 1872 елда мәдрәсәләрне мәчетнең түбән ягына күчереп, һәр кайсын бик яхшы ясатып, һәр мәдрәсәгә кечерәк бакча да төзеп, ашханә, бәдрәф, кое кебекләре дә бик яхшылап ясаттырып, заманасында гыйлем йорты булырга яраклы рәвештә кылынды34. Мәдрәсәнең элекке урынын бакчага кушып, бакчаны зурайтып, күп алма агачлары һәм башка җимеш агачлары һәм таллар да утырттырып бик яхшы җимеш бакчасы кылган иде. Бакчага дәртле булганга, җиләк дә күбесенчә бакчада булып, перчаткасын киеп, пычак-кайчыларын тотып, корган ботакларны тирәләрен кисеп, кыркып йөрүчән иде. Язлыкта алмагач төпләрен йомшатып, ат тиресе салып, көзлектә төпләндереп, кышлыкта кар яугач, әйләнәләрендәге карларны туңдырып, тыгызлатып куя, чәчәк вакытында кыраудан саклап, алма төпләренә чүлмәк белән утлы күмер куйдыра, керешкән эшен җиренә җиткереп эшли иде.

Әнием турында

Анам Гали хәзрәт кызы Гафифәнең кыскача тәрҗемәсе. Яшьлегендә атасыннан укып, мәгълүмат алып, гарәби-фарси китапларны аңлап, дөрес укып, төркинең һәр шивәсен җиңел аңлый, һаман китап карап мәгълүматын арттыра иде. Каләме гүзәл, язарга оста булганга, күчереп язган байтак китаплары, берничә мәҗмугалары һәм махсус китапханәсе калды. Атам белән гыйльми мөзакәрәләре (бәхәсләре) булып, тугры фикерле булуына атам да мөсәлләм (канәгать) иде. Атам белән унҗиде ел гомер кичереп, берничә ир һәм кыз балалары булып, барысы да балалыкта дөньядан бакыйга күчеп, бәхетсезлеккә каршы бер мин яшәдем. Соңгы елларда Мисырдан «Әл-Нил» исемле гарәби, Истанбулдан «Ихтар» исемле фарсы телендә язылган газеталар ала идем. Боларны килү белән укып чыга, французча сүзләрне: «Бу ни дигән сүз» дип сорый иде. Күбрәк әхлакый тәрбия һәм төрле касыйдәләр укучан, Әхмәд Мидхәт һәм башка төрек әсәрләрен дә җиңел аңлаучан иде. Шул рәвештә анам да гыйлем кешесе булып, ләкин бик кыюсыз, куркак табигатьле булганга, аз сүзле, белгәнен дә сөйләмәүчән иде. Мәгыйшәт эшендә тәрбияле булып, атамнан соң йортны идарә кылып, бик яхшы алып барды. Акча дигән нәрсә ата-бабабыздан калмаса да, иген белән иркен мәгыйшәт кылып мохтаҗлыкка төшелмәде. Акчага бик аптырау чакларда да берәүгә дә хәлне белдерми, ничек булса да, үзе җүнәтеп җүнчел иде. Үзендә, үзенә таяну һәм тормышны үзе тартып бару, башкару сәләтләре булганга, йорт төзелеше кебек зур эшләрдә дә беркемгә хәлен белдерми башкарып килде. Ул заманнарда ата-бабабызның дус байлары күп, хәлне белдергәндә ярдәмләре шөбһәсез иде. Ләкин байлар ишегенә йөрүдән, кешегә йөк булудан үзен югары тотты. Гыйффәте моңа ирек бирмәде. Шундый хәлләрне берәү дә белмәде. Күп ирләрдә булмаган шундый гали һиммәт керешкән эшендә сәбат (тотнаклы), газимәт (сәфәргә чыгучы) юмарт табигатле, шәфәкатьле һәм рәхмәтле булды. Тәрбияләп үстергән берничә кызларны туй кылып, кияүгә биреп, берничә егетләрне туй кылып өйләндерде. Башкача ярдәмен дә кыла торып, үзенә хаҗәт нәрсәне дә мохтаҗлыгын белгән сораучыга биреп җибәрүчән иде. Шул чаклы гакыллы, тәдбирле була торып, җәсарәтсез, йөрәксез, юк нәрсәдән куркучан булганга, бу куркаклыгы миңа да йогып, җәсарәтне (кыюлыкны) бетереп, зур зарар итте. Бала вакытымда, су янына барсам, төшеп китәрсең дип янына тартып китерә, җиңелерәк атларга дулар дип утыртмый, бергә йөргәндә, тау төшкәндә, менгәндә, нинди явым былчыракларда да арбадан төшеп җәяүли, мине дә җәяүләтә. Күперләрдән күбесенчә җәяү чыга идек. Ат азрак колагын шомартса, өркә бугай дип арбадан сикереп төшә, мине дә төшерә. Шул рәвештә балалыгымда анамнан аерылмый бергә йөргәнгә, җәсарәтем тәмам бетеп, гаять куркак булып калдым. Чебен бызлабрак килсә дә, йөрәгем сикерә башлый, умарта кортына тигән дә юк, ул бар җирдә мин мотлака булмыйм. Менә болай куркаклыгым сәбәп анамның шул рәвеш тәрбиясе булды. Куркаклыгымнан читләргә укырга җибәрми зур хата кылды. Бу эшнең хатасын гакылы белсә дә вәһели (ялгыш) гакылына өстен булды. Соңгы елларда еш-еш хасталанып, 1898ел декабрендә суык тидереп, авырый башлап, бер ай артык авырып, 1899ел гыйнвар унына, һиҗри 1316 ел рамазан аеның  уналтысында җомга көн вафат булып, якшәмбе көн ата-аналары кабере янына күмелде. Каберенә таш та куелды. Вафатында һиҗри хисабынча, 63, милади 61 яшендә иде. Бабам, әбием һәм атам, әниемнең – дүртәвенең дә җомга көн вафатлары кызык бер тәсадеф (очракллык) булды.

Җиденче имам Ишмөхәммәд бине Динмөхәммәд бине Мәхмүд әс-Сөневи

Мамадыш кантоны Түбән Сөн авылыннан. (Имамлык еллары 1876-1919, Ишми ишан буларак тарихка кергән. — Р.З.) Яшьлегендә Түнтәр мәдрәсәсенә килеп тукталып, хәлфәдә, Бохарага да барып өч ел укып, 1874 елның июненнән Түнтәр мәдрәсәсенә кайтып, шул елда Курса Гатаулла хәзрәт кызына никахланып, 1876 ел, Шәмсетдин хәзрәт вафатыннан соң Түнтәргә имам-мөдәррис булып указ алды. Кырык елдан артык имам булып, 80 яшьләренә җитеп, 1919 елның язында Малмыжда мәктулән (җәзалап үтерү) вафат булып, шунда күмелде (Бу турыда язма ахырдагы соңгы мәгълүматларны, искәрмә-аңлатмаларны укыгыз). Хатыны, дүрт угыл, ике кызы калып, кече угылын 1914 ел Түнтәргә икенче мәхәллә ачып, Хәкимов Габделлатыйф35 мәчет салып, шунда имам кылды. Өч угылы үзеннән соң вафат булдылар. Болар заманча тәрбия тәгълим күргән, яхшы гына мәгълүматлы иделәр. Кызларының олугысы үзенең шәкерте, Түнтәр тәрбиясендә Шода авылы имамы Сәедгәрәй36 бине Мостафа Фәйзи никахында гомер итеп, үткән елларда ире вафат булды. Кече кызы Пермь имамы Кәрәматулла Айдар никахында иде37.

Хаҗи иясе мәгълуматы, үткенлеге белән бәрабәр бик холыксыз, ачуланучан, ачуын озакка сузучан, ачу вакытында эш кылучан, кеше гаебен эзләүне, үч алуны яратучан булганга бер дә кирәксез зарарлы эшләр кылып ташлады. Мулла булгач та, озакламый кеше гаепләрен эзләргә керешеп, Кышкарый, Мәрҗани, Барудиларның әсәрләренә рәддияләр (каршы әсәрләр) язып, вакытын әрәм итеп, тәәссеф (үкенечле) хәлләргә сәбәп булды. Соңгы елларда ысулы җәдидә һөҗүмен ифрат арттырып, зур фетнәләргә сәбәп булды. Үз эше белән генә шөгыльләнеп үткәрсә, артык файда кыла алмаса да, зарары булмаган булыр иде. Ничәнче еллардадыр хаҗга барып кайтты38. Бу кешенең хәҗарәте күп булса да, тәрҗемәсеннән бер кадәреләрен иктифа кылынды (канәгатьләнелде).

Сигезенче имам Мөхәммәднәҗип39 бине Шәмсетдин бине Рәхмәтулла бине Мәхмүд бине Сөбханкол бине Рәхманкол Түнтәри

Башымнан кичкән хәлләр күп булып, бу хәлләрне үземнән яхшы белүче булмаганга, күбесен язмый калдырып, беразын язарга уйладым. Табигый тәртипкә хилаф булса да, бик теңкәмә тигәнгә, сүзне бик акыллы булган муллалык хадисәсе (вакыйгасыннан) башлыйм. Түнтәргә, бәлкем бер җиргә дә мулла булу фикерем булмый торып, анамның ирексезләве белән ихтыярсыз, бу гаять фетнәле урынга Ишмөхәммәд хәзрәт янына икенче имам булып урнашкан идем. Мулла булуым бик низаглы булып, бу эшкә Ишмөхәммәд мулла бар көче белән каршы торып, Габделлатыйф Хәкимов40 һәм авылның башка таза тормышлы вак сатучыларны үзенә ияртеп, безнең яктагы ярлылар белән хилаф бер оешма төзеп, ике елга якын низаг прошенияләр белән эше сузылып, инде эш булмый, дип торганда, бәдбәхет указ дигән афәт килеп, зур мосыйбәт (бәла) булды. Бөтен бәланең башы булган бу указ килсә дә, байтакка тынычлыкны саклап, эш кылмый тордым. Мине мулла кылган ярлылар эшләргә күчелеп, мәҗбүр итеп, тарткалашып, ләвазимга (вазыйфага) керешеп, күңелсез вакыйгалар һаман була килде. Боларнең бер гамәле мин булсам да, бая ә дигәнче бу низаг эченә ихтыярсыз килеп кергән идем. Мулла булгач, әһәмиятле эшем мәктәп ачып, бар расходны үз өстемә алып, ярлылар балаларын укырга язарга өйрәтә башладым. Башта ысулы җәдидә үк булмый, шулай да бер төрле тәртип беләнрәк укыта килеп, 1903 ел башында бөтенләй ысулы җәдидкә әйләндердек. Халыкның бу эшкә күңеле булу өстендә карт мулланың моңа гаять кәефе кырылып, ничек булса да, уку эшен туктатырга төрле юллар белән тырышып, ахырында 1911 елда бөтен җәдидләр өстеннән төрле урыннарга гаризалар биреп; шуннан соң күп җирләрдә тикшерүләр башланып, шул вакыт миндә дә бик дәһшәтле сурәттә тикшерү булып, күп кәгазьләр, китапларны алып, әллә ничә кәрзинкә тутырылып, үземне дә кулга алып Сарапулга алып китерделәр. Инде революционер исеме  тагылгач, минем тирәгә дус ишеләр якын килми, бар да качып беттеләр. Малмыж, Алабуга полицияләрен үтеп, Сарапулга жандармский управлениегә киләчәк начальник ябарга кушып, ябып та куйдылар. Ябылуда бераз вакытлар кичкәч, мәчеттән чыгып, жандарм нәзарында (күзәтүендә) байтак вакыт Сарапулда торганнан соң начальник авылда тормаска подписка алгач, авылга кайтып, бер кич кунып, иртәгесен Казанга йөреп киттем. 

Бу фетнәләргә сәбәп булган бөтен җәдидләр өстеннән бирелгән гариза нигезендә батыйль (ялган) булса да, хөкүмәткә ишетелердәй кылып бик оста мантыйклы эшләнгән иде. Шуның өчен дә бер кадәр эш эшләнде. Юкса җәдидләр «җир йөри, кояш тик тора, җир астында угорь (еланбалык) балыклар юк дип әйтәләр» дигән шикелле сүзләрдән хикмәт чыкмаган иде. Бер рисалә күләмендәге бу гаризаның кайбер урыннарын бик читенлек белән күрә алдым. Бу мәзмунда (рәвештә) башланган иде: «безнең арада җәдидләр дигән бер фирка мәйданга чыкты, болар яңа метод белән укытып халыкны агартабыз дип, мәктәпләр ачып, укытырга керештеләр. Өстән караганда шул төсле күренсә дә, эчке ягында төп максатлары татарны берләштереп, татар ханлыгы төзү, яшь буыннарны шуңа хәзерләү, панисламизм, пантюркизмга иҗтиһад итү. Балалар күңеленә шундый фикерләрне салалар, революция җырларын җырлаталар. Хөкүмәт өчен куркынычлы булган бу халыкны сезгә белдерүне тиешле таптым. Бу эш башында йөрүчеләр Бубыйлар, Галиев, мулла Апанаев, Ибраһимов, Фәхреддинов, Гаспринский, Топчибашевлар» дип, болардан башка да берничә фамилияне күрсәтеп, шулар арасында минем фамилия дә язылган иде. Башта бу һөҗүм миңа гына төбәп, махсус минем өстән гаризалар биреп башланган иде. Ләкин болардан көтелгән максад хасыйль булмады. Мин һаман сәламәт эшемдә дәвам иттем. Шуннан соң, гомумән, җәдидләр өстеннән шушы рәвештә гарыз кылсаң максатка ирешерсең дип киңәш биргәннәре беленде. Бу гаризага «Русское Знамя», «Новое время», «Глагол» һәм «Казанский телеграф» шикелле гәзитәләрдән мөселманнар хакында начар статьялар да теркәлгән һәм Рәшит казыйның «Мең дә бер хәдис» тәрҗемәсе, Морад әфәнденең тарихы, Бубыйларның «Гыйльме халь», Мәҗит Гафуриның «милли шигырьләре» дә гариза белән бергә тупланган. Болардан хөкүмәт колагы торырдай сүзләр русчага тәрҗемә ителгән. Әлхасыйль, донос һәр ягы белән бик мөкәммәл булып чыккан. «Мең дә бер хәдис»тән тәрҗемә ителгән бер-ике хәдисне күрә алдым. Берсе «һәр милләткә яшәр өчен корал көче кирәк, коралсыз милләт яши алмый» мәзмүнендә (эчтәлегендә). Моның астына Рәшит «менә без шул көч булмаганга рус кул астында әсир булып торабыз, моннан котылыйк дисәк, шул көчне эзләргә кирәк», дигән. Моны күргәч, пристав «бу бит хосусый фикер генә, моны бөтен татарга тагарга ярамый, хәдистән бу аңлашылмый да, аңлашылган нәрсә шул, һәр милләткә яшәр өчен гыйлем коралы кирәк, гыйлемсез милләт яшәми», дигән. Мин «коралдан – туп, мылтыклар морад түгел, бәлки гыйльме фән моның шулай икәнен күренеп тора, гыйлемле милләтләр яшәп көчәеп, гыйлемсез милләтләр зәгыйфьләнеп бетәргә таба баралар», — дидем. Пристав: «Точно!» дип куйды. Икенче хәдис «Мөселман мөселманга каршы кылыч күтәрмәс» мәзмүнендә. Моның астына Рәшит «төрекләргә каршы кылыч күтәреп бардык. Бу бит мөселманга каршы кылыч күтәрү. Моннан соң моны уйларга тиешле», дип язган. Бу сүзгә дә Рәшит хәдисне аңламаган. Пәйгамбәрнең бу сүзе «үзе кылыч күтәрмәгәнгә, кылыч күтәрмә» дигән сүз. Бу бер мөселман хакыйкында гына түгел. Кемгә булса да зарары тимәгәнгә зарар кылу дөрес булмавы исламда гомуми канун. Хәтта зарар кылучыга да гафу итү тиешлеге исламның кануннарыннан. Кылыч күтәреп чабарга килүчегә башыңны иеп тор, кылыч күтәрәм дип пәйгамбәр түгел, акылы сәламәт берәү дә әйтмәс. «Төрекләребезне чабарга кылыч күтәреп килгәннәр иде бит,» — дидем. Пристав бу сүзне дә мәкъкул күрде. 

Шундый ялган донос сәбәпле тәүкыйфел (кулга алынып) хәбес ителеп, күп авырлыклар кичереп, бик кадерле китап һәм кәгазьләребезне югалтып зур хәсрәткә очрадык. Монда күргән хәлләрне дә тарихка кертеп калу тиеш булса да, боларны кертмәскә булып, Казанга килеп тора башлагандагы хәлләрне генә язарга булдым. Боларны да кыскартып кына язам: Казанга килеп тагын бер тормыш башланып, өйдәге тормыш элеккечә дәвам иткәнгә чыгыш ике өлеш булды. Килер юк. Эшләргә кирәк дип аптырап торганда Галимҗан хәзрәт41 элек тә чыгарган дини, гыйльми, сәяси мәҗәлләсе (журнал)42 ничек чыгарырга рөхсәт алып, мине шунда идарә хезмәтенә билгеләп, җиде елга якын шунда хезмәт итеп, вакыт күңелле кичте. Бу инде гыйльми шөгыль булганга, минем өчен бик файдалы хезмәт булды. Казандагы тормыш ягы уңайланып, бик яхшы фатирга урнашып, күңелдәгечә көн кичердек. 

Әлеге доносны следователь бер ел тикшерү кылып, бер китап чаклы җыелган свидетельләрне прокурорга тапшырып, прокурор судка бирерлек тапмаганнан туктатып, бу донос белән берәү дә судка эләкмәде. Бу бары Бубыйларның тентү вакытында «Тугызынчы хакыйкать» дигән цензор рөхсәт итмәгән язма әсәре чыгып, хөкүмәткә хилаф сүзләр булганга, моның өчен мәхдүмнәрне (дин башлыкларын) судебный палата берничә айга ябарга хөкем итте. Мәхдүмнәргә дүрт дәгъва вәкиле (адвокат): берсе мәҗһүр Моклаков, икенче Бат, өченче Әхтәмов, дүртенче Егоров химая кылсалар да (якласалар да) бөтенләй коткара алмаганнар. Моның да вакыйгасы озын. 1912 елгача муллалык правам сәламәт булып, уникенче елда сәяси шөбһәле кеше дип, бу праваны алдылар. Сәясәттән һич хәбәрем, сәясәт белән бер эшем булмаганы шөбһәсез булса да, ни өчендер мине сәясиләрдән санадылар. Сәясилек өчен мәгълүмат булу өстенә җәсарәтле булу беренче шарт булганга, бу инде миндә чеметеп алырлык да булмаганга, шөбһәгә урын юк иде. Янә мөселман нинди генә хөкүмәттә булса да, хөкүмәткә буйсыну, хөкүмәт эшенә каршы килмәү дин ягыннан фарыз тиеш булганга, хөкүмәткә каршы хәрәкәт булу ихтималы катгыян юк иде. Хөкүмәткә каршы килүче ягы исемендә булып, үлә калганда җеназасын уку да дөрес булмавы мәгълүм иде. Шуларны игътикад кылучыга хөкүмәткә каршылык мөмкин булмавы үз-үзеннән мәгълүм.

Сөргендә вакытта күңел һаман туган-үскән йортыбызда, кайту өмете дә бетмәгәнгә, элеккечә дәвам итеп, ике урында йорт тоту бик авыр булды. Унөченче еллар иде шикелле, Романовларның патшалык кылуларына 300 ел тулуга зур юбилей ясалды. Бик күп амнистияләр буласы сөйләнде. Шул чорда минем авыр хәлдә көн кичерүемне белгән дус-ишләрем юбилей хөрмәтенә гафу итүен сорап патшага гариза бирергә киңәш бирделәр. Бер адвокатка яздырып гариза бирдем. Ике айдан соң «гаризаң кабул итәрлек булмады», диеп җавап килде. Русчасы: «Признано неподляжащим удовлетворен», диеп язылган иде. Инде патша хөкүмәте чорында йортыбызга кайту өмете бетте. Унҗиденче елдагы перевороткача җиде елга якын авырлык белән генә кичтек. Сәясәт белән бәйле һичбер төрле эшем булмый торып, ялган доносның да ялганлыгы көн шикелле беленсә дә, сәяси исемлектә булуымны аңламый аптырап йөри бирдем. Ничек булса да бу авырлыкларны кичердек.

Анамның көчләве белән ирексез мулла булуымны язган идем. Авыл балаларын яхшы укыта торган мәктәп булмаган муллалар булгачтын балаларны укый-язарга өйрәтергә бар расходын үз өстемә алып, мәктәп ачып, егерме ел бушлай укытып килдем. Егерме ел тулганда үзем авылдан сөрелгәч тә, мәктәпнең ибтидаи кыйсеме (башлангыч өлешен) үзем барындагы мөгаллим идарәсендә җиде еллап дәвам итеп, мәктәпнең бар гомере 27 ел булды. Бу еллар эчендә күп фетнәләр булса да, мәктәп аксамый дәвам итте. 20 ел эчендә ибтидаидән рөшди (урта мәктәп) игъдади (мәдрәсәдә югары белем алуга хәзерләү класслары) һәм гали кыйсемнәргә күтәрелеп, расходы артып, еллык расход мең ярымнарга иреште42. Бу эшкә байлардан ике-өч иганә кылгалап ярдәм итеп тордылар. Укыганнарның белемнәре онытылмасын, мәгълүматлары киңәя барсын өчен рәсми китапханә, кыйраәтханә (уку өе) ачып, моның расходы да үз өстемдә булды. Моның өстенә халыкка кирәкле, файдалы булган җәмәгать кибете һәм бер һөнәр мәктәбе ачуның хәзерлекләрен күрә башлаганда элекке 1911 елгы фетнә, Столыпин жандармы һәм губернаторга бирелгән ялган, бик яман донослар сәбәпле, мин һәм башка күрсәтелгән күп кешеләр арестовать ителеп, авылдан җибәрелүем сәбәпле бу эшләр ярты юлда калды. Шул чорларда Столыпинга бирелгән донос турында Фатих Кәримовның «Русское слово» газетасында бик яхшы мәкаләсе нәшер ителде. Үз газеталарыбызда да бу кара вакыйгалар язылып үтте. Соңгы елларда «Корылтай» газетында Баттал каләме белән «Күңелсез көннәрдә» гонванында (исемендәге) мәкаләдә бу вакыйгалар яхшы ук тәфсилле рәвештә язылды. Менә элекке замандагы егерме җиде еллык хезмәтемә мәкяфәт (бүләк) шул булды. Ләкин бу хезмәтләремне бурыч түләүгә хисаплап, мәкяфәт өчен эшләмәгән идем.

1917 ел язында иске хөкүмәт эш башыннан төшерелеп, яңа вакытлы хөкүмәт төзелде. Шул чорларда Диния нәзарияте составы да алышынып, мөфти һәм бар казый урыннарыннан чыгарылып, яңа состав төзелгәнчә, Нәзариятка нәзарәт кылырга вакытлы комитет төзелеп, шуңа әгъзалыкка чакырылып телеграмма килде. Галимҗан хәзрәттән вакытлы мөсагадә (рөхсәт) алып, барырга булып, телеграмма бирдем. Казандагы фатирыбызны, әйберләребез белән шул көенчә бикләп калдырып, үзем Уфага, иптәшем авылга өйгә йөреп киттек. Иптәшем өйдәге эшләрне бер кат рәтләп, соңыннан барырга булды. Уфага барып бер номерга урнашып, Нәзарәттә хезмәткә дә керештем. Хезмәт килгән гаризаларны карап, резолюция ясау һәм имтихан комиссиясенә дә иштирәк кылу (катнашу) иде. Беренче мәртәбә миңа «Шәмсекамәр» дигән чуалчык бер эшне бирделәр. Бу эш Нәзарәткә бер килеп, берничә ахун тикшерүеннән үтеп, өзелеп бетмәгән эш иде. Беренче эшем булганга Уфа ядкәре итеп бу урынга язып калдырырга булдым. Эшнең нәтиҗәсе шушы: Минзәлә өязе Кәшербаш авылының Насыйбулла Биктаһир угылы хатыны Бәдрилҗамал кызы өстенә Бәдриҗамалның туганының угылының угылының кызы Шәмсекамәрне никахланганнар. Бу никахның дөрес булмавы хакында ахун Шәйхелислам Әхсәнов Диния нәзариятенә рапорт куйган. Нәзарәт ахунның рапортын дөрес табып никахны укыган. Мәхәллә имамы Галимҗан Гыйльмановка фәсех кылырга (юкка чыгарырга), фәрман җибәргән. Имам Гыйльманов фәсех кылмыйча дөреслегенә риваятьләр күрсәтеп рапорт язган. Бу эшне янәдән тикшерергә ахун, мирза Габдерахман Котлингә җибәрелеп, ахун Котлин никахның дөреслегенә тагын да шикаятьләр язып, егермеләп имамнан имза кылдырып (болар арасында Шакирҗан Хәмиди дигән имза да күренде) эшне Нәзарәткә кайтарган. Зур форматтагы берничә табак кәгазьгә язылган эшнең нәтиҗәсе шул. Минем резолюциям: «Диния нәзарияте шушы дәлилләр белән элекке карарны тәкъдир кыла. Араларында мәхрәмият карабәте  (якын кардәшләр белән мөнәсәбәттә булу) булган хатыннарны никахта җимагъ кылуның хәрамлыгы («ике бертуган сеңелле кызларга өйләнергә ярамый» 4 сүрә 23 аять) аятенең арадашлыгы белән сабит (ачык), [Бу урында шулай ук хәдистән өзек китерелә һәм ул гарәп-фарсы сүзләре белән чуарланган. Түнтәр тарихында аның әһәмияте юк дип саныйм – З.М.] /…/ 

Имтихан комиссиясендә дә язарлык шактый гына кызыклы вакыйгалар булып үткән иде. Боларны язмадым.

Иптәшемнең килергә чыгуыннан Казаннан телеграмма алгач, фатир эзләргә керешеп, Большой Илимский урамында дүрт-биш бүлмәле яхшы фатир табып, айга кырык сумга килешеп, егерме биш сум задатка биреп, фатирны юдырып, һәр бүлмәсенә әсбап-җиһазлар куеп, утын, күмер, суларынача хәзерләп куйдык. Пристаньга алмага төшеп, төнлә сәгать уникедә «Златоуст» исемле пароход белән сәламәт килеп күрешеп, ике ат белән фатирыбызга барып, бергә тора башладык. Фатир шәһәрнең матур урынында, як-ягы бакчалар, бакчаларда музыка тавышлары ишетелеп торганга, бик дәртле, күңелле, әллә нинди гали тойгылар күңелгә килеп, рух күтәренке булып, тормыш бик күңелле булды. Уфа шәһәре биек урында, иркен утырган, шәһәр бакча, агачлык эчендә, әйләнәсе Ак Идел, Дим сулары, һавасы гаять яхшы, Кырым, Кавказ һавалары шикелле, сыйххәткә бик файдалы. Җәйнең гүзәл вакыты булганга, Ак Идел, Дим буйлары карап туйгысыз матур. Инде авылны да, Казанны да онытып, күңел Уфага урнашып калды.

1917 елның язында Бөтен Русия мөселманнары вәкилләре съездында Мәскәүдә халык вәкилләре тарафыннан беренче мәртәбә сайланган беренче мөфти Галимҗан хәзрәтнең килергә чыгуыннан телеграмма булды. Мөфтине каршы алырга бөтен шәһәр мөселманнары кузгалып, пристаньга төшеп, бик тантаналы рәвештә каршы алып, пристаньннан Диния нәзарәтенәчә халык агымында нәзарәт залына килеп кергәч, әмма муллалардан, мөгаллимнәрдән, мәхдүмнәрдән, хыялыйлардан, шәкертләрдән һәм шәһәр халкы тарафыннан вәкилләр мөфтине тәбрик кылып, нотыклар сөйләп, мөфтидән мөнасиб җаваплар белән хөрмәт итеп, нәзарәтнең югары катына берничә бүлмәгә урнашып, вазыйфасын үтәргә кереште.

Бу вакытларда Кустанайның беренче мәхәллә мөселманнары мине имамлыкка сайлап, приговор төзеп, Уфага ике вәкил җибәрделәр. Мулла Гали Яушев юл расходына дип ике йөз сум акча да җибәргән. Бер дә көтмәгәндә, уйламаганда килеп чыккан бу эшкә аптырап торганда Галимҗан хәзрәт: «Бер барып күреп кил. Иптәшеңне дә бергә алып бар. Акча җитәрлек күп. Охшаса урнашырсың, охшамаса мондагы урыныңа урнашырсың», – дип димләгәч, поезд белән Кустанайга йөреп киттек. Чиләбедә пересадка булып, Кустанай поездына күчеп, Кустанайга барып, Яушевлар йортына төшеп, үрнәк? кылып, муллалык эш кыла башладык. Мәчет Яушевлар салдырган, бик шәп, Казан мәчетләреннән артык һәйбәт. Бу мәхәлләдә күбесе казанлылар, беразы сартлар, казаклар. Икенче мәхәлләсендә казаклар. Монысы кечерәк. Монысының да мәчете матур фасадта эшләнгән. Кустанай казакларының сәүдә мәркәзе, комлыкта утырган агачлар һәм зур булмаганга манзарасы гүзәл түгел. Монда унбиш көнләп торып, мәслихәтне оештырсак, күчеп килергә риза булып, кайтып киттек. Мәхәллә хезмәтен ихлас күрсәтеп, янәдән озакламый килүне теләп калдылар. Ихласлары чын булгандыр, ике елгача мулла алмый мине көтеп тордылар. Үзем дә беразга булса да барып торырга күңел итсәм дә, илнең тынычсызлыгы, юлларның уңайсызлыгы белән барып булмады.

Уфага кайтып, әхвалдән нәзарәткә доклад биреп, озак тормый өйгә киттек. Күңелем Кустанайга яки Уфага барырга булып, Түнтәрдә торырга бер дә күңел итмәсә дә, теләгемнең хилафынча (теләгемә каршы), Түнтәрдә калып куйдык. Галимҗан хәзрәт: «Түнтәрдә дә торма, Кустанайга да барма, шушында кил дә бергә торырбыз», – дип, мәслихәт иткән иде. Уфадан Чистайга барып иптәшне анда калдырып, үзем өйгә кайтып киттем. Өйдәге эшләрне бер төрле рәтләп, Казанга барып, иптәшемне дә Чистайга урнаштырып, өйгә кайтып киттек. Шул кайтудан бүгенгәчә бер дә теләмичә  Түнтәрдә торып торабыз. Кырык елга якын фетнә, низаг эчендә торылганга карамыйча, тагын әллә нинди фетнәләр булыр төсле. Елан чаккан киндердән куркыр дигәннәрчә, һаман куркынычында яшәп килдек. Ни хикмәттер, моңарга теләгемнең әтлафы итте дә торды/…/ Түнтәрдә торуны морад кылган булсам бәлки тормаган булыр идем. Дус-ишләрем дә, Түнтәрдә торуымны бер дә мәслихәт күрми, тел белән дә, хат белән дә, хәтта матбугат аркылы да Түнтәрдән китәргә киңәш биреп тордылар. Беренче тапкырдагы шагыйрәләребездән берсе, моннан егерме еллар элек нәшер иткән әсәренең бер фасылыннан шушы тәүсыяләрен (васыятен, киңәшен) язган иде.

Яманнар сахибәтеннән качмак баяны.

Кил, әл талиб! Күзең гыйбрәт белән ач,

Мәхәббәтсез кешедән кош булып кач.

Табарсың, эзләрсең, син бит әле яшь.

Табып алчыл мәхәббәтле бер иптәш.

Фарыз ит! Соң син ул Ишмигә ишме?

Аның белән тору сезгә килешми.

Булып юлдаш дини булган идем ки,

Газиз гомерең китә бит дус идәм ки.

Мәгариф әһлиянең юлдашы булгыл,

Усал кем очрады корбаны булгыл.

Мәхәббәтсезгә булды һәр каю зат,

Әгәрчә остазың булса да ул ят.

Дус булма! Дус мәгариф дошманына,

Ерак качкыл, якын барма янына,

Сине күрсә китә Ишми агарып,

Кулыңнан килсә һич утырма барып.

Хыял белән хакыйкатьтән адашкан,

Җүләрлек бабында ул хаддин ашкан.

Сүз аңлатам димә син ул җүләргә,

Алар инде якын калган үләргә,

Китеп тормышка ул һичбер төшенмәс, 

Бөтен дөнья күндерсә, Ишми күнмәс,

Кара ташлар юу белән агармас

Шулай ук ул кеше хаклыкка бармас.

Мәгариф әһеленә син булгыл иптәш,

Күрер күзгә күренсә дә алар яшь.

Аларның бит табигате саф, күңел хуш, 

Китәрсең син алар берлән булып дус

Менә шушындый кешегә бул да юлдаш.

Әгәр җан эстәсә кайтырмагыл каш.

Кылыр сахабәт әсәр, әй талиб раһ,

Моның дик яры булды гадәт Аллаһ.

Авылга кайтканда Октябрь инкыйлабы узган, Шуралар хөкүмәте төзелү юлына кергән иде. Бу ел ихтыярым белән өч өебезне мәктәп кылып, берсендә кыз, берсендә ир балалар укып, бер өйдә мөгаллим, мөгаллимәләр урнашып, бер кыш укытып чыктылар. Икенче елда элекке мәктәпләрне төзәтеп, шунда күчтеләр. Бу ел Малмыж шәһәрендә мөхтәсиб (хисапчылар), мөшавирләре (киңәшчеләре) сайлау җыелышы булып, мөхтәсиблеккә мине, беренче мөшавир Түбән Шөн имамы Зәки сайландык. Бу вакытта Татар җөмһүрияте корылмаган иде. Уржум өязе мөселманнарының саннары насабакка тулмаганга Малмыж өязе мөселманнарына кушылып, бу нахийә (төбәк) ике өяз мөселманнарыннан гыйбарәт булып, 140 чакрым озынлыгында 120ләп мәхәлләне эченә алган зур наҗа? булды. Егерме икенче нәүбәттә (елда) мөхтәсиблектән киттем. Бу нәүбәтне мөхтәсиб хаҗи Габделхак Камалетдинов (башкорт), өченче нәүбәттә мөхтәсиблеккә сайланды.

1922 елда нахийә җыелышында Түнтәрдә дини мәдрәсә ачарга карар биреп, рөхсәтен алырга нахийә тарафыннан вәкил булып, Казанга Мәгариф нәзариятенә барып, Мәгариф нәзариятенә гариза биреп, гариза укыгач, фән укытмау, укучылар унсигез яшьтән ким булмау шарты белән мөсагадәсен (килешү) язып, имза кылып бирде. Шул мөсагадә белән мәдрәсә ачып, бераз укучылар җыелып, икенче мәхәллә имамы мулла Нәкыйп43 һәм Фәйзулла исемле мөгаллим белән өчәүебез укыта башлап, мәдрәсә язгача дәвам итеп барып чыгылды. Икенче ел ачылса да, дәвам итмәде.

1919 елда читләр ярдәмендә чехлар, колчаклар һәм башкалар хөкүмәткә каршы сугыш ачып, Русия эченә кереп байтак шәһәрләрне истиля кылып (басып алып), бу маҗаралы хәл бераз вакытлар дәвам иткәннән соң, барысы да Русиядән куылып чыгарылып, Русия болардан тазартылып, тынычлык урнаштырылды. Бу вакыйгаларда Колчак гаскәре якынлашып, бу тирәләр гаскәри идарәдә булып, фронтовой полосасы аталып, куркынычлы хәлләр үткәрелеп, зарарсыз калынды. Бу чорларда мәҗрүхләр (ярлылар) файдасына байтак иганә җыеп, тиешле урынына тапшырып, Малмыжда чыккан «Ярлылар тавышы» дигән гәзитәдә бу иганә язылып нәшер кылынды. Бу чорларда большевиклар хакында төрле сүзләр сөйләшеп, аңсыз, кара халык хөкүмәткә шөбһәле күз белән караганнары сизелгәннән халыкны хөкүмәткә якынлаштыруга, Шуралар хөкүмәте халык өчен иң файдалы хөкүмәт булуын аңлатырга  иҗтиһад кылынды (тырышты). 

1921 елда дәһшәтле корылык булып, халык соң дәрәҗә ачыгып, эт булса да, үләксә булса да ашап, песи, эт, хәтта кешеләрне дә изеп, яңарак кабердәгеләрне дә казып алып ашау шикелле коточкыч җирәнгеч вакыйгалар эшләнде. Төрле авырулар да күбәеп, ачлыктан, авырудан күп кеше кырылды. Янә шул елларда иде шикелле, Казан ягыннан берничә волостьтагы аңсыз халык коткыларга алданып, хөкүмәткә каршы кузгалып «Сәнәклеләр вакыйгасы»44 дигән бу фаҗига тиз сүндерелеп, безнең тирә бу фетнәдән сәламәт калды.

Ун яшемнән атамнан ятим калып, гыйлем юлыннан аерылуымны әйткән идем. Атамнан соң анам тәрбиясендә яшәп, аналарның ифратлы шәфкатьләре зарарлы булганга, бу ифраттан мин дә күп зарар чиктем. Бу инде анамнан зарлану булса да, тәрҗемә хәлем өчен кирәк булганга кагылмый үтеп булмады. Үлгәннән калган бер бала булганымнан бер кайда җибәрми янында асрап никадәр уйнасам да, бер сүз дә әйтмәгәнгә, көнне уен белән үткәрә идем. Шунлыктан уенга бирелеп, уен дөньясында яшәп, башка эш күңелгә кереп тә чыкмый иде. Гомерне бушка үткәрү ярамый дип читтән үгетләүче дә булмады. Булса да колакка алу ихтималы юк иде. Шулай итеп, уку заманнары уенда, сәрсәрлектә (дикъкатьсезлектә) үтеп әрәм булды. Вакытында гыйлем юлына керү насыйп булмаса да, соңыннан дәртем кузгалып, көч тигән кадәрле китаплар караштыра таргач, аз гына белемләнеп, әһле гыйлем кыйтаренә (рәтенә) кереп, остазларның үлгәненнән артык тәкъдирләренә, эше уйларына мәзъһәр (бер эш яки хәлнең барлыкка чыккан урыны, чыгара торган урын) булып, бу инде бер дә күңелгә килмәгән илтифат булмаганга «тәхәдәсә би нигъмәт» үзеннән бу урынча язып калдыру тиеш күренде. Китаплар караштырудан хасыйл булган аз-маз мәгълүмат белән тәхрир эшенә керешеп, иң элек язган «Хөдүсе галәмгә бер нәзар», «Тәнкыйдел-асар» исемнәрендә ике кечерәк әсәрем 1897 елда басылып чыкты. Моңа башка «Сәфирел-ислам» тәрҗемәсе дигән һәм башка берничә әсәрем дөнья күрде. 1911 елда Сарапулда вакытымда биш өлештән гыйбарәт «Әт-төбййән фил-вәгазь вәт-тәгълим» гарәпчә һәм моның төрекчә тәрҗемәсе «Тәзкирә» исемле әсәремнең  мөсәввәдәсе (караламасы) тәртип кылып, Казанда акка күчереп, беренче кисәген гарәпчә, төрекчәсе белән Казанда 1917 ел бастырдым. Башкалары язу хәлендә калды. 1917 ел язында Казанда Бөтенрусия мөселманнар вәкилләренең съезды булып, съезд идарәсенең тәкъдиме буенча «Исламда хатыннарның хокукы» гонванында (исемендә) дини мәгърүзә (доклад) тәртип кылып биргән идем. Моңарчы бездә эшләнмәгән бу яңа эшне берәү дә өстенә алмаганга көчләп, ирексезләп миңа тактылар. Шунлыктан мәгърүзә табигый, мөкәммәл чыкмаса да, бөтенләй яраксыз да булмый, съездда доклад кылып укылды. Уфада вакытымда бу мәгърүзәне күргән кайбер дусларым бастыруны мәслихәт күргәнлекләреннән, «Тормыш» матбагасында бастырдым. Гомумән, әсәрем күңелдәгечә эшләнеп җитмәгәнгә техник ягыннан косурлар (кимчелекләр) булып, дөньяга чыктылар. Әсәремнән иң элек үзем риза булмадым. Казанда дини-гыйльми мәҗәллә (җурнал) идарәсендә хезмәт иткән вакытымда бу хезмәт алты елдан артыкка сузылганга мәҗәлләрдә төрле мәүзугъларда (тема, проблема) байтак мәкаләләрем нәшер кылына барды. «Шура» һәм башка мәҗәләләрдә, гәзитәләрдә дә азрак мәкаләләрем булды. Мисырда бу көндә дә нәшер ителә торган «Әл-мәнар» мәҗәлләсендә истифсар (сорап белү) сурәтендә берничә мәкаләм басылды. Боларны монда язуда язудан максатым – югарыда әйткәнчә «тәкәдәсә бин-нигъмәт» тәфәкыр түгел. Зур сәрмаяле (акчалы) галимнәребез генә мәккфи (яшерен) булып ятканда аз сәрмая белән шул кадәр эшли алдым. Максатым файдалы дип белдем, мәгълүматымны, бәлки, истифра дә кылучылар булыр, яки интакад (тәнкыйтә) кылсалар үзем мөстәфид булырым дип мәйданга куй гына. Ләззәт тапкан эшем тәхрир булганга гомерем булса моннан соң да бу юлда дәвам итсәм кирәк. 1892 ел кышында Чистайның беренче мәхәллә имамы, мөдәррис Мөхәммәдзакир хәзрәтнең Әминә45 исемле кызына никахланып, шул иптәшем белән бүгенгәчә утыз алты ел гомер кичереп киләбез. Балабыз булмады. Никахтан соң хәзрәт бер ел сәламәт булып, туксан өченче ел язында вафат булды. Мине Чистайга үз янына күчерәсе, минем дә күчәсем килгән иде. Анам риза булмаганга бу эш насыйп булмады. Шул вакытта күчерелгән булса, мондагы фетнәләрдән сәламәт калып, 36 елда кирәкле эшләр белән шөгыльләнеп, әхлакым төзәлеп, болай гасаби булып һәм җөрьәтсез мәхҗү (кыюсыз, оялчан кеше) булып калмаган булыр идем, дигән хатирәләр күңелне һаман борчып тора. Бу вакыткача ата-бабаларыбыз йортында торып килдем һәм 1929 ел сентябрьгәчә болар урынында имамлык кылып, сентябрендә имамлыктан киттем. Сәламәтлегем начарланганга, җәмәгать хезмәтеннән чыгу тиеш булды.

Бүгенгегәчә башымнан кичкән хадисәнең (вакыйганың) беразы шушы язылганнардан гыйбарәт булды. Сүз башында әйтелгәнчә тарихчаны язуда тоткан планым, авылыбызның тарихы хәлләрен, гыйбрәтле хадисәләрен, яхшы-яманга мисалга тотарлык эшләрен белгәнемчә, булганча кәмаһүәл вакыйг (вакыйга ничек булганча) күрсәтү булганга хадисәнең барын да язмасам да, беразын булганынча яздым. Бу инде мәнакыйб (яхшы эшләнгән) китабы булмаганга, бәлки үземә күрә тарихи әсәр булганга, хадисәләрне язганда каһарманнарына кагылмый үтәргә, боларның, кирәк яхшы, кирәк ялган булуын хәлләрен сөйләми китәргә булмады. Бу сүздән максатым – боларны язуда һичбер гарызкярлек шәхсият юк, бәлки максуд фәкатә тарихи хәлләрен кәмаһү әл вакыйга күрсәтү генә димәк. Мөхәррирлек (тарихчылык) вазыйфасы шул икәне мәгълүм.

                                   
Мөхәммәднәҗип Түнтәри.»

Язмага искәрмәләр:

Искәрмәләрне китап авторы мин, Рәфхәт Зарипов яздым.

1. Түнтәр авылына нигез салучы Янгол бабаның алты улы турында Риза Фәхреддин мирасында сакланган. Марсель Әхмәтҗанов табып кайткан һәм «Татар шәҗәрәләре» китабында (1995) игълан иткән. Бу китапта Үкчнең өч улы: Котлымөхәммәд, Колмөхәммәд һәм Йөрмәкнең балалары һәм 8 буынга кадәр нәсел дәвамчыларын кертеп, шәҗәрә бирелә. Шәҗәрә Уфа шәһәрендә яшәгән Түнтәр сәүдәгәре Габделлатыйф хаҗи Хәкимов белән төгәлләнә. Бу шәҗәрә Россия  Борынгы актлар архивындагы 1747 һәм 1762 елларда язылган һәм шул елларда Түнтәрдә яшәгән кешеләрне тулысы белән эченә ала. (РГАДА, 350 нче фонд, 2 тасвирлама, 1194 эш берәмлеге, 73-87 битләр). Аны Карадугандагы «Себер тракты тарихы» музее директоры Бакый ага Зыятдинов алып кайтып бирде. Бу исемлек һәм Түнтәр авылындагы яшәгән кешеләр исемлеге (Ревизская сказка 1795, 1811, 1850, 1858 елларныкы) тулысы белән бер-беренә тоташалар. (Киров Дәүләт өлкә мирасханәсе, 176 нчы фонд, 2 нче тасвирлама, 367 нче эш берәмлеге, 36-42 нче битләр, ике яклап һәм  шул ук фондта 1657 эш берәмлеге, 810-860 битләр ике яклап). Бу исемлекләр тулысы белән Риза Фәхреддин мирасындагы исемнәр белән туры киләләр. Алга таба искәрмәләрдә кайбер шәхесләр турындагы мәгълүматлар шушы исемлекләргә нигезләнеп бирелде.

2. Беренче искәрмәдә күрсәтелгән документларга нигезләнеп, Түнтәр авылына нигез салыну елын 1590-1615 еллар аралыгында дип фараз кылабыз. 2005 елда Казан шәһәренә 1000 ел тулу юбилеен үткәрелде, без 2004 елда Түнтәр авылына нигез салынуга 400 ел дип билгеләп үттек. Мөхәммәднәҗип Түнтәри авылга 350 еллар, дип 1929 елда язган.

3. Монда әйтелгән коры тау битләренә 1960-2000 елларда Арча урман хуҗалыгы тарафыннан агачлар утыртылды. Хәзерге вакытта тау битләре ямь-яшел агачлык.

4. 1980 елларда авыл янында зур сусаклагыч һәм басуда тагын ике урында сусаклагычлар төзелде. Чишмә сулары һәм инешләрнең суы бик нык артты.

5. Авылда 1965 еллардан алып басуларда печән чәчелә һәм шуннан соң авылның печәнгә кытлыгы бетте. Монда Мөхәммәднәҗип хәзрәтнең авыл хуҗалыгы мәсьәләләрендә дә бик күп алдан күргәнлеген әйтергә кирәк.

6. Чулпан авылын 1926-28 елларда Түнтәрдән күчүчеләр нигезләгән. 1965 елларда Совет хөкүмәтенең кечкенә авылларны берләштерү кампаниясе чрында җир йөзеннән юкка чыкты.

7. «Тираяк» дип артыш җиләгеннән кайнатылган вареньега әйтәләр. Ул бик шифалы һәм тәмле булла, хәзер аны сирәк кайнаталар.

8. Путаш — бу сүз күн эшкәртү өчен кулланыла торган поташ булырга мөмкин.

9. Мөхәммәтшин Гариф Түнтәрдә генә түгел, бөтен тирә-якта дан тоткан тимерче була. Ул тарантаслар ясау остасы буларак та, балта остасы, буяучы, сәгать, насослар һәм башка ул чордагы машиналар төзәтүче буларак та билгеле. Ул минем әниемнең әтисе.

10. Таһир оныклары бүгенге көндә Казанда һәм Түнтәрдә яшиләр. Казанда Исмәгыйлов Мөдәрис — озак еллар КПСС һәм профсоюз оешмаларында җитәкчелектә эшләп, пенсиягә чыкты. Бәйрәмовлар династиясе һәм башка дәвамчылары Түнтәрдә яшиләр.

11. Гыйльман абзыйның оныклары Мөхәммәдиев Рәсүл, Рәсүл улы Ранил — үз чорларында авылда сабантуй батырлары булдылар.

12. Хәкимов Габделлатыйф — чыгышы Түнтәрдән булган күренекле сәүдәгәр. Аның турында беренче искәрмәдә дә искә алынды. Уфада яшәгән. 1908 елда Уфада ике манаралы мәчет (хәзер реставрацияләнеп дүртенче җамигъ мәчет буларак эшли) төзеткән һәм мәчет каршында мәдрәсә тоткан. Гаяз Исхакый Мәскәүдә чыккан «Сүз» газетасының 1916 ел... (Бу турыда әлеге китапның 224 битендә тулырак язылган — «Гомеремнең ун көне» китабында А.Хәлим искәрмәсе). Гомумән Уфада һәм Бөгелмәдә Хәкимовлар эшчәнлеге алда яктыртыла. 

«Радзин» фамилиясе Мортаза бай булырга мөмкин. Гришин дигәне билгеле түгел.

13. Таһир мулла (Таһир батыр түгел, ул икенче) нәселен Түнтәрдә хәзер Гозәеровлар дәвам итәләр.

14. Зәйнулла Рәсүли (1833-1917) – ишан, күренекле дин эшлеклесе, мөдәррис, язучы Атилла Расихның бабасы.

15. 13-искәрмәдәге Таһир мулла.

16. Гайнетдин нәселен Түнтәрдә Гайнетдиновлар дәвам итә. Гайнетдинов Кадыйр, Мәннәннәр Түнтәрдә һәм Балтачта совет властен төзүче активистлар булалар.

17. Габдерразак хәзрәтне Түнтәр мәдрәсәсенең башлангыч белем бирү мәктәбен беренче оештыручы дип саныйбыз. 

18. Госман хәзрәтнең туган елы 1744. Имамлык еллары 1770-1785 еллар дип фаразлана. Ул минем борынгы бабайларымның берсе. Нәсел шәҗәрәсе болай: Фәннур — Рәфхәт — Шәкүр — Мөхәммәдзариф — Сабит — Сәйфетдин — Сәгыйть — Гомәр — Исмәгыйль — КотлыМөхәммәд. Госман хәзрәт безнең борынгы бабабыз Гомәрнең бертуган абыйсы.

19. Үтәгән мулла турында «Мөстәфадел-әхбар…»да шактый язылган. Ул Балтач шагыйре Гарифҗан Мөхәммәтшинның борынгы бабасы. Бу турыдагы мәгълүматны Карадуган музее директоры Бакый Зыятдинов Киров өлкәсендәге дәүләт архивыдокументлары белән раслады.

21. Түнтәрнең өченче имамы Хәмид хәзрәтнең улы Габделгаффар мулланың 1852 елда туган оныгы Мөхәммәдсафа хәзрәт үзебезнең төбәктәге Смәел авылында шактый еллар имам булып торган, аннары Түнтәр мәдрәсәсендә хәлфә буларак хезмәт итә. Бүгенге көндә Түнтәрдә Мөхәммәдсафаның оныклары Сафиннар һәм Шәймөхәммәтовлар бу нәселне дәвам итәләр.

22. Яңа Тазлар — Арча районындагы хәзерге Байкал авылының борынгы исеме.

23. «Хөсәения» мәдрәсәсенең эшчәнлеген тирәнтен өйрәнгән Оренбургтагы мәшһүр галимә Мәдинә ханым Рәхимкулова үзенең «Әхмәт бай» исемле китабында «1905 елда Әхмәт бай Хөсәенов үзенең миллионнарын татар мәгърифәте өчен мирас кәгазьләрен тутырганда шаһитларның берсе итеп Түнтәр авылында туган «Хөсәения» мәдрәсәсе мөгаллиме Шаһимәрдан Әхмәтша улы Үтәгәновны ала» дип язган. Бу мәгълүматны безгә Карадугандагы «Себер тракты тарихы» музее директоры Бакый Зыятдинов Оренбург шәһәреннән алып кайтты.

24. «Үрнәк» бакчасы дип биредә 1929 елда Түнтәр авылында төзелә башлаган иң беренче «Үрнәк» исемле колхоз әйтелә.

24. Сәгыйть 1749 елда Түнтәрдә туган, Габдерразак хәзрәттә башлангыч белем алган булырга тиеш. Аннары Каргалыда белем алуын дәвам иткән. Түнтәргә Хәмид хәзрәт вафатыннан соң кайтып имамлык итә. Имамлык еллары Гали ишан кайтканчы, 1809-1832 елларда булган.

25-26-27. Бәдртдин, Шиһабетдин һәм аның нәселе Каргалы бистәсендә яши һәм хезмәт итә. 1930 елларда муллаларны аулау чорында алар Үзбәкстанга күченеп, репрессиядән котылып калалар. Бәдретдин абзыйның оныгы Наилә Ишембаева гаиләсе белән 2000 елларда элек бу якларга күченеп кайтты. Балтач районы Чепья участок больницасында врач булып эшләде. Садреддин Түнтәрдә яшәгән. Аның исеме белән басуда бер елга аталган: Садри елгасы. Сәгыйть нәселен Түнтәрдә дәвам итүчеләр: Фәйзрахмановлар, Хөсәеновлар, Мөбарәкҗановлар яши.

28. Гали ишан Сәйфуллин. Имамлык еллары: 1832-1859. Аның чорында Түнтәр мәдрәсәсе урта дини белем бирүгә күчкән, бөтен Идел-Нократ-Урал төбәгендә дан казанган. Гали ишан турында бик күп мәгълүматны Ш. Мәрҗани, Г. Исхакый язып калдырганнар. Гали хәзрәт Ш.Мәрҗанигә Бохарадан укып кайткач ук Казанда имам булып урнашуда зур ярдәм итә. Мәрҗанинең бертуган апасы Бибифатыйма мелла Фәйзерахман бине Габделгаффар бине Габделхәмид әт-Түнтәри никахында була. («Мөстәфадел-әхбар» 315 бит.) Гали хәзрәт 1831 елда 9х9 метрлы яңа мәчет төзетә. 1834 елда ул мәчетне тагын да зурайттырып стандарт рәвешкә китерә. Мәчеткә Киров губернасыннан килеп тикшереп язылган документ ксерокопияләре Түнтәр музеенда саклана. (Киров өлкәсе архивы, 583 фонд, 495 тасв., 129 эш, 5 бит.) 

29-30. Мөхәммәднәҗип хәзрәтнең бабасы Гали ишанның, әбисе Гыйззенниса абыстайның, әнисе Гафифә абыстайның кабер ташлары Түнтәр зиратында бүгенге көнгә кадәр яхшы сакланган.

31. Шәмсетдин хәзрәт – Мөхәммәднәҗипнең әтисе.

32. Мазар асты авылы — Мамадыш төбәгендә мондый исемдәге тарихи авылны тапмадым. Кукмара районында Манзарас авылы бар барын. Бу авыл исеме Мазарбаш булырга мөмкин. Ул авыл Ш.Мәрҗани китабында искә алына. Мари Илендә, Бәрәңге районындагы Мазарбаш авылы хәзер Алашайка исеме белән йөртелә. 

Р.Фәхретдин «Асар»да «Шәмсетдин хәзрәт Малмыж мозафәте Тәмай исемле авылда дөньяга килгән», дип язган. 

Шәмсетдин хәзрәтнең ул чорда ук Төркиядән һәм Ташкенттан газеталар алдыруып укуы, планеталарны телескоптан күзәтеп, аны 10 яшьлек улына өйрәтеп калдыруы ул заман өчен зур гыйлемлек булгандыр.

33. 1980 елда Түнтәр мәктәбенең хәзерге бинасы өчен фундамент казыганда 3 метр тирәнлектә, киңлеге 1 метр булган агач буралы, коега ошаган корылма табылды. Анда шактый пычрак масса тулган иде. Бу Гали ишан, Шәмсетдин хәзрәт яшәгән нигездә. Габделбәр бабай Хөсәенов Гали хәзрәтнең һәм Шәмсетдин хәзрәтнең үләннәрдән дарулар ясап кешеләрне дәвалавы турында искә төшерде. Бу чокырны дару калдыклары, үлән калдыклары өчен эшләнгән махсус баз булгандыр дигән нәтиҗәгә килдек. Совет власте һәм колхоз төзүне оештырган һәм Мөхәммәднәҗип хәзрәтнең милкен конфисковать итүдә катнашучыларның кайберләре мондый истәлекләр язып калдырганнар: «Мөхәммәднәҗип хәзрәтнең подвалыннан бик күп шешәләр һәм хәтта самогон аппараты да чыкты». Шешәләре төрле дару шешәләре булып, «самогон аппараты» дигәне дару ясау өчен дистилляцияләнгән су хәзерләү аппараты булуы ихтимал.

34. Мәдрәсәнең эчендә коесы булган таштан салынган ашханә бинасы бүген дә исән.

35. Хәкимов Габделлатыйф салдырган мәчет бинасы 1944 елда Чепья район үзәгенә башкарма комитет бинасы итеп күчерелгән. 

36. Шодадагы Сәедгәрәй Фәйзуллин утарында хәзерге вакытта Мирхәйдәр Фәйзи музее эшли.

37. Ишмөхәммәд хәзрәтнең кече кызы Латыйфа абыстай Кәрәмәтулла никахында була. Бер уллары Җәүдәт Айдаров – музыка белгече, дирижер. Ленинград блокадасында Шостаковичның атаклы Җиденнче симфониясен барабанда башкарган, Татарстанның атказанган сәнгать эшлеклесе, озак еллар Казан консерваториясендә һәм музыка мәктәбендә эшләде. Түнтәргә алып кайтып җирләнде. Икенче уллары Тәлгать Айдаров та Казанда уйлап табучы инженер буларак күренекле фән кешесе булды.

38. Ишмөхәммәд хәзрәт шактый каршылыклы шәхес. Билгеле, Мөхәммәднәҗип хәзрәт белән аның арасында шәхси каршылыклар да җитәрлек булган. Шуңа күрә автор аны тискәре яктан гына диярлек характерлый. Ишми ишанның дин белгече буларак бик күп басма хезмәтләре бар. Бүгенге көндә алар галимнәр тарафыннан өйрәнелде. Җәдидчеләргә аның үтә каршылыклы булуын аның җәдидчелек нәтиҗәсендә мөселман дөньясына көнбатыш мәдәниятенең үтеп керүе, шуның нәтиҗәсендә ислам нигезләренең нык какшавы, рус миссионерларының эшчәнлеге киңәюгә карата нык борчылуы белән аңларга кирәк.

39. Мөхәммәднәҗип хәзрәт үзе турында яза.

40. Габделлатыйф Хәкимов Ишмөхәммәд хәзрәт (Ишми ишан) белән дус була. Аның мәдрәсәсе өчен кирпеч бина төзи. Улы Шакир Хәкимов та мәдрәсә өчен таш бина төзи. Һәрбер бина 140 кв метр. Әле дә исәннәр. «Г.Хәкимов акчаларына донос конторалары төзелү» турында Г.Исхакый да язган. («Сүз» 1916 ел, 14,19,2 август саннары, Мәскәү).

41. Галимҗан хәзрәт — Галимҗан Баруди.

42. Мөхәммәднәҗип хәзрәт төзегән Түнтәрдәге «Шәмсия» мәдрәсәсенең вакытлы кануннамәсе (уставы) һәм җәдид мәдрәсәсенең дәрес расписаниеләре Казан Федераль университетының Н.И.Лобачевский китапханәсенең Шәрык секторында саклана. Аны китапханә хезмәткәре Диләрә Абдуллина табып бирде, галимнәр Раиф Мәрдәнов һәм Ирек Һадиев аны кириллицага күчереп бирделәр.

43. Нәкыйп мулла Ишмөхәммәд хәзрәтнең кече улы. 

44. Сәнәкчеләр вакыйгасы 1920-21 еларда Балтачта булган революциягә каршы фетнә. Бер үтерелгән кызыл комиссар  өчен шактый «фетнәче»ләрне аталар.

45. Мөхәммәднәҗипнең җәмәгате Әминә абыстай Чистай мулласы Закир ишан кызы (Закир хәзрәт чыгышы белән Сасна авылыннан). Әминә абыстай 1930 елда «кулак-мулла-эксплуататор» буларак (документларда шулай язылган) Түнтәрдән куылгач, Казанда туганнарында яши һәм 1942 елда вафат була.

78 биттәге «Ишми ишан Малмыжда атылган һәм шунда җирләнгән», дип язылганга аңлатма. 

Атылган төндә үк Ишмөхәммәт фаҗигасе Түнтәргә ирешкән. Хәзрәтнең ышанычлысы Хөсәен абзый Мөхәммәтҗанов иптәшкә 20 яшьтәге егет - Әмин Йосыпоаны алып, төнлә ат белән Малмыжга юнәлгән. Хәзрәт мәетен урлап, Борнак авылына алып кайтканнар, аны берәүнең кара мунчасында юып, кәфенләп, Борнак зиратына җирләгәннәр. Яңа кабер казымаганнар, соңгы бер каберне ачып, Ишми ишан җәсадын андагы мәет ләхетенә куйганнар. Ул эш үтә яшерен рәвештә башкарылган. (Бу турыда Яңгул авылында яшәгән Әминә абыстай – Түнтәрдә яшәгән Йосыпова Нәфисә әбинең туганы – сөйләп калдырган. Бу мәгълүматны Әмин ага үзе исән вакытта Балтачта яшәгән Хуҗа (танылган шәхес) абыйның җәмәгате Мәрьям  апага (чыгышы белән Яңгулдан) сөйләп калдырганы турында хәбәр булды. Әлеге факт, фараз буларак, хәбәрдарлык чорында гына калкып чыкты. Фактта әлеге яшерен эшнең икенче көнендә Түнтәргә һәм күрше авылларга Малмыж чекистлары килгән, эзләнгән, әмма хакыйкатьне тапмаган. Хәзрәт атылганда Малмыжда хезмәт иткән өч улы бу вакыйгадан соң берничә ел эчендә вафат булган. Калган балалары һәм җәмәгате Ситдыйка абыстай колхозлашу елларында каһәрләнгән: өйләреннән куылган, зур салымнарга дучар ителгән, кайберләре төрмәгә ябылган. 

Сүзлек:
Сүзлекне Раиф Мәрданов төзеде.

әсәрле – йогынтылы

әфкяре гаммә – җәмәгать фикере

әхадискә – вакыйгаларга

әһле гыйлем – гыйлем иясе

батыйль – ялган

васита – арадашчы

васитачылык – арадашчылык

гонванлы – дәрәҗәле, указлы

гонванында – исемендәге

дарында – йортында

дүрбине – кечерәк телескоп

душ – кеше

заигать – югалту

заигъ – юк буллу

Зөхәлнәйн – Сатурн

ибтидаи – башлангыч

ибтидаи кыйсем – башлангыч өлеш

игътидади – югары белеем алуга хәзерлек сыйныфлары

истигъмал – файдалану

истигъфа – эштән китү

истиля – басып алу

истифар – сорап белү

иштирәк кылу – катнашу

кайд – язылу

кәмаһүәл вакыг – вакыйга булганча

косур – кимчелек

кыйраәтханә – уку йорты

кярханә – завод

ләвазим – вазыйфа

мәгърүзә – доклад

мәгыйшәт – тормыш

мәзкүр – югарыдагы

мәзмун – эчтәлек, мәгънә

мәҗәллә – журнал

мәҗмуга – җыентык

мәҗрүх – яралы

мәктулән – җәзалап үтерү

мәкъбәрә – зират

мәнакыйб – яхшы эшләнгән

мәншүр – указ

мәүзугъ – тема, мәсьәлә

мәсьүлият – җаваплылык

мәхҗү – кыюсыз, оялчан кеше

мөәррих – тарихчы

мөзакәрә – бәхәс

мөкяфәт – бүләк

мөсагадә – рөхсәт

мөсәввәддә – каралама

мөсәлләм – канәгать

мөгарәкә – чикләнмәү

мөтәнасиб – тигез, бер чамадагы

мөтәфәккир – уйга чумган

мөшавир – киңәшче

мосыйбәт – югалту, хәсрәт

нахийә – төбәк, район

нәзар – күзәтү, караш

низам – канун

рәддия – каршы язылган әсәр

риязият – математика

рөшди – урта сыйныф

сәйерче – күзәтүче

сима – төс

сөйярәләрдәге тәшкилият – планеталардагы формалар

табыгъ итү – бастыру

тәәссеф – үкенеч

тәүкыйфе хәбес – кулга алыну

тәсадеф – очраклылык

тәхсыйль – белеем алу

тыйбб – медицина

фазыйль кеше – хөрмәтле, белемле кеше

хадисә – вакыйга

халикъ – боҗра

хәлим – йомшак

хилафынча – каршы

һәйәт – астрономия, космография

һиммәт – энергия

шималь – төньяк

«Мөхәммәднәҗип хәзрәт язмалары»ның 

халыкка кайту язмышы
Галимҗан Ибраһимов исемендәге Тел, әдәбият һәм тарих институты 1970 елларда ук «Татар халык иҗаты» сериясендә Түнтәр авылы тарихы турында кыска гына (10 юллык) язма биргән иде. 1985 елларда Түнтәр урта мәктәбендә Илдус Заһидуллин (хәзер тарих фәннәре докторы) тарих укытканда, үзенең «Мөхәммәднәҗип Түнтәринең Түнтәр авылы тарихы турындагы язмасын мирасханәдә кулына тотып караганын, хәтта беркадәр укып та караганын, бу язманың шактый күләмле икәнен» дә әйткән иде. 

1999 елда Түнтәр урта мәктәбенең 200 еллык юбилеена хәзерләнгән вакытта ул вакыттагы институт директоры Мирфатих Зәкиев исеменә «Шушы материалның копиясен алдырып булмасмы икән» дип, хат-гариза юллаган идем. Бер ел үтеп китте, бернинди дә җавап булмады. Шуннан соң татар теле укытучысы Халидә Ибраһимова белән Тел, әдәбият һәм сәнгать институтына юнәлдек. Бу вакытта Татарстан Фәннәр академиясенең Тарих институты буларак бер бүлеге аннан аерылып чыккан иде. Әмма мирасханә бер килеш калган. Халидәнең КДУда бергә укыган группадашы Зөфәр Мөхәммәтшин Тел, әдәбият, сәнгать институтында фәнни хезмәткәр булып эшли. Түнтәр мәктәбе юбилеена хәзерләгәндә З.Мөхәммәтшин безгә Түнтәргә кагылышлы материалларның ксерокопиясен алырга булышты. Без Зөфәр белән элемтәгә кердек. Ул безне мирасханә мөдире Марсель Әхмәтҗанов белән таныштырды. Бергәләп, төп мәсьәлә турында сөйләштек. «Безгә материалның ксерокопиясе җитә», дидек без. Марсель ага ксерокопияне бирүгә турыдан-туры каршы килде. «Материал безнеке. Без аны болай гына бирә алмыйбыз. Сез аны алгач, аннары матбугатта игълан итәсез. Без аны үзебез бастыра алабыз. Бик теләсәгез, без аны сезгә кириллицага күчереп бирә алабыз. Әмма акча түләргә кирәк».

Без риза булдык. Зөфәр материалны карап чыкканнан соң, кириллицага үзе күчереп бирәчәген һәм киңәшкәннән соң бәһасен әйтәчәген белдерде. Берничә айдан тагын элемтәгә кердек. «Биш мең сум. Шуннан да арзан була алмый» диде Зөфәр. Минем аның кадәр акча юк. Бу сумма безнең өчен бик зур тоелды. Әмма берничә елдан соң материалны кулга алгач һәм кулъязманың бик вак хәрефләр белән язылган һәм шактый күләмле икәнен белгәч, бу хезмәтнең чыннан да шулай торганын төшендем. Чыннан да минем акчам юк иде. Башка төр шактый зур күләмдә алган архив документларына да шактый түлисем бар. Мин Зөфәр куйган бәягә риза булмадым. Ул вакытта минем пенсия күләме 600 сум иде. 

Район хакимияте башлыгы Марат Зарипов янына акча сорарга кердем. Киров шәһәре архивыннан, Татарстан Милли архивыннан һәм Лобчевский китапханәсе архивыннан алдырылган ксерокопияләргә 3500 сум акча кирәк иде. Хакимият башлыгы бу акчаны берсүзсез бирде. Рәхмәт аңа. Бер үк вакытта «Мөхәммәднәҗип язмалары» өчен дә 5000 сум акча сораулары турында белдердем. Әмма әлегә акчасыз гына хәл итеп булмасмы дигән фикердә идем. Татарстан Дәүләт Советы депутатларына архив материалларыннан файдалану бушлай икәнен белә идем. Марат Хәевич үзе депутат буларак, «Депутатский запрос» белән бу мәсьәләдә ярдәм итәргә булды. Аның кушуы буенча хакимият аппараты җитәкчесе Равил Кәримов Татарстан Фәннәр академиясе Тарих институты директоры Рафаэль Хәкимов исеменә бик матур эчтәлектә хат юллады. Балтач район хакимияте башлыгы Марат Зарипов исеменнән «Яшь буынга тәрбия бирү һәм ата-баба мирасын калдыру максатыннан «Мөхәммәднәҗип язмалары»ның ксерокопиясен бирүне» үтенде. Хатта «бәлки бу материалны кириллицага күчерүдә дә ярдәм итә алмаслар микән» дип тә өстәлгән иде. 

Хатны алып мин Казанга юнәлдем. Президент аппаратына кердем. Ишек төбендә авылдашым Марат Рәхмәтуллин каршы алды. Ул шунда кизүдә тора иде. Тарих институты директоры Рафаэль Хәкимов шушы бинада эшли. Чөнки ул президент киңәшчесе дә. Кызганычка каршы мин Рафаэль Хәкимовны күрә алмадым. Ул Әлмәткә киткән булып чыкты. «Минем үтенечне Р.Хәкимовның үзенә тапшырырбыз» дип ышандырдылар.

Ярты ел вакыт үтте. Хатка Р.Хәкимовтан бернинди дә җавап булмады. Кабат Марсель Әхмәтҗановка мөрәҗәгать иткәч, «Путинга барсаң да ала алмассың, материал минем кулда», диде. Тел, әдәбият һәм сәнгать институтына яңа директор Нурмөхәммәд Хисамов килгән. Аңа кереп, үтенечемне аңлаттым. Ул Марсель Әхмәтҗановка шалтыратты, аннары: 

— Берничек тә биреп булмый. Бик тырышсак, тышлыгын һәм беренче битенең ксерокопиясен музей экспонаты буларак бирә алабыз, — диде. Мин бәхәскә кердем: 

— Кайчандыр халыктан алынган мәгълүматны без халыкка кайтарырга телибез. Коммерция максатлары өчен түгел бит. 

— Материал безнең кулда, ул безнеке. Матбугатка аны без генә бирә алабыз. Сатып алыгыз. Бары шул! 

— 70 ел дәвамында ул мирасханәдә тузан җыеп яткан бит инде. Ул бездән башка беркемгә кирәкми. Бирмәсәгез, тагын 70 ел ятачак ул, — дидем мин. Аннары Нурмөхәмәт Хисамов:

— Минем кадерле вакытымны әрәм итмә, Эшем күп! — дип кабинетыннан чыгып китәргә кушты. Кабат Марсель Әхмәтҗановка кердем. Мин аңа рәхмәтле. Шактый мәсьәләләрне ачыкларга ул миңа ярдәм иткән иде инде. Бу керүемдә:

— Минем өстән шикаять биреп йөрисеңме әле син! — дип каршы алды, — Менә материалны бирәм. Бары тик шушы уку залында утырып файдалан. Әмма моннан алып чыгып китәргә рөхсәт юк! — диде. Билгеле, ул минем гарәп алфавитындагы кулъязма материалны укый алмавымны бик яхшы белә иде. Минем «балтам суга төшеп», чыгып киттем. Кайбер таныш галимнәрем «Алданрак әйткән булсаң, алып эшләп биргән булыр идек. Хәзер болай сүзгә кергәч, булмый инде. Марсель абый аны синең өчен эшләгәнне беләчәк» диделәр. 

Тагын бер ел вакыт үтеп китте. Бакый ага Зыятдинов «шундый материал минем өчен кирәк булса, мин андый гына акчаны тапкан булыр идем», диде. Йөрәкләнеп, кабат хакимият башлыгы Марат Хәй улы Зариповка кердем. Хәлне аңлатып биргәч, ул берсүзсез миңа тиешле акчаны бирде. Берничә айдан Зөфәр Мөхәммәтшин эшләгән «Мөхәммәднәҗип хәзрәт язмалары»ның кириллицага күчермәсе һәм оригиналның ксерокопиясе минем кулда иде. Язманы мин ныклап өйрәндем. Редакцияләләдем. Ачыклыйсы урыннарын кабат Зөфәр белән икәү ачыкладык. Материалны брошюра итеп печатьләп мин дусларыма һәм авыл тарихы белән кызыксынучыларга тараттым. Бер данәсен тарих фәннәре докторы Равил Әмирханга да бирдем. Ул да материалны яхшы бәяләде. Алда материалны матбугатта бастыру бурычы калды. Материал күләмле. Аерым өзекне генә бирүнең файдасы юк. 2002 елның августында Өченче татар конгрессы корылтаенда Бакый Зыятдинов мине «Гасырлар авазы» журналының ул вакыттагы баш мөхәррире, тарих фәннәре докторы  Дамир Шәрәфетдинов белән очраштырды. Мин үземнең үтенечемне аңа җиткердем.

— Материалыгызны китерегез, карарбыз, — диде ул. Декабрь аенда материалны редакциягә китергәч, аның белән танышканнан соң миңа «Материалны кызыклы һәм информатив дип таптык» дигән эчтәлектәге хат килеп төште. 

Материалның журналда басылган өлешен филология фәннәре кандидаты Раиф Мәрданов редакцияләде. Р.Мәрданов редакцияләгәнче язманың шактый өлеше аңлаешсыз иде. Ул аның гарәп шрифтындагы оригиналын алып, текстта мәгънә ягыннан дөрес булмаган шактый сүзләр һәм җөмләләр төзәткән һәм ачыклык керткән.

Ниһаять, 2003 елның беренче яртысында материал бик әз генә кыскартылып, журнал битендә дөнья күрде. Материалны дөньяга чыгаруда миңа ярдәм иткән фикердәшләремә мин олы рәхмәтемне белдерәм

1911-1912 елларда Вятка губернасы Малмыж өязенә кергән татар авылларында Түнтәр мәдрәсәсен тәмамлап указлы мулла буларак хезмәт күрсәткән муллалар исемлеге

Материалны Карадуган музее директоры Бакый Шәймуллович Зыятдинов алдырды. (Киров Дәүләт өлкә мирасханәсе, 205 нче фонд, 1 нче тасвирлама, 2847 нче эш берәмлеге, 31-34 нче битләр).

«Урта белем бирүче мәдрәсәләрдә:

Арбор волостена кергән Түнтәр мәдрәсәсендә: Өлкән мулла Ишмөхәммәд Динмөхәммәдов. Түнтәр мәдрәсәсен тәмамлап указ алган. 

Кошкин (Күкшел) волостена кергән Мәчкәрә мәдрәсәсендә: Мәхмүт Шәрипов. Мәчкәрә мәдрәсәсен тәмамлап указ алган.

Мәчетләр каршында эшли торган башлангыч белем бирүче мәктәпләрдә:

Шода волостендагы Шода авылында: Мөхәммәдшакир Абдулкашафов. Түнтәр мәдрәсәсен тәмамлап указ алган.

Шоданың икенче мәхәлләсендә: Сәетгәрәй Фәйзуллин. Түнтәр мәдрәсәсен тәмамлап указ алган.

Шул ук мәхәлләдә кызларны укыта: Сәетгәрәй хәзрәт җәмәгате абыстай Фатыйма Ишмөхәммәдова-Фәйзуллина. Түнтәр мәдрәсәсендә белем алган.

Шода волостеның Сәрдек авылында: Мөхәммәдкәрим Абдулгазизов. Түнтәр мәдрәсәсен тәмамлап указ алган.

Шода волостендагы Югары Гоньба (Конбашы) авылында: Мөбарәкша Җәләлетдинов. Сатыш мәдрәсәсен тәмамлап указ алган.

Югары Гоньба авылындагы икенче мәхәлләдә:Мөхәммәднәҗип Җамаметдинов. Сатыш мәдрәсәсен тәмамлап указ алган.

Шода волостендагы Әтнә авылында: Галиәсгәр Мөхәммәдзакиров. Түнтәр мәдрәсәсен тәмамлап указ алган.

Шода волостендагы Пыжмара авылында: Мөхәммәдһади Хисаметдинов. Мәчкәрә мәдрәсәсен тәмамлап указ алган.

Шода волостендагы Ходъ авылында: Котбин Әбрар Фәтхетдинов Виланов. Казан ягындагы мәдрәсәне тәмамлап указ алган.

Шода волостендагы Пыжмара авылында: Мөхәммәднәҗип Зыятдинов. Түнтәр мәдрәсәсен тәмамлап указ алган.

Яңгул волостенда Яңгул авылында: Фатим Хәсәнов. Түнтәр мәдрәсәсен тәмамлап указ алган.

Яңгулның икенче мәхәлләсендә: Сабир Әхмәтшин Шәфиев. Түнтәр мәдрәсәсен тәмамлап указ алган.

Яңгулның өченче мәхәлләсендә: Ганиб Маннафов. Түнтәр мәдрәсәсен тәмамлап указ алган.

Яңгулның дүртенче мәхәлләсендә: Фәйзерахман Гариф улы Мансуров. Түнтәр мәдрәсәсен тәмамлап указ алган.

Яңгул волостендагы Борнак авылында: Хәбибрахман Насыйхов. Түнтәр мәдрәсәсен тәмамлап указ алган.

Борнакның икенче мәхәлләсендә: Мөхәммәдвәли Мөхәммәдҗанов. Казан ягындагы мәдрәсәне тәмамлап указ алган.

Яңгул волостендагы елга аръягындагы Салавыч авылында: Абделгәрәй Мөхәммәдҗанов. Казан ягындагы мәдрәсәне тәмамлап указ алган.

Яңгул волостендагы Иске Салавыч авылында: Сәгыйть Шәрәфетдинов Абдуллов. Кышкар мәдрәсәсен тәмамлап указ алган.

Яңгул волостендагы Яңа Салавыч авылында: Абдул Мөҗип Абдул Яттаров. Түнтәр мәдрәсәсен тәмамлап указ алган.

Яңгул волостендагы Сәрдегән авылында: Мөхәммәд Юныс Мөхәммәд Галимов Садыйков. Түнтәр мәдрәсәсен тәмамлап указ алган.

Арбор волостендагы Мөнингәр авылында: Әхмәтгәрәй Зарифов Садыйков (ахун). Түнтәр мәдрәсәсен тәмамлап указ алган.

Арбор волостендагы Арбор авылында: Хәбибелхак Әхмәтсафин Юнысов. Мәңгәр мәдрәсәсен тәмамлап указ алган.

Арбор волостендагы Себеусад авылында: Абделгазиз Галләмов. Түнтәр мәдрәсәсен тәмамлап указ алган.

Арбор волостендагы Курамъял авылында: Фәйзерахман Әхмәтшин Садыйков. Указлы мулла, әмма кайсы мәдрәсәне тәмамлавы билгеле түгел диелгән.

Арбор волостендагы Куныр авылында: Әбделфәттах Әбделсаттаров. Түнтәр мәдрәсәсен тәмамлап указ алган.

Арбор волостендагы Норма авылында: Сабирҗан Мөхәммәтшин. Түнтәр мәдрәсәсен тәмамлап указ алган.

Арбор волостеның Түнтәр авылындагы икенче мәхәлләдә: Кече мулла Нәҗип Шәмсетдинов. Түнтәр мәдрәсәсен тәмамлап указ алган.

Арбор волостендагы Юринер (Көшкәтбаш авылының борынгы исеме) авылында: Мөхәммәд Әсхәдетдинов Ибраһимов. указлы мулла, әмма кайда белем алганы билгеле түгел дип язылган.

Арбор волостендагы Югары Сасна авылында: Гыйльфан Ямалетдинов. Түнтәр мәдрәсәсен тәмамлап указ алган.

Югары Саснаның икенче мәхәлләсендә: Мирхафиз Ямалетдинов Кайбелев. Кышкар мәдрәсәсен тәмамлап указ алган.

Арбор волостендагы Түбән Сасна авылында: Сөләйман Даутов. Түнтәр мәдрәсәсен тәмамлап указ алган.

Түбән Сасна авылының икенче мәхәлләсендә: Биш вакытлы мәчет имамы Зыятдин Ваһапов. Түнтәр мәдрәсәсен тәмамлаган.

Түбән Саснаның өченче мәхәлләсендә: Биш вакытлы мәчет имамы Габделрахман Даутов. Түнтәр мәдрәсәсен тәмамлаган.

Арбор волостендагы Мирҗәм авылында: Газыйм Вәлиуллин. Түнтәр мәдрәсәсен тәмамлап указ алган.

Балтач волостена караган авыллар турында мәгълүмат бу исемлектә бирелмәгән. Чөнки Балтач волосте Казан губернасына кергән.

Мәгълүматлардан күренгәнчә, 1911-1912 еларда Малмыж өязенә кергән татар авылларында имамлык итүче теркәлгән указлы 36 мулланың 24 е, ягъни өчтән икесе Түнтәр мәдрәсәсен тәмамлаганнар.»

Югарыда күрсәтелгән мәгълүматлар Киров Дәүләт өлкә мирасханәсенең түбәндәге фондларыннан алынды:

574 нче фонд, 1 нче тасвирлама, 324 нче эш берәмлеге, 22-23 битләр ике яклап;

205 нче фонд, 2 нче тасвирлама, 2074 нче эш берәмлеге, 13 бит ике яклап;

205 нче фонд, 2 нче тасвирлама, 2375 нче эш берәмлеге, 57-58 битләр ике яклап;

205 нче фонд, 3 нче тасвирлама, 2847 нче эш берәмлеге, 32 бит ике яклап;

205 нче фонд, 4 нче тасвирлама, 3729 нче эш берәмлеге, 17 бит ике яклап;

Ш.Мәрҗанинең «Мөстафадел-әхбар»ендә 

Түнтәр муллалары турында 

«231 бит
Габдулла байның Мәчкәрәдә мелла Габделхәмит әт-Түнтәри мәдрәсәсендә укыган вакытында, Гыймадел-ислам» китабын үз кулы белән язып тәмамлагач, гарәпчә язган бу сүзләрен үзебез күрдек: «Бу китапны Габдулла бине Габдессәлам бине Үтәмеш — Мәчкәрәдә мелла Габделхәмид бине Үтәгән әт-Түнтәри мәдрәсәсендә 1758 елда язды».

Түнтәрнең мәгърифәт нуры чәчүчеләреннән тагын бер күренеклесе: Мулла Муса бине Габдерәшит бине Үтәгән бине Ярмөхәммәд бине Котлыгмөхәммәд бине Мохсин әт-Түнтәри хаҗи. «Тумышы белән Вятка төбәге Малмыж өязенең Түнтәр исемле карьясеннән, — дип яза Мәрҗани хәзрәтләре, — Мелла Гали бине Сәйфулла ишан белән туганнан туган. Казый ака ахуннан, Ишнияз әфәндедән һәм Кариле Габдессәлам хәзрәтләреннән гыйлем алып, Мәмсә авылында имам, хатыйб һәм мөдәррис булган. Шекә ишаны мелла Яхья бине Сәфәр бине Арслан әл-Бәрәзәвинең мөриде. (мөрид — кемнең дә булса вәгазен ихластан яклаучы дигән сүз).

248 бит
Вәлид бине Сәгыйть әл-Каргалый. «Вәлид ахун» дип танылган. Бөгелмә өязенең Минзәләбаш карьясендә имам һәм мөдәррис булган. Зирәклеге, зиһененең үткенлеге һәм үзен тота белүе белән гасырдашлары арасында аерылып трган. Язган әйберләре дә бар. Мелла Габдерәфикъ бине Таяш исемле бер дустына 1218(1802) елда фарсыча язган хаты аның гыйлем иясе һәм укымышлы кеше икәнлегенә һәм фарсы телен белүенә дә дәлил булып тора... Мелла Рәфыйкъ әл-Курсавидан һәм Габдессәлам әл-Карилидән гыйлем алган. Үзендә мелла Шаһиәхмәд һәм Рәфыйкъ әс-Сәмаки һәм башкалар укыганнар. 

249 бит

«Мелла Габделхәмид бине Үтәгән бине Ярмөхәммәд бине Котлыгмөхәммәд бине Мохсин әл-Түнтәри. Мәчкәрәнең иске мәчетендә булган күренекле имамнарның беренчесе. Мәчкәрәдә имам булган вакытында, 1172(1758) елның азагында, мәдрәсәсендә язылган кайбер китаплар ахырында исеме телгә алына. 1195(1780) елның азагында, Мөхәммәдрәхим ахун кайтканнан соң, Адай карьясендә имам була. Аннан Салавычка күчеп, соңыннан асыл ватаны Түнтәргә кайта. 1220(1780) елда шунда дөнья куя. Олы улы Сабит бине Габделхәмид Чутай Завод исемле карьядә имамлык итә. 126...(184...) ел азагында вафат була. Аның ике углы бар. Мелла Габделгаффар Яңа Тазлар авылында имам, хатыйб һәм мөдәррис иде. 1263(1846) елда мөхәррәмнең тугызында, дүшәмбе көн вафат булды. Җеназасын каенатасы мелла Мөхәммәд Әмин бине Мохсин укып, Тазлар авылы каберлегендә җирләнде. Мелла Габделфәттах Иске Салавычта имам һәм хатыйб иде.1283(1866) елда вафат булды». 

259 бит
«Мелла Муса бине Габдеррәшид бине Үтәгән бине Ярмөхәммәд бине Мохсин әт-Түнтәри хаҗи. Тумышы белән Вятка төбәгенең Малмыж өязенең Түнтәр исемле карьясеннән. Мелла Гали бине Сәйфулла ишан белән туганнан туган. Казый ака ахуннан, Ишнияз әфәндедән һәм Кариле Габдессәлам хәзрәтләреннән гыйлем алып, Мәмсә авылында имам, хатыйб һәм мөдәррис булган.Шекә ишаны мелла Яхъя бине Арслан әл-Бәрәзәвинең мөриде. Җеннәрне буйсындыру турында халык телендә сөйләнә. Ахырдан хаҗ сәфәренә китеп, Искәндәрия шәһәрендә 1231(1815) елда вафат була. Аның үз кулы белән язган бер нөсхә «Шәрех шәмсиясенә» әти мәрхүмнән мирас буларак ия булдым. Нөсхәсе яхшы. Язуы дөрес һәм матур. Муса мелла заманында нәүрүз әйтеп йөрү булган. Март башларында тирән чана әзерләп, аның уртасына карья мулласы кереп утырып, аны кырык-илле кеше җигелеп тартып, авылның бер башыннан икенче башына нәүрүз әйтеп, мелла файдасына ашлык җыеп йөргәннәр. Мәмсә авылында бу эш киң таралган һәм көчле булган. Башка авылларда да йөргәннәр. Аларның килешле итеп әйтеп йөргән сүзләре, әйтемнәре шундыйрак булган:

Нәүрүз әйтәбез, килдек,

Котлыг җәмалеңезне күрдек,

Нәүрүз мөбарәк бад.

Батман бирсәң — күп булыр,

Подаука бирсәң — аз булыр,

Шади бад, шади бад.

270 бит
Мелла Габдрахман бине Мөхәммәдшәриф әл-Кирмәни әл-Каргалый. Оренбург Каргалысында имам, хатыйб һәм мөдәррис булган. Аннан бик күп булачак муллалар, шул исәптән, мелла Сәгыйть бине әт-Түнтәри, Мелла Габделгаффар бине Габделхәмид әт-Түнтәри һәм аның бертуган энесе — мелла Габделфәттах, мелла Габдессәлам бине Габдеррахман әл-Курсави хаҗи (Ташкичү имамы).

276 бит
Мелла Мохсин бине Биккол бине Ибраһим әш-Шаши. Бохарада укыткан, бик тә белемле булган. Шәкертләреннән мелла Хөснетдин әт-Түнтәринең: «Безнең як кешеләреннән Бохарага барып,зур укымышлы булып, камиллеккә ирешеп кайткан дүрт кеше бар: мелла Габденнасыйр әл-Курсави, әлеге мелла Мохсин, мелла Габдулла бине Яхья әл-Мәчкәрәви, мелла Баһаветдин бине Сөбхан әл-Мәрҗани (Шиһабетдин Мәрҗанинең әтисе). Аннан башка һәммәсе — файдасыз һәм белемсез. Мәгәр мелла Фәхреддин бине Ибраһим әл-Казаниның Көръәнне яттан уку гыйлеме генә бар», — дип сөйләгәнен берничә мәртәбә ишеттек.

277 бит

Мелла Вәлиэтдин бине Хәсән әл-Багдади, әл-Хәнәфи. Мелла Габденнасыйр Рәхмәнколый әл-Казани, Таһир бине Сөбхан әл_Үәбәли, Габделҗаббар бине Габделкәрим бине әл-Әлмәти, Габделгаффар бине Габделхәмид бине Үтәгән әт-Түнтәри һ.б. Коръәнне яттан уку буенча мәшһүр булган кешеләр я турыдан-туры, я остазы аша бу кешедән гыйлем алдылар...

279 бит
«Мелла Сәгыйть бине Хәмид әт-Түнтәри. 1212(1797) елдан 1247 (1831) елга кадәр Түнтәрдә яшәве мәгълүм. Гомерендә күп китаплар язган кеше. «Рияз әз-Заһирин» исемле китабын 1243(1837) елда язып тәмамлаганы мәгълүм». (279 бит)

295 бит
Мелла Яхья бине Сәфәр бине Арыслан әл-Бәрәзәви. «Яхья ишан» исеме белән мәшһүр иде һәм җеннәрне үзенә буйсындыра алучы дип тә сөйлиләр иде... Ләкин үзенә мөрид һәм дус булган мелла Муса бине Габдерәшид әт-Түнтәри, аның җеннәрне буйсындыруына нык ышанып, хәтта Бөре башы имамы мелла Ихсан бине Гомәр әл-Мәмсәвигә бер хат күрсәткән һәм «Бу хат җеннәрдән булган бер энебезнең хаты»», — дигән. Ихсанның углы мелла Мөхәммәднең бу турыда үземә сөйләгәне бар.

313 бит
«Мелла Сәгыйдь бине Хәмид бине Солтан әл-Бәрәскәви. Чыгышы белән Бәрәскә авылыннан... Ашытта белем ала, аннан Бохарага китә һәм танылган галимнәрдән белем ала. ...Туган иленә әйләнеп кайта... Берара Түнтәр мәдрәсәсендә дә эшли. Соңыннан «Кызылъяр мәдрәсәсенә китәм», — дип алдап, сәүдә белән шөгыльләнергә керешә. 

315 бит
Шиһабетдин Мәрҗани болай яза: «Хөрмәтле атабыз 1239(1823) елда мөхәррәм аеның өчендә Бибихәбибәгә өйләнеп, Бибифатыйма, мелла Садретдин, Әхмәд, Бибисаҗидә, Каваметдин, Бибдардәнә, Бибисәйидә, һәм мелла Галәэтдин, Мәхмүд исемле балалар дөньяга килделәр, ләкин Кавәметдин һәм Бибидардәнә кечкенә вакытларында вафат булдылар. 

Бибифатыйма мелла Фәйзерахман бине Габделгаффар бине Габделхәмид әт-Түнтәри никахында булып, аларның Заһиретдин Әбү Сәлим Мөхәммәд исемле балалары дөньяга килде». 

319 бит
Мелла Габдулла бине Яхья бине Мәхмүд бине Максуд бине Сөләйман әл-Чиртуши... 1275(1858) елда вафат булып, җеназасын мелла Гали ишан укып, Мәчкәрә каберлегендә җирләнде...

339 бит
«Мелла Гали бине Сәйфулла бине Габдеррәшид бине Үтәгән бине Ярмөхәммәд бине Котлымөхәммәд бине Мохсин әт-Түнтәри. Үз илендә мелла Мөхәммәдрәхим ахуннан, мелла Габдулла бине Яхьядән, мелла Таҗетдин бине Габдеррәшид әл-Иштирәкидән гыйлем ала. Аннан Бохарага барып, берничә ел шунда яшәп, «Чәлә Нәвис мәхдүм» дип танылган мелла Гатаулла бине Йосыф бине Һади бине Әмин әл-Бохари һәм башкалар хозурында укый. Сәхибзадә Миянфазыл Габделкадыйр һәм Миянфазыл Кадыйрларга якын мөнәсәбәттә булып, аларның хезмәтендә берничә тапкыр Һиндыстанның Кандаһар, Пәшавар, Кабул, Лаһор һәм Дәһли шәһәрләренә бара. 1245(1829) елда, Бохарадан кайтып, Түнтәр Карьясендә имам, хатыйб һәм мөдәррис булып урнаша.

Шушы хезмәтләре һәм картлыгы аркасында олы шөһрәт һәм зур игътибар иясе булды. Мәмләкәтебездә булган ишаннарның бөтенесеннән белемлерәге, танылганрагы, дөресрәге һәм үрнәк булырлык кеше иде. Дөньясы киң, йорты, киемнәре, атлары, өй җиһазлары бик кыйммәтле һәм матур иде, бик күп китаплары булып, бик бай кеше иде. Гәрчә холкында кызулык һәм сүзләре ндә ашыгычлык өстенлек алса да, галимнәр, байлар һәм башка кешеләргә караганда өстен иде. Шуңа карамастан, тартыныбрак йөри иде... Яше сиксәнгә җитеп, 1291(1874) елның рәҗаб аенда вафат булды. Җеназасын мелла Шәмсетдин бине Рәхмәтулла әт-Түнтәри укып, Түнтәр каберлегендә җирләнде. Гафифә исемле бер кыз баладан башка баласы калмады». 

 343 бит
«Мелла Шәмсетдин бине Рәхмәтулла бине Мәхмүд әл-Мазар астый. Тумышы белән Малмыж өязенең Мазар асты карьясеннән. Кечкенә вакытында Түнтәр мәдрәсәсенә укырга килеп, югарыда телгә алынган Гали ишан дәресләренә озак вакытлар йөреп гыйлем ала һәм камиллеккә ирешә. Әхлак ягы һәм бөтен хәрәкәте һәм яшәве белән ишанга охшавы сизелеп тора иде. Алдан күрүчән саф һәм белемле иде. Яхшы китапларга ия булып, күп укый һәм дөрес фикер йөртә торган кеше иде. Гали ишанның шәкерте, аның кызын алып кияве булганлыктан, аңа тиң булырга тырышып, олыларга каршы төшкән, файдасыз бәхәсләр чыгарган вакытлары да булды.

 Остазы Гали ишан әмере белән, ишан исеме белән урнаштырылган «Назурәтел-хак» бәяләмәсен бу урында китерәбез (күчермәсе): «...Без бу китапка карадык һәм укыдык. Язылган сүзләренең файдалы булуына, нечкә сүзләрне язучының тирән мәгълуматына шаһит булып, күп кенә яхшы сүз һәм мәгънәләргә дикъкать биреп бик нык дулкынландык. Гыйлемнәр сыйныфында мәгънә сакларга тырышу, тикшерү һәм тирәнлектән читкә тайпылмау, төрле фәннәрне тикшергәндә җитдилек кирәклеге биредә чагыла. Тырышлыклары өчен рәхмәт әйтеп, бөек һәм бар нәрсәдән көчле алла үзе бүләкләр. Гыйлем-хезмәт һәм мактаулы эш ул, аны мул итеп бүләкләргә кирәк. Фәкыйрьне бөек хуҗабыз бизәсен. Шәмсетдин бине мелла Рәхмәтулла. Бөтен шәехләрнең остазы һәм үземнең дә шәехем һәм остазым Галимөхәммәд әт-Түнтәри кушуы буенча яздым. 1291(1874) елда, җөмадиел-ахир аеның унөчендә, дүшәмбе көн тәмам булды».

Әлеге мелла Шәмсетдин Гали ишанның Гафифә исемле кызына өйләнеп, мәчет һәм мәхәллә эшләрен үтәү вазифасына арадашлык итте. Ишан вафатыннан соң үзе генә калып, милкенә дә, эшләренә дә хуҗа булды. 1292(1875) елда хаҗга китеп, 1293(1876) елда шуннан кайтканда, рәбигыль-әүвал аеның унында, Истамбулда вафат булды. Фәкать Мөхәммәднәҗиб исемле бер углы калды». 

348 бит
«Мелла Фәхреддин бине Арслан бине Мрадгали бине Мирас әл-Бүкәлимөхтәсиб. 1298(1881) елда, сиксән яшь тирәсендә, рәҗәб аеның икенче ун көнлегендә, җомга көнне Бүкәл авылында вафат булды. Яхшы укымышлы һәм шигъри табигатьле кеше иде. «Назурәтел-хак» китабының азагында күпсанлы касыйдәләре китерелде. Мелла Хәсән ишан әл-Курсави, мелла Гали ишан әт-Түнтәри һәм кияве хаҗи мелла Шәмсетдин мәрхүмнәргә мәрсияләре һәм телдән сөйләнгән шигырьләре күп».

 349 бит
«Кадерле, хөрмәтле углым, диннең нуры, олылыкның атасы Мәхмүд бине Баһаветдин бине Сөбхан бине Габделкәрим әл-Казани әл-Мәрҗәни, таянычым. 1302(1885) елның рәбигыль-әүвәл аенда,сишәмбе көн иртән дусты мелла Заһиретдин Әбүсәләм Мөхәммәд бине Фәйзерахман бине Габделгаффар бине Габделхәмит әт-Түнтәри белән бергә Яңа Тазлар авылына китте»...

354 бит
Мела Шиһабетдин бине Баһаветдин бине Сөбхан бине Габделкәрим әл-Мәрҗани.

Бохарада укып кайтканнан соң, җомга көн, ундүртенче зөлкагъдәдә Казан шәһәренә килдек. Кариэ Әбел-касыйм бине Йосыф бине Шаһбәрди әл-Бохари да аргамак һәм кәрвандагы кешеләре белән килгән иде. Мохтар бине Мөхәррәм әл-Мәңгәринең безнең турыда сөйләве һәм безне мактавы буенча, Ибраһим бине Гобәйдулла бине Юныс безне сынау һәм хезмәткә билгеләү мәсьәләсен хәл итү өчен шәһәрнең галимнәрен һәм башка олыларын җыеп мәҗлес ясады. Бу мәҗлескә мелла Гали ишан Түнтәри, мелла Хәбибулла бине Рахманколый, мелла Әхмәд бине Сәгыйть, мелла Габделгафур бине Мәхмүд, мелла Хөснетдин бине Гомәр, мелла Мөхәммәдкәрим бине Мөхәммәдрәхим, мелла Шаһиәхмәд бине Әбү Язид, мелла Шәмсетдин бине Зөбәер әл-Хафиз, мелла Әсфәндияр бине Ибраһим, мелла Габделкаһһар бине Габделсаттар, мелла Нурмөхәммәд әл-Мөхтәсиб, мелла Шиһабетдин бине Фәхреддин, мелла Габделвәли бине Габделгафур, мелла Хөсәен бине Әмирхан һәм башкалар, шулай ук мәхәллә әһелләреннән тагын кайберәүләр килгән иде.

Мелла Мөхәммәдкәрим өйрәтүе буенча, мелла Габделвәли безгә мөрәҗәгать итеп: «Сездән сүз сорар идем», — диде. Мин фәкыйрь: «Бездән сорама, әнә олы галимнәр бар, алардан сора», — дидем...

Ул: «Бер-берсен кире кага торган дәлилләр мөнәсәбәтен ничек аңлатасыз?» — диде. Мин әйттем: «Бу бик ачык нәрсә...

Мелла Мохтар бине Мөхәррәмнең: «Бу мелла Шиһабетдиннең мелла Мөхәммәдкәримне ун ел укытырга кодрәте бар», — дигән сүзләрен мелла Сәгъдетдин бине Фәйзулла аркылы ишетеп, мелла Мөхәммәдкәримнең бик ачуы килгән була. Шуңа күрә «Хәваша гакаид»не (дини тәгълимат китабы) башыннан ахырынача укып, мәҗлескә бик ныклы хәзерлек белән килгән була һәм шактый катлаулы сораулар бирделәр. Мин (Шиһабетдин хәзрәт) нигезле җаваплар тотым.

Моннан соң да мелла Хөснетдин, мелла Хөсәен, мелла Шиһабетдин бине Фәйзерахман мәгънәсез һәм буш сүзләр белән бәхәсне озайтып маташтылар. Мәсьәләнең асылын белмәгәннәр өчен бәхәстә катнашкан һәр ике тараф бертигез тоелса да, мелла Гали ишан, мелла Әхмәд, мелла Хәбибулла, мелла Габделгафурлар мин фәкыйрьне яклап чыктылар һәм фикерем белән килешүләрен ачык итеп әйттеләр. Ахырда мелла Шиһабетдин бине Фәхреддин, бер чара да калмагач: «Мин дә бер сүз сорыйм», — дип яңадан бәхәскә кереште...

Бу мәҗлестән соң Казан шәһәрендә һәм аның тирә ягында күп сүз таралды, олы шөһрәт сүзләре әйтелде.Шуның аркасында мелла Мөхәммәдкәрим бу фәкыйрьнең гомерлек дошманына әверелде.

358 бит
«Мелла Насыйх бине Габделгаффар бине Габделхәмит әт-Түнтәри һәм Насыйбулла бине Фәтхулла бине Габделбакый әт-Ташкичү белән бергә мөхтәрәм аеның соңгы тугыз көнендәге җомга таңыңда Казанга килдек. Чукиннар урамында итче Габделмәҗид бине Гобәйдулла бине Биккенә бине Сөбханнан калган йортка төшеп, беренче тапкыр җомга намазын имам булып укыдым. 

388 бит
Мәчкәрәнең икенче мәчетендә башлап танылган имамнары — мелла Таһир бине Габделхаликъ әт-Түнтәри. Ул 1260(1844) елда Мәчкәрәдә вафат булып, васыяте буенча авыл халкыннан сатып алынган җиренә җирләнде. Кабере каберлектән ерак, икенче тарафта, кешеләрдән читтә, берүзе, ялгыз. Бик изге, тәкъва, диндар һәм яхшы кеше иде. Мәҗлесләрдән һәм байлар җыелышларыннан бер читтә булды. Сакланып кына һәм оялып кына торучы кеше иде, барына канәгать булып яшәде. Сабыр һәм азсүзле булганга, дөнья мәшәкатьләреннән баш тартканга һәм һәрвакыт гыйбадәт кылганга ишан дәрәҗәсендә йөрде.»

Шиһабетдин Мәрҗани китабында Түнтәр мәдрәсәсе белән бәйләп искә алынган муллалар исемлеге
Менә алар:

«Мулла Мөхәммәд-рәхим ахун әт-Түнтәри. (Гали ишанның мөгаллиме) 

Мулла Габдулла бине Яхъя әт-Түнтәри. (Гали ишанның мөгаллиме) 

Мулла Таҗетдин бине Габдеррәшит әл-Иштирәки. (Гали ишанның мөгаллиме) 

Мулла Габделхәмид бине Үтәгән бине Ярмөхәммәд бине Мохсин әл-Түнтәри.

Мулла Сабит бине Габделхәмит әт-Түнтәри. 

Мулла Габделгаффар бине Сабит бине Габделхәмит бине әт-Түнтәри.

Мулла Муса бине Габдеррәшит бине Үтәгән бине ЯрМөхәммәд бине Котлыгмөхәммәд бине Мохсин әт-Түнтәри.

Мулла Гали бине Сәйфулла бине Габдеррәшит бине Үтәгән бине Ярмөхәммәд бине Котлыгмөхәммәд бине Мохсин әт-Түнтәри.

Мулла Заһретдин Әбүсәләм Мөхәммәд бине Фәйзрахман бине Габделгаффар бине Габделхәмит әт-Түнтәри.

Мулла Насыйх бине Габделгаффар бине Гаделхәмит әт-Түнтәри.

Мулла Хәсән ишан әл-Курсави.

Казый ака ахун.

Ишнияз әфәнде.    

Карили Габдессәлам хәзрәт.

Мулла Сәгыйть бине Хәмид әт-Түнтәри.

Мулла Фәйзерахман бине Габделгаффар бине Габделхәмит әт-Түнтәри.

Мулла Заһиретдин Әбүсәлим Мөхәммәд әт-Түнтәри.

Мулла Шәмсетдин бине Рәхмәтулла бине Мәхмүд әл-Мазар астый. (Гали ишан кияве)

Ишмөхәммәд хәзрәт Динмөхәммәдов. (Ишми ишан)

Мөхәммәднәҗип Түнтәри. (Гали ишанның оныгы).»

Тарихи язмаларны чагыштырудан килеп чыккан сораулар
Мөхәммәднәҗип язмалары Ш.Мәрҗанинең «Мөстәфадел-әхбар…»ы белән бөртекләп чагыштырдым. Монда Түнтәр авылына караган 1747-1762, 1795-1811,1850-1858 елгы «Ревизская сказка»лар да файдаланылды. Бик күп язмалар чагышу белән беррәттән, чагышмаган урыннар да бар. Тарих белән кызыксынучылар яки кайбер галимнәр бу сораулар белән кызыксынырга мөмкин. Сүз «Мөстәфадел-әхбар»ның 1989 елгы басмасындагы язмалар турында бара:

«1. 248 бит. «…Вәлид бине Сәгыйдь әл-Каргалый. «Вәлид ахун» дип танылган. Бөгелмә өязенең Минзәләбаш карьясендә имам һәм мөдәррис булган. Зирәклеге, зиһененең үткенлеге һәм үзен тота белүе белән гасырдашлары арасында аерылып трган. Язган әйберләре дә бар. Мелла Габдерәфикъ бине Таяш исемле бер дустына 1218(1802) елда фарсыча язган хаты аның гыйлем иясе һәм укымышлы кеше икәнлегенә һәм фарсы телен белүенә дә дәлил булып тора… Мелла Рәфыйкъ әл-Курсавидан һәм Габдессәлам әл-Карилидән гыйлем алган. Үзендә мелла Шаһиәхмәд һәм Рәфыйкъ әс-Сәмаки һәм башкалар укыганнар…». 

Биредә сүз Оренбург Каргалысы янындагы Сәгыйдь бистәсендә яшәгән Вәлид турында түгелме? 1715 елда Түнтәрдә туган Вәлид Котлин Уфа өязенә 1750-60 елларда башта Карамысловога, («Ревизская сказка»да шулай язылган) аннары Сәгыйдь бистәсенә күченгән дигән язмалар бар.

2. 270 бит. «…Мелла Габдрахман бине Мөхәммәдшәриф әл-Кирмәни әл-Каргалый. Оренбург Каргалысында имам, хатыйб һәм мөдәррис булган. Аннан бик күп булачак муллалар, шул исәптән, мелла Сәгыйдь бине Хәмид әт-Түнтәри, Мелла Габделгаффар бине Габделхәмид әт-Түнтәри һәм аның бертуган энесе — мелла Габделфәттах, мелла Габдессәлам бине Габдеррахман  әл-Курсави хаҗи (Ташкичү имамы)…

Биредә Сәгыйдь бине Вәлид әт-Түнтәри түгелме?

3. 279 бит. «…Мелла Сәгыйдь бине Хәмид әт-Түнтәри. 1212(1797)елдан 1247(1831) елга кадәр Түнтәрдә яшәве мәгълүм. Гомерендә күп китаплар язган кеше. «Рияз әз-Заһирин» исемле китабын 1243(1837) елда язып тәмамлаганы мәгълүм…»

Биредә дә Сәгыйдь бине Вәлид әт-Түнтәри түгелме?

Вәлиднең кабат Түнтәргә кайтып яшәве, улы Сәгыйтьнең Түнтәрдә 1809-1832 елларда Түнтәрнең дүртенче имамы булып торуы, кабат Түнтәрдән китеп, 1837 елда 88 яшендә Оренбург Каргалысының Сәгыйдь бистәсендә вафат булуы билгеле.

4. 1929 елда Түнтәр мулласы һәм язучы Мөхәммәднәҗип Түнтәри тарафыннан язылган «Түнтәр авыл тарихы» дигән кульязма китапта (Татарстан Фәннәр академиясе. 53 фонд,  2 нче тасвирлама, 46 нчы саклану берәмлеге). «Мөстәфадел әхбар»га таянган кайбер мәгълүматлар бар. Әмма ул мәгълүматларны мин «Мөстәфадел әхбар»дан таба алмадым.

А). «…Янә Түнтәрдән Хөснетдин бине Бәшир дигән кеше Бохарада күп еллар укып соңыннан бер мәдрәсәгә мөдәррис тә булып, ахырда иленә кайтырга сүз кылып юлда вафат булган. Тәрҗемәсе «Мөстафәдел әхбар…» дә озын язылып, кайбер ләтыйфалары да күчерелгән. Җөмләдән: Бу Хәсәнетдин һәм Бохара илләреннән бер зат бер мөдәррискә мөдәррислеккә имтихан кылганда, әлеге Бохараи тәүзыйгъның (Иске мәдрәсәдәге бер китап исеме) /…/ җөмләсендә «Әл-хәким» сүзендә, ноктасы булмаганга, «Әл-хөкем» сурәтендә укып, Хәсәнетдин «Әл-хәким» булырга кирәк дип әйтүенә, Бохараи «ноктасы юк» дигәч, моның тугры хәлендә, бергә хиҗрәт итеп, Мисыр Әл-Каһирәдә калып, шунда кәсеп кылып, гомер кичереп вафат булган…»

б). «…Түнтәр муллаларыннан беренчесе: Габдерразак бине Ишмөхәммәд бине Тәми. Казан ягыннан Кәтрәнәҗ (Питрәч райондагы Екатериновка авылы – З.М.) дигән авыл кешесе. Ничә еллар мулла булганы беленде. (чама белән 1730-1770 елларда имамлык иткән булырга тиеш — Р.З.) Кабере Түнтәрнең иске мәкърәрәсендә (зиратында) дип сөйлиләр: Урыны мәгълүм түгел. «Мөстәфадел әхбар»дә кырык еллап имам торды дип язылган. Шул заманнардан ук Түнтәрдә мәдрәсә булуы, мәдрәсәсендә язылган китаплардан беленә…»

в). «…Габдерразак хәзрәтнең мөһим хөрмәтләреннән Түнтәрнең борынгырак картлары бабаларыннан ишетеп сөйләүләречә үзе һәм хатыны балаларны укый-яза белергә өйрәтеп, болар вакытында авылда укый-яза белмәүче булмаган дип сөйләүчеләрне ишетеп. Түнтәрдә нәселе беленми. Мөхәммәд исемле угылы Казанда бишенче мәчеттә имам булып торганлыгы моның Әхмәд ишан дигән угылы Симидә (Семипалатинский – М.З.) икенче мәчеттә имам булуы «Мөстафәдел – әхбардә» мәзкүр (югарыда әйтелде) Әхмәд ишанның улы Ибраһим ахунд атасы урынында имам булып гомер кичереп, моның Гарәбестанда тахсыйл кылган (укыган) Караәхмәд исемле фазыль угылы бүгендә Симидә сәламәт…»

г). «…Икенче имам Госман Исмәгыйль угылы Түнтәри. (Бу минем борынгы бабаларымнан берсе, минем шәҗәрәдә аның туган елы 1744, имамлыгы чама белән 1770-1785. — Р.З.) Борынгы картлар сөйләвенчә Госман хәзрәт үткен акыллы, русча һәм замана хәлләреннән дәүләт нихамнарыннан (кануннарыннан) мәгълуматлы, җәмгыять эшләрендә хөкүмәт белән ике арада васитачылык (арадашчылык) кылыр булган. Кабере Түнтәрнең яңа каберлегендә дип сөйлиләр дә, урыны мәгълүм түген. «Мөстафадел әхбар»дә бары исеме генә мәзкүр…»

д). «…Алтынчы имам Шәмсетдин Мәхмүд бине Рәхмәтулла бине Мөхетдин бине Сөбханкол бине Рәхманкол Мазари. Мөдәррис мәгълуматы өстенә мәгълүматын арттырап, киңәйтә барып, яшьлегеннән үк киң мәгълуматлы булган. Шуның өчен дә Мәрҗани «Мөстафәдел әхбар»да «Күп укый, туры сүзле, аңлы иде», – ди. «Вафийәтел-әхлаф…»та «вә кәнә гыйндәһу гыйльме җәйит фәһел сәхыйх» («аның гыйлеме ачык иде фикерләүве дөрес иде») дип язган…» (Монысы 343 биттә бар.)

«…Мәдинәдән кайтырга борылып, Янбугга килеп пароходка утырып, бераз килгәч, авырый башлап, Истанбулга килеп тәмам хәлдән таеп, юлдашы Микъдар әфәнде өенә килгәч, бер тәүлек кенә торып, һиҗри мең ике йөз туксан өченче ел рабигыл әүвәлдә пәнҗешәнбе кичендә, милади мең сигез йөз җитмеш алтынчы ел мартында (Төрек-рус сугышыннан бер ел элек – искәрмә Н.Т.) кырык биш яшендә вафат булып, иртәсен җомга көн, җомгадан соң Әбүәюб Халдәнасыйри хәзрәтләре кабере булган каберлектә казанлылардан Кәрим хәзрәт, төрек Габдеррахман каберләре янына күмелеп, каберенә зур таш та да куелып, ташында исеме, ватаны, голәмадән булганлыгы һәм гарәп телле бу бәетләрдә язылган. Тәрҗемәсе «Вафийәтел әслаф»ның соңгы җиденче җилдендә, «Мөстафадел әхбар»нең, «Тәлфикел әхбар»нең икенче җилдләрендә язылган. Әсәрнең уналтынчы җилдендә тәфсилле тәрҗемәсе язылган. Булса да, әлегәчә бу җилдләр табгъ (басылганы) ителгәне юк. Һәм төрле кешеләр тарафыннан иншад (шигырь сөйләү) ителгән мәрсияләр дә бар…»

«Мөстафадел әхбар»дә Түнтәр муллалары турында түбәндәге битләрдә язылган: 231, 248, 249, 259, 270, 276, 277, 279, 295, 313, 315, 319, 338, 339, 343, 348, 349, 354, 356, 358, 388. Әмма югарыда язылган мәгълүматларны мин ничектер таба алмадым.  Мөгаен «Мөстафадел әхбар»нең 1989 елгы басмасына барлык мәгълүматлар да кереп бетмәгән булырга мөмкин. 

Риза Фәхретдиннең «Мәшһүр адәмнәр» 

китабындагы «Гали ишан» исемле язма

(Төзүче-текстологлары: Ленар Гобәйдуллин, Рамил Миңнуллин. «Рухият» нәшрияты, 2012. «Басылмаган «Асар»дан алынды», диелгән. Шура. – 1913.- №20. –  Б. 609-611; №21. –  Б. 641-644.)

Р.Фәхретдиннең әлеге язмасында алдарак китереләчәк «Асар»дан өзекләрдәге мәгълүматлар белән кабатланулар шактый. Шулай да, чыгаклар төрле булганлыктан, аларны тулаем, ничек бар шулай бирергә уйладым.

«Гали ишан хәзрәтләренең дөньяга килүенә камәри ел хисабы илә 133 еллар. Вафатына ошбу үткән август аенда 40 ел тулу мөнәсәбәте илә «Асар»дан интихаб кылып [сайлап алып], бу җирдә тәрҗемәи хәлен язуны муафикъ күрдек. Моның үзеннән укыган шәкертләрдән вә хәлфәсенә хәзер булган бәгъзе бер мөридләрдән бу көндә дә бәгъзе бер сәламәт адәмнәр булса кирәк. Шушы адәмнәр Гали ишан хакында булган бәгъзе бер хатирәләрне вә мәгълүматларны безләргә Һәдия итсәләр, «Асар»да булган тәрҗемәи хәленә илхак кылынырлар [кушылырлар] вә мөхтәрәм адәмебез-нең әхвале дәхи дә [тагын да] камилрәк тәртип кылынырга сәбәпче булырлар вә остазларына хидмәт вә мөкяфәт [яхшылыгына яхшылык] кылучылардан хисап ителерләр.

Гали ишан Мал мыж өязе Түнтәр исемле карьядән булып, атасы Сәйфулла бине Габдеррәшид бине Үтәгән бине Ярмөхәммәд бине Котлыгъмөхәммәд бине Мохсин исемле адәм иде. Ошбу Түнтәр карьясендә тәкърибә [якынча] 1186/1772 сәнәләрдә дөньяга килгән иде. (Касыйм ханы булган Фатима солтан (Фатыйма солтан (1681 елда вафат) –  улы Сәет Борһан чукынып, тәхеттән ваз кичкәннән соң, 1679 елларда үзе тәхеткә килә. Касыйм ханлыгының соңгы идарәчесе) вафатыннан 90 ел кадәр вә мәшһүр Тәфкилев гаиләсенең   (Тәфкилевләр –  Алтын Урда ханнарыннан килгән татар бәкләре нәселе. Хәзерге галимнәр фикеренчә, фамилияләре Касыйм ханы Уразмөхәммәднең бабасы Тәүкилдедән башлана) башы булган Котлыгъмөхәммәд мирза (Котлыйкай беренче) Мәмеш мирза  (Тәфкилев Котлыгъмөхәммәд Мәмеш  улы  (Алексей  Иванович) (1674-1766) –  морза, рус дәүләте хезмәтендә хәрби эшлекле, генерал) углының вафатыннан 4 ел кадәр соң тарихында буладыр. Ерак бабалары Котлыгъмөхәммәд илә Мохсин Казан ханлыгы вакытындагы адәмнәр булачагы зан кылынадыр.

Тәхсиле. Гали ишан иң элек, Сасна карьясенә барып, Таҗетдин бине Габдеррәшид әл-Иштирәки хозурында тәхсил итте вә аннан Мәчкәрәгә Мөхәммәдрәхим ахун мәдрәсәсенә китеп укыды. Моның анда вакытларында Габдулла бине Яхъя әл-Чиртуши Бохарадан кайттыгында иң элек Гали ишан илә Шәрикләре [иптәшләре] моның хозурында Диваниның «Гакаиделгадудыя»гә булган шәрехен дәрес башламыштыр.

Габдулла Чиртуши Бохара өслүбенчә дәрес укытырга маһир вә хосусан мәзкүр китапта мөтәхассыйс [белгеч] булдыгыннан, шә-кертләренең аңлап укуларына сәбәп булмыш вә шәкертләре дә (шул җөмләдән Гали ишан) моның бу тугрыдагы кәмаләтенә мәфтүнлек [соклану] дәрәҗәсендә килмештер.

«Кәлям әһеленең мәсләкләреннән тәмам хәбәрдар булган Гали ишанның күңеленә Аллаһы Тәгалә тарафыннан җибәрелгән дин ошбу игътикадлардан гыйбарәт идеме? Рәсүлулла безгә шушы нәрсәләр илә тәклиф кылдымы [боердымы]? Инде безнең нәҗатебез [котылуыбыз] ошбу гакайдәләргә тәвәккыф кыламы [тукталамы]? Без шушы нәрсәләр хакында җаваплы булачакбызмы? Бу гакаидәләрне илтизам итмәгән адәмнәрнең хәлләре ничек булачак? Бу тугрыда Коръән вә сөннәтләрдә дәлил бармы? Хак илә нахакны аеру тугрысында кулыбызга бер мизан [үлчәү] бирелгән-ме? Бирелгән бу мизан нинди нәрсәдән гыйбарәт? Юкса шушы китапта язылган сүзләрдә Мосаннифләргә [китап төзүчеләргә] тәкълид итү вә иярү илә мөкәлләф [йөкләнгән] булдымы? Бу тугрыда үз гакылыбыз берлә мөхакәмә [хөкем] йөртергә хакыбыз бармы?..» кеби шөбһәләр төшәргә вә берен дәфгы итеп бетермәстән, биш-алты яки шөбһәләр килергә башламыштыр.

Гыйлем әһелләренең башларына мондый хәл килүе бәхтиярлек [бәхетле күренеш] саналырга тиешле. Чөнки бу эш гакылның бәлягаткә ирешеп [җитлегеп] кәмаләт дәверенә керүенә галәмәттер. Инсаннар сабыйлык дәверләреннән чыгып ирлек дәверләренә кергән вакытларында бәдәннәрендә, рух вә фикерләрендә олуг бер инкыйлабка очрарлар. Шушы хәл «гакыл»да да бардыр. Гакыл сабыйлыктан чыгып бәлягать дәверенә кергән вакытында хәйрәткә гарык булыр вә олуг бер бәхрән [диңгез] эчендә калыр. Бу исә һәртөрле тәрәддедләр [икеләнүләр], шик вә шөбһәләргә килү вә шунларны дәфег итеп вә яки яңа бер мәсләк интихаб кылып [сайлап] шөгыльләнүдән гыйбарәт булыр. Бу хәлне без, «сәяси инкыйлаб» дәверенә охшатып, «гакыл инкыйлабы дәвере» дип тәгъбир итәбез. «Гакыл инкыйлабы» –  гакылның балигъ булуына, истигъдад [сәләтлелек] вә истикъляль [бәйсезлек] кәсеп итүенә вә һәртөрле тәкълид богауларыннан азат кылынуына дәлилдер. Ислам дөньясында әкфяр ителү фәлякәтенә очраган олуг адәмнәрнең күпләре ошбу мәкамдә вә ошбу хәлләрендә сөйләгән сүзләре өчен, хакыйкый гыйлемнән хәбәрдар булмадыклары хәлдә үзләрен «галим» дип интикад кылучы адәмнәр тарафыннан залим корбаны булган кемсәләрдер. «Якыйн [анык белү] мәртәбәсенә менә торган баскычның әүвәлге басмасы шөбһәдер». «Кяфер булмый торып мөселман була алмадым», - диючеләрнең сүзләре дә ошбу җирдә зикер ителгән мәгънә илә тәэвил кылыныр [аңлатылыр] вә Ибраһим пәйгамбәр маҗарасы да ошбу хәл илә тәүҗиһ ителер.

Кәлям имамнарыннан ибне әл-Җөвәйнинең: «Гомерем буе кәлям илә шөгыльләндем, ләкин һичбере эшемә ярамады, инде Нишабур шәһәрендәге хатыннар гакайдәсендә үләм»; Фәхреддин әр-Разыйның: «Кәлям илә шөгыльләндем, ләкин хаклыкны табар өчен Коръәннән дә ышанычлы юл тапмадым, минем дәрәҗәмдә тәҗрибә кылучы кеше, сүземне дөреслеген белер»; Шәһрестани: «Фәлсәфә илә кәлям әһелләренең гакыйбәтләре [нәтиҗәләре] вә иҗтиһадларының нәтиҗәсе хәйранлык вә үкенүдән башка нәрсә түгел»; Әһле кәлямнең пишкадәмнәреннән булган Ибне Әбелхәдиднең: «Кәлям илә шөгыльләнеп харап булдым!» мазмунында сөйләгән сүзләре вә Газалинең тәрәдедләр [икеләнүчеләр] эчендә, хәтта ки сафсата мәзһәбенә кереп торуы ошбу «гаклый инкыйлаб» вакытында булган эшләр идегендә шөбһәләнергә урын юк. Бу олуг адәмнәр үз заманнарында вә үзләре мөлкә [милек] хасил иткән «кәлям» фәннәренә күрә ошбу рәвештә сүз сөйләргә мәҗбүр булганнар. Әгәр дә юнан фәлсәфәсенең бик күп назыйрияләре ялгыш тәрҗемә кылынып та, шуңа күрә үзләре рәддияләр [дөрес түгеллекне күрсәтүләр] язып шөгыльләндекләрен, Газалинең «Тәһафәт» нам әсәрендәге бик күп әсас кагыйдәләр бөтенләй асылсыз булуын вә бу көнге Ауропа фәлсәфәсенең мөхтәлиф [каршылыклы] вә бер-беренә монаказә [килешмәүчән] булган фикерләрен ишеткән булсалар иде. Ул вакытта эшләр дәхи дә башка вә бәхран дәхи дә тәһликәле [куркынычлы] вә әсәрле булмас иде дияргә җөсарәт [кыюлык] җитмидер.

Һәрхәлдә, Шәех Гали хәзрәтләренең тәрәдед эчендә калуы гакылының сабават чагыннан [сабыйлыгыннан] чыгып та кәмаләт дәверенә кергән вакытындагы «гаклый инкыйлаб»тан башка нәрсә түгел иде. Шәех хәзрәтләре үзенең «дин» исеменнән укыган гыйлемнәре вә мәдар нәҗат [исән калу юлы] дип йөргән гакайдәләре хакында озак мөддәтләр [вакытлар] хәйран булып йөрдегеннән соң, үз-үзенә хитаб кылып:

Куркам, барып җитмәссең дип Кәгъбәгә, и мосафир!

Тик бу барган юлны син калдыра алмыйсың, – димеш вә, карарсызлык һәм дә өч пошуга гаҗиз булдыгыннан соң, Ватан һәм мәмләкәтен калдырып, Бохара тарафына сәфәр кылмыштыр. Мондый изтыйр [борчылу] хәйранлыкларның бердәнбер дәвамы сәфәр вә сәяхәт идеге, үзенең әрбабы тарафыннан икърар кылынадыр.

Бохара шул вакытта да схоластика илә мөбтялә булып, мәктәп вә мәдрәсәләрендәге тәхсил шәрех вә хашия укымактан гыйбарәт булса да газләтханәләрдә [читләшеп] ятучы камил адәмнәрдән вә сәләф гасырларында тәэлиф ителмеш [язылган] иске әсәрләрдән хали [буш] түгел иде. Иштә Гали ишан ошбу вакытта исемнәре вә җисемнәре бик аз кешеләргә генә мәгълүм булган гарифләр [акыл ияләре] вә мөтәфикерләр [фикер ияләре] хозурында йөреп истифадә кылырга [файдаланырга] вә Бохарада кыйммәтләре түбән күрелгән иске әсәрләр илә шөгыльләнергә вә ошбу сәбәптән изтыйраб [икеләнү] вә хәйранлыклардан котылырга, әсаслы [нигезле] бер мәсләк интихаб кылырга [сайлап алырга] муафикъ булды. Бохарада ундүрт ел торды, Сахибзадә (Сахибзадә Әбү Габдулла Габделкадыйр) вә Мийан Фазыл исемендә шәехләрдән тәсаувыфта әзен [суфичылыкта хокук] алды.

Гали ишан үзенең ватанын касд кылып [ватанына кайту нияте белән] Бохарадан аерылдыгында шәех вә остазы булган Сахибзадә Габделкадыйр үзенең яраннары илә берлектә беркадәр мөсафәләр [чакрымнар] җәяүләп озата килмеш вә ошбу вакытта күп нәсыйхәтләр вә әсәрле сүзләр сөйләмештер. Моның мәмләкәткә кайтып керүе 1246/1831 елда булды. Шуннан соң Түнтәр карьясенә имам вә мөдәррис һәм дә старший мөхтәсиб ганвәннәре [дәрәҗәләре] илә хөкүмәт тарафыннан тасдыйк ителде [билгеләнде] вә вафат көненә кадәр ошбу мансабында [вазифасында] торды вә гомере барынча мәдрәсә тәрбия кылып шәкерт укытты вә бик күп имамнар, мөдәррисләр җитештерде. Мөридләре дә күп булдыгы мәрвидер [билгеледер]. Бу көндә силсиләсе [мөридләренең мөридләре] дәвам итәме? Юкмы? Без белмәдек.

Кыяфәте вә әхлагы. Шәех хәзрәтләре урта буйлы, гүзәл йөзле, үткен ачык сүзле, сирәк сакаллы, гайрәтле, фикерендә сәбатле [дәлилле], мәтин [ышанычлы] вә гафиф [намуслы], шәфкатьле вә таһир әз-зәйл [саф, эчкерсез] бер зат иде. Әрзәл гомергә [гомер азагы] җитте исә дә, куәтенә зәгыйфьлек килмәде. Иң акрын тавышларны ишетер вә иң вак язуларны укыр иде. Күзлек илә истигъмаль итмәде. Фәкать соңгы вакытларында аякларының куәтләре беттегеннән мәсҗедкә ат илә барыр, мәсҗедкә кердегеннән соң култыклап йөртерләр иде. Ахырыныда аяклары бөтенләй зәгыйфьләнде вә вафатыннан мөкаддәм берәр ел кадәр мәдәттә мәсҗедкә бара алмас булды.

Гали ишан бик аз кемсәләр, хәтта ки шәехләргә генә насыйп булган гүзәл холык илә мөттәсыйф [сыйфатланган] иде. Җирендә гайрәт күрсәтер вә урынына карап тәхмил кылыр [башкарыр], һәр эштә тәвәссут [арадашлык] вә гадәләтне [гаделлекне] ригаять итәр [кайгыртыр] иде. Бик мөттәвазыйг [тыйнак] адәм булдыгыннан үзен олуглап аякка торырга рәхсәт итмәде, кулын һичкемнән үптермәде. «Тәкъсир [хәер] догада булыгыз!» –  диючеләргә: «Үзегез дә безнең өчен дога кылыгыз, дога мөселманнар арасында мөштәрәк [уртак] хак булдыгыннан бер-беребезнең файдасына дога кылуыбыз динебез икъизасына күрә ләзем бер эш», – дияр иде. Мәҗлесендә гайбәт, малаягайн [күз күрмәгән] вә гомумә афәт лисан сөйләмәс, бөтен мөзакәрә гыйльми нәрсәләр вә хосусан мөһиммәт [әһәмиятле] диния вә милли ихтыяҗлар хакында булыр иде. Гәрчә шәехлек итте вә мөрид тәрбия кылды исә дә, хикмәтләр-фәлән укытып шөгыльләнмәде. Сохбәте [аралашуы] зиядә әсәрле булдыгыннан мәҗлесенә керү илә җаннар рәхәтләнер, күңелләрдәге изтыйраб [икеләнү] вә тәшвишләр [шикләнүләр] бер тараф булыр [таралыр] иде. Шул вакытлар шәрекъ халкыкында могтәбәр булган ысул илә тыйб гыйлемендә яд тулы сахибе булдыгыннан җисмани [тәндә булган] хасталыкларга дәва һәм кылыр иде. Сохбәте рухани хасталыкларга шифа икәнлеге күп дәфгаләр тәҗрибә кылынмыш иде.

Мәгыйшәте вә мөгамәләсе. Гали ишан, зиядә вәрәгъ [гаять диндар] булдыгыннан, ваҗиб сәдака кабул итмәс вә үзенең кәдихин [хезмәте] вә кәсебе илә көн кичерер. Вәкил аркылы сәүдә кыладыр. Зирагать [игенчелек] илә шөгыльләнер иде. Шушы эшләре сәбәбеннән башкаларга мохтаҗ булмаксызын киченеп торыр, хәтта беркадәр артык байлык та хасил кылыр вә үзеннән арткан микъдарын мескеннәр, фәкыйрь вә мохтаҗ шәкертләргә сарыф итәр иде. Хайваннары күп булып, һәрвакыт 50 баш ат вә 30 баш сыгыр асрар иде. Мәдрәсәдәге шәкертләргә ошбу сыгырлардан сөт бирер вә үзе йөрер өчен кыйммәтле вә яхшы атлары булыр иде. Ат өстендә йөрергә маһир булдыгыннан вә күбрәк вакытта ат менеп йөрдегеннән шуның өчен махсус юрга атлары тотар иде. Мәхәлләнең фитыр вә гошер, гомумә ваҗиб сәдакаларын мөәззин вә башка меллаларга, фәкыйрь шәкертләргә бирү хакында дәляләт кылыр вә байлар кулындагы нәрсәләргә тамгъ итмәс [кызыкмас, өметләнмәс] вә варислары өчен байлык беректермәс иде.

Гаиләсе. Шәех хәзрәтләренең хатыны Габделгаффар бине Гаделшаһ исемле имамның Гыйззениса исемле кызы булып, шушы хатыны илә гомер итте вә башка хатын алмады. Ошбу хатыныннан бер кач ир бала дөньяга килмеш исә дә һәрбере яшь вакытларында вафат иттеләр вә ялгыз Гафифә исемендә бер кызы озын гомер сөрде (моның тәрҗемәи хәле мөхтәрәм зәүҗе [ире] Шәмсетдин хәзрәтләре илә берлектә зикер ителенәчәктер). Гыйззениса исә 76 яшенә ирешеп иркеннән соң 1298/1881 тарихында вафат итте. Кабере Түнтәр мазарлыгында [зиратында] зәүҗе [ире] янындадыр. Гомерен кыз балалар укытып кичерде, вәгазь сөйләргә сәләте булдыгыннан, карьядә булган гаиләләрнең төзәлүләренә сәбәп булды, диләр. Һәрвакыт: «Халыклар сәфәр аеннан шомланалар, минем никахым сәфәр аенда булды, сәфәр аенда Түнтәргә күчеп, әүвәлге нигеземгә төштем. Сәфәр аенда яңа нигез вә яңа йортыбызга күчтек. Әмма дөньяда миннән бәхетле вә миннән рәхәт торучы кеше булмагандыр дисәм дөрестер», –  дип сөйләр, имеш. Гайрәтле вә җәсарәтле [сәләтле], ләзем дәрәҗәдә гыйлемле вә тәдбирле бер хатын булдыгыннан Түнтәр мәдрәсәсенең шәкертләре Гали ишанга күрә моннан куркып тордыклары мәрвидер.

Элек вакытларда ишанның дөньясы тар булдыгыннан, ошбу хатын үзенең изү вә тәңкәләрен сатып мәдрәсә бина иттердеге вә һәрвакыт үзенең зәүҗенә ярдәм вә тәсли [кайгырту], тәшвикъ [кызыксындырып] вә тәргыйб кылып [кызыктырып] тордыгы, вә гали ишан үзе дә: «Гыйззеннисаның сабырлы вә тәдбирле булуыннан бик файдаландым. Бервакыт иртә намазыннан кайтып килдегемдә безгә гаид бер мәсьәлә хакында жандармнар илә губернаторның өязгә чыгып киттеге язылган бер телеграмм китереп бирделәр, мәфһүмен [асылын] аңлап бик борчылдым. Өйгә кайтып, Гыйззенисаны уйгатып хәлне сөйләдем, моңа каршы Гыйззениса: «Аллаһы Тәгаләгә тапшырдык. Тәкъдирдә язылмаган эш булмас. Килсәләр, шул вакытта күрербез әле, диде дә ятты да йоклады. Шуның сүзен ишетеп, мөгамәләсен күргәч, күңелем тынычланды да, мин дә яттым вә рәхәтләнеп йокладым», – дип сөйләдеге мәрвидер.

Дәресе вә шәкертләрен тәрбиясе. Гали ишан мәдрәсә хезмәтендә бик тырыш булып, ошбу фәннәрдән дәрес укытыр иде: тәфсир вә хәдис, фикъһе ислами, әдәбият гарәбия, тәфсир вә хәдис дәресләрен укыр өчен хәтта чит мәдрәсәләрнең шәкертләре килеп, дәресләренә мөлязәмәт итәрләр иде. Мәдрәсәсе вә шәкертләре башка мәдрәсә вә шәкертләргә нисбәт илә монтазыйм вә тәрбияле булдыгы мәрвидер. Үзенең шәкертләрен үзенең иптәшләре урынында күрер, остаз булуы илә исля күтәрелмәс, хәтта хакын заигъ итүчеләргә дә тәүфикъ илә дога кылыр иде. Һәрвакыт вә хосусан берәр карьягә имам булу сәбәпле мәдрәсәдән аерылдыкларында дөнья вә ахирәт кирәкләре хакында нәсыйхәт итәр иде. Һәрвакыт шәкертләренә: «Мәгыйшәтегезне берәр төрле хәләл кәсеп илә тәэмин кылырга тырышыгыз, мәгыйшәтне тәэмин итү өчен кәсеп кылмак ислам шәригатенә күрә фарыздыр. Кавем тәрбиясенә генә салышып тормагыз, сәдака илә көн кичермәк күңел каралуга сәбәп булыр. Һич булмаса, зирагать илә шөгыльләнегез, имам булучылар өсләрендә бик күп шәргый хаклар бар, моны фикерләгез, безнең мәмләкәтебезнең имамнары һәм хатиплар һәм казыйлардыр. Шуның өчен хотбә әдәпләрен вә каза хөкемнәрен белегез. Моның өстенә һәр мәхәлләнең имамы шул мәхәлләнең мөршид вә Насыйхләре һәм дә мөгаллимнәре булып мәхәллә балаларын укыту вә олугларына вәгазь һәм нәсыйхәт кылу, мөмкин кадәр әхлакларын төзәтү имамнар өстендә әманәттер. Коры сүз берлә генә булган вәгазьләр әсәрсез булдыгыннан, сүздән артык, фигыль [гамәл] илә вәгазь кылырга тиешле. Бер имам, әгәр дә фигыль илә гүзәл мисал була белмәсә, аның сүзләре файдалы булмас. Имам –  мәхәлләнең кальбедер. Бер мәхәлләнең имамы төзек булса, мәхәллә дә төзек вә әгәр дә бер мәхәлләнең имамы бозык булса, мәхәллә халкы да бозык булыр», –  дип сөйләр иде. Имам булган бер шәкерте, килеп, мәхәлләнең бозыклыгыннан вә каршылыгыннан зарландыгында ишан тыңлап тормыш вә, шәкертләрнең сүзе бетүе илә: «Аллаһы Тәгалә сине ислях кылсын, сиңа һидаять [туры юл] бирсен, шушы эш булса, мәхәллә әһеле салих [изгелек] табар, һидаять илә дә мөшшәрәф [бәхетле] булырлар», –  дип кул күтәреп дога кылмыштыр.

Дәресләре вә дәрес ысулы хакында фикерләре. Мәдрәсәнең монтазам [төзек] булмавы, дәресләрнең ысулсызлыгы, карьяләргә имам булачак шәкертләрнең әхлакларын тәрбия итәргә вә дин гыйлемнәре укытырга тиешле булган хәлдә мантыйк вә кәлям бәхәсләре, шәрехләр вә хашияләр укытылып гомерләре үткәрелү өчен тәәссеф кылыр [үкенер] иде. Шул заман шәкертләре арасында мантыйк вә кәлям бәхәсләре укымак, моназарәләр [бәхәсләр] кыйлышып йөрмәк мода булдыгыннан, мәдрәсәсендәге шәкертләр арасында иң алда торучыларыннан Шәмсетдин бине Рәхмәтулла мантыйк вә кәлям фәннәре укыла торган мәдрәсәләрдән беренә барырга рөхсәт сорадыгында Гали ишан: «Гыйлем тәхсил кылудан асыл максуд әхлакны тәһзиб [тәрбияләү] вә нәфесне тәрбия итмәктер, бу замандагы мантыйк вә кәлям дәресләре әхләк бозылуга сәбәп булачак дәрәҗәгә төштеләр, җәдәлгә мәфтүн [бәхәсләшү белән мавыккан] адәмнәр бу хәлне хәзерендә аңлый алмыйлар. Әмма соңрак аңларлар, бу көнге мантыйк вә бу көнге кәлям дәресләре мәдрәсәләребездән чыгарылмаса, безнең шәкертләребезнең хаклары вә галимнәребезнең әхвале төзәлә алмас, бер вакытларда мәдрәсә вә шәкерт тәрбия кылуыгыз хакында өметем бар, шул вакытта минем ошбу сүзләремне хәтерегезгә төшерегез!..

Синдә хәзинә табу максаты күренә,

Әгәр без ишетмәсәк, син, шәт, ишетерсең!

Инде Морадымны аңлагансыздыр. Аллаһы Тәгалә сезне хәерле эшләргә муафикъ итсен!..» –  димештер.

Үзе Мәчкәрә мәдрәсәсендә Җәлалетдин әд-Дивани шәрехеннән дәрес укып йөрүен заигъ [әрәм] булган гомереннән санар вә шуның өчен тәәссефләр кылыр, имеш.

Мәсләге. Гали ишан игътикад вә гамәл тугрысында сәләф юлында булып, мәзһәб илә мөкайяд [бәйләнгән] түгел иде. Мәшрәбе дә суфия мәшрәбенә [гадәтенә] муафикъ булып, имам Газали, ибне Гарәби (Газали вә ибне Гарәби тәрҗемәи хәлләре хакында «Вакыт» матбагасында басылган «Имам Газали» вә «Ибне Гарәби» исемле рисаләләр бар. Һәрбер мәшһүр китапчыларда сатылалар) Шәгърани, Әбел-Бәрәкат әл-Һидди әсәрләрен мәхәббәт илә моталәга кылыр иде. Гали ишанның салабәт күрсәтә торган бер мәзһәбе булса, бу мәзһәб Коръән вә хәдис илә гамәл кылмактан гыйбарәт иде. Бу җәһәттән ошбу мәмләкәттә саннары өч-дүрт адәмнән үтә алмаган Курсави вә Мәрҗани кебиләр илә хәзү [иярү] ән-нокта би-нокта бер мәзһәбтә иде.

Башка әхвале. Гали ишан Бохарада булган шәехләренең хезмәтләрендә мөкыйд булып, аларның илтифатларына наил булган [ирешкән] иде. Алар илә берлектә озын сәфәрләрдә йөрде, һиндстан мәмләкәтенә кадәр сәяхәт итте, шул шәехләрнең балаларын укытты вә тәрбия кылды. Мөләзем [күңел биреп тырышучы] сыйфаты илә мөдәррисләрнең «иҗляс»ләрендә [утырышларында] булды. Мәшһүр галимнәрдән гыйбарәт булган бер «иҗляс» тә «әфгал гыйбад» хакында булган мөзакәрә вакытында сөйләгән сүзләре «иҗляс» ны хәл итү хисапламыш вә хазирун [шунда булучылар] тарафыннан сүзләре тәсвиб (дөрес дип саналу) вә тәхсин (яхшы күрелгән) кылынмыштыр. Гарәпчәне гүзәл язар, фарсычаны ана лисаныннан фәрыкъсез [аермасыз] рәвештә сөйләр, хәтта фарсыча шигырьләр иншад кылыр [укыр] иде. Остазларыннан булган мәхдүм Гатаулла бине Йосыф бине Һади хуҗа «агу» дип гөман кылдыгы сәбәпле чәй эчүдән сакланыр, имеш. Гали ишан шуның хозурында чәйне мәдех итеп фарсыча шигырьләр укымыш. Остазы шушы шигырьләрдән мәхзуз [шат] булып, чәй истигъмаль кылырга башламыштыр. Бер вакытта Бохарада каләндәр [дәрвиш] булып йөрүе вә шигәләр илә катышуы да риваять кылынадыр.

Вафатыннан бер сәнә мөкаддәм бөтен китапханәсен Гафифә исемле кызының углы Мөхәммәднәҗип бине Шәмсетдингә тәмлик итмеш [милек итеп биргән] вә: «Син минем хәлфәм булырсың, шуның өчен җөмлә [барлык] китапларымны сиңа бирәм!» – дип хәер дога кылмыш вә һәрвакыт бу мәхдүмгә хөсне тәвәҗҗеһ [яхшы илтифат] салыр булмыштыр. (Әгәр дә Гали ишанның икмәк-тозын ашаган, гыйлем вә тәрбиясеннән файда күргән адәмнәр җәбер вә золым итмәгән, һәртөрле җәфа вә хәкарәтләр күрсәтмәгән булсалар иде, ошбу фазыйль мәхдүмнең икенче бер Гали ишан булуы хакында өмидләр зур иде.)

Шәех хәзрәтләре хәзер җаваплы булганлыгыннан соралган сүзләргә бик тизлектә вә кыскалык илә җавап бирер вә күп вакыт җәдид илә ләтыйфәне [мәзәкне] бергә катыштырыр иде. Казан әтрафында мәшһүр мөдәррисләрдән бере Казан шәһәрендә байларның берендә булган олуг мәҗлестә Гали ишанга хитап кылып: «Бусыйриның «Ул фазыйләт кояшы» һәм «аның күк җисемнәре» (Гарәпчәдән тәрҗемә) сүзе Хак Тәгаләнең «Илчеләрнең берен икенчесеннән аермыйбыз» («Сыер» сүрәсе, 285 нче аять) сүзенә хилаф булмыймы?» –  дидегендә, «Аяте кәримә асыл рисаләт хакында Бусыйри: «Ул илчеләрне без бер-берсеннән өстен иттек»кә («Сыер» сүрәсе, 253 нче аять) «кайбер фазыйләтләрне касд итәдер» (Гарәпчәдән тәрҗемә), – димеш.

Казан мөдәррисләреннән бере тәгъриз [ризасызлык] каеды илә: «Хәзрәт! Сезләр гаетне бер көн соң укыган икәнсез!..» –  дидегендә: «Гаетне укыдык инде, Аллаһы Тәгалә безнекен кабул итсен вә сезләрнекен гафу боерсын!» –  димештер. Ошбу сәфәрендә Казанның олуг байларыннан бере: «Хәзрәт! Сез гаетне шәүвәлдә укыган икәнсез!» –  дидегендә: «Дөрес, шәүвәлдә укыдык, рамазанда түгел!» –  димеш.

Бер мәҗлестә Ибраһим бай Юнысов (Юнысов Ибраһим Гобәйдулла улы (1806-1886) –  сабын кайнату, шәм кою, юфть һәм кәҗүл күн җитештерү заводлары, киҗе-мамык фабрикасы хуҗасы, Татар ратушасы башлыгы, танылган хәйрияче): «Хәзрәт! Догада була күрегез, инде картайдык!» –  дидегендә: «Картайдыгыз, ләкин сабый хәлегездә!..» –  дип тәгъриз кылмыш.

Низаметдин исемле бер сәүдәгәр Сембер ярминкәсеннән яхшы бер тай алып кайттыгында Гали ишан шуңа: «Низаметдин, бу тайны безнең ак атыбыз белән алмашыйк», –  дип алмашырга сорамыш. Низаметдин исә: «Юк, хәзрәт, алмашмыйбыз, сезнең ак атыгыз инде эштән чыккан», –  дидегендә, ишан: «Безнең ат эштән чыккан, әмма синең таең эшкә кермәгән!» –  димеш. Фи әл-вакыйгъ нинди сәбәп иләдер, мәзкүр тай эшкә кермәмеш.

Казанда олуг бер мәҗлестә бер мулла илә бер бай сул куллары илә ашадыкларында Гали ишан, байга карап: «Сез муллаларның яхшы эшләренә генә өйрәнегез, муллаларның сул кул берлә ашауларына иярергә ярамас», –  дип, икесенә берьюлы тәнбиһ [кисәтү] кылмыштыр.

Гали ишанның иҗтиһады илә Вятка губернасында берничә ар авыллары рәсми сурәттә ислам кабул итүләре вә ислам мәхәлләләренә язылулары мәшһүр вакыйгалардандыр. Ул вакытта дөньяларның кысынкы булуларын хисапка алганда, мәзкүр вакыйга фәүкылгадә [гадәттән тыш] эшләрдән саналырга тиешле. (Мәзкүр вакыйга 1846 нчы мелляди елларында иде.)

Шәех хәзрәтләренең: «Гали әл-карый, ошбу өч урында фәхиш сурәттә хатага төште: рәсүлуллага ата вә анасын әкфяр кылуда, Ибне Гарәбигә тагын итүдә [тәнкыйтьләүдә], Хәсән Басрыйның хәзрәти Галигә юлыгуын инкярында», –  дип сөйләдеге мәрвидер.

Фазыйль Мәрҗани сүзләре. Моның хакында фазыйль Мәрҗани: «Мәмләкәтебездә булган ишаннарның җөмләсеннән әгъләм [иң яхшы белүче], әфзаль [кадерлерәк], әфсах [сүзе килешле] вә әнбәл [дәрәҗәле] иде. Дөньясы васигъ [киң, иркен], мәскән [йорты] вә мөлябәсендә [җиһазлавында], әсбап вә мәракибендә [атларында] зиядә мөтәкәлләф [кыйммәтле] вә мөтәҗәммил [купшы] иде. Дәүләте иркен вә күп китапка малик иде, гәрчә холкында хиддәт [кискенлек] вә сүзендә гаҗәләлек [ашыгычлык] галиб исә дә, галимнәр вә байлар, ышандык башка халыкларның җөмләсенә [барысына], урынына карап ригаятье [мөнәсәбәте] гүзәл, мөдарәсе [мөгамәләсе] лаек рәвешчә булыр иде. Мохтар [аерым] сүзгә күрә шәфәкъ кызыллыктан гыйбрәттер, һәрникадәр аклык вә сарылык баеп җитмәсә дә кызыллык бетәдер, бинаән галәйһи кыс-ка төннәрдә ястү фарыз буладыр, ди иде. Зәбихә [корбанлык] рус (Руслар чалган терлек турында) тугрысында Сәгыйд бине Хәмид илә зур низагы булды», – димештер. Мәрҗани хәзрәтләре бу адәмне зиядә ихтирам кылуы бәгъзе бер мәктүпләреннән мәгълүм булды.

Ахунд Солтанбәк сүзләре. Ахунд Солтанбәк бине Сагындык хәзрәтләренең үз кулы илә язган бер мәҗмугасы безнең алдыбыздадыр. Монда Шәех Гали Түнтәри хәзрәтләренә гаид ошбу хатирә бар: «Мин 1291 һиҗридә (милади илә 1874 ел) рәҗәп аенда шәех Гали хәзрәтләре илә күрешер өчен Казан җире Түнтәр иленә бардым. Шәех хәзрәтләренең дамад газизе [кияве] вә хәлифәи әхыс булган Шәмсетдин хәзрәтләре үзенең тугма агайсын дәфен итәр өчен ватан асылына киткән иде. Шәех хәзрәтләре хозурына Казан байларыннан Әҗем Мортазин, Юныс Исхак вә гайреләр, хәвас гыйльмаи [галимнәр] вә гавам [гади] җыелган иде. Бу мөсафәр [юлчылар] вә Миһманнарны зыяфәт [кунак] итмәк хезмәте өчен, Шәмсетдин хәзрәт өйдә булмадыгыннан, шәех хәзрәтләре безне тәгайен итте. Мин бер һәфтә кадәр ошбу хезмәтне ифә кылдым [башкардым]. Шәех хәзрәтләре хаста [авыру] иде. Миһманнар хәзрәтне күрергә вә хәзрәт мәҗлесе илә мөшәррәф булырга мөштак булдык ларыннан [теләгәнлектән], мәҗлескә кертер идек. Бездән мөкаддәм хәзрәтне ике яктан хәдим култык астыннан күтәреп мәҗлескә кертеп вә чыгарып йөртерләр икән. Бу хәлне мөнасыйп [тиешле] күрмәдем. Хәзрәтнең гавамыннан булган бер мөриде мишәр Габделгазиз әл-Мәдәни илә икебез бер-беребезнең кулларыбызны тотып хәзрәтне шуның өстенә утыртыр вә хәзрәт тә ике кулы илә безнең муеннарыбыздан кочаклап тотар, без һәм шәйлә итеп йөртер булдык. Болай итмәк хәзрәт өчен уңай булган булса кирәк. Хушланды. Дивар тарафына ястык куеп, хәзрәтне мәҗлестә утыртыр идек. Ошбу рәвештә утыртып йөртмәк кулай булдыгыннан, бездән соң Мортаза Әҗем үзенә махсус бер урындык ясатып биргән, аннан соң шуңа утыртып йөрткәннәр. Бер һәфтә соңгында Шәмсетдин хәзрәтләре сәфәрдән кайтты, бервакыт хәзрәт ишан бик шатланды. Без китәргә рөхсәт сораган идек, ләкин хәзрәт ишан безне дәхи ике көн тотты. Моннан соң шәех хәзрәтләреннән кайтыр өчен рөхсәт алдым. Хәзрәт ишан, миңа карап: «Имди бу күрешүебез ахыр күрешүебез булыр», –  диде. Бу сүзне ишеттегемдә күңелем йомшап, һушым таралып китте. Моннан соң мин үз ватаныма кайттым. Берничә заман үттегеннән соң, Шәмсетдин хәзрәтләреннән бер мәктүп килде. Монда исә шәех хәзрәтләренең интикалларыннан [дөньядан китүеннән] хәбәр биреләдер иде. Иннәә лилләһи вә иннә иләйһи раҗигун. Хәзрәт шул көннәрдә килгән яраннарына: «Мөмкин булганнар сабыр итегез, китми торуыгыз мөнасыйп», –  дип тоттыгын ишеттек. Һәм дә вафат булырыннан мөкаддәм: «Минем вафатым соңгында «Түнтәр мелласы вафат булды» дип, авылдан авылга хәбәр йөртмәгез, бар кадәр адәмнәр илә дәфен кылыгыз, бәдәл хәҗемне [тәнне] Әтнәнең Габделрәкыйб хаҗига бирерсез», –  дип сөйләгән. Вә ошбу морады җиренә китерелгән. Вафат итәсе көнендә ишрактан [кояш чыкканнан] соң, үз өендә мәҗлес булган вә шәех хәз-рәтләре дә ошбу мәҗлестә кунаклар илә сөйләшеп утырган.

Солтанбәк хәзрәт мәҗмугасыннан күчергән сүзләребез шушы кадәрдер.

Вафат. Гали ишан 94 яшьләрендә җиттегендә соң, 1291/1874 тарихында рәҗәп һәм августның 15 нче көнендә (җомга көн) вафат итте. Җеназасын Сасна карьясенең Зыяэтдин бине Таҗетдин әл-Иштирәки укыды. Кабере Түнтәр мәкъбәрәсендәдер [зиратында]. Баш очында таш вә ташында язуы бар.

Бу тәрҗемәи хәл «Асар»дан интихаб кылынып кына күчерелде, бәгъзе бер баблар бөтен хәлләренчә нәкыль ителмичә [күчерелмичә] калдылар. Тәрҗемәи хәл кемнең иганәте илә язылуы асылында мәзкүрдер. Үзенең риза булып-булмавын белмәдегебез сәбәпле, хәзергә монда зикер итмәдек.»

Риза Фәхретдиннең «АСАР» китабында Түнтәр белән бәйле муллалар турында

(Төзүче-текстологлар: Лилия Байбулатова, Рамил Йөзмөхәммәтов, Абдулла Салахов, Рамил Миңнуллин, Илшат Гыймадиев, Сиринә Хафизова. «Рухият» нәшрияты, 2010.)

Бисмилләһир-рахмәнир-рахим

2010 елда «Рухият» нәшриятында (Казан) Ризаэддин Фәхреддиннең «Асар» китабы (3 һәм 4 томнары) кирилл хәрефләрендә беренче тапкыр басылып чыкты. Үлчәме 26х17 см булган әлеге китап 648 биттән тора. Китапта XIX-XX гасырда татар дөньясында күренекле урын алган дин эшлеклекләренә характеристика бирелә. Беренче сан Түнтәрнең Гали (Мөхәммәдгали) ишаны белән башланып китә һәм Шиһабетдин Мәрҗани (260 сан) белән тәмамлана. Турыдан туры Түнтәрдә яшәп хезмәт куйган түбәндәге 5 дин эшлеклесенә китапта түбәндәгечә урын бирелгән:

Гали ишанга – 1 саны астында – 27 бит,

Шәмсетдин хәзрәткә  – 15 саны астында –  3 бит,

Мозаффар хәзрәткә – 45 саны астында – 4 бит,

Ишмөхәммәд хәзрәткә – 183 саны астында –  3 бит,

Мөхәммәднәҗип хәзрәткә – 198 саны астында –  5 бит.

Әлеге хәзрәтләр турында монда бик эчтәлекле мәгълүматлар тупланган. Моннан тыш Түнтәр белән бәйле рәвештә түбәндәге муллалар турында да мәгълүмат бар:

Закир ишан хакында (Сасна – Чистай – Түнтәр) – 94 саны астында –  2 бит,

Әбүбәкер хәзрәт хакнда (Шәйморза –Түнтәр) – 143 саны астында – 8 бит,

Мөхәммәдшәфигъ хәзрәт хакнда (Эстәрлетамак –  Үтәк – Түнтәр) – 151 саны астында – 1 бит,

Әхмәдлатыйф хәзрәт хакнда (Бөгелмә – Түнтәр) – 154 саны астында – 4 бит,

Хафизеддин хәзрәт хакнда (Бәрәңге – Уржум – Түнтәр) – 180 саны астында – 5 бит,

Әсгадеддин хәзрәт хакнда (Көшкәтбаш – Түнтәр) – 226 саны астында – 2 бит.

Әлеге муллалар турындагы мәгълүматларны мин тулысы белән китаптан күчереп алдым һәм түбәндә бирәм. Китапның һәрбер битендә очраган, безгә аңлаешлы булмаган гарәп-фарсы сүзләрнә аңлатма китаптагы һәр битенең аскы өлешендә (һәр биттә 5-10 тирәсе) бирелгән. Текстларны күчереп язганда, укучыларга җайлырак булсын өчен, мин аларны шул сүз артына ук, җәяләр эченә куйдым. Күчереп язганда хаталар киткән булса, гафу итегез, төзәтеп укырсыз. Бер дә аңлашылмаган урыннары булса, оригиналга мөрәҗәгать итәрсез.

«1.Гали бине Сәйфулла бине Габдеррәшид бине Үтәгән бине Ярмөхәммәд бине 

Котлугмәхҗәр бине Мохсин әт-Түнтәри

Малмыж мозафәте Түнтәр карьясендә имам вә мөдәррис һәм дә мөхтәсиб гонванында мәншүр (указ) сахибы булып, 94 яшендә (минемчә, милади белән 86, һиҗри белән 89 тулып, 90нчы яшендә килеп чыга. Аңа 1795 елгы «Ревизская сказка»да 7 яшь дип, 1858 елда 70 яшь дип күрсәтелгән. Шулай итеп туган елы милади белән 1788 килеп чыга. 1874 елда вафат дип күрсәтелгән. Оныгы Мөхәммәтнәҗип тә 90 яшенә җиткәндә вафат, дигән. – Р.З.) ике йөз туксан беренче (1291/1874) ел рәҗәб 15 нче җомга көн (август) вафат итте. Җеназасын үзенең шәкерде вә хәлифәсе имам вә мөдәррис Шәмседдин бине Рәхмәтулла укыды. Төрбәсе ошбу карья каберстанындадыр. Баш очында язулы ташы бар.

Нәсәбәте (нәселләре, шәҗәрәсе)

Ерак бабалары Котлугмөхәммәд һәм дә аның атасы Мохсин Казан ханлыгы вакытындагы адәмләрдер.

Атасы Сәйфулла бине Габдеррәшид 1186/1772 елларда ошбу Түнтәр карьясендә дөньяга килгән иде. Касыйм ханы булган Фатыйма солтан вафатындан 90 еллар кадәре соң тарихында буладыр.

Нәшү (яшь вакыт, үсү) вә тәхсыйле
Сахибы тәрҗемә XII гасыр һиҗри ахырында Түнтәрдә дөньяга килеп, гыйлем юлына аяк куйгандай соң, Сасна карьясендә Таҗеддин бине Габдеррәшид әл-Иштирәки хозурына барды. Аның мәдрәсәсендә беркадәре еллар торгандай соң, Мәчкәрәдә ахунд Мөхәммәдрәхим бине Йосыф әл-Ашыты хозурына барып истифадә кылды (биредә: белем алу).

Шул вакытларда Габдулла бине Яхъя әл-Чиртуши Бохарадан кайтып, Мәчкәрә мәдрәсәсендә дәрес укытырга башлаганлыкдан, айдан һәм бер-ике ел кадәр укыды,

Риваятьләргә күрә, Габдулла бине Яхъяның дәрес башлавына ошбу Гали ишан /3 а/ хәзрәтләре сәбәб булган. Ахунд хәзрәтнең шәкердләре Бохарадан килгән яшь мөдәррисдән дәрес укуны әрз кылсалар да, ахунд хәзрәте тарафындан ачык рөхсәт булмаганлык сәбәбендән, андан укуга җәсарәтләре(кыюлык) җитмәгән. Үзенең шәкерде вә кияве булган хәлдә, ахунд хәзрәте яшь мөдәрриснең дәрес укытуына мөсагадә (булышлык, ярдәм) кылмаган.

Шушы вакытта Гали ишан хәзрәтләре үзенең мөлаем сүзләре вә гакыл берлә хәрәкәте сәйәсендә(күләгәсе) яшь мөдәрриснең дәрес берлә иштигаль кылуы(шөгыльләнү) хакында ахунд хәзрәтдән мөсагадә алырга муафыйк булган вә башлап үзенең Шәрикләре (иптәш) берлә укырга башлагаңлар.

Бу сыйныф яшь мөдәррисдән «Хикмәтел-гъәйн» китабындан дәрес башлауны сораган булсалар да, яшь мөдәррис бу көндән мәзкүр китабдан дәрес башлауга хазирлеге юклыгын, бәлки игадә вә тәкрар кылуга (кабатлау) ихтыяҗы барлыкны сәбәб күрсәткән вә, әгәр дә теләсәләр, бу көндән башлап, теләсәләр генә кайсы бәхәсдән булса, «Гакаиды газдия» шәрехендән (Мулла Җәлял) дәрес укытырга хазир икәнлеген сөйләгән. Шуңа күрә монлар мәзкүр «Гакаиды газдия» шәрехендән дәрес башлаганлар.

Яшь мөдәррис, башка фәнләргә күрә кәлям фәнендә маһир, хосусән, мәзкүр китаб бәхәсләрендә куәте камил булганлыкдан, камил ләззәт берлә укыткан. Истигъдадлары (зирәклек, сәләтлелек) камил булу өстенә кәлям фәне укуга арзулары камил булган шәкердләре бу мөдәррискә тәмам мәфтүн булганлар (соклану).

Гали ишан хәзрәтләре мәзкүр китабны ошбу остазы дамелла Габдулла әл-Чиртушидан камил аңлап укыган вә әһле кәлям мәсләге берлә яхшы гына әшна булган. Ләкин кешеләрдән ишетү берлә керешкән эш яхшы аңланса йә шул эшкә камил гали вәҗһел-басыйрәтә (аңлылык ягыннан) ихлас баглауга вә яки ихласны тәмам алуга сәбәб булганлык мәгълүм. Әһле кәлям мәсләге берлә ачык әшна булгандай соң, Гали ишан каршында үзе эзләгән нәрсә юк икәнлекне күргән вә үз-узенә:

Куркам, барып җитмәссең дип Кәгъбәгә, и мосафир! Тик бу барган юлны син калдыра алмыйсың (Фарсычадан тәрҗемә) бәетен укыган вә үзенең хәлендән наразый булып, олуг бер изтыйрабка (борчылу) төшкән. Бернәрсә берлә дә юаналмый, ниһаять, тәрке дияр кылып (илне калдырып кит), Бохара тарафына сәфәр кылган.

Бохарага барып, гадәти дәресләргә дәвам итүе берлә берлектә сәләф (борынгы) әсәрләрне /4/ вә хоффазы (күңелдән белүче) ислам мәсләкләрен тикшергән вә соңындан тәсаувыфка сөлүк иткән (керешү). Сахибзадә Әбу Габдулла Габделкадир һәм дә Мийан Фәзылкадирләргә бәйгать биреп (биредә: иярү), мәхәббәтләренә вә мәҗлесләренә мөлязәмәт кылган (гел бер эш белән).

Риваятьләргә күрә, бу мәмләкәткә роҗуг итү (кайту) каеды берлә сәфәр иткәндә, үзенең шәехе Сахибзадә Габделкадир бине Нияз Әхмәд, үзенең яранлары берлә берлектә Бохара шәһәрендән чыгып, беркадәре мәсафәләр мөшайәгә иткән (аралык узу) вә әһәмиятле нәсыйхәтләр сөйләп, гадәтдән тыш илтифат күрсәткән. Бу мәмләкәткә кайтып керүе 1296/1831 тарихындадыр.

Остазлары

Мөхәммәдрәхим бине Йосыф әл-Ашыти, Габдулла бине Яхъя әл-Чиртуши, Таҗеддин бине Габдеррәшид әл-Иштирәки, Бохарада Гатаулла бине Йосыф әл-Бохари, Фәхреддин бине Ибраһим бине Хуҗаш әл-Казани, Рәбү Габдулла Сахибзадә Габделкадир бине Нияз Әхмәд бине Сәфәр Әхмәд, Мийан Фәзылкадир вә башкалар.

Шәкердләре

Шәмседдин бине Рәхмәтулла әл-Мазарастый, Төхфәтулла бине Әби Йазид әл-Мәмсәви, Әсгадеддин бине Ибраһим бине Мөхәммәд әл-Бәрсәвани, Гыйаседдин бине Низамеддин әл-Мәрабтали, Бәхтияр бине Габделҗәлил әл-Мәмдәли, Шаһиәхмәд бине Сәгыйд әл-Айдари, Хәмаддин бине Мөхеддин әл-Йуши, Таҗеддин бине Гыйсмәтулла әл-Чишмәви әл-Уфави, Мозаффар бине Габделгаффар әл-Вучи, Габдулла бине Ибраһим әл-Байрәкәви әл-Завудый, Фәллахеддин бине Сәйфулла әш-Шуни, Минһаҗеддин бине Сәйфулла әл-Җәбәли, Фазыл бине Әхмәд әл-Йангылый, Хәбибулла бине Рәхмәд (Хәмди) әл-Лабыти вә гайреләр.

Гаиләсе
Шәех хәзрәтләренең хатыны Гыйззенниса бинте Габделгафур бине Гадәс иде. Шуның берлә гомер итте. Гафифә исемендә ялңыз кызлары гомерле булып, башка балалары сабый вә яшь вакытларында вафат булдылар. Мәзкүрә Гыйззенниса 76 яшендә вакытында 1298/1881 тарихында дөньядан үтте. Кабере Түнтәр мазарындадыр.

Гыйззенниса гайрәтле вә җәсарәтле, иҗтиһадлы бер хатын булып, гомерен кыз балаларны укытып уздырган, вәгазь сөйләргә мәһарәте булганлыкдан, карьядә ислам гаиләләренең төзелүләренә олуг тәэсире булган. Һәрвакыт: «Халыклар сәфәр аендан шомланалар, минем никахым сәфәр аенда булды, сәфәр аенда Түнтәргә күчеп, /4 а/ әүвәлге нигеземезгә төштем, сәфәр аенда яңа йортымызга вә яңа нигеземезгә күчтек, әмма дөньяда миндән дә рәхәт вә җәмгы хәтер үзәрендә гомер сөрүче булмагандыр дисәм җаиз (дөрес)», – дип сөйләр икән.

Гайрәтле вә тәдбирле (эшнең ахырын уйлап эшләүче) булганлыгыңдай, Түнтәр шәкердләре шәех , хәзрәтләрендән артык ошбу хатындай куркып торганлар.

Шәмседдин хәзрәт хаҗ сәфәренә киткәндәй соң, Түнтәр шәкердләре берлә карья халкы арасында сугыш чыккан вә күңелсез эш заһир булган. Шәкердләрне укытуны вә мәдрәсәләрне идарә кылуны илтизам (өстенә алу) итеп калган кеше мәзбүрәгә (аталган, телгә алынган (хатын) барып, хәлне ишек аркылы сөйләгән вә бәгъзе кешеләр өстендәй әләкләгән, хосусан, авыл халкын гаепле итеп күрсәткән. Шул вакытта мәзбүрә: «Гаеп авыл халкында да түгел, шәкердләрдә дә түгел, бәлки яхшы идарә вә тәрбия кылмавың сәбәбле үзеңдә, икътидарың (көч, кодрәт) булмагандай соң ни өчен мондый олуг вазыйфаны өстеңә алып калдың? Әгәр дә ысул берлә хәрәкәт итсәң вә тәдбирле булсаң, фетнә чыкмастыр. Хәлеңне төзәт, кешеләр өстендәй әләкләп йөрмә!» – дип кыздырып чыгарган.

Элек вакытында шәех хәзрәтләренең дөньясы тар булганлыкдан, ошбу хатын, үзенең изү тәнкәләрен, көмеш җиһазларын сатып, мәдрәсә Тәгъмиренә (яңарту, төзекләндерү) сарыф иткән вә ирен һәрвакыт юатып вә сабырга дәгъват кылып гомер сөргән. Хәтта шәех хәзрәтләре үзе: «Гыйззеннисаның сабырлы вә тәдбирле булуы минем дөнья мәшәкатьләрен йөкләвемә артык борчулавымас вә ярдәм итте. Бервакыт иртә намазындан чыгуыма безгә гаид бер мәсьәлә хакында жандармалар берлә берлектә губернаторның вилайәт шәһәрендән чыгып киткәнлеге белдергән телеграм тапшырдылар. Өйгә кайтып, Гыйззеннисаны уйгатып, хәвеф зур икәнлекне бәян иттем. Моңа каршы «Аллаһы Тәгаләгә тапшырдык, Аллаһ теләмәгән эш булмас, килсәләр, күрермен. Ят, йокла!» диде дә үзе йокыга китте, аның сүзенең тәэсире берлә мин дә тынычлап яттым вә йокладым. Аллаһы Тәгалә саклады, бернәрсә дә булмады», — дип сөйли иде, диләр.

Кызы Гафифә хакында үзенең зәүҗе (ире) Шәмседдин хәзрәт сөйләнгән урында сүз булыр.

Мәдрәсәләр вә дәрес ысулы хакындагы фикер
/5/ Мәдрәсәләрнең монтазам (тәртипкә салынган) булмавы, дәресләр муафыйк ысулга куелмавы, хосусән, гади авылларга имам булачак шәкердләргә мөһиммате дяния (дини яктан әһәмиятле эшләр, дини максатлар) тәгайен итү вә әхлак хисенә генә өлфәтләндерү, вәгазь вә нәсыйхәт ысулларын белдерү урынында мантыйк вә кәлям, шәрехләр вә Хашияләрдән бәхәсләр укытып, гомерләрен тәләф ителүенә тәәссеф итәр булган.

Үзенең әхас әсхабендән (үзенчәлекле, махсус иярчене) булган Шәмседдин бине Рәхмәтулла, шул заманда рәваҗда (киң таралу) булганлыкдан, чит мәдрәсәләрдән берәрсенә барып, мантыйк вә кәлям фәнләре укып кайту хакында изен (рөхсәт) сораган вакытында, шәех хәзрәтләре ошбу мәзмунда (эчтәлек) бер сүз сөйләгән: «Гыйлем тәхсыйль итүдән максат – тәһзибе әхлактыр (әхлак тәрбияләү), хәлбуки мәзкүр фәнләр ошбу максатка хезмәт итмиләр, мәфтүне җәдәл (бәхәсләшү белән мавыгу) булганлар бу хакыйкатьне бүген аңламасалар да, иншааллаһ, киләчәк бер көндә аңларлар, бу көндәге низам яки низамсызлык берлә укыла торган мантыйк вә кәлям бәхәсләре мәһҗүр (читтә калган, ераклашкан) булмаган тәкъдирдә шәкердләремезнең әхлак вә мөдәррисләремезнең әхвале ислах ителмәс, әгәр дә аш башында булган галимләремез һәм дә шәкердләрне тәрбия итү берлә мәшгуль мәдәррисләремез бу хакта фикер йөртсәләр вә ислах тарафына мәйл кылсалар, иншааллаһ, шәкердләремезнең әхлагы вә шул сәбәбдән бөтен кавемемез, гаиләләремез хәлләре дә ислах ителенер, көйләрнең берсендә сез минем бу сүзләремне тасдыйк итәрсез  (раслау, дөреслеген), хәтереңездә булсын иде. Синдә хәзинә табу максаты күренә. Әгәр без ирешмәсәк, син, шәт, ирешерсең! (Фарсычадан тәрҗемә) морадымы аңлаган булырсыз, җәнабе Аллаһ, сезләрне хәерле эшләргә муафыйк бойурсыз!»

Шәех хәзрәтләре үзе Мәчкәрәдә «Мулла Җәлял» укып йөрүне тәзйигы вакыт (әрәм иткән вакыт) хисаб иткән. Бохарага сәфәрендә Сәмәрканд шәһәрендә тукталып, мәдрәсәләрендә йөргән. Бу вакытда Сәмәркандта ислам хөкүмәте иде.

Хаҗларның берендә моталәгага гарык булып утыручы бер мөрәттиб  (хәреф җыючы) шәкерд янына кереп, моталәга ителенә торган китабның Җәляледдин әд-Дивани шәрхе икәнлеген белгән, шәкерднең янында «Хикмәтел-гъәйн» китабын да күргән. Шәкерд берлә ошбу рәвештә сохбәт башланган.

Шәех: «Яныңызда «Мулла Җәлял» вә «Хикмәтелгъәйн» китаблары күрәрем, ислам мәмләкәтендә мондый китаблар булмас дип занн итәдер идем. Өмидем бушка чыкты».

Шәкерд: «Ни димәк буласыз? Бу китаблар дөрүсе талиядән  (югары белем дәресләре) булган /5 б/ мөбарәк китаблардыр, монларны андый ләкабләр берлә тәгъриф итү дәвамыдыр?»

Шәех: «Дөрүсе талиядән булудан дөрүсе диниядән булуы лязим түгел. Бу китаблар юнанлылар мәтрүкятендәндерләр (мирас), ислам дине берлә монлар арасында мөнәсәбәт юк яки аз. Дине ислам дәресләре голүмга бәя, фикъһ вә сәләф тарикы үзәрендә гакаид һәм дә нәфсия (рухи) вә хәдис булыр».

Дәресе вә шәкердләрен тәрбия итү
Шәех хәзрәтләренең дәресләре, тәфсир вә хәдис уку өчен хәтта чит мәдрәсәләрдән мөнтәһа (чаклы, кадәр) шәкердләр дә киләләр иде. Башка мәдрәсәләрдән күпләренә күрә мәдрәсәсе вә дәресләре тәртипле вә монтазам иде.

Шәкердләрен үзенең әсхабы урынында күрәдер, остаз булуы берлә айларга күтәрелмидер, хакы заегъ булган вакытларда да тәхмил кыладыр (йөкләтү), холкында кимчелек итүче шәкердләре хакында һидаять (дөрес юлга керү) вә тәүфыйк берлә дога кыладыр иде.

Шәкердләренә һәрвакыт, хосусән, имам булып мәдрәсәдән мофарәкат итүчеләренә (китү) динләре вә дөньялары хакында әһәмиятле нәсыйхәтләр сөйләп, Иршад кыладыр (юл күрсәтеп җибәрү) иде.

Күбрәк вакытта шәкердләренә ошбу рәвештә тәгълимат бирәдер иде: «Үз мәгыйшәтеңез нинди булса да, берәр төрле хәлял кәсеб берлә тәэмин итеңез, чөнки бу касд берлә кәсеб итү ислам шәригатенә күрә фарыздыр, кавем тәрбиясенә генә карап тормаңыз, һич булмаганда, иген эшен кулыңызга алыңыз! Имам булачак кеше өстендә күптөрле хак бар, монларны элекдән белеп торыңыз вә хәзерлеген күреңез, имамлар, хатыйблар да шуның өчен хөтбә сөйләү вә әдәпләрне урынларында истигъмаль итү кирәк. Шуның берлә берлектә имамлар үз мәхәлләләремнең мөгамәләләре (халык белән эш күрү) вә Мөршидләредер (туры юл күрсәтүче) һәм дә казыйлары вә мөфтиләредер. Мәхәлләнең балаларына дин тәслим иту (бирү, тапшыру) вә Вазыйфасы имамлар өстендәдер. Сүз берлә генә булган вәгазьләрнең тәэсире аз булганлыкдан, һәм сүз, һәм дә фигыль берлә берлектә булырга кирәк, фигыле катнашмаган вәгазьләрдән халыклар аз истифадә итәләр. Мәхәлләнең имамы шул мәхәлләнең кальбе Мәнзилендәдер (биредә: дәрәҗә). /6/ Мәхәлләдә имам төзек булса, бөтен мәхәллә төзек булыр, әгәр дә имам бозык булса, бөтен мәхәллә бозык булыр».

Үзенең шәкердләрендән бере килеп, үз мәхәлләсе әһелләрендән шикаять иткәнендә: «Аллаһы Тәгалә сиңа һидаять бирсен вә сине ислах кылсын, әгәр дә син салих булсаң, мәхәлләң, шаяд, ислах ителенер», – дигәнлеге риваять ителенәдер.

Үзе күчергән китаплары вә көтепханәсе
Шәех хәзрәтләре, Бохара вә Әфган һәм дә Һиндстан өлкәләреңдәй бик газиз әсәрләр табып, үзе берлә алып кайткан. Күбрәк китабы фикъһ, ысулелфикъһ, тәфсир вә хәдис, әхлак вә тыйб, риязиятка даир булып, хикмәт фәнендән Мәйбәднең шәрхе «Нидаятел-хикмә» генә көтепханәсендә булган,

Һәрхәлдә, көтепханәсендәге китаплар газиз һәм дә иң кыйммәтле әсәрләр булганлыгындан, үзенең мөхиббе гыйлем (гыйлем сөюче) булуына дәлил икәнлеге мәгълүм. Бөтен байлыгы да шушы юлга сарыф ителгәнлеге дә мәгълүм.

Сатып алып җыйган китапларындан башка үзе дә күп язган вә күп нөсхәләр мәйданга китергән. Үз каләме берлә язган нөсхәләр җөмләсендә ошбу әсәрләр бар:

1) Рисаләи газдия шәрхе Хәнәфи. Моның ахырындагы гыйбарәт ошбу: һәрнәрсәгә Көче җитүче үзенең Раббысыяың рәхмәтенә мохтаҗ булган Мөхәммәд Гали бине Сәйфулла – Аллаһ аның гөнаһларын кичерсен – каләме белән әдәпкә багышланган «Газдия» рисаләсе һәм аның «Хәнәфи» исемле шәрхе миладиның 1808 елга муафыйк булган 1223 (мең ике йөз егерме өченче) елда тәмам булды (Гарәпчәдән тәрҗемә).

2) Мир Әбү әл-фәтх. Ахырында ошбу рәвештә:

Бу фәкыйрь, һәрнәрсәгә Көче җитүче үзенең Раббысының рәхмәтенә мохтаҗ булган Гали бине Йосыф – Аллаһ аны Үзенең фазыйләте вә рәхмәте белән могамәлә кылсын – язганы (Гарәпчәдән тәрҗемә) .

3) Әл-фосуле әс-ситтә лил-хафиз Мөхәммәд әл-Бохари. Ахырында: Барча мактау бер Аллаһыга гына тиешледер. Бу хуҗа Барса булып танылган Мөхәммәд исемле камил шәехнең вә олы галимнең – Аллаһ безләрне аның югары күңел серләре аркылы пакьләсен – «Әл-фосуле әс-ситтә» исемле шәриф нөсхәне раслау фәкыйрь, һәрнәрсәгә Көче җитүче үзенең Раббысының рәхмәтенә мохтаҗ булган Гали бине Сәйфулла әл-Болгари каләме белән – Яратучы аның һәм ата-бабаларының гөнаһларын ярлыкасын – 1241/1826 (мең ике йөз кырык беренче) елның хөрмәтле мөхәррәм аенда тәмам булды. Һәр кимчелекләрдән Пакь булучы Аллаһ мәхлукләрнең сәеде һәм аның гаиләсе хөрмәте белән – аларга иң яхшы салаватлар һәм сәлам булсын – безгә Иминлек йортына (җәннәт) керергә насыйп итсен (Гарәпчәдән тәрҗемә).

4) Китабел-гиләл лил-имам әт-Тирмизи.

5) Шәрех Гале әл-кари гал әл-фикъһел-әкбәр.

6) Ишарател – мәрам.

7) Әл-кавелес-сәдис. Ахырында бу гыйбарә:

Бу китапны язу тәмам булды – барча мактау бер Аллаһыга гына тиешле – Бай Аллаһыга фәкыйрь булган Гали бине Сәйфулла әл-Болгари әл-хәнәфи (Әбү Хәняфә мәзһәбе тарафдары), әл-хәнифи (бераллалык), ән-накышбанди – Аллаһ аны Үзенең ачык вә яшерен шәфкате белән могамәлә кылсын – кулы белән 1242/1827 (мең ике йөз кырык икенче) елның рәҗәб/февраль аеның ахырларында. Йа Раббым, безнең һәр эшләребезнең ахырын яхшы ит һәм безне дөнья хурлыгыннан вә ахирәт газабыннан сакла. Амин. Йә Рәхимлеләрнең иң Рәхимлесе! (Гарәпчәдән тәрҗемә)

8) Гайнел-гыйльм. Ахырында бәйлә:

Галийә раббанийә нәкышбандийә бусагасының иң түбән хезмәтчесе булган – Яратучы аларны вә барча мөэминнәрне кичерсен – һәрнәрсәгә Көче җитүче үзенең Раббысының рәхмәтенә мохтаҗ булган Гали бине Йосыф әл-Болгари каләме белән «Гайнел-гыйльм» китабы Аллаһының ярдәме вә мактавы белән 1238/1823 елда Бохарада тәмам булды. Бөек Аллаһ Үзенең иң күркәм мәхлугына Мөхәммәдкә, аның гаиләсенә вә сахабаларына салаватын ирештерсен (Гарәпчәдән тәрҗемә).

9) Берничә рисаләләре, касыйдә берлә тәгъмире (төзәтү, яңарту) вә гайре мәкаләләр.

10) «Мөсәлләмес-сөбүт». Ахырында:

Яратучы Аллаһының ярдәме белән һәрнәрсәгә Көче җитүче үзенең Раббысының рәхмәтенә мохтаҗ булган Гали бине Сәйфулла әл-Болгари каләме белән хөрмәтле вә мөбарәк рәҗәб/март аенда 1238/1823 (мең ике йөз утыз сигезенче) елда тәмам булды (Гарәпчәдән тәрҗемә).

11) Әл-монкыз гъән әз-залял. Ахырында:

Имам хөҗҗәтел-исламның – Аллаһ аның Иминлек йортындагы дәрәҗәсен күтәрсен – «Әл-монкыз гъән әз-залял» исемле шәриф рисалә бәндәләрнең иң түбәне булган Гали бине Сәйфулла әл-Болгари ән-нәкышбәнди – һәр кимчелектән Пакь булган Аллаһ аларга (ягъни ән-Нәкышбанди ысулына ия) Үзенең ачык вә яшерен шәфкате белән мөгамәлә кылсын – каләме белән 1237/1822 елның мөбарәк рамазан/июнь аенда данлы Бохара шәһәрендә тәмам булды (Гарәпчәдән тәрҗемә).

12) Гали әл-Мөттәкый рисаләләре. Кавагыйде хәдисә даир рисаләләр. Җәнаих рисаләсе. Шәрехел-әмали ли-кари-л-кари.

13) Фөтүхәт әш-Шам лил-Вакыйди. Ахырында:

Аллаһының мактавы, ярдәме вә тәүфыйгы белән Әбү Габдулла Мөхәммәд бине Гомәр әл-Вакыйдиның – аны Бөек Аллаһ изге бәндәләрне рәхмәтләгәне кебек рәхмәтләсен һәм ут газабыннан сакласын – «Фөтүхәт әш-Шәм» китапның барча кисәкләре һәрнәрсәгә Көче җитүче үзенең Раббысының рәхмәтенә мохтаҗ булган Гали бине Сәйфулла әл-Болгари каләме белән тәмам булды (Гарәпчәдән тәрҗемә).

14) Мәктубат әл-имам әр-Рәбахи. Әл-җөзьә әл-әүвәл минһа. Рисаләтел-мәбдаэ вәл-могадилә. Шәвәһид әт-тәҗвид.

15) Имән бармагы белән ишарә итү (Намазда ишарә итү күздә тотыла) хакында рисалә.

16) Мәктубател-имам Җәнан мирза.

Бу китап сахибе шәех Әбул-Бәрәкатни бәгъзе маддәләр хакында мөәхәзә кыладыр (шелтәләү).

17) Мәҗмуга. Анда:

1) Мөхәммәд бине Сәлим әл-Хәнәфи әш-Шәфигыйнең «Әс-Сәбтеш-шәриф фи мәгърифә әл-әсәнид». 

2) «Әнмүзәҗ әл-ләбиб фи хасаис әл-хә-биб». 

3) «Ихйа әл-мәет ли фадаил әһлел-бәет». 

4) «Әд-дөрәр әл-мәнифә фил-әба әш-шәрифә». 

5) «Усул әл-хәдис». 

6) «Мәнакыбел-хөләфә әр-ра-шидин». Моның ахырында:

Изге хәлифәләрнең – Бөек Аллаһ алардан разый булсын, безгә аларның Шәфәгатьләрен насыйп итсен һәм аларның гыйлемнәренең бәрәкәтен бирсен – күркәм һәм матур сыйфатларына багышланган шәриф рисалә һәрнәрсәгә Көче җитүче үзенең Раббысының рәхмәтенә мохтаҗ булган Гали бине Сәйфулла әл-Болгари – Яратучы аны кичерсен – каләме белән 1253 елда тәмам булды.

7) «Әз-зафәр ли-каләм әз-зыфр». 

8) «Булуг әл-мәариб фи касс әш-шариб». 

9) «әл-Кәшф гъән мөҗавәзәт һәзиһи әл-өммә гъән әл-әлф». 

10) «Тәлхыйс әл-бәйән фи галямәт мәгъди ахыр әз-заман». 

11) «Игъля-мел-әдиб би хөдүс бидгә әл-мәхариб». 

12) «Әүвәлийәт». 

13) «Фазыл әл-кәлям фи хөкм әс-сәләм».  

14)  «Хосул әр-рифк би усул әр-ризк».

15) «Мөфахара бәйнә әс-сәмаэ вә әл-әрд». 

16) «Шәрх касыйдәи бәнәт Сөгәд». 

17) «әз-Зөбдә фи шәрх «әл-Бәрдә». 

18) «Ләвәих Җами», 

19) «әл-Гөрвә әл-вуска». (Гарәпчәдән тәрҗемә. Әсәрләрнең исемнәре транлитерация белән бирелде).

Асары (әсәрләре)

Шәех хәзрәтләренең бәгъзе рисаләләре вә мөһим маддәләре хакында тәхкыйклары барлыгы риваять ителсә дә, без үземез күрә алмадык. Үземезгә ирешкән бәгъзе бер тәхрирләрен бу урында күчерәмез. Икътидаре Гыйльмиясенә (гыйлемдәге көче) монлар берлә истидлял кылу (нәтиҗә чыгару) мөмкин булыр.

1) Гали әл-Кари әл-Хәнәфи Әлмәкинең мәмнүгъ (тыелган) хәдисләр хосусында тәэлиф иткән рисаләсендә «Аларның ялган булулары хакында васыятьләр» (Гарәпчәдән тәрҗемә) дигән сүзенә «Бу аның Ибне әл-Җәүзигә артык омтылуы һәм иярүе аркасында. Моның белән алданма» (Гарәпчәдән тәрҗемә) дип язып куйган.

2) Мәзкүр Гали әл-Каринең Әмали шәрхендә: «Саф тәүхид вөҗүдийәткә кайтып кала» дигән сүзенә ошбу рәвештә тәгълик кылган (аңлату): «Моны гадел гакыл иясе сөйләмәс. Чөнки вөҗүди суфыйларда кабул ителгән тәухид христианнарда булган хөлүлдән (инкарнация) һәм аш-Шикмани юлы белән баручы Һинд философларында булган иттихадтән пакь. Аларның җаннарның күчү һәм иттихадкә ирешү турындагы фикерләре бозык һәм уйлары нигезсез, һәр кимчелектән Пакь булган Аллаһ аларны ярдәмсез калдырсын. Ничек юк, кайчан аларның мөхәкъкак (раслаучы) рәисләре вә мөдәкъкыйк (төгәлләүче) белүчеләре шәех Мухйиддин Ибне әл-Гарәби Аллаһ аны рәхмәт итсен болай диде: «Кем хөлүл турында сөйли, шул авыру, чөнки аны кабул итү – бетми торган чир. Иттихад хакында фәкать илхәд (тайпылу, көферлек) ияләре генә сөйләделәр. Шулай ук хөлүл турында сөйләүче кеше наданнар һәм кирәкмәгән нәрсәләр белән мавыгучылар җөмләсеннән булыр. «Фөтүхәт» китабында биш йөз илле тугызынчы бабта озын сүзләрдән соң ул болай диде: «Бу сиңа шуны белдерә: галәм Хак Үзе түгел, һәм Хак Үзе анда юк. Чөнки әгәр ул Хак Үзе булса яки Хак анда булса, Ул Борынгы һәм Вәдигъ (элек кабатланмаган сурәттә Бар кылучы, Аллаһы Тәгаләнең күркәм исемнәренең берсе) булмас иде». Ахыры.

Өч йөз ундүртенче бабта ул болай диде: «Әгәр кеше үзенең кеше табигатеннән һәм фәрештә үзенең фәрештә табигатеннән күтәрелә һәм Бар итүче белән берләшә алсалар, ул чакта хакыйкатьләр үзгәрә алырлар иде, һәм Илаһны Илаһ итеп танымаска мөмкин булыр иде, Хакыйкать халкка (яратылган нәрсәләр) һәм халк Хакыйкатькә әйләнер иде, беркем дә гыйлемгә ышанмас иде, мөмкин булмаган нәрсә тиешле булыр иде хакыйкатьләрне үзгәртү аркасында. Бу – зиндиклык (динсез). Шуның белән бергә шәех Мухйиддин тәүхид вөҗүди (суфыйчылыкта барлыкны Аллаһы Тәгалә белән берләү) турында беренче сөйләүче булды һәм бу бабта китаплар төзеде, аның серләрен һәм белемнәрен аңлатты. Аннан элек шәехләрдән беркем дә тәүхид вөҗүди турында ачык әйтмәде, фәкать ике фиркагә – тәүхид шөһүди (суфыйчылыкта һәрнәрсәдә Аллаһы Тәгаләнең чагылышын күрү) һәм тәүхид вөҗүди ияләренә туры килә торган тәүхидкә һәм тәтбикъка (тәҗрибә кагылышлы сүзләр әйттеләр. Инде иң гаҗәеб әйберләрнең берсе – мулла Гали әл-Кари һәр кимчелектән Пакь булган Аллаһының сайланган бәндәләре булган, Аның юллары белән баручы вөҗүди суфыйларның галийә төркемен көферлектә гаепләведер. Кайсыларның яшәү рәвешләре иң күркәм, юллары иң туры. Чөнки аларның барча эчке һәм тышкы холыклары, эшләре, хәрәкәтләре һәм тынычлыклары пәйгамбәрлек нурыннан алынган. Бу пәйгамбәрлек нурыннан тыш җир өстендә башка нур юк. Ничек ул моның кебек кабахәт сүзләрне әйтергә мөмкин дип күрде. Үзенең «Гъәйнел-гыйльм» китабына аңлатмасында ул Ибне әл-Мокъриның мондый сүзләрен китерә: «Ибне Гарәби фиркасы яһуд һәм насаралардан начарырак», һәм аларны гаепләүдә күп сөйләде. Белсәм генә! Хөрмәтле галимнәр һәм зур шәехләр тарафыннан кабул ителгән бу әүлияларны гаепләүдән нәрсәне максат итеп күргән икән ул?

Аның замандашлары булган галимнәр аңа итагать итәргә тиешлегенә һәм аның җитәкчелек итәргә лаеклы булуына иттифакка килделәр. Гарәп теленең сүзлеге мөәллифе – шәех Мәждеддин әл-Фәйрүзъәбәди болай дигән: «Безнең игътикадтан һәм безнең Аллаһыга буйсынудан чыгып әйткәндә – Аллаһы Тәгаләнең ачуы төшкән җәмәгатьтән аермалы буларак – шәех – Аллаһ аны сакласын – зур вилайәтй һәм зур сыйддыклык (Вилайәт – изгелек, сыйддыкъ – нык ышанучы, Вәли, сыйддыкъ – суфийлар иерархиясендә иң югары дәрәҗәләр) иясе. Алар кешеләрне аның файдалы белемнәреннән мәхрүм иттеләр, ялган белән аның абруена кагылдылар. Шәех Муаййиддин ән-Нәхҗәнди – аны Аллаһ рәхмәт итсен – әйтә торган иде: «Шәех Мухйиддин кебек юл (Монда «юл» – суфыйларның мистик мәсләкләре) ияләреннән беркем турында да аның гыйлем дәрәҗәсенә ирешү хакында ишетмәдек». Шулай ук шәех Шиһабеддин әс-Суһәвәрди һәм шәех Камаледдин әл-Кәши әйтәләр иде. Бу шәехләр шәригатьнең тышкы ягына хилаф булган сүзләрне әйтүчеләргә иң каты инкяр итүчеләр булуларына карамастан, аның турында «камил мөхәкъкак, камиллекләр һәм кирәмәтләр (Аллаһы Тәгалә тарафыннан изге кешеләргә бирелә торган мог) иясе» дип әйттеләр. Шулай «ал-Йәвакыт» китабында әйтелә. Кемнең күбрәк беләсе килсә, аны укысын. Безнең шәехләрнең остазы булган имам раббани Әхмәд әс-Сәрһәнди – Аллаһ аның күңелен пакьләсен – беренче китапның ике йөз алтмыш алтынчы бүлегендә әйткән сүзләрнең мәгънәсе: гаҗәеб әйберләрнең берсе шәех Мухйиддин кабул ителә торганнардан (бу урында сигез юл кадәр язу укырлык түгел) (текстта шулай) үзенең «әл-Фотухәт» һәм «әл-Фосус» кебек кайбер хезмәтләрендә шәехкә зиндиклар имам Әхмәд бине Хәнбәлгә, Аллаһ аннан разый булсын, аның үлем авыру вакытында бозык игътикадлар сылтаган кебек. Шулай ук алар шәйхелислаи Мәҗдеддин әл-Фәйрүзъәбәдигә «әр-Радд галә Әби Хәнифә» китабын сылтадылар, һәм аны Әбү Бәкр бин әл-Хаййат әл-Йәмәнигә тапшырдылар. Шуннан соң моның өчен ул шелтә белән шәехкә хат җибәрде. Шәех Мәждеддин аңа язды: «Әгәр дә синең кулыңа бу китап төшсә, син аны яндыр, чөнки ул – миңа дошманнардан яла. Дөреслектә, мин Әбү Хәнифәне – Аллаһ аннан разый булсын – иң олы ихтирам итүчеләрдән һәм аның күркәм сыйфатларын аерым китапта тупладым». Шулай ук алар берничә мәсьәләдә әл-Фәрабига аның «әл-Ихйа» китабын да яла яктылар. Казый Гәййәдкә ул китапларның бер нөсхәсе кулына төште һәм ул аны яндырырга кушты. Шулай «ал-Йәвакыт» китабында язылган.

Әлеге әйберләр мәгълүм булгач, ихтимал ки, көнчеләр һәм дошманнар шәех китаплары эченә яла керттеләр. «Әл-Камус» мөәллифе, шәех турында мактау сүзләрен әйткәннән соң, болай диде: «Аның китаплары, Аллаһ аннан разый булсын, тулы диңгезләр, беркем дә аның кебек язмады. Аларның үзенчәлекләрнең берсе: кем дә булса аларны даим укыса, ул дин мөшкиләтләрен һәм аның катлаулы мәсьәләләрен чишә ала башлый. Бу бары тик аның китапларына гына хас». Шулай ук ул әйтте: «Әмма кайбер инкяр итүчеләрнең шәех китапларын укырга һәм укытырга ярамый дигән сүзләре – көферлек». Шулай ук ул бераздан соң әйтте: «Шәех китапларын уку Аллаһы Тәгаләгә якынайта, моннан башка сүзләрне әйтүче надан һәм хак юлдан тайпылган булыр». Ахыры.

Шәех Мухйиддин турында күп хөрмәтле галимнәр һәм зур Гарифләр мактау сүзләрен әйттеләр. Алар арасыннан «әл-Камус» мөәллифе аны озак данлады һәм хезмәтләрен мактады. Бу сүзләрнең бер өлеше югарыда китерелде. Аларның җөмләсеннән: Шамның иң олы галимнәрнең берсе булган шәех Камалетдин әз-Зимликани, шәех Котыбетдин әш-Ширази, имам Фәхреддин әр-Рази, имам Ибне Әсгәд әл-Яфиги, шәех Мөхәммәд әл-Мәгъриби әш-Шәзили, шәех Җәләл әс-Сүйүти һәм башка ышанычлы шәхесләр.

Аларның һәммәсе дә, гадел мөселман кешесенә тиешле булганча, аның хакында озын данлау сүзләрен әйттеләр һәм аның китапларын һәм хезмәтләрен мактадылар. Максатыбызга ирешер өчен һәм булган хәлне ачыклар өчен әлеге сүзләр җитә.

Инде асыл максатыбызга кайтыйк. Гомумән әйткәндә, юлдан баручылар өчен беренче шарт булган пакьлек турында нәрсә әйтергә тиешле? Ул йөрәкне Аллаһы Тәгаләдән башка барча әйберләрдән тулысынча тазарту һәм Аллаһ өчен дөньядан бөтенләй ваз кичү аркылы була. Бу Аллаһыдан башкаларны онытудан гыйбарәт, кайчан кешенең гакылына Аннан башка бернинди дә уй-хатирә килми, хәтта мең ел узса. Аннары алар күп киртәләр артындагы дәрәҗәләргә омтылалар һәм алардан ялгыш хөлүл һәм иттихад аңлашырлык гыйлем һәм хакыйкатьтән тыш булган мәһабәт һәм гашыйклык белән сугарылган сүзләрне ишетергә мөмкин.

Алар арасыннан кемдер: «Мин – Хак», кемдер: «Минем күлмәгемдә Аллаһы Тәгаләдән башка бернәрсә дә юк», кемдер: «Йорт эчендә Аннан башка беркем дә юк», кемдер: «Мин пакьмен, мин пакьмен», дип әйтә. Әлеге гакыллар төшенергә гаҗиз булган һәм ирләрнең асылларын аңларга хәйран калган барча сүзләрнең асылы нечкә серләргә һәм яшерен галәмәтләргә кайта һәм алар белән бәйле. Моның ачык сәбәбе – макамларны (баскыч, дәрәҗә) кичү һәм күтәрелү юлында Пакь вә Бөек Аллаһыдан башкаларны оныту. Алар бу сүзләрне әйтүләрендә гозерле. Алар хөлүлне һәм иттихадне күз алдында тотмыйлар. Аларның морады – Аллаһыдан башкалардан барлыкны инкяр итү һәм аны Пакь булучы Аллаһыга гына исбатлау. Бу – аларның кәшфи (ачыклау) күрү һәм барлыкны кичерү зәвыгы игътибары белән бәйле. Алар арасында гыйлемнәре һәм сүзләре күп булмаган зәвык һәм хәл ияләре фикерләре буенча, булырга мөмкинне булырга тиешле белән чагыштырганда, беренчесе бернәрсә дә түгел. Әлеге ике барлыкның арасындагы аермасын белергә теләүче шикләнә ала: бу ике төшенчәне барлык белән сыйфатлау катнаш туры, күчмә мәгънәдә буламы? Суфыйларның галийә төркеме икенче мәгънәне раслады һәм барлык сыйфатны булырга мөмкингә карата күчмә мәгънәдә кулландылар – моны аңларга кирәк. Әгәр кем дә, гарифләргә каршы килеп: «Нигә алар бу серләр турында белмәгәннәргә сөйләмәделәр?» – дип әйтсә, җавап шул булыр: «Бу хөрмәтле кавем халкы өчен белемнәрне язып калдырмадылар һәм серләрне аңлатмадылар». Аларның берсеннән: «Безнең юлдан бармаучыларга безнең китапларны уку тиеш булмас, һәм безнең сүзләргә ышанмаучыларның беркемгә дә безнең сүзләрне җиткерергә тиеш булмас. Әгәр кем дә булса ышанмаучыга безнең сүзләрне җиткерсә, икесе дә җәһәннәмгә керерләр», – дигән сүзләр риваять ителә. Пакь Аллаһының әһелләре бу сүзләрне ачык рәвештә халыкка әйттеләр, ләкин гафләт һәм кирелек ияләре аларны ишетергә теләмәделәр һәм аларның сүзләрен тиешле булмаган кешеләргә җиткерделәр. Шулай итеп, Аллаһ дошманнары бозык уйларга һәм нигезсез касид карашларга төштеләр, аларны кыек телләре белән сыйфатладылар һәм адашкан йөрәкләре аркылы кабул иттеләр. Бу кабахәтлекләрдән Пакь Аллаһ безне сакласа иде һәм бу начар ахыр белән янаучы фаш итүләребездән Пакь Аллаһ безне коткарса иде.

Кадерле туган! Синнән дә нәсыйхәткә мохтаҗрак булучы бәндәдән нәсыйхәтне кабул ит һәм бел: бу Бөек Аллаһ әүлиялары хакында һәр гакыл иясенә начар уйларга тыела һәм аларның сүзләренә аңлатма табарга тырышырга тиешле була. Моңа фәкать тәүфыйгы аз булучы гына гаҗиз булачак. Шулай ук аларның әйткәннәренең берәр нәрсәне булса да инкяр итүдән саклан. Чөнки аларның тәннәре агулы һәм аларны инкяр итүчеләрнең диннәре һәлак булулары мәгълүм. Имам әл-Газәли «әл-Ихйа» китабының икенче бабта кайбер Гарифләрнең түбәндәге сүзләрен китерә: «Кемнең дә бу кавем гыйлеменнән өлеше булмаса, аның өчен начар гакыйбәттән (ахыр) куркырга кирәк. Гыйлемнең иң аз булган өлеше – тасдыйклау һәм ияләренә тапшыру. Шулай ук кем шәригатьне белүдә гафилгә охшамаса, аның өчен адашудан куркырга кирәк». Ахыры.

Гарифләрнең берсе әйтте: «Әгәр дә йөрәк Аллаһыдан борылырга ияләнсә, ул һәрвакыт Бөек Аллаһының әүлияларының дәрәҗәләрен төшерергә омтылыр. Әүлияларны инкяр итүдән һәм аларны кире кагудан сакланырга һәм тагын да сакланырга кирәк. Әмма бу шәтхи (экстаз вакытында гакылга каршы булган суфыйлар тарафыннан әйтелә торган сүзләр) кәлимәләрне фәкать тәкълид сәбәбле камил вилайәткә ирешү өчен шарт булган камил фәнәгә ирешмичә әйтүче зиндик һәм мөлхид булыр. Ул безнең бәхәстән тыш тора, һәм сүзләребез аның турында түгел. Хәкыйкый хәлне бер Пакь Аллаһ кына беләдер (гарәпчәдән тәрҗемә).

/8 а/ Шәех хәзрәтләренең бу урында сөйләгән сүзләренә кушылудан вә фикерләрен тәсаувыр итүдән бик еракмыз. Аллаһы Тәгаләнең вәлиләре булу да, гадүләре (яклаучы вә дошман) булу да мөмкин. Бәнү бәшәр җөмләсендә мөлхидләр (еретик, динне инкяр итүче) вә хәкыйкый мөвәххидләр (бер Аллага ышанучы, Алланың берлегенә ышанучы) һәм дә зиндиклар да, Садыйклар да булса булыр. Әмма шаигъ тарафындан шәхесләре тәгайен ителеп, хәбәр булмаган сурәттә, могаййән (билгеле) адәмләр хакында нәҗат (котылу, исән калу) вә һәляк берлә хөкем итүләр голү (арттырып җибәрү, булмаган нәрсәләр турында сөйләү) вә ифрат кыла булса кирәк. Рәсүлуллаһ салаллаһу галәйһи вә сәлләмгә өммәт булган кешенең вазыйфасы тәкәллефе вакыйг (ясалма чынбарлык) булмаган, хәбәре сыйдык (чынлык, дөреслек) килмәгән, шәргый хөҗҗәтләр күрелеп тормаган хосусларда Аллаһы сөбханә вә тәгаләгә тәгъвыйз итүдән (берәр нәрсәнең хакын туләү), диңгезне колач берлә үлчәмәүдән, Аллаһ берлә бәндәләр арасына кермәүдән гыйбарәт булса кирәк. Шәригать нәзарында бөтен мөселман бертигез булып, һәркем үзенең сүзләре дәлаләт иткән кадәресендә мәсьүл. Монда Зәйд берлә Гомәр арасында тәфаүет (аерма) юк. Дөрест сүз, кемдән генә садир (чыгучы) булса да, дөрест, хата сүз, кемдән генә садир булса, хата. Монда һичкемгә вә һичбер сыйныфка имтияз (өстенлек) юк. Ислам шәригатендә яшерен сүзләр, мөгамәләләр булмый, кичәсе-көндезе бер дәрәҗәдә булып, аралашу, яклашу юк. Без белгән вә, иншааллаһ, тугры булыр дип өмидләнеп йөргән фикер шушы.

Мәктүбләре

Шәех хәзрәтләренең бөтен мәктүбләре түгел, бәлки нәмүнә (үрнәк) вә мисал өчен бу урында бәгъзе бер мәктүбләре генә күчереләдер:

1) Әмир Хәйдар 1242 елның рабигыль-әүвәл аеның беренче ун көнендә /1826 ел, 12 октябрь пәнҗәшәмбе көнне вафат булды. Аның малае әмир Хәсән патшалык тәхетенә җомга көнне атасын җирләгәннән соң утырды. Шул ук елның җөмадиел-әүвәл аеның соңгы ун көнендә чәршәмбе көнне таҗ киде. Аның энесе әмир Гомәр тәхеткә шул көндә кояш батар алдыннан утырды. Бәһаәддәүлә кушаматлы әмир Насрулла тәхеткә шул ук елда мөбарәк рамазан аеның егерме сигезенче көнендә сишәмбе көнне бер мул шәһәргә каршы хәрби көч кулланып, аны илле өч көн камап торганнан соң, кояш чыгар алдыннан – таң атканнан соң утырды. Бөек Аллаһ ахырын тынычлык һәм иминлек, гафу һәм кичерү белән тәмам итсен. Шул ук елда күп вакыйгалар һәм зур авырлыклар булды. Пакь Аллаһ аларны безнең гөнаһларыбыз өчен кәффәрат (йолу) итсен. [...] (икенче хаты әһәмияте булмаганга кыскартылды)

Сыйфат шәхсиясе

Шәех хәзрәтләре урта буйлы, гүзәл йөзле, үткен вә ачык сүзле, сирәк сакаллы, фикерендә сәбатлы вә гайрәтле, мәтин (ышанычлы) вә гафиф (намуслы), шәфкатьле вә таһир әззәйл (гаепсез, саф, керсез) бер зат иде. Һәрникадәр әрзәл (бик түбән) гомергә җитте исә дә, һавасына зәгыйфьлек килмәде. Күзлек истигъмаль итмәде, вак язуларны тәвәкъкыфсыз (тоткарлыксыз) укыр вә иң зәгыйфь тавышларны ишетәдер иде. Мәгәр дә соң вакытларда аякларының куәтләре беткәнлекдән, мәсҗедкә ат арбада барыр вә мәсҗедкә кергәндәй соң, култыклап йөртерләр иде. Соң вакытларда аяклары тәмам куәтсезләнде, вафатындан бер ел мөкаддәм мәсҗедкә дә бара алмас булды.

Мәсләге
Игътикад вә гамәл бабында шәех хәзрәтләренең сәләф юлында булып, бер мәзһәб берлә дә мөкайяд (бәйләнгән) тугел иде. Мәшзи суфия мәшрәбенә (холык, гадәт) муафыйк булып, имам Газали /11/ вә шәех әл-Кәбир ибне Гадәби, Шәгърани вә шәех Әбил-Бәрәкат әл-һинди әсәрләрен даим моталәга итәр иде. Гамәле вә игътикады китаб вә сөннәткә муафыйк булып, бу мәмләкәттә санлары өч-дүртдән күп үтмәгән Әбүннасыйр әл-Курсави вә Мәрҗани кебекләргә хәз (иярү) вә вәл-нокта бил-нокта муафыйк иде.

Мәгыйшәте вә мөгамәләсе
Шәех хәзрәтләре камил вәрәгъ (диндарлык) юлын тотканлыкдан, ваҗиб садакаларны кабул итмәс иде вә шул сәбәбдән мәдари (биредә: бөтен) мәгыйшәте кәдихин (хезмәт белән көн күрү) вә үз кәсебендән буладыр иде. Моның өчен вәкилләре аркылы тиҗарәт иттерәдер вә зирагать (игенчелек) берлә дә шөгыльләнәдер иде. Ошбу юллар берлә хасыйл иткән дәүләтнең үзендән артканын мескенләргә вә хосусән фәкыйрь шәкердләргэ сарыф итәдер вә башкача воҗуһы (тараф) хәергә сарыф кыладыр иде.

Хайванлары күп булып, һәрвакыт илле баш ат вә утыз баш сыер тотадыр вә үзе йөрер өчен яхшы атлар тотадыр, сыерларның сөтләрен шәкердләргэ сарыф иттерәдер иде. Ат менеп йөрүне яратканлыгындан, менеп йөрер өчен юрга атлар тотадыр иде.

Мәхәлләнең фитыр, гошер кебек ваҗиб садакаларын мөәззинләргә вә фәкыйрь муллалар, мескен шәкердләргә бирү хакында тәргыйб (өндәү) вә дәляләт итәдер иде. Һәрхәлдә, байлар кулларында булган дәүләтләргә тәмгъ итми (өмет итү, кызыгу) вә үзендән соңлар өчен мал бирекдерми, тәмам бай мөстәгънә (баеп торучы) сүрәттә гомер сөрде.

Башка әхвале
Шәех хәзрәтләре үзенең шәехләренең хезмәтләрендә үзләре берлә берлектә Бохарадан Һиндстанга сәфәр йөреп кайткан вә монларның балаларына мөгаллимлек иткән вә ахыр карны (биредә: вакыт) тәрбия кылган вә гыйльми мөзакәрәләргә иштиракь иткән.

Гарәбчәсе дөрест рәвештә сөйләргә вә язарга моктадир (сәләтле) булып, фарсычаны ана лисаны бәрабәрендә истигъмаль кылыр, хәтта фәсыйх шигырьләр дә иншад кылыр булган. Үзенең остазларындан Гатаулла бине Йосыф бине Һайхуҗа (мәхдүм Чәп Йуныс) әгузен әйтеп, чәйдән соклану сәбәбле аның хозурында чәйне мәдех итеп (мактау), фарсыча шигырьләр сөйләгән, шул шигырьләрдән мәхзуз (шат) булып, остазы чәй эчәргә башлаган, диләр.

«Мәкамәте Хәрирәдә тасвир ителгән Әбу Зәйд әс-Сәручи кабилендән бервакытлар Бохарада каләндәр (дәрвиш) булып йөргәнлеге дә мөрәвидер (билгеле). Шушы вакытта шигыйларга ихтилят (якыннан танышу, аралашу) /11 а/ йөргән. Вафатындан бер ел мокаддәм бөтен китапларны кызы Гафифәнең угылы Мөхәммәднәҗиб бине Шәмседдингә һибә вә тәмлик иткән (милек итеп бирү) һәм дә: «Син минем хәләфем булырсың, шуның өчен китапларымны сиңа бирдем», – дигән вә хәер догалар кылган, һәрвакыт ошбу мәхдүмгә илтифат нәзарене салыр вә хөсне тәвәҗҗеһ (яхшы илтифат) кылыр булган.

Шәех хәзрәтләре һәрвакыт сәригел-җәвап (тиз җаваплы) иде диләр вә мисал итеп ошбу вакыйгаларны сөйлиләр:

1) Мәшһүр мөдәррисләрдән бере: «Имам Әбу Хәйринең «Ул фәзыйләг кояшы» һәм «аның күк җисемнәре» (гарәпчәдән тәрҗемә) дигән сүзе Коръән Кәримнең «Илчеләрнең берсен икенчесеннән аермыйбыз» («Сыер» сүрәсе, 285 нче аять. Гарәпчәдән тәрҗемә) дигән сүзләренә хилаф булмыймы?» – дип соравына: «Аяте кәримә асыл рисаләт хакында Әбу Хәйри – «Ул илчеләрне без бер-берсеннән өстен итгек» («Сыер» сүрәсе, 253 нче аять. Гарәпчәдән тәрҗемә) кә «кайбер фәзыйләтләргә муафыйк» булганны (гарәпчәдән тәрҗемә) касд итәдер», – дигән.

2) Казанда мәшһүр сәүдәгәрләрдән бере: «Хәзрәт, сез бу ел рамазан гаетен шәүвәлдә укыган икәнсез!» – дигәнендә (максуды бер көн соң укыгансыз димәк булган): «Дөрест, һәрвакыттагы кебек, бу елда шәүвәлдә укыдык!» – дигән.

3) Казанда Ибраһим бай Юнусов: «Хәзрәт, инде картайдык, догада була күреңез!» – дигән икән. Хәзрәт: «Дөрест, инде картайдыңыз, ләкин сабый хәлеңездә картайдыңыз!» – дигән.

4) Казанда зур бер мәҗлесдә бер хәзрәт берлә бер сәүдәгәрнең сул куллары берлә ашауларын күреп, сәүдәгәргә: «Сез муллаларның яхшы эшләренә генә ияреңез, айларның сул кул берлә ашауларына иярмәңез!» – дигән.

Үлем хәстәлеге вакытында остазы Таҗеддин әл-Иштирәкинең гыядәсенә (авыруның хәлен белү) барган. Остазының картаюын вә әгъзалары зәгыйфьләнүен сөйләп, хәятдән өмиде калмаганлыкны бәян итүенә каршы «Картлар бөкрәйгән, ләкин бу үлем билгесе түгелдер, Ә бер кәкре җәя һәм йөз ук туфрак астына кереп югала (фарсычадан тәрҗемә)» бәетен укыган да, остазының ишарәтенә күрә үз кулы берлә бер мәҗмугасына язган вә ахырында «Ишеттем ишан дамелла Мир Габдулла әл-мәшһүр шәйхелислам әл-Бохаридан» дип куйган,

Хөсне каеды вә хәсәбәте Аллаһ (Аллаһ кадере) булса кирәк иҗтиһады сәбәбендән шәех хәзрәтләренең дәляләте вә һиммәте берлә күп мәҗүсиләр ислам кабул иткәйләр вә ислам мәхәлләләренә кушылганлар.

Шәех хәзрәтләренең тәэсире берлә Түнтәрдә аксакаллар уз араларында ошбу /12/ рәвештә бер могаһәдә (килешү) төзеп, шәех хәзрәтләренә биргәнләр.

1845 ел, 27 апрель. «Түнтәр авылы җәмәгате олуг вә кечек һәммәмез бер иттифакта булып, ошбу икърар вә гаһедкә риза булып, язу белгәнләремез кул куямыз, язу белмәгәнләремез тамгаларымызны саламыз. (Шул хосуста) мондан соң һичберемез сыра вә башка мөскир әшрәб (исерткеч шәраблар) эчмәмез вә ясамамыз һәм дә ясатмасмыз. Үземез хилафе шәргъ (шәригатькә каршы) эшләрдән мәнегъланырмыз (булдырмау, тыю) вә башкаларны мәнегъ итәрмез. Иртәләрдә, кичләрдә мөмкин кадәр зарурәтсез җәмәгать намазындан калмамыз. Әһле әулядымызны шәргы шәриф йөрмәгән урынларга чыгармамыз. Дин вә дөньямыз хосусында җәмәгатьнең сәлях (намуслык, яраклылык) үзәрендә булган иттифакларына мохалефәт (каршылык) кылмамыз. Әгәр дә мондан сон, шәргы шәрифкә хилаф эш кылсак яки сыра эчү вә җәмәгать намазындан калу вә яки башкача бозык эшләрне кылу кабилендән мөнкир (инкяр итүче) эшләргә мөртәкиб (гөнаһ кылучы) булганларны муафыйк шәргы тәгъзир итү (җәзалау) өчен риза булып, иттифак үзәрендә имза кыламыз:

1. Мулла Таһир мулла Әбу Йазид угылы

2. Сәгыйд Гомәр угылы

3. Мөхәммәдшәриф Габдеррәшид угылы

4. Мозаффар Габделмәҗид угылы

5. Мулла Гобәйдулла Фәйзулла угылы

6. Габделгазиз Җәгъфәр угылы

7. Габделмәннан Габдеррәхим угылы

8. Таһир Зәбир угылы

9. Гобәйдулла Айбикә угылы

10. Халид Габделкәрим угылы

11. Зәйнелбәшәр Назир угылы

12. Габделхак Габделҗәлил угылы

13. Корбангали Ишле угылы

14. Мортаза Мөхәммәдәмян угылы

15. Сәйфелгабид Гомәр угылы

16. Габдессаттар Габбас угылы

17. Мөхәммәдшәриф Рәхмәнкол угылы

18. Корбангали Мөнасиб угылы

19. Сәфәргали Корбангали угылы

20. Госман Ибраһим угылы

21. /12 а/ Мөхәммәдгали Габделгазиз угылы

22. Габделгаффар Габденнасыйр угылы

23. Сираҗеддин дамелла Сәгыйд угылы

24. Фәхреддин дамелла Сәгыйд угылы

25. Тимерпулад Ишморад угылы

26. Исмәгыйль Габделлатыйф угылы

27. Төхфәтулла Габделваһаб угылы

28. Хөсәен Корбангали угылы

29. Исмәгыйль Ибраһим угылы
Бу могаһәдә Мәккәй Мөкәррәмәдәге гарәбләрнең «Хәлфелфозул» дип мәгъруф булган могаһәдәләрне хәтергә китерәдер.

Силсиләсе

Шәех хәзрәтләренең тарикать силсиләсе ошбудыр:

1) Әбу Габдулла Габделкадир бине шәех Мөхәммәдәмин бине Шаһ Габдерризак бине Гариф биллаһи Габделәхәд бине Зәйнелгабидин бине Габделхәй бине Мөхәммәд бине Хәбибулла бине Рәфигеддин бине Насыйреддин бине Сөләйман бине Йосыф бине Исхак бине Габдулла бине Сәгыйб бине Әхмәд бине Йосыф бине Шиһабеддин Гали әл-Мәгъруф бифәрәх шаһ әл-Кабули әл-Фаруки бине Насыйреддин бине Мәхмүд бине Сөләйман бине Мәсгуд бине Габдулла әл-Вагаз әл-Әсгар бине Габдулла әл-Вагаз әл-Әкбәр бине Әби әл-Фәтх Исхак бине Ибраһим бине Наср бине Габдулла бине Хәмәр бине әл-Хәттаб Разиулла ганһем.

2) Фазыләхмәд бине Ниязәхмәд бине Хәнүәхмәд.

3) Мөхәммәд бине Мөхәммәд Гобәйдулла бине Мәгсүм әр-Рәса.

4) Мөхәммәд әл-Барәса бине Гобәйдулла бине Мөхәммәд әл-Мәгсүм әр-Рәса.

5) Нәкышбәнд бине Мәгъсүм бине Әхмәд.

6) Мәгъсүм бине Әхмәд.

7) Әбел-бәрәкат Әхмәд бине Габделәхәд әс-Сәһрәнди. Мондан соң булганлары мәшһүр.

Өченче дәрәҗәдә булган Ниязәхмәд бине Сәфәрәхмәднең анасы Мария бинте Мөхәммәдсибгатулла бине Мөхәммәд әл-Мәгъсүм Ибне әшшәйх Әбел-бәрәкат әс-Сәрһандидер.

Могасыйрлары (замандаш) тарафындан үзенә язылган мәктүблзр (барлыгы 9 хатның 7се китерелгән)

1) Хөснеддин бине Арслан әт-Түнтәри мәктүбе.

(Бу мәктүбнең үз каләме берлә язылган асыл нөсхәсе фарсы һәм гарәби язылган вә бик озын булганлыкдан, без бәгъзе урынларын гына алып тәрҗемәсен генә күчерәмез)

Мәктүб шәрифеңез тәслим улынды. Без сез күргән вакытыңыздагы рәвештә Биби Хәлигә мәдрәсәсендә иштигалдәим. Күргән вакытыңызда дамелла Фәйзулла хәзрәтләренә, дамелла Корбангали бине Габделислам хәзрәтләренә, дамелла Габделкәрим вә Түнтәр әһлендән башка картларга, дамелла Сабит вә дамелла Габделгафурга һәм мулла Төхфәтулла вә дамелла Габдессаттар, ахунд дамелла Таһир һәм мулла Гобәй-дулла әкәгә, мулла Фәтхулла вә мулла Мөнасиб вә Сөбханколыйга, Мөхәммәдшәриф вә гайреләргә, монларның әкъраба (туганнар) вә әнсабларына (танышлар), Түнтәр әһелендән безне сораучыларга безләрдән дога вә сәлам тәблигъ итәсез.

Мәктүбеңез вә һәдияңез табшырылды. Аллаһ сезне хәерлелеге белән бүләкләсен. Ахунд мулла Вәлиддән валидәңез мохтәрәмәңез вафатын ишетеп мәгъмүм булдык. Инна лилләһи вә иннә иләйһи раҗигун (барысы да Алланыкы вә барысы да аңа кайтачак). Мәзкүр ахунд мулла Вәлид хезмәтләреңезгә юлландылар. Бохара тәзкирәсе итеп сезләргә өч гадәд кәләпүш җибәрелде, кабул бойырыла. 

Бер урында күп утырганлыкдан, инсанлык икътизасы (кирәклек, мохтаҗлык) үзрә тәҗдиде мәкян итү (урын яңарту) әрз вә мәнн (игелек) бар. Әгәр дә ул тарафларга кайтырга муафыйк күрер исәңез, кайтыр идек вә Болгар вилайәтендә Тәгълиме иләйһи иштигаль итәр идек. Сездән бу тугрыда ошбу мәктүбемез илә истифсар итәмез (сорап белү), Нагяһ кайттыгыныз соң, мәүҗебе нәдамәт бер шәй (үкенергә берәр сәбәп) булыр исә, аның өчен һичкем мәсьүл дәгелдер. Зира бәйлә шәйләр җәнабы Аллаһ гыйлемендә мәхфуз улачактыр. Без Кариле карьясенең Шаһиәхмәд вәләде Корбангали бурада тәхсыиле гыйльм иләйһи иштигаль әйләмәктәдер. Мазкүрең исә Түнтәр карьясендә өч данә тугмалары вар, имеш: Шәмсебану, Хөснебану, Фатыйхә. Буйлардан Шәмсебану Таҗеддин бине Айбикә никахында вә Хөснебану Хәсән бине Пулад никахында, имеш. Хөснебану иләйһи Фатыйхә һәм Шаһиәхмәд Мәхбүбкәмал исемендә бер анадан булып, Шәмсебану икенче анадан булып, аталары да /13 а/ Корбангали бине Йармәк әл-Кариле, имеш. Монларның аналары Шәмсебану вафат булып, Шаһиәхмәдкә тиячәк нәсыйб Шәмсебану кулына әманәт тарикынча бирелгән, имеш. Шәмсебану кулына әманәт тарикынча бирелмеш, имеш. Буйларның хиссалары (өлеш), тәрикәнең (улгән кешедән калган мал, мирас) хисабы мәхәлләдә имам Гайнеддин вәләд мулла Хәлил әт-Түнтәри тарафындан язылыньш, ошбу кәгазь исә мәзкүр имам кулында хафиз ителенә, имеш. Фәкать имам Гайнеддин бине Хәлил бүген Күкнур карьясендә имам булып тормакта булса кирәк. Имде сезләр дәляләт идәрәк Шаһиәхмәд хиссасын Бохарада кәндевә тапшырылмак өчен җибәртсәңез, гүзәл булыр иде. Зира бичара талибел-гыйльм булдыгы җәһәте илә парәга мохтаҗдыр. Вә дәхи атасы Корбангали Күкнур карьясендә имам буларак вафат итмеш. Шаһиәхмәдкә бирәчәк хисса кәнде тугмасы Габделфәез бине Корбангали кулына әманәт буларак бирелмеш, имеш. Бунлар исә күбрәк китап диерләр. Бинаэн галәйһи буйларны һәм дәляләт идәрәк җибәртүеңезне риҗа иттем (үтенү). «Җа-мигъеррөмүз», «Һидайәть» кеби китаплар бу җирдә зарурдыр. Шаһиәхмәд исә истигъдадлы бер шәкерд улып, тәхсыйльне тәмам итдекендән соң кайтмак ниятендәдер. Без фәкыйрьләргә бундан соң мәктүбләреңезне ирсал итмәк мәсрур (шатлыклы) әйләмәңез мәәмүлдер (ихтимал). Хәфи (яшерен, билгесез) булмыя кайттыңыз соңында язмыш мәктүбеңездә бән һәм дахил (катнашучы) булдыгы хәлдә унике кемсәнең эшләре ма нәфисәт (кыйммәте булмаган, кадерле түгел) иләйһи тәмам улдыгы язмыш идеңез. Шул вакытта бәне исме иләйһи йөртмешләр вә атам исемен ничек бәян әйләмешләр? Шимди шуның тәфсилен язуыңыз матлубымыздыр. Фаразан ул тарафа кайтачак улырсам, ни исме иләйһи вә кем угылы уларак заһир улачагымны белмәк, әлбәттә, лязимдер. Бу хосуста Түнтәрнең бөек адәмләренә вә картларына һәм мәшвәрәт итәрсез, һәрни без фәкыйрьне шәфкатьләрендән мәхрүм боермасынлар. Әс-сәлямү галәйкем, Мулла Хөснеддин. 1251 тарихында 9 сәфәр/ 1835 ел, 6 июнь. Гонваны: «Түнтәр карьясендә шәрафәт пәнаһ хәзрәт дамелла Гали моталәгасе илә мөшәррәф булыр» Мәэмүнендәдер. Тәрҗемәи хәл язылды (№209). 

4) Гали Әшрәф шәйхел-ислам Бәгъдади мәктүбе.
Рәхимле вә шәфкатьле Аллаһ исеме белән. Бу хат фазыйльләрнең йң фазыйләтлесенә, галимнәрнең иң шәрифенә Казан якларындагы Түнтәр авылында торучы җәнаб ишан Галигә Шәйхелислам җәнаб Гали Әшраф әфәнде әл-Бәгъдади тарафыннан. Барча мактау галәмнәрнең Асраучы булган бер Аллаһыга гына тиешле. Аның хөрмәтле илчесенә һәм аның туры юлдан баручы рәшид хәлифәләргә Аллаһының салаватлары һәм сәламе булсын.

Аннан соң. Әл-Хәҗ әл-Хәлил бине мулла Әхмәд әфәнде Бәгъдад әһелләреннән һәм аның атаклы вә изге кешеләреннән. Аның атасы хөрмәтле Аллаһының илчесе – аңа һәм аның гаиләсенә һәм сәхабаләренә Аллаһының салаватлары һәм сәламе булсын – нәселеннән. Аның анасы хәзрәт Госман зиннурайн (ике нур иясе), аннан Аллаһ разый булсын, балаларыннан (үзе шулай язган). Моңа кадәр ул Бәгъдадның зур сәүдәгәрләренең берсе иде һәм ул дәүләт, һәм байлык сахибе. Яхшылык һәм изгелек ияләре. Аның Габделкадер исемле абыйсы бар иде. Алар сәүдә малында шәрик иделәр. Габделкадер һәм Бәгъдадның кырык сәүдәгәре товарлары белән сәламәт килеш Һинд иленә киттеләр. Кайту юлларында Аллаһының тәкъдире белән аларның кораблары диңгездә батты, алар һәм аларның барча товарлары һәлак булды. Әлеге әл-Хаҗ әл-Хәлил һәм башка кешеләр шул вакыттан соң Бәгъдад әһелләренә илле йөз мең тирәсе бурычлы булып калды. Бәгъдад байлары аның бурычыннан утыз йөз меңне түләргә әзер. Инде егерме йөз мең кала. Без аны сезнең җәнапларына һәм Казан әһелләренә җибәрдек. Сездән һәм алардан сорыйбыз аңа хөрмәт күрсәтергә, юатырга һәм калган бурычы өчен зәкят, төрле изгелек, хәер һәм садака малларыннан тапшырырга. Чөнки аны хөрмәтләгән кеше Аллаһының илчесен хөрмәтләгән була. Вә кем аңа ярдәм итсә, Госман зиннурайнигә ярдәм иткән була. Чөнки ул аларның нәселләреннән һәм балаларыннан. Бу илдән ул 1279/1862 елда чыкты. Безгә аның сезгә барып җитүе яки җитмәве турында мәгълүм түгел. Без һәм аның гаиләсе аның киткән юлына карап көтеп калабыз. Бездән сезгә үтенеч: әгәр ул сезнең җәнапларына килсә, аның хәлләре турында безгә языгыз һәм Аллаһыга якынаю максаты белән аның калган бурычын тапшырыгыз һәм кичектермичә аны иленә җибәрегез, чөнки аның зур гаиләсе бар. Сезгә Аллаһының сәламе, рәхмәте һәм бәрәкәте булсын. 1282 ел, шәүвәл ае/1866 ел, гыйнвар. Мөһерендә «Аның колы Гали Әшрәф» (гарәпчәдән тәрҗемә).

5) Габделбакый әл-Бәгъдади ән-Нәкышбанди мәктүбе.
Бу хат Түнтәрнең хәзрәте булган ишан Галигә. Бөек Аллаһ аңа түбән бәндәнең нәкыйб (суфыйлар иерархиясендә олы дәрәҗә иясе) шәех Габделкадир әл-Кәлиләнинең сәламен тапшырсын. Сәед Халил бине сәед Әхмәд әл-Бәгъдади 1279/1863 елның хөрмәтле рәҗәб/гыйнвар аенда сезнең илегезгә чыкты. Безгә аның исән яки вафат булуы хакында мәгълүм түгел. Бездән сезгә үтенеч: әгәр ул сезнең илегездә булса һәм сез аның исән яки вафат булган турында белсәгез, аның хәбәрен языгыз. Чөнки без, аның гаиләсе һәм кавеме, аннан хәбәр көтәбез. Аларның күзләре һаман да аның киткән юлына карый. Әгәр дә ул сезнең илегездә исән булса, аның нәселе дөрес, ул сезгә күп бурычлары булу аркасында килгән. Ул кая булса, шул халык өчен ганимәт һәм нигъмәт, барча авыру вә сырхаудан шифа булыр. Сезгә Аллаһының сәламе һәм бәрәкәте булсын. Рабигыль-әүвәл ае, 1285 ел/1868 ел, июль. Габделбакый ән-Нәкышбанди (гарәпчәдән тәрҗемә).

6) Мөхәммәдәсгар бине Ишнияз мәктүбе.

Исемләрнең иң хәерлесе булган Аллаһ исеме белән. Җамигъ мәчетенең имамы Троицк кальгасы каласының мулласы Мөхәммәдәсгар бине Ишнияз тарафыннан җәнап хәзрәт мәүләнә, заман шәехе, мөридләр тәрбияләүче, ике катын иясе, офыкларда мәшһүр булучы, дүртенче хәлифә, Аллаһ аның йөзен хөрмәтләсен, ачык һәм яшерен нигъмәтләрен күп бирсен, Шириздангә.

Аннан соң. Без сезнең догагыз бәрәкәте белән сау вә сәламәт хәлдә язу һәм тикшерү эшләре белән шөгыльләнәбез. Инде сезгә яшерен түгел, бу хат язышуның максаты – бездә шул елда булган кайбер вакыйгаларны гомуми рәвештә теркәү. Безнең кардәшебез булган бер галим – мулла Зәйнулла бине Хәбибулла галим вә гыйлемнәреннән чыгып гамәл кылучы иде. Аның кебек фикъһ һәм башка шәригать гыйлемнәренә ия булган кеше безнең якларда күренмәде. Мөридләрне нәкышбанди мәсләгенең галиийа ысулы буенча – Аллаһ аларның йөрәкләрен пакьласын – тәрбияләүгә керешкәч, аларда суфыйларга хас булган кайбер хәрәкәтләр пәйда булды. Бәгъзе көнчеләр һәм тарикатьне инкяр итүчеләр боларны күргәч, алардан сихер һәм аның кебек батыйль эшләрне аңладылар. Хәтта ул беркайчан да белмәгән нәрсәләрне аңа яла ягып хөкүмәткә җиткерделәр. Шуннан соң аны кулга алдылар һәм сигез айга Златоуст кальгасының зинданына яптылар, аның хәлен бәян итә торган кәгазьләрне Бөек мәхкәмәгә җибәрделәр. Мәхкәмәдән аны Москва шәһәре янындагы Вологда кальгасына сөргенгә җибәрергә дигән хөкем килде. Әлеге кальгадан аны шул елның унсигезенче гыйнварында күчерделәр. Аның юлы Казан аша үтә. Ләкин без аның Казанга кайчан килеп җитүе турында белмибез. Сезнең җәнап шәрифтән өметебез: аңа мөмкин кадәр ярдәм итәргә һәм Казан галимнәренә, дәрәҗәле кешеләренә һәм байларына аның турында хәбәр салырга, шаять, алар аңа каршы булган эшне туктата алырлар, чөнки ул мәзлум, аңарда мондый җәза кулланырлык гаебе юк. Мондагы барча кешеләр аның гыйлемнәренә мохтаҗ. Аның олы яшьтәге анасы, дүрт хатыны, кечкенә балалары бар. Алар һәммәсе борчу вә елауда, Игътикадым шул, кем аны бу һәлакәттән коткарырга ярдәм итсә, ул дөньяда вә ахирәттә Раббысының мәгъфиратенә, рәхмәтенә һәм ярдәменә лаек булыр. Аның хакында кешеләрнең сөйләгән барча сүзләр – ялган вә яла. Әгәр кем дә булса аның берәр сүзен яки гамәлен шәриф шәригатькә каршы дип тапса, ул һич тә алай булмас. Бу хакта шәригать гыйлемнәре белән таныш булучыга мәгълүм. Әгәр сез аның хәлләре турында тагын да тәфсилләп беләсегез килсә, Аллаһ теләсә, аның Казанга барып җиткәннән соң ишетерсез. Аның Гатаулла бине Габделмалик исемле кардәше бар. Ул аның белән ислам мөфтие хозурына барды һәм аннан кайткан юлларында аларны кулга алдылар. Хәзергә ул аның янында. Сәлам, тагын да сәлам әүвәлендә һәм ахырында. 1873 ел, 23 февраль/1290 ел, 7 мөхәррәм. (гарәпчәдән тәрҗемә)

7) Сәлимгәрәй мөфти мәктүбе.

Бисмилләһи әр-рәхмән әр-рәхим. Әл-хәмде лиллаһи раббил-галәмин вә салә Аллаһу нәбиһи вә илаһ вә сахибиһи вә сәләм. Пөштипәнаһы (ярдәмче) шәригать вә сәрмаяэ сәгадәт вә дәүләтхаһ (бәхет һәм баш) өммәте дамелла Гали ишан хәзрәтләренең мәхзар (хозур урыны) шәригъләрендән бу кеминәңез тамгъе риҗасы (зур теләк өмет итеп) истикамәте (туры юл) шәргы шәриф вә хәйрияте хатимә вә саир (башка) мөһиммат өчен догалар.

Догагүйләре тарафындан илтифат керемләре буларак әл-хәмде лиллаһ дога хәйерләреңез дә сиххәтләрдән фәһем ителенәдер.

Вә саниян (икенчедән), аңа җәнабеңез мәртәбәләре җәмигъы таваиф (кабилә) хирәд (акыллы) вә кәлянләре (бөекләр) кашында әгъла (бик кадерле) вә афакта (киләчәктә) булса да кәминәңездән хәзрәтләреңез өчен бер шан булсын дип, медаль хосусында сәгыйе бәлигъ (зур тырышлык) күстәреп идек. Ву көйләрдә, бәлки, юлкыгандырсыз. Әмма безем морадымызча улмай. Бади (әүвәл) нәзардә, бәлки, медаль күндерелгән восулы хинендә (ирешкән вакытта), бәлки би, хозур улмай. Дога хәерләреңез үтенеленәдер. Мин бәгъдә хосус дамелла мөкәррәмеңез дамелла Шәмседдин өчен бер игътибарлы медаль сәгый итеп күндерер исәк, кәнделәреңез кеби иҗраэ (үтәү) әхкаме ислам, әмере мәгъруф вә нәһи (тыю) мөнкир хосусында фи әлефләрең (мең) ля вә нәгъәмдан (юк вә әйе) башка кәлямләре булмас иде. Бу кемсәңез мәрам (теләк) вә максуды ихъйаә (яңарту) дине Хода вә сөннәте рәсүл илләһиһиһи сәбәбче булып, йәүме (көн) мәхшәрдә рәсүле Ходаның вә голәма һәм соләханың гомум Шәфәгатьләренә дахил булсак, фәбиһа фәбиһа вә нәгъәм. Һәр кайларыңыздан хосус догалар үтенеп ракымлары Сәлимгәрәй бине Шаһингәрәй әл-мәрхүм Тәфкилен, 1869 ел, 26 декабрь/1286 ел, 4 шәүвәл. Уфа.

8) Мәхмүд әфәнде Дагыстани мәктүбе.

Исемләрнең иң хәерлесе булган Аллаһ исеме белән. Җәнаб мәхдүм әгъзам, безнең рухи тәрбияләүчебез, бәлки, дөнья (?) (текстта шулай) тәрбиячесе, Дурдуран дәирасенең котбы хәзрәт ишанга хөрмәте белән. Аның югары йөрәге аркылы Аллаһ безне пакьласын һәм аны мәхлүкълар сәеде булган Мөхәммәд – аңа вә аның гаиләсе Аллаһының салаваты һәм сәламе булсын – хакы һәм аның гаиләсе хакы белән Кабуллардан итсен.

Йортта торучыларга сәлам. Ул – анда мәхлүкълардан өстен Булучы пәйда булган зат.

/15 б/ Кәгъбаны таваф кылучыларга сәлам. Аны таваф кылу белән хөрмәтле бәндәләрнең хаҗлары тәмам була.

Сезгә дә Аллаһының сәламе булсын. «Мәрхәмәтле Раббыларыннан аларга сәлам булыр» («Йа Син» сүрәсе, 58 нче аять), һәм шулай ук хасс вә гавайлардан сезнең ишегегезгә сыенучыларга дөнья вә ахирәт көннәре заман алмашуы белән дәвам булганчы сәлам булсын. Афәрин, кем бу сүзләрне әйткән: «Адәм баласы һәр теләгәненә ирешә алмас». Сезгә ихласлы, хезмәт күрсәтергә фәкыйрь, сезне күрергә сагынган, сезнең Харамыгызның (Мәккә шәһәре тирәсендәге изге урын) Кәгъбәнең бусагасын үбәргә үзенә бурыч итте, моңа лаек булмасам да. Саклана торган Казан шәһәренә кергәч, беренче көннән үк мин ике күз авыртуы белән сыналдым. Аннан соң миңа, ахырзаман галимнәрен рәнҗетү сәбәпле һәм кешеләрнең вә җеннәрнең шәфәгатьче булган пәйгамбәрнең – аңа Аллаһының салаваты һәм сәламе булсын – ата-анасын көферлектә гәепләү сәбәпле, йөрәк авыруы өстәлде. Аллаһыдан сорыйм моның кебек заманнардан имин итүен. Сезнең галийә бусагагызның хезмәтчеләре белән күрешүдән мине төрле киртәләр тоткарлап калдылар, һәм сездән игьтизар сорарга омтылып мин бу хатны яздым. Аллаһы Тәгаләдән сезнең белән Аның сөекле бәндәсе Мөхәммәд – аңа Аллаһының салаваты һәм сәламе булсын – байрагы астында күрешүне сорыйм. Әгәр дә исән чагымда заман миңа сезнең белән кадерле очрашу форсатын китермәсә, сездән бер тапкыр булса да доганы өмет итәм. Бөек Аллаһ сездән, бездән һәм безнең хуҗаларыбыз булган сәләфләрдән һәм кардәшләребез булган Хәләфләрдән разый булсын. Сәлам һәм хөрмәт теләп калам.

Сезгә ихласлы булган, сезнең бөек максатыгызга фәкыйрь вә мохтаҗ булган Хаҗитарханда сакланучы Мәхмүд бине әл-Хаҗ Мөхәммәд әфәнде әд-Дагыстани. Казан шәһәре, җөмадиессәниә аеның уртасы, 1290 ел/1873 ел, август. Мөрәҗәгать вә очрашудан өметсезлек вакытында (гарәпчәдән тәрҗемә).

9) Мәрҗани мәктүбе

Бисмилләһи әр-рәхмән әр-рәхим. Иршад пәнаһ хәзрәт шәйхелшө-йүх галиеш-шан тараф баһер әш-шәрифләренә һәзиран тәвазыйг берлә гарзы ихлас улынур. Җәнабе фәкыйрь кәсирел-вәзер вә әт-тәкъсыйр бихәмде Аллаһ мәкърун сәламәттер.

Саниян җәнабе сәгадәт маэбләрендән риҗа садыйк вә зыйганәмез: маһе хал 17нче җәүза 2нче шәһре рабигыль-ахир улса кирәк иншааллаһ мәҗлес никахымыз бар. Гарз фәкыйрьләренә илтифат вә икъбаль вә сер тәнмиләрен кабул вә сәмәк сәмайә иһйал итеп, шул мәҗлесә борадәре кәрами дамелла Шәмседдин илә мәгъән (бергә) тәшригълә тараф гаҗизанәме фәрхан вә мәсрүр иделәр. Вәс-сәлам. Йәүмес-сәбт ли-гашер бәкыйн мин шәһри рабигыль-әүвәл сәнәт 1290. Габдулла Шиһабеддин бине Бәһаэддин әл-Мәрҗани.

/15 в/ Сәләфләремезнең рәсем вә гадәтләрене, мәкятибә (язылган нәрсәләр) вә мохатәбат (кара-каршы сөйләшү) ысулларын күрү вә иҗтимагый хәлләре берлә әшна булу өчен, бу иске мәктүбләр бу урында күчерелделәр. Мәгәр дә Гали әшрәф шәйхелислам Бәгъдади вә Габделбакый ән-нәкышбанди әл-Бәгъдади исемләре берлә булган мәктүбләр акча җыеп йөрүче хәйләкәрләр тарафындан әфгаль итү (гамәлләр итү) каеды берлә язылган нәрсәләрдер дип занн итәмен.

Мәзкүр мәктүбләрдә булган рәсме хатларның олуглары тасхих ителгәндәй (төзәтү, дөресләү) соң, вак-төякләре бетмәде, һәмишә дә калды. Моның өстенә иншалары вә ифадәләре (аңлатмалар) дә олуг затлар тарафындан булырга охшамый.

Төркия дәүләтендә «шәйхел-ислам, нәкыйбел-әшраф» исемләрендә дини мәнсабләр булса да, шәйхел-ислам бөтен Төркиядә бер генә зат булып, Истанбул шәһәрендә торадыр, мәхкәмәсе дә шунда буладыр. Әмма «нәкыйбел-шәех» гонванында дини вә яки гыйльми мәнсаб барлыгында хәбәремез юк.

Бәгъдад шәһәрендә «фарук» гаиләсенә мәнсүб (караган, бәйле) Габделбакый әл-Гомәри исемендә бер галим вә әдип бар иде. Фәсахәт, бәлягать (сүз сөйләүдә булган матурлык) остазы булган бу затның мәктүбе төркичә сөйләшергә башлаган рус гыйбарәте мисалында булмаслыгы мәгълүм. Моның гыйбарәтләре гаять сәлис (ачык, җиңел аңлаешлы) вә гыйбрәтле булып, «дөреслектә, оста теллелектә сихри көч бар»га (гарәпчәдән тәрҗемә) мосаддаклардыр (расланган, дөрескә чыккан). Бу зат 1279да вафат та булган иде. Моның өстендә бу зат «фаруки» сүзен йөз «нәкышбанди»гә күрә югары тотучылардан булып, имзаларында вә тәгърифләрендә ул кәлимәне башкага тәбдил итмидер (алыштыру) иде. Бу эштә хакы да бар.

«Шәйхел-ислам» гонванында булган бер зат, рәсүлуллаһ салаллаһу галәйһи вә сәлләм балаларына зәкат кебек фарыз садакалар бирү хакында тәүсыя (киңәш) язмаса кирәк. Әбу Хәнифә рәхимәһү Аллаһ үз заманында булган бну Һашимга фарыз садакаларны бирүне дөрест күргән булса да (Фәтхел-кадыйр. Җ. 2. 24 б), заһир дираяте мотлак (киң белемнәр) мәнгы тарафындадыр. Башка мөҗтәһидләрнең сүзләре дә Хәнәфиләрнең заһир риваятьләренә муафыйк. (Нәйл әл-аутар. Җ.2. 57-59 б).

Могасыйрларныц шәһадәтләре
Шәех хәзрәтләре хакында Мәрҗани ошбу рәвештә сүз сөйли: «Мәмләкәтемездә булган ишанларның җөмләсендән әгъләм, (иң яхшы белүче), әфзаль (кадерлерәк), әфсах  вә әнбәл (дәрәҗәле) иде, дөньясы васигъ (киң, иркен), мәскән вә мөлябәсендә (җиһазлау) һәм дә әсбаб вә мәракибендә (өстенә атланып йөри торган хайваннар) мөтәкәлләф (кыйммәтле) вә мөтәҗәммил (купшы) иде, дәүләте иркен вә күп китапларны малик иде, гәрчә холкында хиддәт вә сүзендә гаҗәләлек (ашыгычлык) галиб булса да, галимләр вә байларга һәм дә башка халыкларның җөмләсенә урынына карап ригаятьле вә лаек рәвештә мөдарәле (яхшы мөгамәләле) иде. Мохтар (аерым) сүзгә күрә шәфәкъ кызмадан гыйбарәттер, һәрникадәр аклык вә сарайлык баеп бетмәсә дә, кызыллык баеп бетәдер, бинаән галәйһи кыска төнләрдә ястү фарыз буладыр, ди иде. Зәбихә (корбанлык, бугаэланган) рус хакында Сәгыйд бине Хәмид берлә газыйм (җитди) мөлязигәсе (бәхәс) булды».

Әхлагы

Шәех хәзрәтләре аз кешеләргә, хәтта шәехләрнең дә Надирларына гына мөяссәр (җиңел, җайлы) була торган рәвешдә гүзәл әхлак берлә мөттәсыйф (сыйфатланган) булып, урынына күрә гайрәтле вә урынына күрә тәхмилле, һәр эшендә тәвәссут (арадашлык) вә гадаләт үзәрендә булыр иде. Тәвазыглы (тыйнаклы, әдәпле) булганлыгында үзен тәгъзыйм итеп, кешеләрнең урынларындан торуларына рөхсәте булмады, кулын үптермәде. Хәер-дога сораучыларга һәрвакыт дога кыладыр, үзләреннән дә үзе өчен хәер-дога кылуларын үтенәдер, хәер берлә дога кылу әһле ислам арасында мөштәрәк (уртак) хак булганлыкдан, бер-беремез хакында дога кылу җөмләмез өчен ляаим булган бер вазыйфа, дип әйтәдер иде. Мескенләргә, зәгыйфь вә бичараларга һәрвакыт әһәмият бирәдер вә илтифат кыладыр иде. Шәехлек итсә дә, мөридләр тәрбия кылса да, хәтме хуҗа (Көръән укуны үзләштерү) кебек эшләр берлә мәшгуль булмады. Мәҗлес рәхәт булып, хозурына керүчеләр рәхәтлек табып чыгалар иде. Тыйб гыйлемендә йады тулы сахибы булганлыкдан, бик авыруларга тыйб кагыйдәсе берлә дәва да кыладыр иде.

Гыйлавә
Шәех хәзрәтләренең: «Гали әл-кари, рәсүлуллаһ салаллаһу галәйһи вә сәлләмнең атасына әнисен икфар (кяфер итү) кылуда, Ибне Гарәбигә тагън итүдә (хурлау), Хәсән һәбринең хәзрәте Галигә мөлякатен (очрашу, кавышу) инкяр итүендә хата кылды» дип сөйләгәнлекне риваять кылалар.

/16 а/ Без беренче маддә хакында шәех хәзрәтләренең фикеренә мәмнүнлек берлә кушыламыз. Ул хакында сүз сөйләшү, мөназарә кылышуга, хәтта күңелгә китерүгә дә зарурат юк. Һичбер урында вә һичбер заманда сөаль дә булачак түгел. Мөселман кешенең Вазыйфасы мондый эшләр берлә шөгыльләнү түгел. Икенче маддә хакында без бөтенләй читтә булып, бер тарафка да кушылмыймыз. Өченче маддә хакында максуд, әгәр дә Хәсән Һәбри хәзрәте Гали заманына иреште, аны күрде булса, моңа кушыламыз. Әгәр дә хәзрәте Галидән берәр нәрсә риваять итте булса, кушылмыймыз, хөрмәтле мөхәддисләр тарафында каламыз.

Ошбу тәрҗемәи хәлне тәртип итеп утырган вакытымызда мөхтәрәм борадәремез Мөхәммәднәҗиб әфәндедән (сахибе тәрҗемәнең ибне бинте) бер мәктүб килде. Мәзкүр мәктүбдә ошбу рәвешдә бер фикер бар:

Ошбу көйләрдә бер эш берлә Түнтәрдән 15 чакрым урында Завуд исемле карьягә барган идем. Монда шәех хәзрәтләренең иң яшьле шәкердләрендән Габдулла исемендә бер имам бар. Хәзәрендә яше йөз ходудында (чик) булса да, һуш вә куәте тәмам сәламәт. Җәдде әмҗәдемез (ерак бабай) хакында берәр яңа хәбәр алу өмиде берлә бу хәзрәтдән: «Остазларның үзләренә махсус мәшрәбләре (гадәт, холык) булу гадәттер, бабамыз шәех хәзрәтләренең мәшрәб вә мәсләкләре нинди юлда иде? Дәресләрендә вә сохбәтләрендә файдалы вә гыйбрәтле сүзләрен күп ишеткән булырсыз, тәхкыйкларындан да хәбәрдарсез, аның хакында сездә күп мәгълүмат булуны өмидләнәмез», – дидем.

Моңа каршы Габдулла хәзрәт ошбу рәвештә сүз сөйләде: «Шәех Гали хәзрәтләре мантыйк вә кәлям фәнләре берлә шөгыльләнүне сөйми, бәлки монларны зарарлы нәрсәләр, дип сөйли иде. Мин үзем тәфсир вә хәдис уку өчен Кышкар мәдрәсәсендән килдем вә тәфсирдән «Җәлаләйн» вә «Әнварет-тәнзил» укыдым, хәдисдән «Мишкать» вә «Сахихел-Бохари» һәм дә «Шифаэ шәриф» дәресләрендә булдым. «Касыйдә Бердә», «Ләмийә әл-гәрәб вә ләмийә әл-гәҗәм», «Банәт Сөгәд» касыйдәләрене укыдым», – диде дә «Банәт Сөгад»не йадындан укып чыкты. Укый торгач, җәзебләнеп китте (шашу дәрәҗәсенә җитү) вә кулларын селкү берлә гаҗаиб бер мәнзарә тәшкил итде. Тәкрар шәех хәзрәтләре әхвәленә кайтып: «Шәех хәзрәтләре мәзһәбтә тәкайәд (язып бару) дәгъвасы кылуны яратмыйдыр иде, гарзы нәфсани (бозык эчке тойгыга бәйле аңлату) булмаса, нинди генә мөҗтәһидемез һәббе (кызулык) берлә гамәл кылса да дөреет, әһләте (башкара алу) булган адәмләр тугры китап вә сөннәтдән үзләре әхез (кабул итү) кылырлар, дип сөйлидер иде», – диде (Автор: Ошбу имам Габдулла бине Ибраһим озын вакыт яшәп, 1328/1910 ел, 3 сәфәр/31 гыйнварда вафат булды. Рәхимәһи Аллаһы Тәгалә).

Гаиләсе

/17/ Шәех хәзрәтләре вафат булган вакытында бер хатыны берлә кыздан гыйбарәт гаиләсе калды. Хатыны Гыйззенниса бинте Габделгаффар бине Гаделшаһ булып, шуның берлә гомер итде. Ошбу хатынындан беркадәре балалары булса да, һәммәсе яшь вакытларында дөньядан үттеләр. Ялңыз Гафифә исемендә бер кызы яшәде. (Гафифәнең беркадәре тәрҗемәи хәле зәүҗе Шамседдин бине Рәхмәтулла тәрҗемәи хәлендә сөйләнер).

Хатыны Гыйззенниса 76 яшендә 1298/1881 елда вафат итте вә Түнтәр мәкъбәресендә дәфен кылынды. Гайрәтле вә җәсарәтле, ислам вә шәригать гыйлемләрендән хәбәрдар булып, гомере барча кыз балаларны укытты вә хатынларга вәгазь, нәсыйхәт сөйләүне үзенә гадәт итте. Сүз сөйләргә мәһарәтле вә вәгазьләре тәэсирле иде, диләр.

Хатынларга һәрвакыт: «Минем никахым сәфәр аенда булды, сәфәр аенда Түнтәргә күчерелеп килдем. Яңа нигеземез вә яңа йортымызга сәфәр аенда күчтек, әмма дөньяда миндән дә рәхәт гомер сөргән адәм аз булыр дисәм, мөбаләга булмас, шуның өчен сәфәр ае берлә шомланмаңыз» – дип сөйләгәнлеге риваять ителенәдер.

Зәүҗенен кайгыларына вә шатлыкларына иштиракь итеп торган вә һәрвакыт аны тәслия кылган (кайгырту) вә шул сәбәбдән шәех хәзрәтләре һәрвакыт: «Гыйззеннисаның сабырлы вә тәдбирле, җәсарәтле вә мөтанәтле (чыдам, түземле) булуы дөнья көтүем вә һәртөрле авырлыкларны тәхмил итүем хакында ярдәм итте» дип сөйләүче иде, диләр.

15. Шәмседдин бине Рәхмәтулла бине Мәхмүд бине Сөбханкол бине Рәхмәнколый
Түнтәр карьясендә имам вә мөдәррис булып, хаҗ сәфәрендән кайтуында, ике йөз туксан өченче (1293/1876) ел, 10 шәһре рабигыль-әүвәлдә (24 март/5 апрель), Истанбулда вафат булды. Яше 46 да иде. Кабере Әдернә тарафындагы мазарстанда, Мөхәммәдкәрим бине Мөхәммәдрәхим әл-Казани әл-хаҗер янындадыр. Мәркадендә (кабер) мәрмәр ташында исеме вә тарих вафаты язылган, диләр.

Мөхәммәднәҗиб исемендә ялңыз бер фазыл угылы калды вә «Илаһның кешеләргә булган нигъмәтләре күп. Аларның иң олысы – балаларның игелеклеге» (Гарәпчәдән тәрҗемә) бәетенә мосаддак (туры килгән) булды. Рәхимәһү Аллаһы Тәгалә.

Остазлары: мәшһүр Гали ишан хәзрәтләре иде. Аның Гафифә исемендә булган ялңыз баласын никах итте вә, янында имам булып, мәдрәсә шәкердләрен тәрбия кылды.

Шәкердләре: Әсгадеддин бине Ибраһим әл-Бәрсәвани, Ишмөхәммәд бине Динмөхәммәд әт-Түнтәри, Сөләйман бине Давыд әс-Саснави, Шәмсемөхәммәд бине Нурмөхәммәд әл-Күлтәси, Хәбибрәхмән бине Әх-мәдхәдик әл-Мәсгуди вә башкалар.

Шәмседдин хәзрәт 1246/1830 тарихында Малмыж мозафәте Тәмай исемле авылда дөньяга килгән. Атасындан-анасындан сабый хәлендә ятим калып, иҗтиһады берләдер Түнтәр мәдрәсәсенә килеп, укырга кергән. Тәдриҗ берлә күтәрелә барып, асыл хилкатендә (табигать) булган кабилиять (булдыклылык) вә истигъдад сәбәбле, әмсал вә әкърандан (яшьтәшләр)  тәфәүвык иткән (өстен булу) вә шәех Гали хәзрәтләренең илтифатларына вә хисе тәрбияләренә тугры килгән вә ахырда да голәмаә кибар (бөек) мәррәсенә (дәрәҗә) кергән, мәдрәсәсенә мөдир вә мөдәррис булган, 1276/1860 тарихында остазының мәзкүрә Кәримәсен тәзәүвеҗ кылган.

Озын буйлы, кечек вә кара сакаллы, ак чәһрәле, гүзәл кыяфәтле, сабырлы вә вәкарле, гыйльми мәсьәләләрдә дикъкатьле, гакыллы вә нәкыльле галимләрдә маһир булып, куәт хафиз, вөегате иттыйлягъ (аңлау), дикъкать вә идракы (төшенү) җәүдәт (өстенлек) тәкрир кебек кәмаләтне җамигъ иде, диләр. Даим китап моталәга итеп, вакытын исраф кылудан сакланадыр вә һәр фәндән могтәбәр әсәрләр җыйганлыгын риваять кылалар.

Тәдрис бабыңда дикъкатьле булып, һәрвакыт шәкердләргә әсас мәсьәләне аңлатып, шундан соң шул тугрыда булган фикерләрне сөйли вә игътимадлы (ышанычлы) дәлилләре берлә ихтияр ителәчәк мәсләкне тәгайен итеп күрсәтәдер иде. Шуның берлә берлектә шәкердләренең әхлакларын тәрбия итүгә бик әһәмият бирәдер иде, шул сәбәбендән моның заманында гыйлем вә диянәт, инсаф вә хөсне әхлак тугрысында Түнтәр шәкердләрендә аерым бер имтияз булыр, диләр.

/51 а/ Хаҗ сәфәрендә олуг галимләр берлә күрешеп, мосахәбәт итүләрне, шәех Рәхмәтулла әл-һинди хозурына барып йөрүне, дәрес ысулларын тәфтиш итеп истифадә кылуны риваять кылалар.

Остазы шәех Гали хәзрәтләре исемендә «Назурә» хакында язган тәкъризне «Мөстәфадел-әхбар»дә мәзкүр (Җ. 2. 204 б).

Моның хакында Мәрҗани: «Дөрест гыйлемле, тугры фәһемле, әмсале арасында сахибе бәсыйрәт вә фазыл иде, яхшы китаплары малик вә күп моталәга итүче, әхлак вә җәмигъ әхвалендә остазы Гали ишан мисалында иде», – ди («Мөстәфадел-әхбар». Җ. 2. 204 б).

Остазы Гали ишан берлә берлектә ундүрт имамәт вә тәдрис гыйлемендә булып, аның вафатында бары бер ел микъдары гына сәламәт калды, моның вафаты берлә Түнтәрдә гыйлем вә кәмалят, хөсне тәрбия хәтем ителде, диләр.

Хатыны Гафифә бинте Гали, үзендән калып, 23 еллар торгандай соң, 63 яшендә 1316/1899 ел шәһре рамазанда (гыйнвар) вафат булды вә валиде маҗиде (данлы) янына дәфен ителде. Вөлядәте милади берлә 1836 тарихында иде.

Хөрмәтле валидендән гарәб лисанының сарф вә нәхүләрендән башкача фарсычаны гүзәл рәвештә өйрәнгән, әхлак вә тәрбия гыйлемләрендә кәмалят тәхсыйль иткән иде. Үз заманында нәшер ителгән «ән-Нил», Әхтәр (йолдызлар буенча тормышны билгеләү) кабилендән гарәби, фарсы вә төрле җәридәләрне, мәҗмугаларны мөррәтәб укып барган, атасьндан бер мәртәбә дәрес әйтеп, бөтен мосхәф шәрифне укып чыккан иде, бөтен гомерен кыз балаларны укытып, хатын-кызларга вәгазь вә нәсыйхәт әйтеп үткәрде, диләр.

Зәүҗе вафат булгандай соң, йорт мәгыйшәтен үзе башкарып торган вә, бу олуг йорт авылда ничек идарә кылынган булса, моның вакытында вә моның тәдбире берлә һәмишә дә шул хәлендә дәвам иткән.

Үзенең угылы Нәҗиб мәхдүмгә һәрвакыт: «Бу көндә бу мәмләкәттә ишанлык үз юлындан чыкты, мәшруг зөһдлеккә (суфилык) мөнафи (бер-берсенә каршы) бер юл тотты, ишан балалары әхлаксыз булалар, шуның өчен син ишанлык юлына кермә, бәлки гыйлем юлына ихтияр ит!» – дип тәнбиһ итеп торды, диләр.

Гафифә ханым бәгъзе бер залимләрнең һәрвакыт җәфалап, газаблап торулары тәэсире берлә, соң көйләрендә гасабы авыру берлә мобтәла булды вә шул авыруындан /52/ сәламәтләнә алмый дөньядан үтте.

Замана гадрендән (мәрхәмәтсезлек) вә әхлаксыз адәмләрнең җәбер вә җәфаларындан шикаять итеп язган бәгъзе бер мәктүбләрен күрдем. Иншасы гүзәл вә имлясы дөрест икәнлеге хәтеремдә калган.

Әгәр дә бу ханым әхвален вакытында белгән булсам иде, һич тәрәддед итми, «Мәшһүр хатынлар» исемле әсәремә дәрәҗ иткән булыр идем. Моның тәүвәфен (үлем) мәзкүр әсәр басылгандай соң гына белдем.

45. Мозаффар бине Габделгаффар бине Ибраһим бине Ядкяр бине Әҗмән бине Акмөхәммәд

Малмыж мозафәте Түнтәр авылында өч йөзенче (1300/1883) ел, 26 шәһре рабигыль-әүвәлдә (23 гыйнвар) вафат булды. Яше 80 дә иде. Кабере Гали ишан каберенең аягы тарафында мәгълүмдер. Үзе «каберем билгесез калсын!» дип сөйләгәнлеге сәбәбле, каберенә таш вә язу куймаганлар.

Хатыны Нүнгәр (Нөнәгәр) авылының Зәйнулла бине Фәйзулла кызы Гайшә һәм 1329/1911 тарихында вафат булды.

Атасы Габделгаффар вә бабасы Ибраһим һәм заманаларда могтәбәр адәмләр булып, Ибраһим үз гомерендә туксан данә мосхәфе шәриф язган вә Ишәлчеле Буҗа авылында мәншүрсез имам булып торган иде, диләр.

Анасы Буҗа Асты авылының Хәмидулла мулла кызы Сахибҗәмал иде.

Сахибе тәрҗемә Мозаффар Нүнгәрдә Ибраһим бине Мөхәммәд мәдрәсәсендә 12 ел укыгандай соң, Мәчкәрәгә Габдулла бине Яхъя мәдрәсәсенә барган вә шунда укып торганында, гаскәрлеккә алынып, хезмәткә киткән иде. Хезмәтдән кайтканындан соң, тәкрар Мәчкәрә мәдрәсәсенә барып, укуны дәвам иттергән. Гаскәрлек хезмәте иткәнендә тезе имгәнеп, тәшәһһәдкә (иман сүзләрен әйтү) тезләнеп утыра алмаганлыгындан, имамлыкка ихтияр итмәгән вә, Түнтәргә барып, Гали ишан хәзрәтләренә мөлязәмәт кылган. Аның язуларын язуы һәм дә хөкүмәт адәмләре берлә булган эшләрне һәммәсен башкарып торган вә шул әтрафтагы арларның ислам кабул итүләрендә зур хезмәтләре күрелгән вә Гали ишан хәзрәтләренең итътимадлы сердәше булып гомер сөргән.

Язуга оста булып, үз гомерендә күп китап язган. Бәгъзе берләренең исемләрен вә тәмам булганларындан соң язган гыйбарәтләрен Габделхак әфәнде ибне Зыяэддин әс-Саснави күчереп җибәргән. Шуларны бу урында без һәм кайд итәмез. Әүвәл китаплар монлар:

1) Бөек имам, һәртөрле дошман теләгенә каршы уңышка ирешкән, шәригать диңгезе, тарикать горурлыгы, хикмәт кыйбласы, мәгърифәт Кәгъбәсе, җәмәгатькә (Җәмәгатькә, ягъни мөселманнарның бердәмлегенә) омтылган, әл-Хак хөҗҗаты (Аллаһының аргументы (хөрмәт), исламны торгызучы әл-Курсави булып танылган Габденнәсыйр бине Ибраһим әл-Казаниның – Аллаһ аның борһанын (аргумент) нурландырсын вә аның изге каберенә Үзенең мәгъфиратен агызсын – тиз арада уйга килгән төгәлләүләрне үз эченә алган «әл-Ләвәмих» исемле күркәм рисаләсе вә ак мәкаләсе илчеләр сәеде – аларның барчасына һәм аларның гаиләләренә гомумән һәм аларның иң фазыйләтлесенә хосусән Аллаһының салаваты вә сәламе булсын – һиҗрәтеннән соң 1280/1863 елда Белүче, Хәбәрдар вә Яшерүче Раббысының рәхмәтенә фәкыйрь булган тубән бәндә Мозаффар бине Габделгаффар әт-Түнтәри каләме белән тәмам булды. Бөек Аллаһ аңа ачык вә яшерен шәфкате белән мөгамәлә кылсын. Амин.

2) Бөек имам әл-Курсави булып танылган Габденнәсыйр бине Ибраһим әл-Казаниның – аны Көчле вә Бөек Аллаһ рәхмәт итсен – хезмәтләреннән булган «әл-Фәъикә» рисаләсе адәмләрнең иң түбәне Мозаффар бине Габделгаффар әт-Түнтәри – Бөек Аллаһ аңа ачык вә яшерен шәфкате белән мөгамәлә кылсын – кулы белән 1287/1870 елда тәмам булды.

3) Имам, динне торгызучы әл-Курсави булып танылган Мөхиэддин Габденнәсыйр бине Ибраһим әл-Болгариның «ән-Насаих» китабы тәмам булды.

4) Бөек имам, динне торгызучы әл-Курсави булып танылган Мөхйиддин Габденнәсыйр бине Ибраһим әл-Казаниның – Аллаһ аның борһанын нурландырсын вә аның изге каберенә Үзенең мәгъфиратен агызсын – «әл-Иршад» исемле ямьле вә гүзәл рйсаләсе хөрмәтле мөхәррәм аеның ундүртенче көнендә пәйгамбәр – аңа Аллаһының салаваты ва сәламе булсын – һиҗрәтеннән соң 1287/1870 елда Белүче, Хәбәрдар вә Яшерүче Раббысының рәхмәтенә фәкыйрь булган түбән бәндә Мозаффар бине Габделгаффар әт-Түнтәри каләме белән тәмам булды. Бөек Аллаһ аңа ачык вә яшерен шәфкате белән мөгамәлә кылсын. Амин.

5) Тәрбияче галим, фәлсәфәче «әш-шәех әл-мәктүл» («Үтерелгән шәех») булып танылган Шиһабеддин әс-Суһавәрдига кайтарыла торган «һәякел ән-нур» исемле рисалә Белүче вә Хәбәрдар Раббысының рәхмәтенә фәкыйрь булган түбән бәндә Мозаффар бине Габделгаффар әт-Түнтәри – Көчле вә Бөек Аллаһ аны рәхмәт итсен – кулы белән 1264 елның шәүвәл аенда (1848 ел, сентябрь) пәнҗәшәмбе көнне тәмам булды.

6) «һәякел ән-нур шәрхе Шәвәкил әл-хүр» Мозаффар бине Габделгаффар әт-Түнтәри – Көчле вә Бөек Аллаһ аны рәхмәт итсен – кулы белән 1286/1870 елда тәмам булды.

7) Олы имам, зур имамларның үрнәге, фәкыйһларның Ногманы (Әбү Хәнифә Ногман бине Сабит), тәдкыйк (төгәлләү) әһелләренең кыйбласы, хакимләрнең Әфләтуны, тәхкыйк Кәгъбәсе, шәех, рәис Ибне Сина әл-Әфшәнҗи әл-хәнәфи булып танылган Әбү Гали әл-Хәсән бине Габдуллаһ – Һәр кимчелектән Пакь булган вә Бөек Аллаһ аның туфрагын җиңел итсен вә аның ахыргы урынын җәннәттә итсен – «Әксам әл-хикмә» исемле рисалә Белүче вә Хәбәрдар Раббысының рәхмәтенә фәкыйрь булган түбән бәндә Мозаффар бин Габделгаффар әт-Түнтәри кулы белән тәмам булды, һәр кимчелектән Пакь булган вә Бөек Аллаһ аңа ачык вә яшерен шәфкате белән мөгамәлә кылсын,

8) Зур имамнарның мисалы, олы дәлилләрнең үрнәге, бөек вә гүзәл сөннәтнең саклаучысы, югары вә күркәм шәригатьнең ярдәмчесе, ислам вә хәнифлек (бераллалык, Әбү Хәнифә мәзһәбе белән бутамаска кирәк) ак милләтенең хөҗҗаты, алтынчы гасырның яңартучысы, тәрбияче галим вә гамәл кылучы Әбү Хәмид Мөхәммәд бине әл-Газалига – Аллаһ аның каберен ямьләсен вә туфрагын җиңел итсен вә ахыргы урынын җәннәттә итсен – кайтарыла торган «Фәйсал әт-тәфрика бәйнә әл-ислам вә әз-зәндәка» исемле рисалә Белүче вә Хәбәрдар Раббысының рәхмәтенә фәкыйрь булган түбән бәндә Мозаффар бине Габделгаффар әл-Болгари әт-Түнтәри кулы белән 1287 елның зөлкагдә аенда 18 (1871 ел, 9 февраль) көндә тәмам булды. Бөек Аллаһ аны рәхмәт итсен (Гарәпчәдән тәрҗемә).

Хакыйкый хәлдә галим булган затларның әсәрләрен интихаб итеп күчерүе һәм дә һәр китапның ахырына язган гарәпчә тәхрирләре бу затның бәсыйрәтле вә фәһемле, фазыл сахибе вә гакыллы икәнлегенә һәм дә «Асар»да тәрҗемәи хәлләре язылган кешеләрнең бик күпләрендән өстен торганлыгына дәлил булса кирәк.

Гаскәри булып хезмәт иткән вакытларында, намазларны әда вә каза кылып барганлыгы /90/ өстенә, гаскәрлекдән котылганындан соң, унике ел гаскәрлектә үткән гомерендәге намазларын ихтият (саклык) йөзендән бөтенләй мөрәттәб каза кылып тәмам кылганлыгын ышанычлы затлардан ишеттем. Бу эш диндә игътибарлы булуга дәлилдер.

Түнтәрдә Түнтәр ишанларының вә мөдәррисләренең илтифатларында җәмгы хәтер кылып гомер сөргәнендә, бу хәзрәтләр бере соңында икенчесе дөньядан үттекләрендә, тәмам мөнкәсирелхәл (беткән хәл) булып калган вә дөньяга кулын селкегән. Хәтта Оренбург тарафында кәсеп итеп йөрүче угылы Мөхәммәдкәмал әфәндегә: «Түнтәрнең нуры сүнде, инде бәрәкат күтәрелде, монда кайтма, шунда урынлаш!» – дип нәсыйхәт кылып, хат язган.

Балалары: Заһидә, Фатыйма, Хәдичә, Мөхәммәдҗан, Мөхәммәдкәмал.

Монлардан Заһидә 1871 ел гыйнварында Тау ягы Эрә авылының Габделвәли бине Мөхәммәделәмингә тәзәүвеҗ ителгән. Бу кендә вафат.

Фатыйма Олуг Мәңгәрдә мулла Габдессаттар угылы Мөхәммәдгалимгә никах ителгән.

Хәдичә Яңа Сәрдәктә Мөхәммәдсафага никах ителгән.

Мөхәммәдҗан Шода авылында имам булган вә соң вакытында газел ителгән. 1907 елда вафат.

Мөхәммәдкәмал әфәнде «Кәмал Мозаффаров» дип һәркемгә мәгълүм бер адәм. Малмыж шәһәрендә торадыр иде, күп вакытлар булды хәбәрен ишетә алмыйм, иншааллаһ, сәламәтдер. Шундан башкалар (сахибе тәрҗемәнең балалары) һәммәсе вафат булганлар.

Мөхәммәдкәмал әфәнде тарафындан төзелгән шәҗәрәләре ошбу: Ибраһим бине Ядкяр бине Әҗмән бине Акмәмәт балалары монлар: Муса, Хәбибулла, Габделгаффар, Габдулла, Хәнифә.

Икенче дәрәҗә:

Муса бине Ибраһим балалары: Мостафа, Мөхәммәдсафа.

Габделгаффар бине Ибраһим 1859 ел, 27 февральдә 75 яшендә вафат итте. Балалары монлар: Мозаффар, Мөхәммәдсадыйк, Мөхәммәдһади, Мөхәммәдкәрим, Гайшә.

Габдулла бине Ибраһим балалары: Ягъкуб (Эстәрлетамакта), Минһаҗеддии (Югары Шөн карьясендә), Вәли (Юлгыш карьясендә), Сабит (Киек карьясендә).

Хәнифә бинте Ибраһим Сасна карьясендә Искәндәр исемле адәм никахында иде.

Өченче дәрәҗә:

Мөхәммәдсафа бине Муса балалары: Фаизә, Фатыйма (Адайда вафат), Низамеддин, Җәмаледдин, Саляхеддин, Хеснеддин, Мөхәммәддин.

Мозаффар бине Габделгаффар балалары: Заһидә, Фатыйма, Хәдичә, Мөхәммәдҗан, Мөхәммәдкәмал, Мөхәммәдзакир, /90 а/ Мотыйга.

Мөхәммәдсадыйк бине Габделгаффар балалары: Хәмадеддин, Мифтахеддин, Минһаҗеддин, Зарифә, Фәрихә.

Мөхәммәдкәрим бине Габделгаффар балалары: Гаҗилә.

Гайшә бинте Габделгаффар Байлар Сәрдәкедә Әхмәдшаһта.

Камәр бинте Габделгаффар Бай Аланларда.

Вәли бине Габдулла балалары: Бәдреддин, Садреддин, Киек Башта имам, Гайнеддин (ләкабы Лотфулла), Фәрхеддин Кара Елгада.

Сабит бине Габдулла балалары: Фатыйма (Тозтубәдә Гобәйдулла хаҗи җәмәгате булып, Муса, Вәли, Гали исемендә балалары бар иде), Бәдрекамилә (Олугъяз Фәттах муллада), Мәфрәхә (Коркачыкта Бәһаэддин муллада), Мәфлихә (Саснада Зыя хәзрәт җәмәгате), Хөснекамилә (Киек Башта Садреддин муллада).

Үзе нөсхә кылган китаплар (исемләре вә күчерелү тарихлары югарыда мәзкүр булды) Мәфлихә бинте Мәфрәхә бинте Габделгаффар васиталары берлә Мәфлихәнең угылы Габделхак бине Зыяәддин бине Таҗеддин әл-Иштиряки әс-Саснави милкенә кергән буладыр. Бик күп китапны мөштәмәл булган бу көтебханәнең янып тәләф булганлыгы ишетелгән иде.

183. Ишмөхәммәд бине Динмөхәммәд бине 

Ярмөхәммәд бине Мансур

Мәшһүр Түнтәр авылында имам вә мөдәррис булып, өч йөз утыз җиденче (1337/1919) ел, рәҗәб (апрель) аенда большевиклар тарафындан Малмыж шәһәрендә атылып үлдерелде. Яше 80 гә якын иде. Кабере мәгълүм булмаса кирәк.

Бу кешенең әхвале вә хәрәкәтләре бик мәгълүм вә мәшһүр. Шуның өчен тәфсыйль берлә язуга зур ихтыяҗ да юк. Моның хакында үземезгә килгән төрле мәктүбләр, хакында мәкаләләр язылган җәридәләрнең күбесе җыелган дәфтәрләремездә сакланганлар, дәһшәтле рәвештә булган тентүләрдә, тентүләрдән сакланып качырылып йөртелгән урынларда тәләф булмаганлар. Моның өчен инде тәэссеф итәм. Санаулы нәрсәләрне генә күчереп, башкаларны яндырырга карар бирдем.

Ишмөхәммәд дамелла 1296 ел, 13 шәүвәлдә Мәрҗанигә язган фарсыча мәктүбендә Мәрҗанине бик күтәрә вә ихтирам итә, үзен тәмам төшерәдер дә ошбу мазмунда сүз сөйли: «Шәмседдин хәзрәтнең хәрәме миңа рәфика буласы килә вә мине тыгызлый, ләкин остазымның хәрәме булганлыкдан, минем җәсарәтем җитми, һәртөрле ихтималдан ихтираз өчен мин бу урында һиҗрәт кылырга касд итәм. Казан шәһәрендә дамелла Таҗеддин хәзрәт урынына мине дәляләт итсәңез иде».

Мәктүбнең әһәмиятле урыны шушы. Мәктүбне Мәрҗани мәҗмугаларының берендә үзем күрдем вә асыл нөсхәдән күчереп алдым. Мәрҗани моңа җавап биргәнме, юкмы, мәзкүр урынга дәляләт иткәнме, итмәгәнме? Моны белә алмадым.

һәрхәлдә, мәзкүр урынга башка адәм куелгандай соң, Ишмөхәммәд мулла үзенең максуды булмаганлыкны Мәрҗанидән күргән вә шундан соң аңа әлхасм (дошман) булган. Монысы мәгълүм. Шәмседдин хәзрәтнең хәрәменә ифтира вә бөһтан кылганлыкны үз тирәләрендә торучылар сөйләделәр вә үзенә дә мәзкүр хатынның гашыйк дип игътикад кылуын, тилелегенә дәлил итеп, көлешә-көлешә хикәят иттеләр.

Моның хакында милади берлә 1919 ел, 6 августта мөфти дамелла Галимҗан хәзрәтдән ошбу сүзләрне ишеттем:

«Мәрҗани берлә булыша башлагандай соң, Ишмөхәммәдкә: «Гасырымызда Мәрҗани берлә Кануҗи ике галим бар, хәлбуки син бу ике галимнең һәр икесенә һөҗүм итә башладың, синең язуларың берлә генә айларның мөхиббләре (якын дус, сөюче) мәхәббәтләрен алмаслар, дошманлары өчен дә синең язуларыңның ярдәме күп булмас (чөнки язган нәрсәләре мәгънәсез шәйләр), тик тору кирәк иде», – дигән идем. Шул сүземә Ишмөхәммәд бик ачуланды: «Мин үзеңә дә рәддияләр язармын!» – диде /297 а/ вә бәгъзе нәрсәләр язды да. Бу хосуста үзенең шәехе Закир хәзрәт (Чистайлы) Ишмөхәммәдкә нәсыйхәт иткән иде. Аның сүзен дә тыңламады, бәлки үзенә каршы төште. Шундан соң Закир хәзрәт берлә аралары бозылды. Бервакыт Закир хәзрәткә: «Шул Ишмөхәммәдкә рәнҗемә, үзен гафу кыл, ул мәгъзүр бер адәм», – дигән идем. Моңа каршы Закир хәзрәт: «Аның миңа язган хатын, майга буяп ташласаң, эт тә ашамас, шулкадәр кабахәт нәрсәләр берлә тулы, аны рәдд кылуымда мәгъзүрмен, ихтиярым юк!» – диде. Хакыйкать хәлдә Ишмөхәммәд гавам табигатьле, бик ялганчы! Шиһаб хәзрәт аны «мөзәввәр (ялганчы)» диюендә мосыйб (турылыкта булучы, дөресен табучы)». Галимҗан хәзрәт сүзе шунда тәмам.

/298/ Оренбург шәһәрендә борадәремез Фатыйх әфәнде Кәрими ханәсендә милади берлә 1909 ел, 17 июльдә Бөгелмәдән килгән Шакир бине Габделләтыйф Хәкими Түнтәри ошбу рәвештә сүз сөйләде: «Малмыжның Мөхәммәдкәмал Мозаффари, Ишмөхәммәд хәзрәт янына кереп: «Хәзрәт, эш яман! Дамелла Галимҗан хәзрәтне Казандай читкә сөргәнләр!» – дигән. Шул вакытта Ишмөхәммәд хәзрәт һич мөһләтсез (кичектереп тормыйча): «Ризалары юкмыни? Анысы башта булырга тиешле иде!» – дигән. Нәҗиб мәхдүм мәдрәсәсенә беркадәр иганәтем булган иде. Шуны ишеткәндәй соң, мине каты сүгеп, Ишмөхәммәд хәзрәт миңа хат җибәрде. Дөньяда бу дәрәҗәдә ачы телле, кабахәт сүзле вә кара күңелле адәм булуы тәсаувыр кылынмас (күз алдына китерү). Хакында миңа: «Үлгән вакытымда, иман әйтә алмый, телең багласын иде!» – дигән».

Лотфулла әфәнде Исхакыйдан милади берлә 1905 ел, 2 августта ошбу сүзне ишеттем: «Бохарада вакытында Ишмөхәммәд гыйльме хисап өйрәнү өчен хосусый рәвештә бер мөдәррис хозурына барган вә дәрес башлаган. Мөдәррис тә, башлап җәмгъ кагыйдәсен өйрәтергә керешеп, рәкымларны җыйганында, «фәлән кадәр күңелдә калды» дип, бик җиңел сөйләнә башлаган. Ишмөхәммәд шушы күңелдә калуны, үзенчә тәсаувыр итә алмый вә гамәлләнергә белми, мөдәррисдән сорарга мәҗбүр булган. Мөдәррис моңа гаҗәпләнгән, башта Ишмөхәммәднең сөален ләтыйфәгә хәмел итеп, үзе дә ләтыйфә юлына кергән булса да, хакыйкать хәлдә төшенү вә тәсаувыр итә алмауны белгән дә, җитди рәвештә изах бирергә керешкән. Мөдәррис никадәр тырышып караса да вә төрле ысуллар берлә аңлатырга сәгый итсә дә, Ишмөхәммәд һәмишә дә бернәрсә дә аңламаган вә ахырында да хисап дәресендән ваз кичкән, укымаган. Үз хәлендән мәхҗүб булып (оялу) йөрү лязим була торып, Ишмөхәммәд: «Хисап гыйлемендә маһир булу өчен надан булу шарт», – дип сөйләп йөргән».

Мөхәммәдкәмал әфәнде Мозаффардан 1914 ел, 12 мартта үз урынымда ошбу сүзне ишеттем: «Ишмөхәммәд хәзрәт дин хадимләре вә милләт мөхибләре хакында хөкүмәткә булган сигаятьләрен (шикаять, донос) Антон исемле бер поп һәм дә Кузьма исемле бер миссионер берлә берлектә тәртип итәләр иде. Ишмөхәммәд хәзрәт һәрвакыт шунларның киңәшләре берлә мәслихәт күрүләренә муафыйк хәрәкәт итәдер иде».

Бәлки, мәзкүр поп берлә миссионер төркичә белгәнләрдер яки керәшен таифәсендән булганлардыр. Бу хосуста Кәмал әфәнде сөйләгән булыр, ләкин мин үзем онытканмын.

Җиһангир ахунд Абызгилдиндан ишеттем: «1917 ел җәй көнендә Диния Нәзарәте, мөселманлар арасында булган бәгъзе ихтиляфләрне хәл итү өчен дип, мине Малмыж нахиясенә җибәрде. Шул вакытта бер җыенга очрадым. Мөнбәргә бер яшь егет чыгып сүз сөйләде вә сүзендә: «Малмыж өязендәге хәлләрне ислах кылу өчен Ишмиләрне бетерү лязим, Ишмиләр яшәп торган мөддәттә, мөселманлар арасына гыйлем вә мәгърифәт таралуга имкян юк!» – дип тәмам итте. Соңындан белдем: шул егет Ишмөхәммәд ишанның Габделхәй исемле угылы булган икән». Җиһангир ахунд сүзе бетте.

Кәмал әфәнде Мозаффардан ишеттем: «Сарапул шәһәрендәге жандарма идарәсендә булган кәгазьләр арасында Ишмөхәммәд хәзрәт тарафындан әһле ислам өстендәй бирелгән сигаять гаризалары чыккан. Кызыллар шул кәгазьләрне Малмыжга алып килгәнләр дә бу эшләрдәге Шәрикләре Закир мулла һәм дә Хәлил исемле кешене, өчесен, Малмыжга китереп аттылар. Әгәр дә качмаулары хакында ике коммунист кәфил (җаваплы кеше) булсалар, атуны туктатып торачакларын белдерсәләр дә, Ишмөхәммәднең Нурелислам һәм дә Нурлыгаян исемләрендә булган угыллары кәфил булмаганлар, үзләре коммунист булганлары хәлдә, аталарын аттырмау хакында аз гына да хәрәкәт итмәгәнләр, бәлки атылуны теләп торганлар». Кәмал әфәнде сүзе шунда бетте.

Дамелла Ишмөхәммәд үз гомере буенча тәэлиф берлә мәшгуль булды вә күп язды. Хилыслары (чын дус) бу нәрсәләрне бастырып тараттылар, бәлки, басылмагайлары да бардыр, бәлки, күптер. Ләкин әсәрләренең гыйльми әһәмиятләре юк икәнлек гыйлем әһелләренә ачык мәгълүм. Хакыйкать хәлдә бу кеше гыйлем сахибе да түгел. Гыйлем юлына кергән булса да, адашып киткән, юлдан язган. Гомерләренең заигъ булуындан курыкмый, бәгъзе бер әсәрләрен тикшерүчеләр сүземезнең дөрест кенә түгел, бәлки бик дөрест икәнлекләренә шәһадәт бирәчәкләренә ышанычымыз камил. Булган кадәр матбуг нәрсәләрне табып, бер урынга җыеп җилдләттем вә, нәзарәт көтебханәсенә җыеп, фиһрестен дә яздым. Монда исемемезне зикер кылып та, зикер кылмый гына да, безне сүккән урыны күп, ләкин мәгъзүр вә гайре мәсьүл адәм булганлыгындан ачуым килми. Бу кешенең тәрҗемәи хәлен язудан саклану өчен, үземездән соңга калуын өмидләнеп, арзу кылып йөридер идем. Ләкин Аллаһы Тәгаләнең хөкеме икән, бу эш нәсыйб булмады. Никадәр саклансам да, бәгъзе нәрсәләр яздым. Иншааллаһ, бу язуларым берлә арамызда булачак хисабларымыз тәмам булып бетмәс дип өмидләнәм. Истигафәрәһу Аллаһ әл-гали әл-газыйм.

198. Мөхәммәднәҗиб бине Шәмседдин бине 

Рәхмәтулла бине Мәхмүд бине Сөбханкол бине Рәхманкол

Малмыж нахиясе мәшһүр Түнтәр карьясендә имам вә мөдәррис булып, өч йөз кырык сигезенче (1348/1930) ел, шәһре рамазан яки шәүвәл аенда дөньядан үтте. Камәри хисабы берлә яше 68 ләрдә иде. Бу мәмләкәттәге гомуми рәвештә ислам голәмасы башларына төшкән фаҗига вә мисалы булмаган бәла вә даһиядә хәбес ителеп, гыйнвар аенда салкын көйләрдә җәяүләп мылтык астында барган вакытында салкын тигән вә шундан терелә алмый вафат иткән, дип вә моңа башкача нәрсәләрне дә кушып риваять итүчеләр булды. Җеназа укып, үзләре дәфен итүне Казан мөселманлары үтенеп сораган булсалар да, моңа мөсагадә ителмәде, диләр.

Әгәр үтерелгән кешене кызганып елау кабахәт булса, Син үзеңнең елавыңны күркәм һәм матур итеп күрәсең.

*

Кәр урында сабырлык мактаулыдыр,

Синең аркасындагы сабырлыктан башка ул – гәептер.

*

Үлем хөкеме мәхлукларда гамәлдә,

Бу дөнья мәңгелек йорты түгел.

Яшәү – ул йокы, үлем – йокламау,

Кеше алар арасында хыял гынадыр.

Күңел, моңа риза булып та, кабул итмичә дә,

Кадер йөгеннәренә буйсынган була . (Гарәпчәдән тәрҗемә)

Атасы Шәмседдин һәм дә анасы Гафифәнең атасы шәех Гали әт-Түнтәри үзләренең мөнасиб урынларында зикер ителделәр. Нәҗиб мәхдүм ошбу шөһрәтле вә үз вакытларында бик хөрмәтле булган гыйлем гаиләсенең бердәнбер наибы вә гали дәрәҗәдә булган асылларының фәреге һәм дә хәерле сәләфләрнең хәерле Хәләфләре вә ядкәрләре иде. Моның вафаты берлә ошбу гыйлем гаиләсенең гомере мөнказый (үткән) вә мөбарәк бер силсилә мөнкарыйз һәм дә фәзыйләт сәнәде мөнкатыйг. Иннә лил-ләһи вә иннә иләйһи рааҗигун.

Гали ишан берлә Шәмседдин хәзрәт олуг мәдрәсәләр тотып, шәкердләр тәрбия иттеләр, якын вә ерак вилайәтләрдән җыелган талибел-гыйлемләргә ислам динен тәлкыйн вә тәблигъ  (ирештерү) кылып гомер сөрделәр. Гали ишан иҗтиһады сәбәбендән беркадәр мәҗүсиләр ислам динен кабул иттеләр. Гали ишанның хатыны Гыйззелниса һәм дә кызы Гафифә ахыр сулуларына кадәр Түнтәрнең хатын вә кызларына дин дәресләре вә әхлак сабаклары биреп, әхлак өйрәтү берлә мәшгуль булдылар. Нәҗиб мәхдүм үзе инкыйлабка кадәр мәдрәсә хезмәте берлә мәшгуль булды. Кече балаларны вә олугларны укытты. Аның өстенә каләм хезмәте итүгә дә вакыт тапты. Ошбу мисалда гаиләләр күп булмый. Шушы гаилә инде бүген дөньядан югалды.

Аннан соң ул һәм аларның кешеләре юк булдылар, Алар һәм ул хыяллар гына булган кебек (Гарәпчәдән тәрҗемә).

Хатыны Чистай шәһәрендә мәшһүр шәехләрдән вә мөдәррисләрдән Мөхәммәдзакир бине Габделваһаб кызы Өммәтелниса (Түнтәр авыл халкы Нәҗиб хәзрәтнең җәмәгатен бары тик Әминә абыстай дип кенә белә - Р.З.) һәм үзе берлә берлектә хәбес ителгән вә котыбы шимали тарафына нәфи ителгән дип сөйләделәр. Гадәттә, мондый хәбәрләр дөрест буладыр. Балалары калмаган. Ошбу җәһәтдән иң бәхетле адәмләрнең /327 а/ бере Нәҗиб мәхдүмдер. Ләкин инкыйраз берлә мәхкүм (хөкем ителгән) булган ислам вә төрек милләтенә мәнсүб адәмләрнең зөрриятләр калдырып үтүләрендә мәгънә булмаган кебек, зөррият калдырмаганларының да:

Әйтте кеше, хәтере нәселен каршы алып,

Юк аның хәтере, әгәр дә дәвамы яшәмәсә.

Нәсел гаҗәеп хикмәтне хәтерләтә,

Нәсел арта, бары тик аны арттырып торсаң (Гарәпчәдән тәрҗемә) дияргә хакы күп булмаса кирәк. Язган әсәрләрең динсез урысларның ... сөртүләренә тотылган соң, аның берлә тәслия итүгә урын күп булмастыр.

Атасы Шәмседдин хәзрәт вафатында сахибе тәрҗемә 13 яшьләрендә генә анасы Гафифә висаятендә (тәрбия)  бердәнбер бала булып калган. Яшь вакытындан башлап рөшед (акыл иясе булу, дөрес төшенү, җитешү) галямәтләре күрелгәнлекдән, анасы өчен бердәнбер юаныч булып гомер сөргән. Гыйлем тәхсыйль кылу каеды берлә чит вилайәтләргә сәфәр итү касдында булса да, анасы мөсагадә кыла алмаганлыкдан вә фиркать әләменә  (хәсрәт, кайгы) түзүгә икътидары юклыкны аңлатканлыгындан, ошбу касдындан фәрагать кылган (кылу – бушану).

Нәҗиб мәхдүм мөбади голүмне Кышкар мәдрәсәсендә тәхсыйль иткән иде. Әмма хәкыйкый галим булуы вә голүм Исламиядә тәхәссыс  (белгечлек) кәсеп итүе, мәгърифәт диңгезендә аркылыга вә буйга йөзүе үзенең хосусый көтепханәсендән гыйбарәт булган гали мәдрәсәдәдер.

Гакылы камил вә истигъдады тамм (тулы) һәм дә зиһене гадәтдән тыш үткен вә фәһеме тугры булып, мәзкүр «гали мәдрәсә»дәге бәлигъ сәгыйе сәбәбендән гыйлемен арттырды, фәүкыльгадә фәзыйләт кәсеп итте, ислам диненең хәкыйкатенә вә әсасенә мотталигъ (белүче, керешкән) булып, бу мәмләкәттә санаулы гына булган галим зөмрәсенә керде. «Бу Аллаһының фазыйләтедер, Ул аны теләгән кешесенә бирер»(«Табын» сүрәсе, 54 нче аять. Гарәпчәдән тәрҗемә).

Беркадәр мәкаләләре «Әд-дин вәл-әдәб» мәҗмугасында нәшер ителде вә бәгъзе бер әсәрләре мөстәкыйль рәвештә басылып таралдылар. Күңел биреп дикъкать берлә укучылар вә битараф хәлдә мөхакәмә итүчеләр безнең бу җирдә ошбу зат хакында сөйләгән сүзләремезне тасдыйк итсәләр кирәк. Басылмаган әсәрләре дә булыр. Соң вакытларда тәртип иткән бәгъзе бер рисаләләрен ядкәр булсын өчен үз каләме берлә күчереп, үземезгә җибәргән иде. Шул җөмләдә Түнтәр карьясенең тарихы да бар.

Нәҗиб мәхдүм сәләф мәсләге берлә әһле кәлям мәсләге нинди әсасләрдән гыйбарәт икәнлекне дөрест аңлаган вә үз гакыйдәсен сәләф мәзһәбенә бина итүгә муафыйк булган иде. Фикъһта Әбү Хәнифә мәзһәбендә салабәтле булуы берлә берлектә, башка мәзһәбләр берлә дә әшналык хасыйл кылган иде.

Сүзнең кыскасы шул: гыйлем вә тәхкыйк тугрысында бу зат бу мәмләкәттә җитешкән вә кул бармаклары санларындан күп артмаган Надирәләрнең бере иде. Мәгәр дә сүз сөйләүгә җәсарәте вә үзен күрсәтүгә артык рәгъбәте булмаганлык, гаваменнас кашындагы шөһрәткә күңел куймаганлык һәм дә исем чыгаруга әһәмият бирмәгәнлек сәбәбендән дәрәҗәсе күпләргә беленмәде вә гадәти мөдәррисләрдән берсе булып саналып йөрде. Бу эш (гади мөдәррисләрдән саналып йөрүе), бәлки, үз кашында ла матлуб булгандыр. «Кешеләр үз теләкләренә карап төрле юнәлешләрдә бара ала» (Гарәпчәдән тәрҗемә).

/328/ Матбугат дөньясы берлә әшна булып, Мисырда, Истанбулда нәшер ителенә торган гарәби, төрки вә фарсы җәридәләр вә мәҗмугаларның могтәбәрләрен аладыр вә, яңа басылган дини вә әдәби әсәрләрне китертеп, укуында дәвам итәдер иде. Ислам дөньясындагы могтәбәр мөфәссирләр  (берәр нәрсәне аңлатып бирүче)вә игътимадлы мөхәддисләр һәм дә мәгърүф мөҗтәһидләр вә фәкыйһьләрнең матбуг әсәрләре берлә әшна иде. Әһәмиятле мәсьәләләр хакында сүз чыккан вакытларда шул мәсьәлә хосусында күпме-азмы хәбәре булганлык сүзләрендән сизеләдер иде. Хосусән Тахави вә Ибнелһәмам, Ибне Тәймия вә Ибнел-Кайим, Ибне Хәҗәр әл-Гаскалани кабилендән әсатыйне (терәк) голәма әсәрләрен караганлыгы беленәдер иде. Мәгәр дә мөшафәһәт (әңгәмә) вакытындагы сүзләренә вә бәянларына нисбәт берлә каләме куәтле вә язуларны әсәрле икәнлекне тәсърих кылырга (белдерү ясау) мәҗбүриен. «Хат – ярты очрашу» дисәләр дә, моның хаты берлә сохбәте хакында «хат – зәгыйфь очрашу» дию дөрест булыр.

Көтепханәсе бабасы Гали ишандан һәм дә валиде Шәмседдин хәзрәтдән калган китаплар хәзинәсе булу өстенә, үз тарафындан да Мисырдан, Истанбулдан яңы табгы ителгән әсәрләрдән күпләр җыелганлыкны риваять иттеләр. Гали ишанның һиндстан вә Әфганстан, Сәмәрканд вә Бохарадан җыеп кайткан кулъязма китаплар арасында бик кыйммәтле вә бик газиз нөсхәләр, хәтта Мосаннифларның (китап төзүче) үз нөсхәләре берлә тәсхих ителгән әсәрләр булганлыгын ишеттем. Ләкин ислам голәмасы өстенә килгән афәте сәмавия вә билийате арзыя (җирдәге бәлаләр) вакытында ияләре берлә берлектә көтепханәләр дә олуг фаҗигаларга очрадылар. Нәҗиб мәхдүм көтепханәсе өстенә дә ошбу фәлякәт килгән булыр дип занн ителенәдер.

Валидендән вә валидәсендән мирас булып калган дәүләт гомерен рәхәтлектә уздырырга кифаять (җитәрлек) итәрлек булуы өстенә, бай көтепханә һәм дә әсаслы гыйлемгә малик булуы сәбәбендән, Нәҗиб мәхдүмнең даим гыйльми хезмәтләр берлә мәшгуль булуы көндән-көн мәртәбәсе күтәрелә баруы өмид ителенәдер иде. Ләкин дөнья бу! Моның хәле мәгълүм. Адәм баласы монда суганлар вә борычлар чәйнәргә мәҗбүр буладыр. Бер сәгать рәхәтенә каршы йөз сәгать михнәте тоташып килә, шатлыклар кайгы вә хәсрәтләр берлә ураладыр. Шул сәбәбдән истигъдадлар вә гыйлемгә ихласлар эшсез калалар, сәрмаяләр заигъ вә тәләф булалар.

Нәҗиб мәхдүм үзенең сәләфләренең нигъмәтләрендә гомер сөргән вә тәрбияләре сәбәбендән кеше арасына кереп тә, кешеләр хисабында йөргән хәерсез, гафиф вә әбрия (гаепсез) өстләрендән хөкүмәткә сәгаять итүне вә китаплар рәвешендә сәб (сүгү) вә шәтемләр (хурлау) тәртип кылып нәшер иттерүне үзенә гадәт итеп алган бер бәдбәхет җәфасына тугры килде вә дивани кабил булмаган мөфәттин (фетнәче)  изасы берлә мөбтәля булды. Ошбу сәбәбдән бөтен гомере дәрд (газаплану) вә әләм берлә үтте вә күңеле күтәрелмәде, хозуры кальб вә тынычлы нигъмәтенә ирешү вә үзенең фәзылына вә кәмалятенә мөнасиб рәвештә хезмәтләрдә дәвам итү мөяссәр булмады. Бу хосустагы кыйсса озын. Әбү әл-Касыйм әл-Хәсән әт-Тәнвәхи әл-Мәгари:

Һәр савыт авыруга карап була,

Көнчедән башка, аңа савыт юк.

Ничек кеше нигъмәт өчен көнчене дәвалар,

Әгәр аны нигъмәтнең юкка чыгуы гына канәгать итә торган булса  (Гарәпчәдән тәрҗемә), дип дөрест сөйли. Хасидның сүэ каеды вә фетнәсе хакында Аллаһы Тәгаләнең /328 а/ хөкеменә баш бөгү вә казасына риза булудан башка бер чара да юк.

Заманның төзәлүен, елгаларның ташулары корып, әүвәлге эзләренә кайтуларын, матбугатымызның әүвәлге өслүбтә дәвам итүен, яшьләремезнең үз сәләфләренең юлларында йөрүләрен, динемезгә вә милләтемезгә хезмәтләрдә мөсабәка (ярышу) юлын тотуларын өмид кыладыр вә шуның берлә дә ошбу сахибе тәрҗемәнең файдалы хезмәтләр күрсәтүен көтәдер идем. Ләкин бу көнгә кадәр бу эшләргә галямәтләр күрелмәде, күрелгән галямәтләр дөньяга рәгъбәтемезне тәмам сүндерде вә дөньяга килүемез өчен кайгырудан башка әсәр бирмәде. Хәлләремезне Аллаһы Тәгаләгә тәфвизъ иттек (тапшыру) вә һуа рәхманер-рахмин.

94. Мөхәммәдзакир бине Габделваһаб бине 

Габделкәрим әс-Саснави

Чистай шәһәрендә беренче җамигъ хозурында имам вә мөдәррис булып, 78 яшендә өч йөз унынчы (1310/1893) ел, 23 Зөлкагдәдә (шәркый 19 июнь) вафат булды. Кабере ошбу шәһәр каберстанында булып, өстендә язулы ташы бар.

Асылы Малмыж мозафәтендә Сасна карьясендәндер. Таҗеддин әл-Иштирәки хозурында тәүзыйх дәресе башлагандай соң, Мәчкәрәдә Габдулла бине Яхъя әл-Чиртуши хозурына барган вә анда хәтме дәрес итеп, Әхмәд бине Халид әл-Мәңгәри Троицк шәһәренә күчеп, урыны буш калгандай соң, шушы мәсҗед хозурына имам булган. Хатыны Гасыймәнең атасы Хәсән бине Муса (№384) ошбу шәһәргә мәсҗед бина итеп һәм дә мәдрәсәләрен вә Закир хәзрәтнең өйләрен җитештергән.

Шәкертләре: Мотыйгулла бине Төхфәтулла әл-Бигяши, Кавамеддин бине әс-Сираҗ, Гыйльман бине Ибраһим әл-Кәрими, Мәсгүд бине Габделгали әл-Байрәкәви вә башкалар.

Балалары: Гандәлиб, Хәдичә, Мөхәммәднәҗиб, Ибраһим, Аминә, Камилә, Гарифә, Җәвирия вә башкалар.

Сахибе тәрҗемә Мөхәммәд әл-Алмалыдан тарикатьтә мөрәххәс (рөхсәт ителгән) булып, мөрид тәрбия итте вә шул гасырда шөһрәтле мөдәррисләрдән күпләр моңа яран булдылар.

Закир хәзрәт берлә тәкәллефсез сохбәт итүчеләрдән ишеткән сүзләремдәй бәгъзеләрен бу урынга кайд итәмен: Закир хәзрәт яшь вакытында артык галим булмаган. Хаҗ барып кайтуында тансык китаплар алып кайтып, шунларны моталәга кылуы вә мәхәббәт берлә иҗтиһады сәбәбле гыйлеме арткан. Шулай да бөтен гакыйдәсе кәлям китапларына муафыйк иде, «әһлес-сөннәт вәл-җәмәгать»нең кашында кәлям галимләре иде. Мәрҗанинең хөдүсе галим хакындагы сүзләренә истигъраб (гаҗәпләнү)  итәдер вә күп вакытта: «Бу Шиһаб ахунд, хөдүс заманы берлә игътикад кылу шәргъән лязим эш түгел дигән сүзен хакыйкать хәлдә тасдыйк итеп сөйлидерме?» – ди иде, Тәсаувыф берлә шөгыльләнергә башлагандай соң, шәкертләрне тәрбиядәге иҗтиһады зәгыйфьләнде, дәрескә әһәмият бирми башлады, мәсләген яхшы гына үзгәртте вә бозды дисәк һәм дөрест. Яшь шәкертләрне картлар рәвешендә тәрбия итү юлына керде. Үзе Мәчкәрә мәдрәсәсендә плис чалбарны асылындырып, мыекларын (чалгыларын) чирек аршин кадәр җиткереп йөргәне хәлдә, үзе Чистай шәкертләренең чалбар салындырып йөрүләрен, мыек үстерүләрен, гәзитә укуларын мәнгы итте. Шул яшь шәкертләрдән Коръән йөкләтеп, күңел сабаклары биреп, гыйлем тәхсыйль кылуларыңдай мәхрүм калдырды. Сүзе ачык түгел, әмма үзе вәкарлы, сахибе әхлак вә шәригатьтә мөстәкыйм, башкаларга үрнәк булып торадыр иде. һәрхәлдә гомернең әүвәлге ярымы парлак (данлыклы) үтте, үзе дә файдаланды, башкаларны да файдаландырды, әмма калган ярымы беркадәр моның киресенчә булды, хосусән сәгайәтләр кылып, үзен җәфаландырдылар вә күп мәшәкатьләргә очраттылар. Урынындан газел итеп, нәфиэ бәләд (шәһәрдән куу) /175 а/ кылыну берлә карар бирелгән заманда дөньядан үтте вә хөкүмәт карары гамәлгә куелмады. (Кешеләрдән ишеткән сүзләрем шунда тәмам)

Яшь шәкерд вакытымда ике мәртәбә үз өендә күрештем. Бере валидемезне хаҗга озатып Чистайга кадәр барган вакытымда, икенчесе дә җизнәмез Гыйльман ахунд хәзрәтләрен хаҗ сәфәренә озата барганымда. Мәгәр әһәмиятле сүзләр ишеткәнлегем хәтеремдә калмаган. Сүзе ачык түгел иде. Язуы да сөйләшүе кабилендән мөбһәм (аңлаешсыз).

Имам вә мөдәррис булганы хәлдә чәй сәүдәсе берлә мәшгуль булды вә шуның берлә яхшы гына дәүләт хасыйл итге. Чәйне кыйммәт хак берлә көтәргә вә озак вәгъдә куеп сатадыр иде. Шуны сатып, акчасы берлә файдалану каеды берлә үзенең шәкертләре алалар вә зарарга арзан саталар, ләкин акчасындан җәбре ноксан итәләр вә файдаланалар иде, диләр.

Үз гасырларында мәшһүр галимләрдән булган Габдулла бине Габделгафур әл-Чакмаки, Габделгазиз бине Хәбибулла әл-Урманайи, Габделгали бине Гобәйдулла әл-Байрәкәви, Фәхреддин бине Корбангали әл-Каратайи, Әхмәдзәки әт-Тайсугани, Җарулла әл-Әлмәти моның могтәбәр әсхабендән иделәр.

Зур гәүдәле, түгәрәк вә зур һәм куе сакаллы, гүзәл йөзле, зур күзле булып, үзен югары тотадыр, мәгәр дә намазны артык җиңел укыйдыр, тәгъдиле әркянне (гаделлекне кайтару нигезе) ригаять кылучылар өчен беркадәр гаҗәб күреләдер иде, дип сөйләүчеләр булды.

Шаһиәхмәд әл-Мәңгәри үзенең остазы Исмәгыйль әл-Кышкари тәрҗемәи хәле хакында язган «Тәзкирә» исемле әсәрендә ошбу мазмунда бер вакыйганы хикәят итәдер:

«Саснада мәшһүр байлардан Хәсән бине Муса үзенең Ләтыйфә исемле кызын Мәңгәр авылының Мөхәммәдҗая Бакирга никах кылды. Никах мәҗлесенә һәр тарафдан голәма вә әшраф вә әгъния  (байлар) күл җыелды. Фәүкалгадә зур мәҗлес булып, монда дамелла Исмәгыйль, Чистай мөдәррис дамелла Мөхәммәдзакир, Түнтәр мөдәррисе Шәмседдин вә башкалар хазир булганлар иде. Ошбу мәҗлестә Чистай мөдәррисе (сахибе тәрҗемә) дамелла Исмәгыйльдән: «галимнең заманән хадис булуына нинди дәлил бар?» – дип сораган. Дамелла Исмәгыйль шуңа: «Дәлиле шәргый иҗмагы өммәт!» – дип җавап биргән һәм дә бу җавабын, галимнең заманән кадим булуын дәгъва итүче Аристуны имам Газалинең икфар итүне бәян кылу берлә тәәйид иткән». («Тәзкирә». 19 б. Вакыйганың рухы шушы)

«Тәзкирәмдә риваять ителгән ошбу вакыйга, бәлки, дөресттер. Мәгәр дә ислам диненең әсаси кагыйдәләрен һәм дә «иҗмаг» нинди нәрсә вә куате дә ни дәрәҗәдә икәнлекне ачык белүче мөгәхассыйслар (белгеч) нәзарендә бу риваять сәбәбендән ошбу фәүкалгадә мәҗлестә булган галимләрнең дәрәҗәләре түбән төшүдән хәүфемез зур. Һәрхәлдә, дамелла Исмәгыйльнең бу җавабы «галимнең заманән хадис булуына шәргый дәлил юк!» дигән сүзнең үзе буладыр.

143. Әбүбәкер бине Яһүдә бине 

Ягькуб бине Габдеррәшид бине Мостафа бине Җанкилде

Сембер тәвабигында Иске Шаһиморза авылында имам вә мөдәррис булып, 60 яшендә өч йөз егерме беренче (1321/1904) ел, 16 Зөлкагдәдә (шәркый 21 гыйнварда) вафат итте вә мәзкүр карья мазарстанында дәфен кылынды.

Әнсабе. Кузнецкий өязендә булса кирәк, Төмән исемле авылдан Мостафа Тәңледиев исемле бер адәм югарыда зикер ителгән Иске Шаһиморза карьясенә күчеп килгән иде. Ошбу Мостафаның Габделлатыйф, Сөбханкол, Габдеррәшид, Габделгаффар исемендә угыллары булып, монлардан Габделләтыйф илә Сөбханкол Оренбург янындагы Каргалының 2нче яшел мәсҗед имамлары бәян ителгәндә «Икенче имам Үзбәк бине Сөбханкол бине Мостафа» дип зикер кылынгая Үзбәк ошбу Сөбханкол угылыдыр. Габдеррәшид илә Габделгаффар Иске Шаһиморзада калдылар вә һәр икесенең нәселләре күптер. Сахибе тәрҗемә Әбүбәкер, Габдеррәшид бине Мостафа сөляләсендән (ыру, нәсел) булып, атасы Яһүдә бине Ягъкуб бине Габдеррәшид вә анасы да Хәсәнҗан бинте Гаделгаффар иде. Әбүбәкернең фазыл Мәрҗанигә карабәте ошбу анасы Хәсәнҗан тарафындан иде.

Тәхсыйле. Әбүбәкер хәзрәтләре Задур карьясендә Фәтхулла бине Вәлид хозурында тәхсыйль итте. Соңра Казан шәһәренә барып, Мәрҗани хәзрәтләренең әсхабе арасына керде. Марҗани тәрбиясендә күп сәнәләр калды вә хәтме дәрес итте. Ошбу вакытта Адай карьясенә барып, Таһир хәзрәт хозурында кыйраәт мәшкъ иткән иде. 1827дә Гарәбстанга китте вә Мәдинәдә торып Коръән хафиз кылды. Икенче мәртәбә хаҗындан соң Мисырга килеп, ун сәнә микъдары гыйлем илә шөгыльләнде. Кыйраәт гыйлемендә булган остазы шәех Мөхәммәд әл-Мөтәвәли әш-Шафигый булып, Габделһади Нәҗа әл-Әбйари, Ибраһим әс-Сәка, Габдеррәхман әл-Бохарави, Габделкадер әр-Рафигый, Хәсән әт-Тарабулуси кеби олуг затлардан иҗазәт алды.

Имамлыгы. Әбүбәкер хәзрәтләре 1878 милади июль ахырларында, үзенең ватаны булган Шаһиморза карьясенә кайтып, мәзкүр карьядә беренче мәсҗед хозурында мулла Мөхәммәдгалим бине Фәтхуллага шәрик имам булды. Имтихан кылыныр өчен дип Уфага бардыгында Тәмтәк карьясендә шәех Әхмәд әл-Ләтыйф илә мөлякат итмеш вә ошбу мөнәсәбәт илә мәзкүр шәех үз балаларын вә шәкердләрен моның хозурына кыйраәт мәшкъ иттерергә җибәрмештер.

Мәдрәсә вә шәкердләре. Әбүбәкер хәзрәт, указ алгандай соң, шәкерд тәрбиясе илә шөгыльләнде вә күбрәк дәресе үзе /231 а/ мөтәхәссыйс (белгечлек алган) булган Коръән мәшкъ иттерүдән гыйбарәт булыр иде. Тәмтәк, Бәйрәкә, Тайсуган, Теләнче Тамак, Шәлчәле, Мәчкәрә, Түнтәр, Эстәрлебаш, Борай, Бубый, Эчбүлә, Каран, Биклән, Кышкар, Бикмәт, Сатыш кеби мәшһүр карьяләрдән, Казан вә Оренбург, Буа вә Чистай, Уральский, Орский вә Эстәрлетамак, Касыйм вә Әстерхан кебек шәһәрләрдә булган мәдрәсәләрнең шәкердләре Әбүбәкер хәзрәт хозурына җыелырлар иде. Һәр сәнә пароход юлы төшкәндәй соң, килүче шәкердләрнең санлары 30 дан 80 гә кадәр булыр иде. Бу шәкердләр әувәл тәҗвид хөкемләрен өйрәнерләр, Җәзәри бәетләрен хафиз кылырлар вә соңра да шуңа тәтбикъ кылып, көненә бер-ике дәфга остазлары алдында укырлар, бәгъзеләре Шатби әсәрен укып, кыйраәте сәбга илә мәшкъ кылырлар вә Коръән-Кәримне башындан ахырына кадәр үткәрерләр иде. Җәй көнләрендә мәдрәсә вә мәсҗед эчләре, манара вә мәсҗед түбәләре, ихата эчләре кырмыска оясы мисалында шәкерд илә тулы булып, һәртөрле мәкамләр (көй) илә укылган Коръән тавышлары күкләргә кадәр чыгар иде. Төрле җирләрдән җыелган вә башкорт, типтәр, мишәр, татар кеби төрле җенесләргә мәнсүб булган шәкердләр, бер-бере илә чәйдәш, казандаш, сабакташ булып, бертугма кеби дуст вә өлфәт үзәрендә мәгыйшәт итәрләр вә горбәтлектә сафалар чигәрләр, бер хис илә мөтәхәссис булырлар вә бернәрсә хакында берлектә иҗтиһад кылырлар. Бер остазга мохлис булып, аңа хөрмәт идәрләр иде. Бере ахырының вөҗүдендән түгел, хәтта аның мәнсүб булган мәдрәсәсенең барлыгындан да хәбәрдар булмадыгы хәлдә, мәсәлән, Бәйрәкә яки Эстәрлебаш шәкерде илә Зөябашы яки Ханкирмән шәкерде (вә һәкәза) бер-бере илә могарәфә итешеп, мәдрәсә әхвале вә дәрес низамлары тугрысында сөйләшерләр, мөхакәмә идешерләр иде. Тәхсыйль урынларын алмаштырмак һәвәсендә булган шәкердләр үзләре өчен муафыйк бер урын Шаһиморзада интихаб вә тәгайен кылулары күп мәртәбәләр күрелмештер. Кыйраәт мәшкъ итәргә килүче шәкердләрнең күбесе мулла булачак адәмләр вә хәлфәләр булдыкларындан, бәгъзе вакытларда 10-15ләп үз шәкердләрен дә бәрабәр ияртеп килерләр иде. Мөхтәлиф мәдрәсәләрдә тәрбияләнеп тә, һичкемгә мәрбут (бәйләнгән, ияртелгән) түгел, бәлки камил сәрбәст (ирекле, азат) вә хөр булган шәкердләрне идарә итү, табигый, көч эш иде. Ләкин сахибе тәрҗемә һич бертөрле шиддәт  (көч, катылык) күстәрмедәке вә тәһдид кылмадыгы хәлдә, үз-үзен тота белүе вә газамәте сәбәбендән шәкердләр моңа үз ихтиярлары вә мәхәббәтләре илә итагать кылырлар иде. Шәкердләр, күбрәк җәй өчен килеп, көз көне таралырлар вә бәгъзеләре, кыш калып, «Шатбиһ» укырлар вә кыйраәт сәбгага өйрәнерләр иде. Фикъһ, сарф вә нәхү, гакаид вә фәраиз, хәдис вә тәфсир фәнләрендән дәресләр укычылар күрелмешдер.

Сахибе тәрҗемә һәр шәйдән зиядә яшь балаларга вә ибтидаи дәресләргә әһәмият бирер; монларга язу, гыйльме хәл, хисап вә тәҗвид өйрәтмәк хакында мөгаллимләргә тәнбиһләр кылыр вә кыш көнендә билзат /232/ үзе бер кач дәфгалар имтихан кылыр иде. Мәкаме (төркиләрчә әйтелсә – кагыйдәсе) Русия мөселманларының мәзакларына  (зәвыклану) вә табигатьләренә муафыйк булды. Зира Русия мөселманлары кинәтдән ифрат дәрәҗәдә кычкырып яки бик күтәреп вә төшереп вә яхүд бик сузып укылырга бик рәгъбәт итмиләр. Әбүбәкер хәзрәтнең мәкамләре табигый вә мөлаем булып, ишетүчеләрне мөтәәссир кылыр, рухани бер ләззәт бирер иде. Үзенең тавышы гүзәл вә мөтәәссир булып, сулышы иркен иде.

Сахибе тәрҗемә мәктәб ачтыгы көнендән ахыр гомеренә кадәр, иске ысул илә булса да, балаларны укытты вә укыттырды. «Ысуле саутия» чыктыгы илә балалар өчен моның файдалы икәнен тиз аңлады вә көһнә (иске) ысулда дәвам кылырга ярамадыгын ачык белде вә бу хәлне әһалегә аңлатырга тырышты. Ләкин бер адәм никадәр сәрбәст вә хөр фикерле булса да вә никадәр иҗтиһад кылса да, үз мохитендән чыгып, эш эшләве авырдыр. Моңа гыйлявә: матди вә мәгънәви, хосусән, икътисади җәһәтдән заһири могыйны (ярдәмче) булмады. Юкса үзе хәтта мәктәб китаплары чыга башламасдан мөкаддәм вакытларда дәрес китаплары язып, шунлар илә укыттырды вә тәгълим рәвешләрен хәлфәләргә үзе өйрәтте. Ошбу әсәрләре хәтта бу көндә дә сәламәттер.

Тәәһһел вә хатынлары. Беренче мәртәбәдә 1879 миладидә Яңа Тилчәле авылында имам вә мөдәррис шәех Габделләтыйф бине Яһүда бине Бикколның Мәрфуга исемле кызына никах кылган иде. Бу хатыны 1887 миладидә вафат булды. Мондан соң Габделләтыйф хәзрәтнең икенче кызы Фатыйманы никах кылды. Бу хатыны 1896 миладидә вафат булды. Мондан соң ошбу карьядә сәүдәгәр Сираҗеддин бине Шәехгаттар Бәхтиев кызы Гайшәне никах кылды. Моның берлә никахлануына дуст-ишләре вә үзен мөхиббләр, Мохлислары риза булмадылар вә мәгъкуль күрмәделәр исә дә, булачак эш булды. Ләкин бу хатыны берлә яхшы мәгыйшәт итә алмады. Пәришан (таркау)  вә тынычсыз хәлдә гомер сөрде. Бу хатыны да 1900 миладидә дөньядан үтте. Мондан соң Олуг Чынлы карьясендә имам Гыйззәтулла бине Һибәтулла бине Байтимер кызы Разыя ханымны никахланды. Моның берлә дүрт сәнә торгандай соң, үзе дөньядан үтте.

Балалары: Мөхәммәд, Өммегөлсем. Монлардан Мөхәммәд беренче хатынындан дөньяга килгән иде. Үз урынында имамдыр. Өммегөлсем өченче хатындай дөньяга килеп, бабасы Сираҗеддин тәрбиясендәдер. Бу Сираҗеддин Бәхтиев бу көндә фабрика сахибы булып, Сембер шәһәрендә торадыр. Ошбу тәрҗемәи хәл бу урында зикер ителгән угылы Мөхәммәд әфәнде мәктүбләрендән истифадә кылынып язылды. Каләме яхшы, ифадәсе гүзәл. Иншаллаһ, фәйезле сәләфенә хәерле хәләф булыр. Аллаһы Тәгалә мәрхәмәт итсен иде!

/232 а/ Әхлак вә әүсафы (сыйфатлар), мәсләк вә гадаты (гадәтләр). Әбүбәкер хәзрәт әхлакы хәмидә (мактаулы) сахибе булып, гаять хөр вә сәрбәст фикерле иде. Тәгассыбны (фанатизм) аслән сөймәс, рия вә мөдаһәнә, тәмәллык (ялагайлану) кеби шәйләрдәй пакь булып, һичвакыт ялган сөйләмәс. Мораэ  (күз буяу) вә заһире пәрәст (табынучы)  адәмләрне сөймәс вә үзенә тәнбиһ итүчеләрнең сүзләрен кабул кылыр, буш вакытларын моталәга илә кичерер, дини вә фәнни һәм әдәби әсәрләрне моталәга итәр вә һәмишә дә китап алыр, гәзитәләргә абунә язылып, һәрбер вакыйга вә хәбәрләрне тәгъкыйб кылып (күзәтү) барды, нинди генә бер яңа китап басылуын ишетсә, алдырып укыр, мондый эшләр тугрысында парә кызганмас иде. «Дөньяда яшәмәк өчен рәсми булган хөкүмәт лисанын вә әдәбиятын белмәк лязим, Русия мөселманлары, хосусән, имамлары өчен рус лисанын белмәк әлзәм (кирәклерәк)», – дияр иде. Яшендән һич хазирлеге булмадыгы хәлдә, картайдыгындан соң иҗтиһад кылып, русча укырга вә язарга, беркадәр гәзитә вә рисаләләр моталәга итәрлек икътидар хасыйл итте. Үзенең шәкертләрен сөяр, анларны һәрвакыт химаять кылыр (саклау), гавам вә башкалардан айларга тәгаррыз иттермәс (тыкшыну), истиһза кылдырмас (мыскыллау, хурлау). Шәкердләренең хакларын вә гомерләренең дә бәһасен тәкъдир кылыр, шуңа күрә дәресләрендән тәхәллеф итмәс иде. Имамлык Вазыйфаларына да ноксанлык китермәс вә һәрвакыт мөнасиб вәгазьләр сөйләр, хаҗәт вакытта әһаленең тиешсез галәянларын ысул илә бастырыр, мондый нәрсәләргә әүвәлдән хазирлек күреп, юлларын ябып торыр иде. 1897 елда булган перепись вакыйгаларында бөтен әтраф фетнә илә тула торып, Шаһиморзаның мондан тыныч калуы моның гүзәл тәдбире саясендә булды. Күп уйлар вә аз сөйләр, әмма маля йәгнә нәрсәләрне (күрмәгән нәрсә) һич сөйләмәс иде. Үзенә тәгърыйз итүче вә истиһзалы мөгамәлә кылучылар булса, бик кыска, ләкин бик файдалы җавап биреп, искят итәр (тындыру, авызын ябу) итде. Гомерен моталәга илә кичердеке кеби, мәдрәсәсенә истигъдадлы вә фәһемле шәкертләр килсә, анлар илә дә ифадә истифадә кылыр, моназәрә вә мөхакәмәләрдә булыныр иде. Игътикадый мәсьәләләр хакында, мөтәкәллимун (сөйләүчеләр) мәсләкләрендән наразый булып, гасры сәгадәттә әсхаб вә табигыйн (буйсынучылар) дәверендә гакыйдәләр бик ачык вә җиңел булуын сөйләр вә үзе һәм шунлар мәсләкендә идекен аңлатыр ие. (Бу хәл, бәлки, Мәрҗани тәэсире илә пәйда булмыштыр)

Ишанга тапшырылуы. Имам Газали әсәрләренә мәхәббәте зияда булганлыкдан, шунларны моталәга кылып алган әсәрләргә күрә, рух вә нәфесне тәзкия кылыр (тазарту, сафлау) өчен бер шәех тәрбиясе лязим булу фикеренә керде вә адәм эзләргә кереште.

Моның ошбу эш берлә мәшгуль вакытында тәсадефи  (очраклы)буларак, Шаһиморзага әстерханлы Габделгалим ишан ибне Тимерпулад килеп /233/ чыкты. Әбүбәкер хәзрәт үзенең яхшы күңеллелеге вә һәркемгә хәсән заннлы һәм дә «барча яхшы, без яман!» дип игътикад кылуы сәбәбендән, мәзкүр Габделгалим ишанның хилкасенә дахил булды вә Габделгалим ишан тарафындан мөрид тәрбия итүгә иҗазәт бирелде.

Бу тугрыда Әбүбәкер хәзрәтнең угылы Мөхәммәд әфәнде ошбу рәвештә сүз сөйли (гайна):

Әҗәл хәстәлеге вакытында валидем хәзрәтләре миңа күп сүз сөйләде вә күп серләрне чиште. Бу адәмгә мөрид булуында исабәт итмәгәнлеген (эштә, сүздә дөреслеккә ирешү) аңлатып: «Минем ишанга тапшырылуымдай максудым башка рухны тәрбия вә тәсфия кылу, әхлакны тәһзиб вә нәфесне тәзкия итү иде, хәлбуки бу адәм минем морадыма рәгъмән , (карышып) мине җәберләп әтрафта бәлеш ашатып йөретте, үзенең ватаны булган Пенза вилайәтендә алты авыл тарафына алып чыкты вә: «Менә минем нинди мөридләрем бар, бу сезнең меңеңездән артык торадыр. Сез генә минем фәзылымны белмисез, менә бу Русиядә беренче кеше минем кулымны вә аягымны үбәдер, артымдай калмый ияреп йөридер», – дип, мине үзенә мактану коралы итте, бу эшләр хакында шулкадәр мәхҗүб булдым вә вөҗданым шулкадәр газапланды, моны тәгъриф итү вә аңлату мөмкин түгел!» – дип, башындан үткән фаҗигасен тәфсыйль берлә хикәят итте вә бик ачынып сөйләде һәм дә: «Бик әхлаксыз адәм икән», – дип, зиядә мөтәәссир сүрәттә бер мәктүб биреп: «Менә бу мәктүб аның мәктүбедер, укыңыз вә аңлаңыз, мине белүчеләргә аңлатыңыз, хәтта ки галимгә фаш кылыңыз, бу мәктүб минем авыруымның шиддәтенә вә әҗәлемнең якынлануына сәбәб булды!» – дип еглады.

Пәдәрем хәзрәтләре (Әбүбәкер мокъри) ах фи Аллаһ (мөселман кешесе) булганлыгындан, үзенең шәехе мәзкүр Габделгалим ишанга мәктүб язып, хаҗга барырга дәляләт иткән. Мондан максуды исә хаҗны тәсвиф итү (кичектерү) мөнасиб түгел, хосусән, бу эшкә килгәндәй соң, өстендәй фаразны төшерү лязим икәнлекне белдерү булган. Габделгалим ишан шушы эшне тәхәммел итә алмый хиддәтләнгән (ачулану) вә, озын-озын мәктүб язып, пәдәремне тәүбих кылган (хурлау). Пәдәрем тарафындан миңа бирелгән мәктүб шушы мәктүб иде. Габделгалим ишан иҗазәт бирүе берлә пәдәрем хәзрәтләренә мөннәт итә, хәтта намусына тәгаррыз кыладыр. Пәдәрем моны матбугат берлә тәшһир кылуга (халык арасына исемен тарату) мөсагадә кылу гына түгел, бәлки әмер иткән иде. Ләкин бу көнгә кадәр матбугатка тапшырылмады. Инде моның тәрҗемәи хәле язылу берлә фаш булу мәүсиме килгән булса кирәк. Шуның өчен мәктүбне сезгә («Асар» мөхәррире бер фәкыйрьгә) җибәрәмен. Ишан мәктүбе ошбу: мәктүбне укып чыктым, Әбүбәкер хәзрәткә әсәр биргән вә җанын газаплаган булса да, башка кешеләргә нисбәт берлә әһәмиятсез вә хасыйлсез бер нәрсә, шуның өчен аны күчереп, вакыт /233 а/ исраф итү муафыйк күрелмәде.

Оренбург Духовный собрание тарафындан 1891 миладидә Әбүбәкер хәзрәт Мәкария ярминкәсенә имам ителеп җибәрелгән иде. Бу вакыт сахибе тәрҗемә кыйраәт гыйлемендә маһир бер шәкерден бәрабәр алып, Мәкария ярминкәсенә барды.

Әбүбәкер кариның яхшы күңелле булуындан һәм дә вак эшләрне сөймәвендән истифадә кылып, шул вакытта Мәкариядә даими сүрәттә ахунд булып торучы зат, Коръән уку тугрысында шәкерденә пул бирү түгел, хәтта Әбүбәкер кариның үзенә дә пул бирмәскә вә имамлык вазыйфасын да әда иттермәскә кереште.

Моның бу дәрәҗәдә мәҗбүрлеген вә ахундның үз дәрәҗәсендән югары чыгуын күреп, Казан әһалисе губернаторга һәм дә мөфтигә хәбәр иттеләр. Шуның сәбәбендән ахундны игътидалга (уртачылык) кайтарырга муафыйк булдылар.

(Мөхәммәд әфәнде тарафындан язылган тәрҗемәи хәл ошбу урында тәмам булды).

Мәктүбләре: Әбүбәкер хәзрәтнең куәт каләмиясе гүзәл булып, төрки вә гарәпчә тәхрирләргә икътидары булганлык аңланадыр. «Рисаләте әгълям әлһүдә вә гакыйдә әрбаб әттәкъва» исемендә бер нөсхә күчереп тәмам иткәндәй соң, ошбу гыйбарәтне сәбәт иткән (язып кую): «Яздым һәм тәмамладым бу шәриф, гүзәл, нәфис, нәзек «Әгълям әлһүдә вә гакыйдә әрбаб әт-тәкъва» исемле мөхәкъкак шәехләрнең шәехе, халәф сыйддыкларның иң хөрмәтлесе, хак һәм дин шиһабы Гомәр әл-Бәкри әс-Сөһравәрди – Аллаһ аның күңелен пакьләсен – хезмәтләреннән булган рисаләне безнең мөхәкъкак остазыбыз вә мөдәкъкыйк хуҗабыз, милләт һәм дин шиһабы – Һарун бине Бәһаәддин өчен. Мин – Әбүбәкр бине Йәһүдә бине Йәгъкуб бине Габдеррәшид әл-Болгари әл-Җәбәли әш-Шәймирзави – һәр нәрсәгә Көче Җитүче Яратучы Аллаһ аны кичерсен – [рисаләне тәмамладым] якшәмбе көнне, айлар тезмәсендәге булган рабигыль-әүвәл ае бетәргә унбер көн кала, ике галәмнең сәеде – аңа вә аның гаиләсенә вә барча сахабаларына Аллаһының салаваты вә сәламе булсын – һиҗрәтеннән соң мең ике йөз сиксән беренче елда» (Гарәпчәдән тәрҗемә).

Илбәк авылына имам булып барганымда икенче елда иде, Тәмтәк авылына Әхмәделләтыйф ишан берлә берлектә мәзкүр авылга, ишанның мөриде Мифтахеддин исемле адәмгә кунак булып килделәр вә зыяфәт мәҗлесләрендә йөрделәр. Шул вакытта сахибе тәрҗемә Әбүбәкер хәзрәтне күрдем, мәҗлесләрендә булдым, үз өемә дә чакырдым. Аз сүзле вә юаш табигатьле бер кеше таптым. Үзем аңардан да юаш булганлыгыма, үз күләгәсендән үзе куркып торучы дәрвиш икәнлегемне белгәнлегемдән, аулак урында сохбәт итүнең чарасына керә алмадым вә яңа бер сүз ишетмәдем. Әмма Уфа шәһәренә барганымдай соң, һәрвакыт мәктүбләре киләдер, үзем дә язадыр идем. Мәктүб язуны кайсымыз башлаганлыкны белмим. Әмма аның Илбәктә үзем күргән /236/ Әбүбәкер хәзрәт икәнлеген беләм, бәлки ул мине Илбәктә күргән дәрвиш дип белмәгәндер. Аны Мәкариягә җибәрү хакында мөфтигә әйтеп, бөтен рәсми эшләрне башкаручы да үзем идем. Ләкин моны үзенә дә, башкаларга да белдермәдем.

Ядкәр булсын өчен бер мәктүбенең клишесен бу урынга куйдык.

Сахихел-Бохари вә башка мөтәдавил әсәрләрне риваять итү тугрысында иҗазәт алган остазы Әхмәд әр-Рәфаги әл-Маләки әл-Әзһәри вә аның остазы да шәех Миннәтулла, аның шәехе Әмир Сагыйр вә аның шәехе Әмир Кәбир икәнлек иҗазәт кәгазьләрендән мәгълүм булды. Гыйльме кыйраәттә булган остазы вә иҗазәт алган шәехе Мисырда мәшһүр Мөхәммәд әл-Мөтәвәлидер.

Ишанга тапшырылу хакында булган эше Әбүбәкер кариның «Инкяр итеп ялгышу»га (Гарәпчәдән тәрҗемә) мисдак бер эш булганлыгын фикерләп, үзен кызганам вә хәленә тәәссеф итәмен. Булыр-булмас кешеләр берлә мөбтәля булуга күрә, тирәләрендә йөрмәгәнлек күп мәртәбә артык икәнлегендә шөбһә юк. Олуг адәмләрдән вә Бохарада хәтме дәрес итеп кайтып та, гомерен моталәга берлә үткәрүчеләрдән бере: «Әтрафымда булган әкабир тарикать керү хакында мине димлиләр, сезнең тарикать берлә бер эшеңез дә юк, дип әйтәләр, шулай булса да, бу тугрыда сезгә мөшәвәрәт итәмен, фикереңезне бәян кылсаңыз иде», – дигән иде. «Аллаһы Тәгаләнең китабындан вә рәсүленең сөннәтендән башка тарикатьне /236 а/ белмим, белмәгән нәрсә хакында иҗабән (уңай) вә сәлбән  (кире) мөшәвәрәт бирә алмыйм, «йөрәгеңнән сора, киңәш бирүчеләр булса да» (Хәдис шәриф. Гарәпчәдән тәрҗемә), – дидем.

1351 ел, 20 шәүвәлдә/1933 ел, 3 февраль мулла Касыйм бине Җәмаледдин ибне әл-шәех Габделлатыйф әт-Тинчәле Уфада урыныма кергәнендә, сорашуыма күрә ошбу сүзләрне сөйләде: Әбүбәкер мокъринең китабы бик күп иде. Китапларны кыйммәт бәһаләр берлә гаять тәрбияле рәвештә җилдләткән иде. Бу көндә угылы имам Мөхәммәд шәһид ителгәнлекдән, китаплары заигъ вә тәләф булып беттеләр.

Әбүбәкер кари берлә шәехе Габделгалим ишан арасы соң вакытларда артык дәрәҗәдә бозылды. Бер-берен икфар кылып язышкан мәктүбләрендән күбесен күрдем. Шушы ишанга тапшырылуы хәсрәте берлә Әбүбәкер хәзрәтнең соң гомере гамь вә госса (кайгы һәм хәсрәт) берлә үтте. Интиһа.

226. Әсгадеддин бине Ибраһим бине Мөхәммәд бине әл-Мөхәммәд бине Үтәк бине Йуныс бине Айбулад бине Янбулад

Малмыж нахиясе Көшкатбаш авылында имам булып, 63 яшендә, өч йөз унсигезенче (1318/1900) ел, җөмадиел-ахирда (22 сентябрь) вафат булды.

Ата-анасындан яшьлегендә ятим калып, фәкыйрьлектә тәхсыйль иткән вә Түнтәрдә шәех Гали мәдрәсәсендә тәрбияләнгән. Имам булгандан соң, зирагать вә тиҗарәт кәсепләре берлә мәгыйшәт итте вә садака алуга рәгъбәте булмады вә һәрвакыт халыкларга: «Садакаларыңызны фәкыйрьләргә, юксылларга биреңез!» – дип әйтәдер иде. Үзенең мәктәбендә ятим вә мөрәббиләре (тәрбияче) булмаган балаларны һәм мөрәббиләре булмаган зәгыйфь картларны үз хисабындан тәрбия кыладыр иде. Мәктәбне ягу вә яктырту да үз өстендә иде. Үзенең дә буш вакытлары мәктәптә үтәдер иде.

Түнтәр мәдрәсәсендән 1866 ел, 15 августта мөфарәкать итеп, Көшкатбашка килгән вә шул көндән вафат булган вакытына кадәр авыл вә чит авылларның балаларын мәктәптә укытуда дәвам иткән. Үзем дә гарәби сарф вә нәхүне моңардан укыдым. 1318/1900 елда Бохарага сәфәр итте вә шундан кайтып килүендә 22 сентябрь, пәнҗешәмбе көн иртә сәгать 5тә Идел өстендә пароходта җанын тәслим кылды. Казан шәһәренә китерелеп, Мәрҗани төрбәсенә якын урында дәфен ителде.

Балалары: Мөхәммәд, Хәдичә, Әхмәднәкыйб, Мөхәммәдкамил.

Габделхак әс-Саснави әл-Иштирәки.

Сахибе тәрҗемәнең атасы Ибраһим бине Мөхәммәд 1847 ел, 2 сентябрьдә 65 яшендә вакытында Нәркарә авылында вафат булды вә җеназасын Көшкатбаш имамы Габдессаттар хәзрәт укыды. Анасы Мәфтүхәбану Таҗеддин әл-Иштирәки кызы 49 яшендә вакытында, 1849 ел, 20 июньдә вафат булды вә җеназасын имам Фазлулла хаҗи Мөхәммәдәмин угылы укыды. Мөхәммәд бине әл-Мөхәммәд берлә Фазлулла хаҗи атасы Мөхәммәдәмин бертуган булып, һәр икесе әл-Мөхәммәд бине Үтәк угыллары.

Имам Хәлил бине Фазлулла. Нөнәгәр.

/22/ Габделхак әфәнде мәктүбендә мәзкүр булган Габдессаттар бине Биккенә бине Сөләйман Казан шәһәрендә һәм дә Утарда мулла Мозаффар хозурында имам булып, Көшкатбаш авылында имам булган иде. 1866 ел, 11 августта вафат булды.

Мөхәммәдкәмал әфәнде ибне Мозаффардан 1333 ел, 9 мөхәррәмдә үз урынымда ошбу сүзләрне ишеттем: «Әсгад хәзрәтдән «Фикъһы Кидани» вә башка китаплар укыдым. Беркетүче, үзе кебек фәкыйрьлектә вә сәфаләттә (түбәнлек) йөрүче бер кыз берлә танышып никах йөртүне уйлаганлар да Әсгад хәзрәткә килгәнләр. Монлар, мин никах гакыды йөртмәсәм дә, бергә торалар вә бергә йөриләр, ля әкалле (һич булмаса) араларында шәргый никах булсын дип, араларында гакды никах йөрткән вә метрикага да язган. Хасидләре (көнләшүче), шушы эшен форсат белеп: «Әсгад мулла яше җитмәгән фәләнгә никах гакыды йөртте», – дип, Духовный собраниегә һәм дә прокурорга гариза биргәнләр. Вакыйгада, кызның яше җитмәгән икән. Эш духовный следовательгә төште вә җавап өчен Әсгад хәзрәт Малмыжга чакырылды. Җавабы тәмам булгандай соң, өемә зыяфәткә алып кердем. Ошбу вакыйганы тәфсил берлә сөйләде дә: «Бу никах өчен ике тиен бакыр акча садака бирделәр, пошлинасын да үз өстемдән түләдем, араларында никах гакыды йөртүемдәй «бер-беренә хәлял булсынлар!» касдындан башка бер морадым да юк иде, өстемдән прошение бирүчеләрнең берсе булган Ишмөхәммәд мулла үземдән дүрт ел дәрес укыган иде (сүзе шушы урынга җиткәндәй соң, намаз уку өчен намазлыкка басты вә кыйблага каршы булган хәлендә сүзен дә дәвам итеп), шушы көнгә кадәр өстемдән ундүрт прошение бирдерде, Аллаһы Тәгалә бу кешеләрнең җәзаларын бирсен!» – диде дә үз-үзен тыя алмый кычкырып елады вә шундан соң яңадан тәһарәт төзеп, намазны укыды.

151. Мөхәммәдшафигъ бине Мөхәммәдшәриф бине Рәхмәтулла әл-Үтәки

Эстәрлетамак мозафәте Үтәк карьясендә имам вә ахунд булып, 66 яшендә өч йөз егерме дүртенче (1324/1906) ел, 4 рабигыль-әүвәлдә (шәркый 3 апрель) вафат итте.

Остазлары: Габделҗәлил бине Утакол әл-Үтәки, Кәмаледдин бине Шәрәфеддин әл-Эстәрле, ахунд Мөхәммәдшәриф бине Габделлатыйф әл-Йулкый. «Моталәга» рисаләсендәге 52 нче мәктүб моныңдыр.

Бу зат хакында Хәбибеннәҗар әфәнде әл-Үтәкиның безгә язып җибәргән тәгърифе ошбу: Шафигъ ахунд зәки вә мөхәкъкыйк, мәгарифе Җәдидәдән хәбәрдар вә асаре кадима берлә әшна иде, Курсави вә Мәрҗанигә мохлис вә могтәкыйд (ышанучы) булып, монларның әсәрләрен моталәга итәдер иде, Чиләбе нахиясендә бер карьядә Мәрҗани мохалифләрендән вә аның гайбәте берлә мәшгуль муллалардан гыйбарәт бер мәҗлескә очраган. Айларның тагынларын тыңлап утырганында соң, сүзгә керешергә мәҗбүр булган вә ошбу рәвештә сүз сөйләгән: «Әй хәзрәтләр вә әй голәмаэ кәрам! Мәҗлесләрдә бу рәвештә сүз сөйләп утыруда бер мәгънә дә булмаса кирәк, сез әгәр дә бихак гыйлем сахибләре булсаңыз, Мәрҗани әсәрләре хакында рәддияләр языңыз, ләкин бу көндә Казан матбагалары тарафындан тарала торган әсассез җөмләләр вә сугышлар кабилендән түгел, бәлки адабе моназәрә кагыйдәсенә муафыйк рәвештә дәгъваларыңызга муафыйк сәнәдләреңез берлә төзү кирәк. «Мөстәфадел-әхбар» башындагы бисмилланы кисеп алуда мәгънә юк. Коръән Кәримне аяклары берлә таптаучылар булганлык та мәгълүм. Мондан Коръән Кәримгә, әлхәмде лиллаһ, кысурлык килми, бәлки кысурлык тәрбиясезлек вә вәхшилек итүчеләрнең үзләрендәдер. Мәрҗанинең хатасы булса, хата дип әйтеңез, моңа каршы бер сүземез дә юк. Шуның берлә берлектә савап сүзләрне савап дип дә игътираф кылыңыз! Хакны хак дип игътираф итү инсанлыктыр. Сезләргә гыйбрәт йөзендән Түнтәр мулласы җитәр. Бичара, рәддия язу хәйләсе берлә никадәр кара вә кәгазь исраф итте, үзенең күп вакытын да тәләф кылды, әмма нәтиҗәсе нинди эш булды? Ихтимал ки, әсәрләре үзе корган базарда сатылына вә алына торгандыр, ләкин бу мулла корган базарның марҗа базарындан аермасы булмаса кирәк. Әгәр дә Түнтәр мулласына хакыйкый бер дуст булса иде, бу эшнең залял вә бу тугрыдагы бөтен иҗтиһады вәбал (гөнаһ) икәнлекне төшендерер вә бөтен язган нәрсәсенең гыйлем базарында рәваҗы юк икәнлекне ачык белдерер иде. Ләкин мескеннең әтрафын мөдаһинләр (ике йөзле кеше) чолгап алганлар, алдында үзен күтәреп, артында мәсхәрә итүчеләр берлә ихата кылынган. Мондый кешеләр хакыйкать хәлдә кызганыч бәндәләр! (Хәбибеннәҗар әфәнде мәктүбендән алынган җөмләләр шунда тәмам булдылар, озын бер касыйдәсе күчерелмәде)

154. Әхмәдлатыйф бине Габделлатыйф бине Мәсгуд бине Ибраһим бине Мөхәммәдәмин

Бөгелмә мозафәте Тәмтәк карьясендә имам вә мөдәррис булып, өч йөз егерме бишенче (1325/1907) ел, 15 җөмадиел-әүвәлдә (шәркый 14 май) вафат булды вә шул карья мазарына дәфен ителде. Яше 65 ләрдә иде.

Мәдрәсәләрендә шәкерте күп буладыр иде вә Бохарада Җәляледдин әл-Хийабанидән тарикатьтә мәэзүн булып, мөридләр дә тәрбия итәдер иде. «Моталәга» рисаләсендәге 21 нче мәктүб моныңдыр.

Габдулла бине Габделгафур әл-Чакмаки хозурында укыгандай соң Бохарага барып, ун еллар кадәр тәхсыйль кылганлыгы мөрәви. Мөдаралы вә сәхи (юмарт) бер зат иде. Әүляде вә әхфады күп, диләр. Уфага килде вә шул вакытта үзен күрдек. Мәгәр дә казый Борһан хәзрәт бу адәмгә гыйлем берлә игътираф итмидер вә һәрвакыт: «Сезнең мөдәррисләреңез шунлармыни инде?» – дип, миндән көләдер иде.

Гыйльман ахунд әл-Кәрими җизнәмездән гариять юлы берлә алып торган Садыйк Хәсәннең «Фәтхел-бәян» тәфсиренә «Фатиха» сүрәсендә «мәликә йәүмеддин» тәфсирендә Мосаннифның (автор, төзүче) «Галимнәр арасында ничек уку дөресрәк: «мәлик» яки «мәәлик»ме дигән хилафлык барлыкка килде. Ике уку да пәйгамбәрдән – аңа Аллаһының салаваты вә сәламе булсын – Әбү Бәкердән һәм Мөхәммәдтән риваять ителгән. Моны әт-Тирмизи зикер итте» (Гарәпчәдән тәрҗемә), дигән сүзенә ошбу рәвештә хашия язган: Аның сүзләре: «Ике кыйраәт тә пәйгамбәрдән – аңа Аллаһының салаваты вә сәламе булсын – Әбүбәкердән һәм Гомәрдән риваять ителгән. Аларны әт-Тирмизи зикер итте». Ахыры. Әйтәмен: «Монда – белемләре әз булганнары өчен тупас зәгыйфьләндерү һәм ялгышлы куәтләү, чөнки кыйраәтләрнең тәвәтер (берничә яки күп кеше аркылы риваять) булганнары яшерелде һәм әхәд (бер яки аз санлы кешеләр аркылы риваять) мәртәбәсендә калдырылды. Монда яһүдилыкка авышу сизелә, чөнки алар Коръән, янәсе, аның кайбер өлешләре әхәд риваятьләре белән исбатланганга карап, үзгәртелә ала дип уйладылар. Бу сүзләрне әйтүчеләрне без Мәшһәд әр-Рида – Бөек Аллаһ аннан разый булсын – [шәһәрендә] күрдек. Вакыйганың эчтәлеге. Без Муса исемле бер яһүди белән бәхәсләштек. Әүвәл мин аннан сүз алдым: «Син Коръән Аллаһтан булганына ышанасыңмы?» Ул моны кабул итте. Мин аңа әйттем: «Соравың нәрсә хакында иде?» Ул әйтте: «Дауд Забуры турында нәрсә әйтәсең: ул күктән иңгән китапмы, әллә юкмы?» Мин әйттем: «Әлбәттә, күктән иңгән». Моңа каршы килеп, ул: «Әгәр дә ул шулай булса, анда Бөек Аллаһ хөкемнәренең берәрсе булыр иде. Ләкин Забурда ул юк», – диде. Мин әйттем: «Күктән иңгән китапларда хөкемнәр зикер ителү лязим түгел. Бәлки, вәгазьләр һәм мәсәлләр аңлатылу гына да мөмкин. Чөнки галимнәр шәригать белән китаплар арасында бер яктан да гомумилык булмаганын расладылар». Ул бераз дәшми торды. Аннан соң мин әйттем: «Әгәр мин Забур Бөек Аллаһтан икәнлеген күрсәтә торган Коръәннән аятьне әйтеп китсәм, син кабул итәсеңме?» Ул әйтте: «Әйе». Мин аңа Аллаһының сүзләрен укып киттем: «Даудка – Забурны бирдек» («Хатыннар» сүрәсе, 163 аять) һәм әйттем: «Бирү Бөек Аллаһыга карый. Моннан Коръәндә кайбер аятьләрнең әхәд [риваятьләре] белән расланганга карап, арттырулар һәм үзгәртүләр барлыгы аңлашыла». Шулай итеп мин аны җиңеп чыктым. Мин аңа әйттем: «Тәүрат Коръәнне раслый, Инҗил белән Коръән Забурны раслый. Шулай итеп Тәүрат Забурны раслый торган китапны раслый. Инде берәр әйберне раслаучыны раслаучы, шул әйберне раслаучы була. Шулай итеп син Тәүрат хөкемен инкяр иттең һәм аның [Тәүрат] белән хөкем итмәдең. «Аллаһ иңдергәне белән хөкем итмәүче – залимдыр» («Табын» сүрәсе, 45 аять), «Аллаһ иңдергәне белән хөкем итмәүче – фасикъдыр» («Табын» сүрәсе, 45 аять), «Аллаһ иңдергәне белән хөкем итмәүче – кяфердер» («Табын» сүрәсе, 47 аять). Шулай итеп син дүрт китапка карап, диннән чыккан буласың. Шуннан соң ул [Муса] өенә кайтып китте. Мин аның каты авырганы турында ишеттем. Шуннан соң аның белән күрешмәдем. Язучысы – Әбеллутф (Гарәпчәдән тәрҗемә).

Сахибе тәрҗемә Әхмәдләтыйфнең үз каләме берлә язылган ошбу тәхрире янына бер кәгазьгә ошбу язуны язып куйганмын: Аның сүзләре: «Әйтәмен: «Монда – зәгыйфьләндерү». Хакыйкать шулдыр ки, монда зәгыйфьләндерүнең бер өленге дә юк. Чөнки мөәллиф монда мөхәддисләр имамы булган имам әт-Тирмизидән – аны Аллаһ рәхмәт итсен – китергән ике кыйраәт дә пәйгамбәрдән – аңа Аллаһының салаваты вә сәламе булсын – риваять ителгән. «Риваять» кәлимәсе үз эченә тәвәтерне, мәшһүрне (риваятьчеләре саны әхәд хәбәрдәгедән артык булган, ләкин тәвәтер хәбәрдәгедән ким булган хәбәр) һәм әхәдне ала. Аның «ривять ителгән» сүзеннән кыйраәтнең ялгыз кешеләр аркылы риваять ителүе лязим түгел. Чөнки гамнең (гомуми гыйбарә) хаска (специфик гыйбарә) мутабака (гыйбарә мәгънәсенең сүзләргә туры килүе), тадаммун (гыйбарә мәгънәсе аның сүзләре эчендә булу), илтизам (гыйбарә мәгънәсе сүзләреннән тыш булу) ягыннан да күрсәтмәве мәгълүм.

Болар өйрәнү һәм уку вакытындагы кулланыла торган мантыйк кагыйдәләренә нигезләнеп әйткәндә күренә. Югыйсә мөәллифның «риваять ителгән» сүзеннән морады, һичшиксез, күпсанлы кешеләр аркылы риваять ителүедер. Моны ул үзе термин рәвешендә кабул итте һәм аның хакында шул тәфсирнең кереш сүзендә, 12 нче биттә әйтте. Шул биткә мөрәҗәгать итегез.

Аның сүзләре: «чөнки алар... уйладылар». Аллаһ сине гафу итсен, әй фазыйль. Яһүдиләрнең кайсы фиркасе болай уйлый икән? Алар Мөхәммәдиең – аңа Аллаһының салаваты вә сәламе булсын – миссиясен тулысынча инкяр итәләр түгелме? Коръәннең кайбер өлешләре әхәд риваятьләр аркылы тапшырылган булуы һәм үзгәртелү хакындагы дәгъва – исламдагы икенчел мәсьәләләрнең берсе.

Аның сүзләре: «Вакыйганың кыскасы». Белсәм генә, әлеге мәсьәләгә бу вакыйганың нинди мөнәсәбәте барлыгын?! Моннан башка ул бәхәс алып бару кануныннан чыга. Әлеге яһүдинең гади, үз мәзһәбе хакында надан һәм үз дине принциплары хакында гафил булуы бик ихтимал. Югыйсә нинди зарурлык аны Мөхәммәдкә – аңа Аллаһының салаваты вә сәламе булсын – иңнедерлгән Коръәннең хак китап һәм Бөек Аллаһтан иңгән булуын кабул итәргә һәм Забурның иңдерелгән илһами китап икәнлеген инкяр итәргә этәрде? Әйе, әгәр дә ул кеше мөселман булып һәм наданлык аркасында Коръәннең кайбер аятьләре әхәд хәбәрләр аркылы тапшырылганына һәм Забур күктән иңгән китаплар җөмләсеннән булмавына инанган булса, бу бәхәснең берәр нигезе булыр иде.

Аның сүзләре: «Тәүрат Коръәнне раслый, Инҗил белән Коръән Забурны раслый. Шулай итеп Тәүрат Забурны раслый торган китапны раслый. Инде берәр әйберне раслаучыны раслаучы, шул әйберне раслаучы була». Яһүди: «Олы мәсьәләне кабул итеп була, кечкенәне – юк», дип әйтергә тиеш иде. Мөгәллил (сәбәп китерүче) Мөхәммәдкә – аңа Аллаһының салаваты вә сәламе булсын – иңгән Коръән Аллаһының хак китабы икәнлеге турында Тәүраттан мөхкәм (бер мәгънәле) аятьне китерергә лязим. Ләкин каян Тәүрат бу гасырларда бөтен галәмдә таралган булсын. Шулай ук монда Инҗилне зикер итүнең дә мәгънәсе юк. Чөнки яһүдиләр Инҗилнең мөкаддәс китаплар җөмләсеннән булуын катгый рәвештә инкяр итәләр. Шуның белән бергә мөгәллилгә шулай ук Инҗилнең Коръәнне исбатлаганы турында аннан мөхкәм аять китерү лязим. Ләкин бу мөмкин түгел.

Аның сүзләре: «Шулай итеп син Тәүрат хөкемен инкяр иттең». Әгәр Тәүратта Коръәннең хак китабы икәнлеге исбатланган булса, кяферлекнең лязим булуы сиңа мәгълүм булды. Шуның белән бергә, яһүди: «Тәүрат Коръәнне раслаганын, Коръән Забурны раслаганын фаразлыйк (гәрчә фаразлана торга нәрсә бездә кабул ителмәмсә дә). Ләкин Коръәнне раслый торган Забур хакында Коръәннең үзендә мәгълүм түгел һәм билгесез. Алай да бу заманда таралмаган башка китапның булуы ихтимал», – дип әйтергә тиешле иде. Минем бу мәсъәләгә кагылышлы сүзләрем билгеле.

Теге яһүди, авырып калмыйча, иртәгә килсә иде һәм бу мөхәкъкакка вә, мөгәллилгә каршы килеп: «Дөреслектә, синең инануың буенча, Коръән – хак китап һәм тәвәтер аркылы тапшырылган, һәм ул Инҗил белән Тәүратны раслый. Ләкин Инҗилдә Мәсихның мәлгүн булуы турында ачык әйтелә, Тәүратта Лут пәйгамбәр, хәмер эчеп, кызы белән зина кылганы турында ачык әйтелә (әлбәттә, бу ялган). Бу әйберләргә шулай ук син дә инанырга тиеш буласың», – дип әйтсә иде. Бу очраката мөгәллилнең хәле нинди булыр иде һәм ул нәрсә әйтер иде? (Гарәпчәдән тәрҗемә)

Мөфти Мөхәммәдьяр Солтанов хаҗ сәфәренә киткәнендә (1310/1893 ел) рәислек Вазыйфасы Габдеррәшид казый Ибраһим өстендә калды. Шул вакытта Түнтәр карьясендә имамлар Ишмөхәммәд берлә Мөхәммәднәҗибнең озак вакыт дәгъвалашулары сәбәбендән, җәза урынында Духовный собрание һәр икесен вакытлы рәвештә (мәгълүм бер мөддәт берлә) урынларындан газел итте вә хөкүмәт тарафындан шул хөкем гамәлгә куелды.

Сахибе тәрҗемә Әхмәдлатыйфнең Мөхәммәдьяр мөфти нәзарендә игътибары вә нөфүзе бар иде. Шуңа игътимад итеп булса кирәк, Ишмөхәммәд хакында шәфагатьче (арадашчы) булып, Уфага килде вә йомышын казыйларга гарыз кылды. Әгәр дә әүвәлдәге карарны бозып, мәншүрен Ишмөхәммәдкә кайтарып бирү берлә хөкем төзелсә вә шул хөкем гамәлгә куелса, бик яхшы эш вә бер гыйлем әһеле ихтирам кылынган булачак вә әһле ислам мәмнүн калачак мазмунында күп сүз сөйләде.

Сахибе тәрҗемәнең сүзе бетүгә, Габдеррәшид казый ошбу сүзне сөйләде: «Тәкъсыйр! Без – казыйлар – гөнаһлы бәндәләрмез, бу урында утыруымыз вә хезмәт итүемез сәбәбендән, зур җәзаларга дучар булуымыздан хәвефемез зур. Моңа каршы бер генә эшемездән хәляс өмидемез бар, бу эш Ишмөхәммәд мулланы, вакытлы гына булса да, урынындан газел итүемездер, һәрберемезгә мәгълүм бу эштә шәригатькә җинаятемез юк, бәлки имамәт урынын тәхкыйрь итүчене һичбер адәм баласындан курыкмый, хаклык тугрысында мәтанәт (ныклык) күрсәтүемездер, әгәр дә мондан соң да шундый эшләр артындан нәрсә белеп торыңыз, Ишмөхәммәд мулла мөәббәд (мәңгелек) рәвештә газел ителәнәчәктер, шәфагать сәйеә (явызлык) берлә йөреп, сез дә үз дәрәҗәңезгә кимчелек китермәвеңез яхшы булыр <...>».

180. Хафизеддин бине Насреддин бине Габдессәлам (129) бине Габдеррәхман

Уржум нахиясе Бәрәңге авылында имам булып, өч йөз утыз бишенче (1335/1917) ел, 17 җөмадиел-әүвәлдә (шәркый 21 февраль) вафат булды. Камәрия берлә 92 яшендә иде.

Остазлары: Әхмәди бине Ихсан, Габдулла бине Яхъя әл-Чиртуши, Бохарада Габделмөэмин хуҗа бине Үзбәк хаҗи әл-Әфшәнҗи, Мирзаҗан бине Шәмседдин әл-Бәлхи, мөфти Бохара Бабаҗан, Гайнан бине Ихсан әл-Бөгелмәви, Шиһабеддин әл-Мәрҗани вә башкалар.

18 яшендә вакытында Бохарага сәфәр итте вә, өч ай мөддәт сәфәр итеп, 1262/1846 ел, 5 зөлхиҗҗәдә Бохарага барып керде. Бохарада күбрәк гомере «Мәдрәсәи Хәйләбан»да үтте.

Бохарадан кайтып, имам булгандай соң, Коръән Кәрим хафиз итте вә хаҗ сәфәренә барып килде. Үзе мөсагадә кылмау сәбәбендән, зур мәдрәсәләр тотып, дәрес әйтүгә вә имамлар җитештерергә муафыйк булмаса да, бихак галим вә фазыл бер зат иде. Рәфикасы берлә Уфада Хәлил казый Сөләйманига кунак булып килеп, беркадәр вакытлар торды. Шул вакытта тәкрар күрдем, сүзләрен ишеттем. Бәгъзе бер гыйлеме мөзакәрәләремез дә булды.

Сахибе тәрҗемә Хафиз хәзрәт элек хәлендә үзенең остазы Мәрҗанигә беренче дәрәҗәдә мохлис вә аның гыйлеменә вә тәхкыйкына рагыйб (кызыгучы) вә гашыйк булып йөрсә дә, икенче җилд «Мөстәфадел-әхбар» басылгандан соң, үзенең бабасы Габдессәлям бине Габдеррәхман хакында язган сүзләрне тәхәммел итә алмый, әүвәлдәге ихласын җимерде, хәтта дошманлык хәленә дүнде, аның могтәзилә (исламда дини мәзһәб) икәнлеген белдереп, Җәмгыяте шәргыягә рәсми кәгазь язды вә Мәрҗани мохалифләренең беренче сафларына кереп утырды. Чөнки үзенең бабасы Габдессәлямны голәма вә бөтен Русиянең остазы санап йөридер иде вә аның берлә ифтихар кыладыр иде, диләр. (Мәрҗанине игътизалгә (хезмәт урыныннан чыгу) нисбәт иткән рәсми гаризасы Нәзарәт архивында 1889 ел, 183 нче сан, 3 нче өстәл эше)

Сүзнең кыскасы, Хафиз хәзрәтнең Мәрҗанигә мохәлифәте заһирда гыйлеме булып күрелсә дә, хакыйкать хәлдә сарфы дөньяви, нәсел вә нәсәб гасабиятендән нәшәәт иткән (барлыкка килү, үсеп чыгу)  бер нәрсә иде. Соң вакытларда гыйльми мохәлифәтләренә дә хакыйкый багыйс шушы булды.

Хатынлары: беренче хатыны – Кяшгар шәһәрендә Хәмидә бинте Корбанмөхәммәд. Икенче хатыны – Хәтән шәһәрендә Угыл ханым бинте Сөләйман. Өченче хатыны – Кызылҗар шәһәрендә Маһикәмал бинте Гомәр бине Хәмид әл-Кавали, Дүртенче хатыны – Фатыйма бинте Сибгатулла әл-Оры.

Балалары: Мәхфәлеарай, Зөлкарнәйн, Фидамөхәммәд, Йошыг, Әхмәд, Җәгъфәреттайар, Мөхәммәд, Гыяседдин, Солтан, Мөхәммәдфатыйх.

Әсәрләре: үзенең угылы Әхмәд мәхдүмнең Бәрәңге тарихында тәфсыйл кылып язуына күрә, Хафиз хәзрәт тарафындан тәртип ителгән әсәрләр монлар:

1) «Шәфаик ән-ногман фи гаша әл-Газан (әл-Казан)». Кыска төнләрдә ястү намазын уку фарыз булуы хакында, Орының Фәтхулла ахунд ибне әл-Хөсәенгә рәддия урынында Бохарада гарәби гыйбарәт берлә бәлигъ рәвештә язылган. 25 яшендә вакытында язган вә 1269/1853 тә тәмам иткән беренче тәэлифедер.

2) «Әл-горвәтел-вуска ля инфисам ләһа». Фикъһ фәнендән Һидая рәвешендә гарәби. Тәмам түгел. Җәмһүргә хилаф урынлары да бар.

3) «Ән-нәҗих әз-замих фил-хәсбани әш-шалих». Гарәби хисаб фәнендә. Моны Хәтән шәһәрендә вакытында тәэлиф иткән.

/288 а/ 4) «Шәкәстәи төркия». «Хөлясател-хисаб» тәрҗемәсе булып, Кяшгар шәһәрендә торган вакытында тәэлиф иткән.

5) «Зөл-бәһҗәт фил-хәҗәти». Һәртөрле фәнгә мөтәгалликъ гарәби бер әсәр. Хәтәндән кайткандай соң, Бохарада язган. Монда хөдүсе галим, сыйфат, хөрмәте нас вә духан (төтен, тәмәке), ишрәт фи әт-тәшәһһед, хәлияте зәбихә әһлел-китап бәхәсләре бар.

6) «Тәнкыйхел-камус». Мәшһүр «Әл-камус»ның Мохтасары. Моны 1284/1867 тарихында Кяшгарда казый Хамид ханәсендә мәхбүс булып торган вакытында тәртип иткән.

7) «Мөлүкия». Табигать фәнендә. Кяшгарда Вәли ханга мәдара йөзендән Мөхәммәдгариф әс-Сагати ибне Сираҗеддин әл-Кяйнәви берлә берлектә тәэлиф иткәйләр.

8) «Мәҗмугаи мошхат». Үзенең шигырь мәҗмугасы. Бохарада җыелган, бу мәмләкәткә кайткандай соңгы шигырьләре шуңа илхак ителгән.

9) «Риязыл-җәннәт лилмилләт». Тыйб фәнендә фарсыча ике бөек җилдтә. Чит мәмләкәтләрнең берендә башланып, Бәрәңгедә тәмам булган.

10) «Әквал әр-рәсүл саллә Аллаһу галәйһи вә сәлләм». «Мишкятелмәсабих» хәдис кавелләр (сүз) җыелган.

11) «Әквал әр-рәсүл саллә Аллаһу галәйһи вә сәлләм». «Җамигыл-ысул әс-сөннәт»дән алынып, хоруфе һиҗа (алфавит) тәртибе берлә гайн могҗәммәгә кадәр әквале рәсүле Аллаһ җыелган. 

12) «Рисалә фил-хаҗ». Мәнасике хаҗ (хаҗ тәртипләре, йолалары).

13) «Әр-рисалә фи зугафа әр-риҗал». 30 сәхифәлек бер әсәр.

14) «Китабел-әшаб».

15) «Тәфсыйль ли өммия әл-әфгал». Сарыф гарәби вә лөгать гарәбияне җамигъ вә мәбсут (кызыклы) бер мәҗмуга.

16) «Әр-рубубыйя әл-кәшәфия вәл-губудия әл-халиса». Гарәби, ике бөек җилдтә суфия тарикы үзәрендә язылган бер әсәр.

17) «Җәфре җамигъ».

18) «Әс-сәбгыять». Әсрары шәригать хакында.

19) «Рәдде әл-игътизал». 1312/1894 тә Мәрҗанине рәдде итеп язган. Мөндәриҗәсе ошбу: «Ике шәехне өстен күрү, кодрәтнең гомумилеге, сайлау, галәмнең барлыкка килүе, ишарә итү сөннәт гамәл булмавы, яңа айны күрү» (Гарәпчәдән тәрҗемә).

20) «Рисаләтел-истихкак». Тәксим тәрикә тугрысында.

21) «Кәнзел-гайс». «Гайсен-нәфгъ» исемле рисаләнең Мохтасары.

22) «Рисаләи һәҗа». Ысуле җәдидәне рәдде кылып, 1315/1897 тарихында гарәби әл-гыйбадәт язган.

23) «Әсмаэ риҗал әл-әхадис әс-сихах әс-сөннәт». Олуг бер әсәр. /290/ 

24) «Иказыл-мөслимин».

25) «Рисаләи мигъраҗ».

26) «Тәфсире аять яэҗүҗ вә мәэҗүҗ».

27) «Рисалә филнәҗмел-мөзәннәб». 1329/1911 елда заһир булган койрыклы йолдыз мөнәсәбәте берлә тәэлиф ителгән. Иң соң язган әсәре шушы.

Хафиз хәзрәтнең шигырьләрендән бер нәмүнәсе ошбудыр: 

Гөлме син, былбылмы син я хөрмә син әй Гөл Һәзар! 

Аерылып синдән җәнаб былбылың еглады зар. 

Аймы син, я көнме син, я бер пәри пәйкәр негар (рәсем, сын), 

Аерылып синдән җәнаб былбылың еглады зар.

Күзләрең берәрең чәрех бу каләмен күргәзәр, 

Йөзләрең бер сорых гөлһай җәннәт зиб (ямь, матурлык) авырдыр. 

Телләрең бер шәһәд шәкәр къәнд ширин сүзлеюр, 

Аерылып синдән җәнаб былбылың еглады зар. 

Кулларыңны кулга алып, синә синә тулгатып, 

Кулны кулыңга салып атләс гөледәй чолганып, 

Ике гөл бер мәҗлес гашәрәттә үлтереп торып, 

Аерылып синдән җәнаб былбылың еглады зар.

Афтабең талегы (кояш чыгу) шул йөзләрең рәхшанидер (нурлы), 

Ай вә йолдызлар нуры шул күзләрең дәрфәшанидер, 

Кара кигән төн ике кисүләрең нишаныдыр,

Аерылып сәндән җәнаб былбылың еглады зар. 

Ләбләрең сорхигә шул ләгыле Бәдәхшан (Бәдәхшан рубины) һич имәс, 

Төшләрең низамыга лөэлөэ Гадендер (Гаден (Йемен) энҗесе) һич имәс, 

Маһы әнвар шәмсе әхмәр йөзләреңгә тиң имәс, 

Аерылып синдән җәнаб былбылың еглады зар.

Шул зыя вадисегә (үзән) бардым вә гарыза кылдылар, 

Атлэс вә кимхаб вә нокрә зәр вә кызны куйдылар. 

Ал! диделәр, алмадым ки шунча тәклиф кылдылар, 

Аерылып синдән җәнаб былбылың еглады зар. 

«Хафиз» сәркәштәнең (буйсынмаучы) күңелен алдың әй пәри! /290 а/ 

Мин вафа кылдым, әгәр син кылмасаң килгән сере. 

Мин риза булам, әгәр йөзеңне бер пәри, 

Аерылып синдән җәнаб былбылың еглады зар.

Хафиз хәзрәт тарафындан тәэлиф ителгән әсәрләрендән һичберен күрмәдем. Шул сәбәбдән гыйбарәт тәртип итүдәге өслүбләрен белмим. Мәрҗанине игътизалга нисбәт итеп язган мәктүбендәге сәнәден ошбу рәвештә бәян итәдер: «Мәгънәл-ләбиб»тә: «Әбү Гали игътизальлек аркасында аятьне гатыф белән бәйләмәде. Ул әйтте: «Чөнки алар уйлап чыгара торган әйберләрне һәрнәрсәгә Көче Җитүче вә Бөек Аллаһ бар итми. Бу – беренчедән. Икенчедән – «нәрсә»не нисбәт алмашлыгы ясау һәм «җимешләреннән» сүзенә кушу – бәндәләр үз фигыльләрен үзләре аңлатачак. Дөресе исә – аны (Ягъни «нәрсәне») инкяр итү кисәкчәсе ясау, бу турыда «Җәләләйн»дә һәм Әбү Ләестә (ягъни Әбү Ләес тәфсирендә)  бар (Гарәпчәдән тәрҗемә)». Бу дәлилләрнең зәгыйфь икәнлеге мәгълүм. Гыйлем сахибе булган бер адәмнең Түнтәр мулласы рәвешендә сүз сөйләве өчен тәэссеф итәм.

Әхмәд мәхдүм, үзенең валиде булу мөнәсәбәте берлә, Хафиз хәзрәтнең тәрҗемәи хәлен «Бәрәңге тарихы» исемле әсәрендә озын итеп сөйлидер. Шуның өчен без бу кадәр берлә канәгать иттек.

Ошбу фазыл һәм дә Хафиз хәзрәтнең гыйльми кәмалятенә хакыйкый варис булган угылы Әхмәд мәхдүм өч йөз кырык өченче (1343/1924) ел, 16 рабигыль-ахирда (гарби 17 октябрь) дөньядан үтте вә Бәрәңге карьясе каберстанына дәфен ителде.

Бәрәңгедә 1294/1877 тарихында, 12 рамазанда (шәркый 7 сентябрь) дөньяга килгән иде. 25 яшендә вакытында Бохарага сәфәр итте (1319/1901) вә дамелла Мирсадыйк, дамелла Гаваз бине Ибраһим әл-Хөҗәнди, мөфти Бохара Мөхәммәдзакир әл-Кулаби, мулла Зәйнелбәшир әл-Пензави, мулла Садреддин ибне әл-мөфти Гайсә әл-Хаканди вә башкалар хозурларында тәхсыйлье гыйлем итте. Бу мәмләкәткә кайтып, мәзкүр карьядә дүртенче мәхәлләгә беренче имам булып тасдыйк ителгән иде. «Бәрәңге тарихы» исемле әсәре ил хак гүзәл бер әсәр булып, моның кәмалятенә дәлилдер.

Вафа хәбәрен ишеткәнем соңында кайгырдым вә сөендем. Кайгырдым, чөнки каләме бик куәтле, үзенең тәхкыйк әрбабындан икәнлеген ачык белдереп торадыр вә һәрбер мәктүбе истифадәгә лаек буладыр иде. Шатландым, чөнки заман җәверләрендән вә җәфаларындан читтә калды, үзенең әмсалы булган мөтәдәйинләр вә мөтәхәссыслар мөбтәля булган хәкарәтләрдән (яман эш) хәляс булдык. Рәхимәһү Аллаһы Тәгалә вә валидә. 

«Бәрәңге тарихы» исемле әсәрен (асыл нөсхәсен) карап чыктым. Беркадәр вакытлар кулымда торды вә бушагандай соң почта берлә җибәргән идем. Шул көйләрдә үзе вафат булып, әсәр дә тугайларына бирелгән. Бу көндә анлар кулларында булыр.

/291/ Хафизеддин бине Насреддинең үз каләме берлә язылган мәктүбләрендән нөсхәләр:

«Яһу (я Аллаһ!).

Истигъна вә дәүләт иясе Тимерпулад җәнабләренә бәгъдессәләм, мондан каблә (элек) безләр Бакировка бер хезмәт гарыз кылып идек. Дәфгатән билгайн вә әррас дию Казан исправнигы илә исполнить иттеләр, безләргә кода әймәс, ләкин ишанлыгы вар. Бу ел сезләргә ике әмер гарыз кылдык. Сезләргә битарик әүвәле «бил-гайн вә әр-рас» дию мәсҗедкә дәфгатән ике мең тәңкә виреп, шөйүхе гозама нәкышбәндигә интисаб (мөнәсәбәтле булу) лязим иде, бәлки, сезләр миллионщик була торып, фәкыйрьлек күргездеңез вә безләрне, урыслар мәҗлесенә кушып, хур кылдыңыз вә безнең күз алдымызда баламызны аршинлап каршыладыңыз вә, «вәгъдә» дип, коры кашык тоттырдыңыз. Әкнүн безләрне миллионлар илә һәм тапмассыз, ахыр сохбәтемездер. Зәйнулла ишан түгел, йөз дөнья ишанларын китерсәң дә, пиран тарикать пәнҗәсендән Пэнҗә – (биш бармак) сине котылдыра алмас. Зира ки сезнең хакыңызда аять вар: «Берәү инкяр итә икән – Аллаһ бөтен галәмнәрдән бай («Гимран гаиләсе» сүрәсе, 97 аять). Син мине хөрмәтләмәдең, бәлки кимсеттең һәм түбәнсеттең. Аллаһ сине кимсетсен һәм динне онытырлык һәм ахирәттән мәшгуль булырлык мәшәкатькә дучар итсен. Әгәр Аллаһ теләсә» (Гарәпчәдән тәрҗемә) дигән сүзебезнең мәгънәсе ошбудыр. Вәссәлам.

Фәкыйрь Хафизеддин. 1315 ел, 10 җөмадиел-әүвәл/1897 ел, 25 сентябрь».»

Башка документлар
Ишмөхәммәд хәзрәт оныгы Фарук Нәкыйповның шәхси архивына күзәтү

(Раиф Мәрданов, филология фәннәре кандидаты, «Гасырлар авазы» журналында басылды. Искәрмәләр һәм аңлатмалар барысы да Р.Мәрдановныкы)

«Бабаларына тагылган кара исем аркасында Фарук агаларның (тулы исеме Мөхәммәдфарук, 1926 елда туган) нәселләре күп еллар дәвамында җәберсенеп яшәргә мәҗбүр ителгән. Дөрес, бу «каралык» күбрәк фән һәм матбугат даирәсендә куертылып, аларның төп ватаннары — Түнтәр авылында һәм Балтач ягында Ишмөхәммәд хәзрәтне бик олылап, хөрмәт белән генә искә алалар.

Бу шәхес, кадимчелек тарафдары буларак, әлбәттә, үз фикерендә нык торган. Татарлар арасындагы ике каршы якны бәрелештерү максатында аның да карашлары хөкүмәт тарафыннан бик оста файдаланылган. Бу уңайдан җәдидче Габдулла Бубыйның ике кадимче турында: «Ике этнең талашуы бик кызык бит, мәҗлес бик хозур узды» дип язган канатлы сүзләре искә төшә1. Шуның кебек үк, татар дөньясының икегә — кадимче һәм җәдидче буларак бүленеп, үзара чәйнәшүләрен оештырган өченче көч хозурлык вә канәгатьлек кичергән. Әлбәттә, ул катлаулы вакыйгаларга галимнәр киләчәктә дә кабат-кабат мөрәҗәгать итәрләр әле, мәсьәләне тирәнтен өйрәнеп, асылын ачыклап, объектив нәтиҗәләр ясарлар. Югыйсә, Ишми картны да, ныклы дәлилләрсез генә, совет чоры бәяләмәләренә ияреп «охранка агенты», «жандарм ялчысы» кебек тамгалар белән сүгү, һаман да каһәрләү позициясе — хәзерге фәннең югары таләпләренә туры килми. Совет хакимлеге, өлкән яшьтә булуына да карамастан, карт хәзрәткә рәхимсез җәзасын биргән инде. Мәрхүмне хәзер дә яманлап, рухын рәнҗетеп, шуның белән бергә совет чорының золымнарын үз башларыннан үткәргән һичбер гаепсез оныкларын нахакка кыерсыту да — фәнебезгә дәрәҗә өстәмидер.

Киләчәктә кадимчелек-җәдидчелек күренешен нигезле өйрәнәчәк галимнәрнең, Фарук ага мәкаләсендә әйтелгәнчә, һичшиксез, шәригать тәгълиматын тәфсыйльләп белүләре фарыз. Ислам кануннарыннан хәбәрсез, шәригать мәсьәләләрен аңламаган, денсез-имансыз, хәтта кайчак татар телен дә белмәгән хәлдә, җаннары-тәннәре белән дин сагында торган кадимчеләр турында хөкем йөртеп, бигрәк тә, аларның гамәлләренә җиңел генә бәя бирү хакы-хокукы турында да җитди уйланырга ярыйдыр. Мәсьәләнең чын асылын ачу өчен патша Россиясе жандармериясенең һәм совет чорының фикерләрен кабатлау гына җитеп бетми. Икенче яктан да якын килергә, ягъни шәригать буенча гарәп телендәге хезмәтләрне, Ишмөхәммәд мулланың һәм башка кадимчеләрнең гарәп һәм татар телләрендәге үз әсәрләрен укып, фәлсәфи фикер сөрешләрен аңларга һәм хак нәтиҗәгә омтылырга кирәк. Шулай ук, киләчәктә галимнәребез Киров өлкәсе дәүләт архивындагы Вятка губернасы жандармерия идарәсенең фонды (714 нче фонд) белән яхшылап танышулары, андагы материалларны тәфсыйльләп өйрәнеп, гыйльми хәрәкәткә кертүләре яхшы булыр иде. Чөнки андагы архив эшләрендә Ишмөхәммәд мулла һәм тарафдарларының җәдидчә укыту мәсьәләсендәге фикерләрен тирәнрәк ача торган документлар байтак. Архив материаллары арасында И.Динмөхәммәдевнең жандармерия күзәтүе астына алынуы, аның өстеннән башка муллалар язган шикайәтләр дә, тагын әллә ниләр бар...

Мәшһүр хәзрәт нәселе дәвамчылары ата-бабаларының шәхси язмаларын, документларын һәм фотоларын совет хакимлеге чорындагы зилзиләләрдән-репрессия һәм тентүләрдән күз карасыдай саклап калганнар. Материалларның әһәмиятен исәпкә алып, алар турында кыскача гына мәгълүмат бирергә булдык.

Фарук Нәкыйповлар архивындагы язма истәлекләрнең бер өлеше — хатлар. Алар Ишмөхәммәд хәзрәт һәм улы Нәкыйп тарафыннан тупланып 3 төпләмгә берләштерелгәннәр.

Беренче төпләмдә XIX гасырның соңгы чирегеннән алып 1910 елларга кадәр Ишмөхәммәд муллага һәм гаиләсенә язылган хатлар теркәлгән. Аларның күпчелеге Чистайдан — Закир ишан Камаловтан төрле елларда килгән хатлар. Шулай ук Гыйльман ахун Кәриминең 1886 елгы хаты, Урта Азиядән һәм бүтән тарафлардан, башка затлардан килгән хатлар да бар. Бу төпләмдә барлыгы 42 хат теркәлгән.

Икенче төпләмдә хәзрәтнең улы Мөхәммәднәкыйп тарафыннан 1909-1912 елларда Бохарада һәм Сәмәркандтә, Төркиядә укыганда әти-әниләренә язылган 37 хат тупланган.

Өченче төпләмдә Ишмөхәммәд мулланың үз хатлары, уллары тарафыннан әти-әниләренә язылган һәм туганнарыннан килгән хатлар җыйналган. Бу төпләмдә 1909-1952 еллар эчендә язылган барлыгы 121 хат теркәлгән. Арада 1930 нчы елларда лагерьлардан язылган хатлар да шактый.

Әлеге өч төпләмдәге 200 хатның, һичшиксез, тарихи әһәмияте бик зур. Аларда дин һәм милләт язмышы да, җәмгыятьтәге төрле үзгәреш-вакыйгалар да, ата белән бала һәм искелек-яңалык мөнәсәбәтләре һ.б. мәсьәләләр киң чагылыш тапкан.

Гаилә архивында Фарук аганың әтисе Мөхәммәднәкыйпнең көндәлекләре дә сакланган. Аларның берсендә 1903-1948 еллардагы төрле вакыйгалар теркәлгән. Икенчесендә 1930 нчы елларда лагерьлардагы тоткынлык хәлләре тасвирланган.

Беренче көндәлектә Мөхәммәднәкыйп мәдрәсәдә укый башлавыннан алып, балалык елларын, белем алуын, Түнтәрдә, Бохара һәм Сәмәрканд мәдрәсәләрендә укуын язып барган. Истанбул, Мәккә һәм Мәдинәгә хаҗ сәфәре (Мәккәдә Русия мөселманнары акчасына төзелгән йортта, Мәдинәдә «Казанлы» мәдрәсәсендә яшәүләрен), Россиягә әйләнеп кайткач Вятка губернасының Слободской шәһәрендә русча укуын, имамлык указы алуын, өйләнүе, укытуы турында хатирәләр теркәлгән. Әтисе — Ишмөхәммәд  хәзрәтнең 1917 елда октябрь аенда Түнтәр мәдрәсәсенең бөтен эшләрен үзенә тапшыруы, мәдрәсәнең киләчәктәге язмышы турында махсус зур җыелыш уздырылуы, әтисенең кулга алынып, атып үтерелүе, үзенең имамлык итүе, мөфти Сафа Баязитовның Түнтәргә килүе һ.б. вакыйгалар язылган.

Көндәлек иясе үзенең 1930 елда кулга алынып, 5 елга хөкем ителеп Архангельск, Беломорканал һ. б. лагерьларда булуын, ике ел ярымнан соң калган мөддәтен (срогын) Ульяновск өлкәсенең Мәләкәс каласында уздыруын, 1936-1940 елларда янәдән Түнтәрдә имамлык итүен, салымнардан җәфа чигүләрен тасвирлаган. 1940 елның җәендә гаиләсе белән Казанга килеп вакытлы фатирда яшәп, «Татарстан» кунакханәсендә швейцар, фабрикада ишегалды себерүче булып эшләвен, уллары сугышка алынгач фатирсыз һәм икмәк карточкасыз калып, яңадан авылга кайтканнар. Андагы авыр тормыш, чабата ясаулары, 1943 елны аеруча читен кичерүләре, ачлык газабы, кычыткан ашап көн үткәрүләре, авылда яшәр өчен фатир эзләп интегүләре... ниһаять, торыр урын булмыйча 1944 елда Малмыж шәһәренә китеп барулары, анда каравылда эшләүләре һ.б. күп хәлләр бер-бер артлы тезеп язылганнар.

Үзара язышкан хатлардан һәм көндәлектәге язмалардан күренгәнчә, Ишмөхәммәд хәзрәтнең балалары һәр гамәлләрен әти-әниләре белән килештереп, аларның ризалыклары һәм фатыйхалары белән генә кылганнар, үзара чиксез тирән ихтирам белән мөгамәлә итешкәннәр.

Укучылар игътибарына бу шәхси архивтан ике хат текстын һәм көндәлектән өзекләр тәкъдим итәбез».

Мөхәммәднәкыйпнең әтисе 

Ишмөхәммәдкә хаты
(Журналның шул ук санында басылды)

«Биисмиһи әл-кәрим.

Әлхәмделлиллаһи раббел-галәмин вәс-саләте галә рәсүлиһи вә алиһи әҗмәгыйн.

Җәнабе газизан вә мөхтәрәмате валидән хәзрәтләреннән догаи хәерләрене риҗа бәгъдендә сәламе халисанәләрене тәкъдим әйләдем. Кәзәликә һәммә газиз туганнарымнан догаларыны риҗа итеп, махсус сәламләреме укып калдым.

Бу тараф фәкыйрьләре ан тәхрирдә сыйхәттә. Бохарада муллалар илә шыйгалар арасында бик зур сугышлар булып алды2. Һәр ике тарафтан күп каннар түгелде. Шыйгаларның күп маллары таланды. Ахырында Бохарага рус гаскәре кертергә мәҗбүр булдылар. Азыклары, туплары вә башка кораллары илә ничә йөзләп рус атлы казаклары керделәр. Әмирнең үз угылы һәм килде. Әлхәмделиллаһи, шимди яхшы, басылып тора. Рус генералы мәдрәсәләргә йөреп, әһалине вә муллаларның таләбәләрене сорап йөрде һәм кайу адәм Кушбиги, Мираб, Сәедгали нам шыйга бер сәүдәгәрнең урыннарыннан төшерелүләрене вә шыйгадан һичбер мәэмүрнең булмавыны таләп кыйлдылар. Генералда максудларыңыз булыр хазире җәмегъ торыңыз дийә йөрде. Ахыры нә улыб калыр? 

Безләр исә, әлхәмделилләһи, сәламәт калдык. Нугай муллалардан үлгән адәм юк, һәркайусы сәламәтләр. Ләкин бик куркыштык. Бер һәфтәдән бирле дәресләр тукталды. Шимди шәкертләр берәм-берәм китеп яталар. Адәмнәр арасында шәкертләрне бөтенләй тарату ихтималы барлыгы да сөйләнә. Һәр нә, Җәнабе Хак ахырыны хәерле кыйлсын! Кичә Ишморатов Габдеррәхман абзыйга телеграм суккан идем, шайәт сезгә һәм биргәндер. Һәм кулымда улан акчадан беразыны алып калып, калган бер мең җиде йөз сумыны бунда саклавы хәвефле улгач Габдеррәхман абзый исеменә пиравад кылган идем. Ул һәм шайәт, тапшырылгандыр. Бунда дәхи хәвефле ула башласа, хәтем кыйлган бәгъдендә, ихтимал, без һәм вилайәткә кайтырмыз.

Вәссәлам.

Догаларыңызы риҗа итеп угылыңыз Мөхәммәднәкыйп.

Гыйнвар 15, 1910 сәнә».

Мөхәммәднәкыйпнең әнисенә язган хаты

(Журналның шул ук санында басылды)

«Валидәи мөхтәрәмәмез хәзрәтләренә махсус.

Йа, рәхим!

Әлхәмделилләһи вәс-саләте галә нәбийиһи вә алиһи.

Мөшфика вә мөгаззизә валидәм хәзрәтләре! Пәдеремез хәзрәтләренең мәктүбләрендә бәйан иделүенә күрә бәнем Истанбулда калырга иҗазәт сорап яздыгым мәктүбемә мөтәәссиф вә мәхзүн улмышсыңыз икән. Буның өчен табигый бән дә мөтәәссиф улдым. Шул сәбәптән зате галийәләреңезә махсус уларак ошбу мәктүбеме язмакны лязем күрдем.

Бән бик әгъля белиюрем ки, сезнең буның өчен бөйлә мәхзүн улмакыңыз — безә тәмам хәерхаһ улдыкыңыздандыр. Чөнки сез зан идиюрсеңез ки, әгәр бән Истанбулда калып тәхсыйль идәчәк улурсам, бәнем фикерем вә мәсләкемдә бозылачак вә мәмләкәтемезә кайтдыкымда да бәңа игътибар улмаячак. Ләкин әмин улыңыз ки, сезнең уйладыкыңызча улмасы һич лязем дәгелдер. Хода вирерсә, истикамәтең вә гыйлемең дә улыр. Истикамәт вә гыйлемең улурса, дөньяда да игътибарың улыр. Әгәр вирмәзсә, Бохарада егерме-утыз сәнә ятсаң да, нә дөньяң вә нә ахирәтең өчен һичбер файда хасил итә алмазсың. Истанбулны исә бән кәндем күрдем вә тәхсыйле гыйлем идәр өчен яхшы җир таптыгымнан сездән иҗазәт эстәп мәктүб яздым. Бинаән галәйһи сез буның өчен һич хафа умаңыз. Әүвәлдәге кеби даимән безем өчен хәер-дога кыйлып ятыңыз.

Без дә сәламәт улсак, бер хозурыңыза кайтып, хезмәтеңезә тайар улырмыз вә кулымыздан килдеке кадәр хезмәтеңезе идәрмез.

Сәламәтлектә озын гомерләреңезе теләп угылыңыз Мөхәммәднәкыйб.

[1910 ел]».

Мөхәммәднәкыйп бине Ишмөхәммәднең 

«Хәятым тарихында булып кичкән бәгъзе 

вакыйга вә хәлләр» көндәлегеннән

(Журналның шул ук санында басылды)

«…Рус-япон мөхарәбәсе мөнәсәбәте белән хәбәрләр белеп тору өчен шәкертләрдән берәүсе 1904 нче елда «Тәрҗеман»3 гәзитәсе ала башлаган иде. 1905 нче елда мин дә әткәмезнең рөхсәте белән «Тәрҗеман» гәзитәсенә язылып, аны мөрәттәб рәвештә укып бара башладым. Ул вакытта әле Русиядә төрек-татар телендә шул «Тәрҗеман»нан башка гәзитә чыкмыйдыр иде. Баштарак «Тәрҗеман» гәзитәсен укуы вә аңлавы бик агыр булса да, укый торгач мәләкәләнеп кителде, соңрак яхшы гына аңлап укый башладым.

1905 елның ахырына таба (октябрьдә) Русиядә хөрриятләр игълан ителгәннән соң татар телендә бер-бер артлы төрле гәзитә вә журналлар чыга башлады. Аларның да күбесен алдырып укый башладым. Шулай ук шул вакытларда яңа чыккан китапларның да әһәмиятлерәкләрен алдырып укырга тырыша идем. Вакытлы матбугаттан «Тәрҗеман», «Вакыт»4, «Ислах»5, «Өлфәт»6, «Тилмиз»7 (гарәпчә) гәзитәләрен аеруча яратып укыдым һәм аларны ахыргы нумерларына кадәр калдырмый, мөрәттәб укып барырга тырыштым. Шуның белән бәрабәр башка гәзитә вә журналларны да байтагысын укып үткәрергә тугры килде. Истанбулга тәхсыйль өчен киткән бер шәригем миңа Истанбулда чыга торган гәзитә вә журналлардан да ара-тора җибәргәләп куядыр иде («Икъдам», «Сабах» гәзитәләре, «Сәрвәте фөнүн» журналы кебиләр).

Бу яңа матбугат белән шөгыльләнү нәтиҗәсендә миндә беркадәр фикри инкыйлаб хасил була башлады. Гамәлдәге дәрес тәртипләреннән, мәдрәсә низамнарыннан күңел разый түгел иде. Мин шәһәр мәдрәсәләренең шәкертләре кеби, мәдрәсәләрне бөтенләй фән мәктәпләре ысулына кую фикеренә кушылмасам да, укыла торган дәресләргә күңел канәгать итми. Дин мәдрәсәләрендә дин дәресләренең бик аз вә зәгыйфь рәвештә генә тәгълим ителүеннән, алардагы идарә вә низамнардан күңел разый түгел иде.

Бу вакытларда инде минем башыма рус телен үгрәнү фикере дә кереп, 1907 нче елның җәендә әткәмез хәзрәттән рөхсәт алып, энем Габделхәй белән икәмевез Самара губернасы Бозаулык шәһәренә барып, ике ай микъдары русча укып кайттык. Анда безнең авылның Газыйм Ягъкубов дигән зат булып, ул безне чакырып киткән иде.

1908 нче елда июнь, июль айларында Малмыжга барып русча укыдык. Бу вакытларда рустан фатир алып торып, рус мөгаллимнәреннән укуымыз сәбәпле русча сөйләшергә дә беркадәр үгрәнә алдык. Шуның өстенә мин Каюм Насыйриның рус телен өйрәтү өчен язган китапларын алып укыдым, Һади Максудиның «Русистан»ын укып чыктым, Исхак Казаковның «Рус мәктәбе» дигән әсәрен дә күздән кичердем. Насыйриның рус грамматикасын тәгълим өчен язылган «Нәмүнә» дигән әсәреннән бик файдаландым.

Динемезнең төп мәнбәгысе булган Коръәни Кәрим гарәп телендә иңеп, рәсүлемез салаллаһы галәйһи вәсәлләм дә гарәп кавеменнән булып, дин вә шәригатьнең икенче мәнбәгы булган рәсүлемезнең хәдисе шәрифләре дә гарәп телендә садир булганлыктан мин гарәп телен үгрәнүгә бар нәрсәдән артыграк әһәмият бирәдер идем. Ул вакытларда мәдрәсәдә укыла торган гарәпчә сарыф вә нәхү китаплары өстенә татар телендә гарәп телен үгрәтү өчен яңа ысулда язылган берничә китапны да дикъкать белән укып чыктым. Ләкин моның белән генә күңел канәгатьләнерлек нәрсә хасил кыйла алмый идем. Мин гарәбиятны беркадәр яхшырак тәхсыйль кыйлу, вә шуның өстенә хәдис вә тәфсир вә, гомумән, голуме динийә вә беркадәр фәннәр тәхсыйль кыйлу өчен ислам мәмләкәтләренә китү, галәл-хосус Хиҗаз вә Мисыр тарафларына йөреп кайту — минем иң зур бер теләгем булып торадыр иде. Мин Истанбулда һәм Мәдинәдә тәхсыйльдә булган берничә ашналарымнан ул җирләрдәге дәрес тәртипләре һәм тормыш юллары хакында мәгълүмат сорап, алардан җаваплар да алган идем. Әткәмезнең фикере исә мине берничә еллар үземезнең мәдрәсәдә хәлфәлек кыйлдырып, соңра берәр елга гына Бохарага җибәреп, икмале тәхсыйль итеп, зиярәт кыйлып, дога алып кайтару иде. Бохара хакында әткәмезнең фикере бик яхшы булса да, минем ничектер Бохара хакында фикерем сәлби рәвештәрәк иде. Шул сәбәпле анда барырга күңел ул кадәр теләми иде.

Мин 1907 нче еллардан үземезнең мәдрәсәдә укыла торган дәресләрне укып тәмам итеп, бераз вакытлардан бирле шәкертләр дә үгрәтеп, ягъни хәлфәлек хезмәтен үтәп барсам да, үземнең мәгълүматымнан, әлбәттә, бер дә канәгать итмидер идем... Шул сәбәпле мин ничек тә тизрәк чит илгә китеп тәхсыйле голум итәргә ниятләп, әткәм хәзрәтеннән изен сорарга башладым. Мин тәкрәр сорый торгач, ниһаять, ул мине Бохарага җибәреп, беркадәр анда тәхсыйль иттерергә һәм аннан соң хаҗ кыйлу вә зиярәт кыйлу өчен Мәккәи мөкәррәмә вә Мәдинәи мөнәүвәрә тарафларына җибәреп кайтарырга разый булды вә мәслихәт кыйлды.

...1910 нчы ел 5 нче августта безне пароходымызга утыртып Истанбулга китерделәр. ...Номерга килеп төштем. Иртәгәсен — татар шәкертләре тора торган «Татар таләбәсе клубы»на киттем. Мин Бохарадан китешемдә андагы бәгъзе шәкертләргә тапшыру өчен миңа берничә данә хатлар биргәннәр иде. Аларны тапшырдым һәм анда байтак кына шәкертләр белән күрешеп таныштым.

«Татар таләбәсе клубы» бер пашаның сарае (өе) булып, Истанбулда тәхсыйльдә булган татар шәкертләренең җәмгыяте ул бинаны иҗарәгә алып тотадыр иде. Бина өч катлы булып, ике зур салоны, көтепханәсе, унлап бүлмәсе бар иде. Шул клубта унбиш-егерме кадәр шәкерт тора. Бүлмәләрнең өҗрәсе — айлык 8-10 сум микъдарында. Ашханәсе дә үзендә. Җәмгыятьнең җыелышлары да шул бинаның залында була, һәм һәр көн кич белән бер-ике сәгать Истанбулдагы татар зыялыларыннан бәгъзе адәмнәр (Йосыф Акчура угылы, Әхмәт бәк Агаев, Габдеррәшит Ибраһим кебиләр), шулай ук төрек зыялыларыннан да кайберәүләр төрле мәүзугларда гомуми лекциләр укыйлар. Кайсы көндә кем тарафыннан, нинди мәүзугда лекция укылачагы гәзитәләрдә игълан ителә. Лекцияләрне тыңларга төрекләрдән дә байтак адәмнәр киләләр иде. Мин барган көндә, иттифакый уларак, Габдеррәшит Ибраһим әфәнденең «Русия мөселманнарының дини идарәләре» хакында лекциясе булды. Лекциянең мәүзугысы төрекләр өчен дә кызыклы (әһәмиятле) булганлыктан төрекләрдән күп адәм килгән иде. Шул җөмләдән сабикъ солтан Габделхәмитнең кече угылы Габдеррәхим әфәнде дә үзенең хосусый мөгаллиме (бер төрек офицеры) белән бергә килгәннәр иде, лекция тәмам булганнан соң Габдеррәшит әфәндегә тәшәккер итеп чыгып киттеләр.

Мин дә тору өчен шул «Татар таләбәсе клубы»нда бер бүлмәне иҗарәгә алып, 8 нче августта шунда күчеп килеп тора башладым.

...1912 ел. Имамлыкка шәһадәтнамә (указ) алу өчен русчадан беркадәр мәгълүматлы булу лязем булганлыктан, русча хәзерләнеп имтихан кыйлыну өчен әтием мине ноябрь ахырларында Казанга җибәрде. Анда хосусый мөгаллимнән ике ай кадәр русча укыдым. Ләкин үз губернаңда имтихан кыйлынырга тиеш дип, мине Казанда имтихан кыйлмадылар. Мин имтихан кыйлынмыйча кайтып, ул кыш мәдрәсәдә дәрес укытып шөгыльләндем.

1913 нче ел июль аенда Уфага барып имтихан кыйлынып, «имам-хатыйп вә мәдөррис» гонваны белән шәһадәтнамә алып кайттым.

Шул ук ел сентябрь, октябрь һәм ноябрь айларында Вятка губернасы Слободской шәһәрендә хосусый рәвештә русча укып, муллалык өчен имтихан кыйлынып, шәһадәтнамә алып кайттым. Минем бер энем — Габделхәй шул вакытта шул шәһәрдә русча укып шөгыльләнгәнлектән миңа да шул шәһәргә барып русча укып имтихан кыйлыну мәслихәт күрелгән иде..».

СҮЗЛЕК:

ан тәхрирдә сыйхәттә — хәзергә сәламәт

әгъля белиюрем — бик яхшы беләм

әмин — тыныч

әһали — халык

бәгъдендә — соңында 

бәгъзе — кайбер 

бән — мин

безә — безгә 

биисмиһи әл-кәрим — изге Аллаһ исеме белән

бинаән галәйһи — шуңа күрә

бөйлә — болай

бунда — монда

валидәи мөхтәрәмә — мөхтәрәмә әнием 

вирерсә — бирсә

вирмәзсә — бирмәсә 

газаиз — газизләр

галәл-хосус — аеруча

голуме динийә — дини белемнәр

гонван — дәрәҗә

дәгел — тәгел

дәхи — тагын

дийә — дип

җәнабе газизан вә мөхтәрәмате валидән — газиз һәм мөхтәрәм әти-әнием җәнабләре

зан идиюрсеңез — уйлыйсыз

заты галийә — бөек зат

изен — рөхсәт

иҗазәт — рөхсәт

иҗарә — аренда

икмале тәхсыйль — белемне тирәнәйтү

истикамәт — туры юл, намуслылык

иттифакый уларак — очраклы рәвештә

кайу — кайсы

кәзәликә — шулай ук

кәндем — үзем

лязем — тиеш

максуд — максат

мәүзуг — тема

мәктүб — хат

мәләкәләнеп — күнегеп

мәнбәгъ — чыганак

мәсләк — тоткан юл, максат

мәэмүр — хезмәткәр

мөрәттәб — тәртипле

мөтәәссиф вә мәхзүн улмышсыңыз — кайгырган һәм көенгәнсез

мөхарәбә — сугыш

мөшфика вә мөгаззизә валидәм — шәфкатьле һәм газиз әнием

нам — исемле

нә улыб — ни булып

низам — кагыйдә, тәртип

нугай — бу урында: татар

өҗрә — хак

паша — генерал

пәдерем — әтием

пиравад — перевод

риҗа — үтенү

сабикъ — элекке

садир — барлыкка килү

сарыф вә нәхү — морфология һәм синтаксис

сәламе халисанә — ихлас сәлам

сәлби — инкяр ителгән

сәнә — ел 

сәргәрдә — чиновник

тайар — әзер 

таләбә — шәкертләр

тәхсыйле гыйлем идәр — белем алу

тәхсыйль идәчәк улурсам — укысам

улан — булган

улдыкыңыз — булуыгыз

үгрәнү — өйрәнү

хазире җәмегъ — тупланып, әзерләнеп

хәдисе шәриф — изге хәдис

хәтем кыйлган бәгъдендә — укып бетергәч

хәят — тормыш

һәфтә — атна 

шәрик — дус, иптәш

шимди — хәзер

шыйга — шигый

эстәп — сорап

яздыгым — язган

Рәфхәт Зариповның «Түнтәр мәчете һәм мәдрәсәләре» исемле кулъязма китабына Ш.Мәрҗани исемендәге Тарих институтының Яңа тарих бүлеге мөдире, тарих фәннәре докторы Илдус Заһидуллин биргән бәяләмә

Бу хезмәт төбәк, авыл тарихын өйрәнүче ветеран укытучы Рәфхәт Зариповның күпьеллык эзләнүләре нәтиҗәсе. Аның тырышлыгы белән Түнтәр авылы, биредәге мөселман уку йортлары, мулла-мөдәррисләр, мөгаллимнәр хакында күпсанлы материаллар, тарихи чыганаклар укучы кулына, фәнни җәмәгатьчелеккә  барып иреште. Түнтәр авылы мәдрәсәсе тарихын фәнни әйләнешкә кертүдә аның эзләнүләре һәм эшчәнлеге хәлиткеч  зур роль уйнады. 

Бүген активлашып килүче «микротарих» фәнни юнәлеше ягыннан да китап бик әһәмиятле һәм кызыклы. Китапта урнаштырылган материаллар алты бертуган нигез салган авылның дүрт гасыр дәвамындагы тарихи сәхифәләрен барларга, метрикә һәм ревизия кенәгәләре, башкала һәм берничә төбәк архивларында сакланган хакимият органнарының эш кәгазьләре һәм мөселманнар язган документлар, истәлек язмалары аша, бер сүз белән әйткәндә, авторга табарга мөмкин булган барлык чыганакларны комплекслы өйрәнеп, узган вакыйгаларны реконструкцияләргә мөмкинлек биргән. 

Татар дини белем системасында күренекле уку йортларының берсе булган Түнтәр мәдрәсәсе тарихы аша бу төбәктәге руханиларның авыл җәмгыятьләре тормышында тоткан урыннары, мәдрәсәнең нәтиҗәле эшчәнлегендә мөдәррис белән иганәче байларның үзара аңлашуга нигезләнгән һәм җәмгыять турында кайгыртуга юнәлдерелгән уңышлы хезмәттәшлеге, иганәчелекнең төбәк аспектлары, руханилар көнкүреше, уку-укыту өлкәсендә, мәхәллә халкы арасына дини гыйлем тарату, әхлак тәрбиясе, имамнар арасындагы туганлык һәм кланлык элемтәләре, фикер һәм шәхесләр көрәше ышанычлы дәлилләр белән яктыртыла.

Соңгы өч дистә елда татар авылларында күзәтелгән дин өлкәсендәге яңа күренешләр Түнтәр авылы мисалында автор тарафыннан җентекләп теркәлеп,  бу өлкәдә алгарышны тәэмин иткән авылдашлар исемнәре киләчәк буыннар өчен язып куелган сыман. Зират турында кайгырту, мәчет төзү кебек мәсьәләләр чын мәгънәсендә авылның яңа иҗтимагый тормышы чагылышы буларак тасвирлана.

Китапның уңай яклары белән бергә, кулъязмада сорау тудырган күп кенә урыннар бар. (Рецензиядә шактый тәкъдимнәр күрсәтелгән иде. Алар барысы да бу басмада төзәтелеп искә алынды. Бәяләмә 2016 ел май-июнь айларында язылган. Илдус әфәнде кулъязманы бик җентекләп тикшергән. – Р.З.)

Рәфхәт Зариповның «Түнтәр мәчете һәм мәдрәсәләре» китабына «ТР Милли китапханәсе»нең фәнни эшләр буенча директор урынбасары, ТРның атказанган мәдәният хезмәткәре И.Г. Һадиев биргән бәяләмә. Май, 2016 ел. 
Халкыбызның аңын, рухи һәм матди мәдәниятен үстерүдә мәдрәсәләрнең әһәмияте, һичшиксез, бик зур. Алар татар әдәби теленә, әдәбиятына нигез салуда турыдан-туры йогынты ясаган. Кызганыч ки, татар мәдрәсәләре – тарихыбызның бик аз өйрәнелгән сәхифәсе. 

Түнтәр мәдрәсәсе – XVIII-XIX гасырларда һәм XX гасыр башында татар халкын аң-белемле итү максатында эшләгән мәгърифәт учакларының иң мәшһүрләреннән берсе, үз вакытында тирә-юньгә танылган, абруйлы уку йорты. Әлбәттә, монда, беренче чиратта, булачак дин әһелләре укыган. Әмма мәдрәсәдә дөньявилыкка омтылыш та көчле булган. Шәкертләр, ислам нигезләрен һәм мантыйкны тирәнтен өйрәнеп, югары дәрәҗәдә фикерләү сәләтенә ия булган, шул ук вакытта гарәп телен камил рәвештә үзләштергән.

Татарстан Республикасының Балтач районы Түнтәр авылында яшәүче, шушы авыл мәктәбендә озак еллар балаларга белем һәм тәрбия биргән ветеран укытучы Рәфхәт Зарипов үз туган төбәге тарихын өйрәнүдә игътибарга һәм ихтирамга лаеклы зур эшләр башкара. Мәкаләләре республикабыз матбугаты битләрендә еш басыла, тарихка битараф булмаучыларны, бигрәк тә якташларын «Тирән тамырлы Түнтәрем» дигән саллы китабы белән дә сөендергән иде. Инде менә фидакяр зат, төбәк тарихчысы чираттагы хезмәтен – «Түнтәр мәчете һәм мәдрәсәләре» дигән китабын – басмага әзерләгән. 

Әлеге китап – татар халкының мәгърифәтчелек үсеше тарихын барлау һәм өйрәнүдә ифрат мөһим һәм җитди адым. Җыентыкта мәдрәсәнең тәфсилле тарихы тасвирланган, анда эшләгән мөгаллимнәр, укыту үзенчәлекләре, кулланылган дәреслекләр, бай китапханә, мәдрәсә тәртипләре, анда белем алган күренекле шәхесләр турында әтрафлы мәгълүмат бирелгән, мәдрәсәнең үткәне белән бәйле рәвештә башка темалар, вакыйгалар һәм фактлар да мул яктыртылган. Иң мөһиме – болар барысы да хронологик эзлеклелектә тезелеп, аерым бер тәртипле системага салып һәм бүлек-бүлекчәләргә төркемләп, укучыны кызыксындырырлык һәм төп фикер-расламалар, мәгълүматлар хәтердә калырлык итеп урнаштырылган.

Архивларда һәм китапханәләрдә саклана торган тарихи-документаль, шулай ук археографик һәм эпиграфик чыганакларның текстлары, аларга аңлатмалар, сүзлекчәләр бирелү хезмәтнең фәнни кыйммәтен бермә-бер арттыра. Әлбәттә, аларны табу һәм туплау – авторның күпьеллык һәм җентекле эзләнүләре нәтиҗәсе. Шулай ук аның моңарчы дөнья күргән тарихи хезмәтләргә сылтамалар куюы, алардан өземтәләр китерүе дә бик урынлы һәм отышлы.

Автор, урыны-урыны белән үткән белән бүгенгене янәшә куеп та, тарихи тәҗрибәнең хәзерге яшәешебез өчен ни дәрәҗәдә мөһим булуын тагын бер кат искәртә, үткәнен белгән һәм хөрмәтләгән халыкның лаеклы тормышта яшәвен һәм киләчәккә дә ышаныч белән каравын дәлилли. 

Түнтәр мәдрәсәләре тарихында бүгенге мәчет-мәдрәсәләр дә үз эшчәнлекләрендә киң кулланырлык бай тәҗрибә һәм күркәм үрнәкләр барлыгы чагыла. 

Рәфхәт Зарипов китабыннан фәндә аз өйрәнелгән «халкыбызның күренекле дин әһелләре», «татар хәйриячеләре-меценатлары», «татар китапханәләре тарихы»   кебек темаларны алга таба үстерү өчен кирәкле бай һәм кызыклы материаллар да табарга мөмкин.

Инде бу саллы хезмәтнең китап булып нәшер ителүен көтәсе кала. Иманым камил, аны күпсанлы китап укучылар яратып кабул итәр, шулай ук туган төбәгебез тарихын мәктәпләрдә өйрәткәндә укытучылар файдаланыр, урта һәм югары дини уку йортлары шәкертләре дә киң кулланыр, галимнәр дә фәнни-тикшеренү эшләренә аннан «азык алыр». Китап шулай ук моңарчы исемнәре онытылып яки сирәк телгә алынып, изге гамәлләре тиешенчә бәяләнмәгән күп шәхесләрнең рухларына да шатлык китерер.

Рецензия на книгу Рафхата Зарипова

«Түнтәр мәчете һәм мәдрәсәләре»

В последнее десятилетие получило широкое распространение издание книг по истории сёл и деревень Татарстана. Это очень отрадно, что наших людей стала интересовать история родной земли. В большинстве случаев авторами этих книг являются не профессональные учёные, а краеведы-любители, учителя сельских школ. 

К этому разряду можно отнести и книгу Рафхата Зарипова «Түнтәр мәчете һәм мәдрәсәләре». Изучение истории сельских медресе заслуживает более пристального внимания и книга Зарипова ещё раз подверждает это.

Книга по объёму составляет 285 страниц и большую часть книги занимают уникальные архивные источники. Некоторые из них широко известны, а некоторые публикуются впервые. Это придаёт данному труду весомый интерес.

Необходимо учесть, что автор не профессиональный учёный, о чём упоминает сам Зарипов. Поэтому, ценность труда ещё бы больше возросла, если бы книга прошла редактуру научного редактора.

Уникальность книги ещё и в том, что она подготовлена человеком не сторонним к этому селу. Это чувствуется на каждой странице и видно по манере изложения автора. 

Выход книги послужит росту интереса к изучению истории сельских медресе нашей республики.

Заведующий отделом рукописей и редких книг «Национальной библиотеки РТ», заслуженный работник культуры РТ А.З.Загидуллин. май, 2016 г.

Эчтәлек
Темасы

Кереш сүз

Беренче бүлек

Борынгы мәдрәсә — гыйлем һәм тәрбия учагы

Түнтәр мәдрәсәсенә – 200 ел?

Иң борынгы документлар

Түнтәр мәчетләре кайчан һәм ничек төзелгән? 

«Мәдрәсә бу урынга авыл килеп утырган вакытан ук булган»

Мөхәммәднәҗип язмалары: «Түнтәр авылы тарихы»ның язылуы һәм аның халыкка кайтуы турында кыскача мәгълүмат

Түнтәр егетләре имамлыкка Дагыстанда укыган

Шаһимәрдән Түнтәри «Хөсәения» мәдрәсәсенең беренче мөдәррисе

Мөхәммәдгали ишан

Сарайбҗада Түнтәр хаттатлары династиясе

1652 елда язылган кулъязма китап Түнтәрдә табылган

Гали ишанның дәвамчылары

Шәмсетдин хәзрәтнең астрономия һәм тыйб гыйлеме турында

1652 елда язылган кулъязма китап Түнтәрдә табылган

Җиденче имам – Ишмөхәммәд хәзрәт

Казан бае Исмәгыйль хаҗиның улы Габделнасыйр – Түнтәр мәдрәсәсе шәкерте

Ишмөхәммәд хәзрәтнең патшага язган хаты турында

Ишмөхәммәд хәзрәт – Ишми ишан – каршылыклы шәхес

«Указ» дигән «афәт»

Сәүдәгәр Габделлатыйф Хәкимов йөз мең сум иганә иткән

Түнтәрнең Икенче Җәмигъ мәчете төзелеше турында кыскача мәгълүмат 

Түнтәрдәге мәдрәсә биналарының язмышы

Кадими мәдрәсә белән янәшә җәдид мәдрәсәсе

«Түнтәр авылында мәрхүм остазлар шәехе Гали вә шәйхе Шәмсетдин хәзрәтләренә нисбәтле булган «Мәдрәсәи Шәмсия»нең эчке эшләренә караган вакытлы «Кануннамә»

«Шәмсия» мәдрәсәсенең кайбер сыйныфларында дәресләр тәртибе

Мөхәммәднәҗип хәзрәт һәм Закир ишан нәселе

Мөхәммәдкамал Мозаффаров

Муса Бигиевнең 1916 елда М.Мозаффаровка язган ике хаты

Түнтәр мәдрәсәсе тарихына бәйле кайбер

муллалар һәм татарның танылган шәхесләре

Фани дөнья — бер көнлек, ахирәт — мәңгелек

Һәр авылның үз изге урыны бар

Борынгы зиратыбызда кабер ташы куелды

Түнтәр зиратындагы ташъязма истәлекләр

Түнтәр зиратындагы кабер ташларына кайбер аңлатмалар

Авылыбыз динсез яшәмәде һәм хәзер дә шулай

Күмәк хуҗалыкның төзүче инженеры Мөхәммәтшин Айрат биргән мәгълүматлар

Мәчетебез төзелешенә авылдашларыбызның ярдәме

Имамыбыз Гомәр хәзрәт Газыймов биргән мәгълүматлар

Имамыбыз ярдәмчесе, мәчетнең хуҗалык эшләре мөдире Ибраһимов Фарук биргән мәгълүматлар

Мәчетебезне төзекләндерү төрле елларда акчалата ярдәм иткән авылдашлар

Түнтәр авылы дин тотучылары җыены беркетмәсе

Түнтәр авылы, мәчет-мәдрәсәләре тарихына һәм мулла-мөгаллимнәре эшчәнлегенә багышлап язылган һәм төрле елларда вакытлы матбугатта басылып чыккан кайбер материаллар

Түнтәр китапханәсенә 400 ел!

Дин галиме, педагог һәм журналист Мөхәммәднәҗип Түнтәринең тууына 140 ел

«Тагын әллә нинди фетнәләр булыр төсле..». Галимҗан хәзрәт белән фикерләшеп

Ике ут арасында

Гомер аккан су кебек

Дөреслек үлгәннәргә дә кирәк

Дин юлында шәһит киткән каһарман

Хәерниса апа һәм Зарифа түти

Әмирхан Еникиның Габделлатыйф Хәкимов турында замандашларыннан ишеткәннәре

Уфада яшәгән Әдибә апаның тарихи эзләнүләр барышында язган җавап хаты

Уфада яшәгән Шәркыять вә Исламиять галиме Равил Үтәбәй-Кәриминең Габделлатыйф Хәкимов турында

Г.Исхакый Габделлатыйф Хәкимов турында

«Игелекле бай»

Кереш сүз

Габделлатыйф Хәкимов

Өлкән яшьтәге авылдашларыбызның авыл һәм мәдрәсә тарихына караган истәлекләре
Галиәхмәт Шаһиев сөйләгәннәрдән

Вильсур Галиев сөйләгәннәрдән

Бибисара әби истәлекләре

Мөбарәкҗан Галимҗанов истәлекләре

Драматург Мирхәйдәр Фәйзинең Ишмөхәммәт хәзрәттә булуы турында истәлекләр

Г.Исхакый Мөхәммәдгали ишан турында

«Түнтәр мәдрәсәсе» музеендагы экспонатлар турында

Ишмөхәммәд хәзрәтнең (Ишми ишан)ның оныгы Фарук Нәкыйпов тарафыннан Түнтәр музеена атап тапшырылган экспонатлар

Элек Түнтәр  авылы мәдрәсәсендә файдаланылган һәм музейда саклана торган кайбер дәреслекләр һәм китаплар исемлеге

Казан Федераль университетының Лобачевский исемендәге фәнни китапханәнең сирәк китаплар бүлегендә саклана торган Түнтәр белән бәйле кулъязма документлар исемлеге 

Музейга Фарук Нәкыйпов тапшырган фоторәсемнәр

Түнтәр кешеләре тарафыннан тапшырылган Казан Федераль университетының Лобачевский исемендәгефәнни китапханәнең сирәк китаплар бүлегендә саклана торган китаплар исемлеге

Татарстан Милли китапханәсенең сирәк китаплар бүлегендә Түнтәр белән бәйле китаплар исемлеге

Татарстан Милли китапханәсенең сирәк китаплар бүлегендә Түнтәр белән бәйле кулъязма китаплар исемлеге:

Мөнәҗәтле татар моңы

Икенче бүлек

ЧЫГАНАКЛАР һәм аларга кайбер АҢЛАТМАЛАР
«Түнтәр шәҗәрәсе»

Мөхәммәднәҗип хәзрәт язмалары «Түнтәр авылы»

Авылның барлыкка килүее һәм табигате

Авылда һөнәрчелек

Авылның укымышлылары

Түнтәр имамнары
Беренче хәзрәт: Габдерразак бине Ишмөхәммәд бине Тәми

Икенче имам Госман Исмәгыйль угылы Түнтәри. 

Өченче имам Габдәлхәмид бине Үтәгән бине Ярмөхәммәд бине Котлыгмөхәммәд бине Мохсин Түнтәри

Дүртенче имам Сәгыйдь Вәлид угылы Түнтәри 

Бишенче имам Гали бине Сәйфулла бине Габдеррәшид бине Үтәгән бине Ярмөхәммәд бине Котлыгмөхәммәд бине Мохсин Түнтәри. 

Алтынчы имам Шәмсетдин Мәхмүд бине Рәхмәтулла бине Мөхетдин бине Сөбханкол бине Рәхманкол Мазари

Әнием турында

Җиденче имам Ишмөхәммәд бине Динмөхәммәд бине Мәхмүд әс-Сөневи

Сигезенче имам Мөхәммәднәҗип бине Шәмсетдин бине Рәхмәтулла бине Мәхмүд бине Сөбханкол бине Рәхманкол Түнтәри 

Яманнар сахибәтеннән качмак баяны.

Язмага искәрмәләр

Сүзлек

«Мөхәммәднәҗип хәзрәт язмалары»ның

халыкка кайту язмышы

1911-1912 елларда Вятка губернасы Малмыж өязенә кергән татар авылларында Түнтәр мәдрәсәсен тәмамлап указлы мулла буларак хезмәт күрсәткән муллалар исемлеге

Ш.Мәрҗанинең «Мөстафадел-әхбар»ендә Түнтәр муллалары турында

Шиһабетдин Мәрҗани китабында Түнтәр мәдрәсәсе белән бәйләп искә алынган муллалар исемлеге

Тарихи язмаларны чагыштырудан килеп чыккан сораулар

Риза Фәхретдиннең «Мәшһүр адәмнәр»китабындагы «Гали ишан» исемле язма

«АСАР»да Түнтәр белән бәйле муллалар турында
1.Гали бине Сәйфулла бине Габдеррәшид бине Үтәгән бине Ярмөхәммәд бине Котлугмәхҗәр бине Мохсин әт-Түнтәри

15. Шәмседдин бине Рәхмәтулла биве Мәхмүд бине Сөбханкол бине Рәхмәнколый

45. Мозаффар бине Габделгаффар бине Ибраһим бине Ядкяр бине Әҗмән бине Акмөхәммәд

183. Ишмөхәммәд бине Динмөхәммәд бине Ярмөхәммәд бине Мансур

198. Мөхәммәднәҗиб бине Шәмседдин бине Рәхмәтулла бине Мәхмүд бине Сөбханкол бине Рәхманкол

94. Мөхәммәдзакир бине Габделваһаб бине Габделкәрим әс-Саснави

143. Әбүбәкер бине Яһүдә бине Ягькуб бине Габдеррәшид бине Мостафа бине Җанкилде

226. Әсгадеддин бине Ибраһим бине Мөхәммәд бине әл-Мөхәммәд бине Үтәк бине Йуныс бине Айбулад бине Янбулад

151. Мөхәммәдшафигъ бине Мөхәммәдшәриф бине Рәхмәтулла әл-Үтәки

154. Әхмәдлатыйф бине Габделлатыйф бине Мәсгуд бине Ибраһим бине Мөхәммәдәмин

180. Хафизеддин бине Насреддин бине Габдессәлам (129) бине Габдеррәхман

Башка документлар
Ишмөхәммәд хәзрәт оныгы Фарук Нәкыйповның шәхси архивына күзәтү

Мөхәммәднәкыйпнең әтисе Ишмөхәммәдкә хаты

Мөхәммәднәкыйпнең әнисенә язган хаты

Мөхәммәднәкыйп бине Ишмөхәммәднең «Хәятым тарихында булып кичкән бәгъзе вакыйга вә хәлләр» көндәлегеннән

Искәрмәләр

ТӘМАМ
Игътибарыгыз өчен рәхмәт! 
